
Գլաձորի համալսարանը միջնադարյան Հայաստանի կրթական, գի-
տական և մշակութային ամենանշանավոր կենտրոններից էր։ Հիմնադիրն 
է եղել Մշո Առաքելոց վանքից Վայոց ձոր եկած և Խաղբակյան (Պռոշյան) 
իշխանների հովանավորությամբ 1282 թ. նրանց պատկանող Աղբերց 
վանքում հաստատված Ներսես Մշեցի վարդապետը, որը համարվում է 
համալսարանի առաջին րաբունապետը (ուսուցչապետ)։ Երկու տարի ան-
ց՝ 1284 թ., Ներսես Մշեցին այստեղ կնքում է մահկանացուն, և նրան փո-
խարինում է իր աշակերտ Եսայի Նչեցին (ծնունդով Սասունի Նիչ գյու-
ղից), որի անվան հետ է կապվում համալսարանի գործունեության հիմ-
նական և ծաղկուն շրջանը, և որը րաբունապետությունը վարում է մինչև 
կյանքի վերջը՝ 1338 թ.։ Եսայի Նչեցուն հաջորդած նոր րաբունապետ Տի-
րատուր Կիլիկեցին համալսարանը տեղափոխում է Օրբելյան իշխանների 
հովանավորած, նույն գավառում գտնվող Հերմոնի վանք։ 

Գլաձորի պատմությանը, կրթական, գիտական, մշակութային և ձե-
ռագրական ժառանգությանն անդրադարձել են բազմաթիվ ուսումնասի-
րողներ, հրատարակվել են տասնյակ գրքեր ու հոդվածներ1։ Վերջին շր-

 
1 Ղ. Ալիշան, Սիսական, Վենետիկ, 1893, էջ 130-138, Գ. Յովսէփեան, Խաղբակեանք կամ 

Պռոշեանք Հայոց պատմութեան մէջ, Անթիլիաս, 1969, էջ 251-296, Լ. Խաչիկյան, Գլա-
ձորյան համալսարանը և նրա սաների ավարտական ատենախոսությունները, «Գի-
տական աշխատություններ Երևանի համալսարանի», 1946, հ. 23, էջ 423-450, Լ. Խա-
չերյան, Գլաձորի համալսարանը հայ մանկավարժական մտքի զարգացման մեջ, 
XIII-XIV դդ., Երևան, 1973, նույնի Եսայի Նչեցին եւ Գլաձորի համալսարանը, Լոս Ան-
ճելըս, 1988, Ա. Ավետիսյան, Հայկական մանրանկարչության Գլաձորի դպրոցը, Եր-
ևան, 1971, Ա. Աբրահամյան, Գլաձորի համալսարանը, Երևան, 1983, Ի. Ղարիբյան, 
Գլաձոր, Երևան, 1983, Ս. Արևշատյան, Ա. Մաթևոսյան, Գլաձորի համալսարանը միջ-
նադարյան Հայաստանի լուսավորության կենտրոն, Երևան, 1984, Ա. Մաթևոսյան, 
Գլաձորի համալսարանի ուսումնական ծրագիրը, «Էջմիածին», ԺԱ-ԺԲ, 1984, էջ 46-
55, նույնի Նոր վկայություններ Գլաձորի համալսարանի մասին, «Պատմա-բանասի-
րական հանդես», № 4, Երևան, 1984, էջ 20-31, Ա. Ղազարոսյան, Գլաձորի համալսա-
րանի գրիչները և ձեռագրերը, «Լրաբեր» հաս. գիտ., 1984, № 3, էջ 58-66, Տ. Մկրտ-
չյան, Գլաձորի համալսարանի տեղորոշման նոր վարկած, Երևան, 2016 և այլն։ 

ԱՌԱՋԱԲԱՆ 

ջանում գլաձորյան թեմաներով որոշ հրապարակումներ նաև մենք ենք 
կատարել2։ 

Հարկ է նշել, որ չնայած ժամանակին վայելած այդքան մեջ հռչակին ու 
թողած ձեռագրական հարուստ ժառանգությանը` Աղբերց վանքի կամ Գլա-
ձորի համալսարանի գտնվելու ստույգ տեղը մինչ օրս անհայտ է։ Այդ առն-
չությամբ արված ենթադրություններից ոչ մեկն առայժմ չի հաստատվել։ 

Տեղորոշումից բացի` կան նաև Գլաձորի պատմությանը և մշակու-
թային ժառանգությանը վերաբերող չպարզաբանված և գիտական հե-
տաքրքրություն ներկայացնող այլ հարցեր ևս։ Սույն աշխատությամբ 
մենք հիմնականում անդրադառնում ենք Գլաձորի պատմության այն 
հարցերին, որոնք նախկինում կա՛մ ընդհանրապես չեն ներկայացվել, կա՛մ 
քննվել են մասամբ և հպանցիկ։  

Առաջին հերթին, մենք ի մի ենք բերել Աղբերց վանք-Գլաձորի մասին 
ցայժմ հայտնի պատմատեղագրական բոլոր տվյալները՝ սկզբնաղբյուր-
ների վկայությունները պարունակող համապատասխան աղյուսակի մի-
ջոցով։ Այն թույլ է տալիս տեսնել, թե ո՞ր թվականներին և ի՞նչ անուննե-
րով է հիշատակվում վանքը՝ Աղբերց վանք կամ Գլաձոր (կամ երկուսը 
միասին), որո՞նք են այստեղ հիշատակվող եկեղեցիները և սրբություննե-
րը, ինչպիսի՞ լրացուցիչ բնութագրումներ են տրվում վանքին ու կրթարա-
նին և այլն։ Աղյուսակի տվյալների համադրումն ու վերլուծությունն ամ-
փոփվում են եզրահանգումների 18 ենթակետերում, որոնք կարող են օգ-
տակար լինել Գլաձորի տեղորոշման ուղղությամբ տարվելիք աշխա-
տանքներում։ Ի դեպ, բերված տվյալներն ու դրանց քննությունն այլևս 
տեղ չեն թողնում Գլաձորը Թանատի (Թանահատի) վանքի հետ նույնաց-
նելու բավականին տարածված տեսակետի համար։ 

Երկրորդ նորությունը՝ Գլաձորի և Վայոց ձորի մյուս երեք նշանավոր 

2 Կ. Մաթևոսյան, Պատմահնագիտական դիտարկումներ (Արուճ, Հավուց թառ, Անի, 
Աղթամար, Վայոց ձոր), Երևան, 2020, էջ 101-123, նույնի՝ Գլաձորի 1323 թ. Ավետա-
րանը և Եսայի Նչեցու հիշատակարանը, «Հուշարձան», 2023, № 20, էջ 9-23, նույնի՝ 
Գլաձորի համալսարանի ուսուցիչները և սաները, «Բանբեր Մատենադարանի», № 
36, 2023, էջ 5-33, նույնի՝ Աղբերց վանք-Գլաձորի մասին պատմական և տեղագրա-
կան վկայութիւնների քննութիւն, «Հայկազեան հայագիտական հանդէս», Պեյրութ, 
2024, № 44/1, էջ 193-212, նույնի՝ Սյունյաց մետրոպոլիտ Ստեփանոս Օրբելյանի և 
Գլաձորի համալսարանի րաբունապետ Եսայի Նչեցու նամակագրությունը (1303 թ.), 
«Բանբեր Մատենադարանի», № 37, 2024, էջ 201-218։ 

վանական և ուսումնական կենտրոնների՝ Վերին Նորավանքի, Հերմոնի 
վանքի և եպիսկոպոսանիստ Նորավանքի առնչությունների հարցն է։ Ա-
ռաջին երկուսի դպրոցները համարվել են Գլաձորից ծագած ուսումնա-
կան կենտրոններ, սակայն փաստերը ցույց են տալիս, որ Օրբելյանների 
հովանու ներքո գործող Վերին Նորավանքի դպրոցը՝ Դավիթ րաբունա-
պետի գլխավորությամբ, ձևավորվել է դեռ 1290-ական թվականներին՝ 
հետագայում գործունեություն ծավալելով Գլաձորի համալսարանի հետ 
սերտ համագործակցությամբ։ Նույնպիսի անմիջական կապեր են եղել 
Հերմոնի վանքի հետ՝ մինչ համալսարանի այնտեղ տեղափոխվելը։ Այս 
երկու կենտրոններում էլ ստեղծվել են բազմաթիվ ձեռագրեր, որոնց հի-
շատակարաններում առկա են նաև Գլաձորին ու գլաձորցիներին վերա-
բերող տվյալներ։ Իսկ եպիսկոպոսանիստ Նորավանքում գահակալած ա-
ռաջին երեք մետրոպոլիտները՝ Ստեփանոս Օրբելյան, Հովհաննես Օրբել, 
Ստեփանոս Տարսայիճ, ինչպես նաև այստեղ բնակված՝ Օրբելյանների 
տան ճարտարապետ Մոմիկը, եղել են Գլաձորի համալսարանի շրջանա-
վարտներ։ 

Աշխատության մեջ ներկայացվում են Գլաձորի պատմության որոշ 
դրվագներ, ինչպես օրինակ՝ Եսայի Նչեցու և Ստեփանոս Օրբելյանի նա-
մակագրությունը (1303 թ.), որը պահպանվել է վերջինիս պատվերով Նչե-
ցու գրած՝ Եզեկիելի մարգարեության մեկնության վերջում։ Պարզվում է, 
որ այդ երկի՝ մեզ հասած հնագույն ընդօրինակությունը կատարվել է Հով-
հաննես Երզնկացի Ծործորեցու ձեռքով և հենց Ստեփանոս Օրբելյանի 
պատվերով (Մեսրոպ Մաշտոցի անվ. Մատենադարան, այսուհետև՝ ՄՄ 
2511)։ Առանձին վերլուծության է ենթարկվում Գլաձորի 1323 թ. Ավետարա-
նը (ՄՄ 6289) և նրա մեջ՝ Եսայի Նչեցու հիշատակարանը, ինչպես նաև մի 
մանրանկար, որտեղ պատկերված են Գլաձորի երկու րաբունապետները։ 

Բաժիններից մեկը վերաբերում է Գլաձորի՝ այսպես կոչված «առօրե-
ականության պատմությանը», որն այստեղ բնակված, աշխատած, ուսա-
նած մարդկանց կյանքի, կենցաղի, հարաբերությունների մասին որոշ 
նյութերի ամփոփումն է։ Դրանք հնարավոր է քաղել գլաձորյան մատյան-
ների ու հիշատակարանների էջերից, նաև՝ որոշ մանրանկարներից։ 

 Առանձին հետաքրքրություն է ներկայացնում 1320-ական թվական-
ներին ստեղծված մի խմբանկար, որի վերին մասում պատկերված է Ե-
սայի Նչեցին, նրանից ներքև՝ ուղղահայաց երկու շարքով՝ Գլաձորի հա-
մալսարանի ուսուցիչներն ու սաները, իսկ կենտրոնում՝ գրակալին 

դրված գիրք ընթերցող մի սան։ Նկարի ներքևում նկարչի՝ Թորոս Սար-
կավագի3 պատկերն է (ընդհանուր՝ 44 անձ)։ Այս մանրանկարը, որը հա-
վանաբար ներկայացնում է Գլաձորում ատենախոսության ներկայացման 
մի տեսարան, բացառիկ արժեք ունի թե՛ որպես գեղարվեստական ստեղ-
ծագործություն, թե՛ իբրև պատմական վավերագիր։ 

Աշխատությունն ավարտվում է Գլաձորի ուսուցիչների և սաների ան-
վանացանկով, որը կազմվել է հիմնականում հիշատակարանային նյութի 
հիման վրա, սակավ դեպքերում լրացուցիչ տվյալներ են ներառվել նաև 
այլ աղբյուրներից։ Գլաձորցիների անվանացանկը՝ յուրաքանչյուրի մա-
սին համառոտ տեղեկություններով և հիմնական աղբյուրների նշումով, 
ընդգրկում է 73 անուն։ 

Այսպիսով, մեր այս աշխատությունը կարելի է համարել Գլաձորի 
պատմության և մշակութային ժառանգության ուսումնասիրության բնա-
գավառում հայագիտության մեջ կատարված ևս մի քայլ։ Սակայն զուտ 
հետազոտական, գիտական նպատակներից բացի՝ այս հրատարակու-
թյամբ ցանկանում ենք թարմացնել հետաքրքրությունը Գլաձորի նկատ-
մամբ և նրա տեղի հայտնաբերման ուղղությամբ որոնումներին նոր լիցք 
հաղորդել։ 

2024 թ. ամռանը նաև մեր առաջարկությամբ, «Պատմամշակութային 
ժառանգության գիտահետազոտական կենտրոն» ՊՈԱԿ-ի նախաձեռնու-
թյամբ, մաքրման աշխատանքներ ու նախնական պեղումներ են կատար-
վել Հերմոնի վանքում (ղեկավար՝ Մերի Սաֆարյան), մի բան, որ նախկի-
նում երբեք չի արվել։ Մեր համոզմամբ Գլաձորն այս վայրից շատ հեռու 
չի եղել (այդ մասին առկա տվյալները բերվում են ուսումնասիրության 
մեջ), և ինչպես վերը նշվեց, 1338-ին համալսարանը հենց այստեղ է հաս-
տատվել։ Լիահույս ենք, որ սա այն ճանապարհի սկիզբն է, որն ավարտ-
վելու է Գլաձորի ստույգ տեղորոշմամբ։  

3 Քանի որ հիշատակարաններում այս շնորհալի նկարիչն իրեն կոչում է «Թորոս 
սարկաւագ», թերևս տարբերվելու համար Գլաձորի հայտնի նկարիչ Թորոս Տարո-
նացուց, մենք «Սարկավագը» գրում ենք մեծատառով, որպես նրա մականուն։ 

Հայոց վանքերի և մշակույթի պատմության մի ուշագրավ շրջափուլ 
կապվում է Վայոց ձոր գավառի հետ՝ ընդգրկելով 13-րդ դարի վերջը և 
14-րդ դարի առաջին կեսը։ Դա մի շրջան էր, երբ մոնղոլական բռնակա-
լության ներքո գտնվող ողջ երկրում ծանր ու անկայուն վիճակ էր, և եկե-
ղեցաշինական քիչ աշխատանքներ էին կատարվում, իսկ այս համեմա-
տաբար փոքր գավառում դրանք աննախադեպ զարգացում են ապրել՝
հատկապես Թանատում (Թանահատ), Նորավանքում, Արատեսում, Եղե-
գիսում և այլ վայրերում։ Միաժամանակ, այստեղ ծնունդ են առել համա-
հայկական նշանակություն ունեցող ուսումնական կենտրոններ՝ ինչպես
Գլաձորի համալսարանը, որը գործել է Աղբերց վանքում՝ 1282-1338 թթ.,
դրան զուգահեռ ծաղկում ապրած Վերին Նորավանքի դպրոցը և Գլաձո-
րին հաջորդած Հերմոնի վանքի համալսարանը։

Ո՞րն էր այս երևույթի պատճառը։ Առաջին հերթին՝ Սյունիքի և Վայոց 
ձորի բարվոք վիճակն այս շրջանում, որն ապահովվել էր Օրբելյան և 
Խաղբակյան (Պռոշյան) իշխանական տների գործունեությամբ։ Հայտնի է, 
որ նրանք կարողացան մոնղոլ նվաճողների հետ համաձայնության գալ 
և նրանց գերակայությունն ընդունելով՝ հարկ վճարելով ու զինվորական 
ծառայություն մատուցելով (նրանց արշավանքներին մասնակցելով), ոչ 
միայն պահպանեցին, այլև ավելի ամրապնդեցին իրենց իշխանությունը։  

Հիշյալ իրադարձություններին ժամանակակից Սյունյաց մետրոպո-
լիտ և պատմիչ Ստեփանոս Օրբելյանը պատկերավոր ոճով ներկայացրել 
է այս երևույթը. երբ ամեն կողմում պատերազմներ ու ավերածություններ 
էին, Վայոց ձորը նմանվել էր խաղաղության կղզյակի, փրկության տա-
պանի, ինչպիսին մի ժամանակ եղել է Նոյի տապանը։ Օրբելյան իշխանե-
րի կառավարման ու նրանց տիրույթների մասին պատմիչը գրում է. «Եվ 
այսպես նրանք ապրում էին հաշտ ու նահանգը կառավարում էին շքեղա-

ԱՂԲԵՐՑ ՎԱՆՔԸ ԵՎ ԳԼԱՁՈՐԻ  
ՀԱՄԱԼՍԱՐԱՆԸ  

(պատմական համառոտ ակնարկ)

շուք արժանապատվությամբ` աշխարհակալների և մեծամեծների կողմից 
պատվի ու փառքի արժանանալով: Երկիրը պահում էին խաղաղ, վանքե-
րը` շեն: Եվ քանի որ այս ժամանակներում աշխարհն ավերված ու ապա-
կանված էր, վանքերը` խափանված պաշտամունքային արարողություն-
ներից, մարդիկ ամեն տեղից դիմում էին դեպի Էլիկումի տերությունը` 
այստեղ տեղավորվելով ու հանգիստ գտնելով, ինչպես որ Աղվանքի կա-
թողիկոս Տեր Ստեփանոսն էլ եկավ, բնակվեց նույն Էլիկումի եղբայր Տեր 
Ստեփանոսի մոտ: Այսպես էլ ուրիշ շատ եպիսկոպոսներ, վարդապետներ 
ու ազնվական մարդիկ եկան: Եվ կարելի էր տեսնել այս տունը Աստծո 
շնորհիվ Նոյյան տապանի նման, աշխարհակործան ալիքների մեջ, 
որը Տեր Աստված, սուրբ Աստվածածնի ու բոլոր սրբերի բարեխոսությամբ 
թող անսասան պահի մինչև աշխարհի վերջը»4: 

Հայտնի է, որ իշխան Սմբատ Օրբելյանը Սյունյաց իշխանության հա-
մար հատուկ «ինջուական» (արքունական) կարգավիճակ ստանալու 
նպատակով երկու անգամ՝ 1251 և 1256 թթ. եղել է մոնղոլական աշխար-
հակալության մայրաքաղաք Կարակորումում՝ Մանգու խանի (1251-1259) 
մոտ։ Այս քայլի շնորհիվ Օրբելյաններն ազատվեցին Վրաց թագավորու-
թյունից և իրենց նախկին գերակա Զաքարյաններից (Իվանե Զաքարյանի 
որդի Ավագի տնից) ունեցած կախվածությունից5։ Ռազմական ու դիվա-
նագիտական հաջողություններով եղբորը ոչնչով չզիջեց նրան հաջոր-
դած Տարսայիճը, որն ավելի ընդարձակեց իշխանության սահմանները։ 
Վերջինիս տասնամյա իշխանությամբ հաջորդեց որդին՝ Էլիկում Բ-ը 
(մահ. 1300 թ.), իսկ նրանից հետո երկարատև ու ծաղկուն կառավարման 
շրջան ունեցավ նրա որդին՝ Բուրթել Մեծը (1300-1348)։ Ահա այս ժամա-
նակաշրջանն է, որ Սյունիքի պատմության մեջ նշանավորվեց նաև որպես 
շինարարական, գիտակրթական և մշակութային մեծ վերելքի շրջան։ 

Մոնղոլների հետ հարաբերություններում նույնպիսի շրջահայացու-
թյուն են ցուցաբերել նաև Խաղբակյանները, որոնց հռչակավոր ներկա-
յացուցիչն էր Վասակի որդի իշխան Պռոշը (1223 - 1284): Նրա անունով է 
Արցախից ծագած այս տոհմը հաճախ կոչվում Պռոշյան։ Նրանց տիրույթ-
ները գտնվում էին նաև Կոտայքում, որտեղ հովանավորում էին Կեչառիսի 

4 Ստեփանոս Օրբելյան, Սյունիքի պատմություն, թարգմանությունը, ներածությունը 
և ծանոթագրությունները՝ Ա. Ա. Աբրահամյանի, Երևան, 1986, էջ 342։ Այս և հաջորդ 
մեջբերումներում ընդգծումները մերն են - Կ. Մ.։ 

5 Հայոց պատմություն, հ. II, գիրք երկրորդ, Երևան, 2014, էջ 294-295։ 

վանքն ու Այրիվանքը (Պռոշ իշխանը հուղարկավորվել է Կեչառիսում)։  
Հարկ է նշել, որ Վայոց ձորում Խաղբակյան և Օրբելյան իշխանական 

տներին պատկանող բնակավայրերն ու վանքերն այսօրվա ընկալմամբ 
սահման չեն ունեցել, այսինքն խառն դասավորությամբ էին։ Գավառի ա-
մեն մի բնակավայր՝ բերդ, գյուղ կամ վանք, ունեցել է իր բնական հողա-
տարածքների սահմանը, որով հանդերձ պատկանել է այս կամ այն տոհ-
մին։ Այս առումով բնութագրական է Գարեգին Հովսեփյանի կարծիքը, ո-
րը Խաղբակյանների մասին իր հիմնարար հետազոտության մեջ գրում է. 
«Ամփոփելով մեր ուսումնասիրութիւնը Խաղբակեանների իշխանութեան 
սահմանների մասին, տեսնում ենք, որ նա մի ամբողջութիւն չէր կազմում, 
այլ բաղկացած էր մի քանի մեծ ու փոքր մասերից»6։ Այս երկու տոհմերի 
մրցակցությունն արտահայտվել է եկեղեցական-վարչական ասպարե-
զում, երբ Խաղբակյան Պռոշ իշխանի նախաձեռնությամբ փորձ արվեց 
Օրբելյանների ազդեցության ոլորտում գտնվող Տաթևի ու Նորավանքի ե-
պիսկոպոսական աթոռներից բացի ստեղծել մեկ այլ աթոռ իրենց տիրույթ 
Երնջակում՝ Հովհաննես եպիսկոպոսի գլխավորությամբ։ Սակայն Նորա-
վանքի ու Տաթևի եպիսկոպոսների և Տարսայիճ Օրբելյանի գործուն մի-
ջամտությամբ 1268-ին այդ ձեռնարկը խափանվեց7։ Դրանից հետո ա-
ռանձնապես սուր հակադրումներ չեն եղել։ Այնուամենայնիվ, Օրբելյան և 
Խաղբակյան իշխանների մրցակցության մեկ այլ դրվագ կարելի է նշմա-
րել կրթամշակութային դաշտում, որը երևում է նաև Գլաձորի համալսա-
րանի պատմությունից։  

Ինչպես վերևում նշվեց, Գլաձորի համալսարանը հիմնվել է Մշո Առա-
քելոց վանքից Սյունիք եկած հոգևորականների միջոցով։ Ներսես Մշեցին 
Առաքելոց վանքի դպրոցը գլխավորում էր 1271 թվականից՝ իր ուսուցիչ 
Վարդան Արևելցու մահից հետո (որի դպրոցը Խոր Վիրապի վանքում էր)։ 
Այստեղ տեսնելով, որ շրջակա մահմեդական ցեղերի ճնշումներն ան-
հնար են դարձնում դպրոցի կանոնավոր գործունեությունը՝ Ներսես Մշե-
ցին ուսուցիչների ու աշակերտների հետ 1281 թ. թողնում է Առաքելոց 
վանքը և անցնում Քաջբերունիք գավառ, սակայն այնտեղ ևս ապահովու-
թյուն չգտնելով՝ 1282 թ. գալիս է Վայոց ձոր և կեցության ու գործունեու-

6 Գ. Յովսէփեան, նշվ. աշխ., էջ 34։ 
7 Աբրահամ եպս. Մկրտչյան, Սյունյաց մետրոպոլիտական աթոռը Օրբելյանների իշ-

խանության ժամանակաշրջանում, Երևան, 2013, էջ 62-63։ 

թյան վայրի համար դիմում Խաղբակյան իշխան Պռոշին։ Այս մասին հս-
տակ պատմական վկայություն չկա, սակայն ուսումնասիրողները նման 
եզրահանգման են եկել ելնելով այն փաստից, որ գլաձորյան հիշատա-
կարաններում կրթարանի տեղի մասին նշվում է, թե այն գտնվում էր 
Խաղբակյաններին պատկանող տարածքում։  

Ամենայն հավանականությամբ (նկատի ունենալով թվականը), հենց 
Պռոշն էլ Ներսես Մշեցուն հատկացնում է գավառի փոքր վանքերից մեկը, 
որը հիշատակարաններում անվանվում է Աղբերց վանք, և որի գլխավոր 
եկեղեցին կոչվել է Ս. Ստեփանոս Նախավկա։ Վանքը կամ մենաստանը 
հետագայում ավելի հայտնի է դառնում Գլաձոր անունով։ Պռոշ իշխանի 
վերաբերյալ ավելացնենք, որ նրա՝ ռազմականի հետ միասին նաև եկե-
ղեցանպաստ գործունեության մասին ակնարկում է վերջինիս տոհմակից 
Խաչատուր վարդապետ Կեչառեցին՝ «Վասն աւերման Տանս Արևելեան» 
քերթվածքում, գրելով՝ 

«Զպարոն Պռօշըն՝ զարդ հեծելի, 
Որ զԵրկաթի դուռն առնէր փոշի. 
Աջու բազուկ էր Նոր Սիոնի, 
Հիմըն հաստատ Հայոց հավատի»8: 
Գլաձորի՝ Խաղբակյաններին պատկանելու մասին հատկանշական է 

Առաքել Հաղբատեցու 1328 թ. հիշատակարանը, որտեղ նշելով գրչության 
վայրը՝ «... յոր կոչի Աղբերց վանք, ի վանս Գլաձոր, ընդ հովանեաւ Սուրբ 
Նախավկային» այնուհետև մեծարանքով նշում է՝ «Խաղբակեանցն Պռօ-
շայ և իւրոցն, որք են ժառանգ հայրենի տանն իւրեանց» և ավելացնում՝ 
«որք են տէր և իշխեցող սուրբ մենաստանիս և տանս դպրոցական 
ժողովելոց»9։ Ուշագրավ է նաև գրիչ Հունանի 1334 թ. հիշատակարանը. 
«...ի յիշխանութեան և տէրութեան համօրէն գաւառացս մեծ իշխա-
նիս Բուրթելի, և որդոց նորին՝ Պէշգենի և Իւանէի, իսկ ի տեղւոյս տէ-
րութեան՝ թոռանց մեծին Պռոշայ՝ Ամիր Հասանայ և Ջումայի»10։ Այ-
սինքն, գավառների ընդհանրական տերն Օրբելյաններն էին՝ Բուրթելն ու 

8 Խաչատուր Կեչառեցի, Տաղեր, աշխատասիրությամբ Ա. Դոլուխանյանի, Երևան, 
1988, էջ 19։ «Երկաթի դուռն» կոչվածը՝ Դերբենդն է, «Նոր Սիոնը»՝ եկեղեցու ընդ-
հանրական անվանումներից մեկը։ 

9 Հայերեն ձեռագրերի հիշատակարաններ, ԺԴ դար, կազմողներ՝ Լ. Խաչիկյան, Ա. 
Մաթևոսյան, Ա. Ղազարոսյան, մասն Բ, Երևան, 2020, էջ 28-29։ Այսուհետև՝ ԺԴ, Բ։ 

10 Նույն տեղում, էջ 179։ 

իր զավակները, բայց բուն վանքի (տեղի) տերություն-իշխանությունը 
պատկանում էր Պռոշյաններին՝ Պռոշ իշխանի թոռներին։  

1284 թ. Ներսես Մշեցին Աղբերց վանքում կնքում է մահկանացուն, և 
նրան փոխարինում է իր երիտասարդ աշակերտներից Եսայի Նչեցին, որն 
էլ համալսարանի րաբունապետությունը վարում է մինչև կյանքի վերջը՝ 
1338 թ.։ Նրա օրոք Գլաձորի համալսարանը բուռն ծաղկում է ապրում։ 
Րաբունապետը կարողանում է լավ հարաբերություններ հաստատել նաև 
Օրբելյանների հետ (այս մասին կնշվի ստորև՝ Նչեցու պատվիրած 1323 թ. 
Ավետարանին նվիրված բաժնում)։ Հատկանշական է, որ Գլաձոր ուսա-
նելու էին գալիս ոչ միայն Մեծ Հայքի տարբեր շրջաններից, այլև Կիլիկյան 
Հայաստանից։  

Ձեռագրերում տասնյակ ու տասնյակ հիշատակություններ ունեցող Ե-
սայի Նչեցու անունը պահպանվել է միայն մեկ վիմագրում։ Օրբելյանների 
կամ Վարդենյաց (Սելիմի) քարավանատան արձանագրության մեջ՝ այն 
կառուցող իշխան Չեսար Օրբելյանը նշում է, որ այդ հաստատության 
(«հոգետուն)» հիմնումն ու բացումը կատարվել է Եսայի Նչեցու օրհնու-
թյամբ՝ «Սկիզբն տանս՝ րաբունապետին Եսաո, և կատարումն՝ ա-
ղաւթիւք նորա, ի թվիս ՉՁԱ (1332)»11։  

Եսայի Նչեցուց հետո նոր րաբունապետ Տիրատուր Կիլիկեցին հա-
մալսարանը տեղափոխում է Օրբելյան իշխանների հովանավորությամբ 
գործող, նույն գավառում գտնվող Հերմոնի վանքը (համալսարանն այս-
տեղ է մնում մինչև 1356 թ.՝ Տիրատուր Կիլիկեցու մահը)։ 

Հայտնի է, որ Ներսես Մշեցու ժամանակ, այսինքն՝ 1282-1284 թթ., Գլա-
ձորում է ուսանել Սյունյաց ապագա մետրոպոլիտ Ստեփանոս Օրբելյանը 
(մահ. 1303 թ.)։ Նորավանքում 1297-ին ավարտած իր «Պատմություն նա-
հանգին Սիսական» կոթողային աշխատության մեջ նա այդ մասին նշում 
է շատ հակիրճ՝ «վարժեցայ ի կրթարանի աստուածեղէն տառից… առի 
հրաման յաստուածազգեաց և յաշխարհալոյս րաբունապետէն Ներսիսէ. 
և տհաս խակութեամբ նստայ յաթոռ վարդապետական»12։ Թե ինչու Ստե-
փանոս Օրբելյանն իր հանգամանալից «Պատմության» մեջ որևէ տեղ չի 

11 Դիվան հայ վիմագրության, պրակ III, Վայոց Ձոր, Եղեգնաձորի և Ազիզբեկովի շր-
ջաններ, կազմող՝ Ս. Բարխուդարյան, Երևան, 1967, էջ 178, այսուհետև՝ Դիվան, III։ 

12 Ստեփաննոս Օրբէլեան, Պատմութիւն նահանգին Սիսական, Տփղիս, 1910, էջ 478։ 

նշում Աղբերց վանք կամ Գլաձոր անունները, մնում է անհասկանալի։ Այ-
նուամենայնիվ, հայտնի է, որ 1303 թ. Ստեփանոս Օրբելյանը Եսայի Նչե-
ցուն պատվիրել է Եզեկիելի մարգարեության մասին մեկնողական մի երկ 
գրել, որն ավարտելով րաբունապետը նախ վերջաբանում, ապա և ա-
ռանձին թղթով, մեծարական արտահայտություններով դիմում է պատ-
վիրատուին, իսկ նա էլ շնորհակալական գրությամբ («Պատասխանի 
շնորհակալութեան տեառն Ստեփաննոսի առ վարդապետն յԵսայեայ») 
փոխադարձաբար փառաբանում է Գլաձորի րաբունապետին՝ նամակի 
սկզբում նրան կոչելով «Յիսուսական համալսարանացն պետ և ձիր ի-
մաստից …»13։ 

Գլաձորի համալսարանը, Խաղբակյան իշխաններից բացի, հովանա-
վորել են նաև Օրբելյանները։ Գլաձորում են ուսանել Ստեփանոս Օրբե-
լյանին հաջորդած Սյունյաց մետրոպոլիտները՝ Հովհաննես Օրբելը (աթո-
ռակալել է մինչև 1324 թ.) և Ստեփանոս Տարսայիճը (աթոռակալել է մինչև 
1331 թ.), որոնք նաև մեծապես նպաստել են համալսարանի գործունեու-
թյանը։ Սակայն հետաքրքրական է, որ 13-րդ դարի վերջերից (1290-ական 
թթ.) Օրբելյանները բարձր տիպի հոգևոր դպրոց են հիմնել նաև իրենց 
պատկանող վանքերից մեկում՝ Վերին Նորավանքում։ Այս գործում նրանք 
ներգրավել են հեղինակավոր Դավիթ վարդապետին, որը Ներսես Մշեցու 
հետ Մշո Առաքելոց վանքից Վայոց ձոր եկած վարդապետներից էր։  

Այն հանգամանքը, որ Գլաձորի համալսարանն աջակցություն է ստա-
ցել Օրբելյաններից, խոստովանում է նաև Եսայի Նչեցին 1323 թ. իր ստա-
ցած Ավետարանի (ՄՄ 6289) հիշատակարանում, որտեղ նշում է Օրբելյան 
գահերեց իշխան Բուրթելին ու նրա ընտանիքի անդամներին՝ գովաբա-
նելով նրանց եկեղեցանպաստ գործունեությունը, որից հետո ներկայաց-
նում է իր և համալսարանի սաների նկատմամբ Օրբելյանների հովանա-
վորչական վերաբերմունքը. «…և մեք մեր աշակերտաւք բազում և ան-
թիւ գութս բարեաց գտաք ի սոցանէ, որ զաւտարութիւնս մեր ժողովե-
ցին, և ընկալան զմեզ ոչ իբրև զաւտար, այլ իբրև յինքեանց հարազատ 
ծնեալ մանկունս, գթով և սիրով զմեր ստահակութիւնս ընկալան»14։ Ու-
շագրավ է, որ Եսայի Նչեցին նաև նշում է, թե այդ շքեղ Ավետարանը (այն 

13 Գ. Յովսէփեան, նշվ. աշխ., էջ 401։ 
14 Հայերեն ձեռագրերի հիշատակարաններ, ԺԴ դար, կազմողներ՝ Լ. Խաչիկյան, Ա. 

Մաթևոսյան, Ա. Ղազարոսյան, մասն Ա, Երևան, 2018, էջ 457։ Այսուհետև՝ ԺԴ, Ա, էջ 
457-458։

նկարազարդել էր շնորհալի Թորոս Տարոնացին) գրչությունից հետո ըն-
ծայել է Հերմոնի վանքին15։ Հիշատակարանից պարզ է դառնում, որ այդ 
ժամանակ արդեն համալսարանի հովանավորությունն աստիճանաբար 
անցնում էր Օրբելյաններին։ Ի վերջո, ինչպես վերը նշեցինք, Եսայի Նչե-
ցու մահից հետո համալսարանը Խաղբակյանների տիրույթում գտնվող 
Գլաձորից տեղափոխվում է Օրբելյանների տարածք՝ նրանց հովանավո-
րած Հերմոնի վանք։  

Քանի որ ժամանակակիցների կողմից «երկրորդ Աթենք» պատվանու-
նը ստացած Գլաձորի համալսարանի ուսումնական գործունեությանը վե-
րաբերող նյութերը հիմնականում ուսումնասիրված են, մենք այստեղ մի-
այն շատ համառոտ մի քանի արձանագրում կանենք։ Գլաձորում կար և՛ 
քահանայական, և՛ վարդապետական լսարան, այստեղից էլ` համալսարան 
անվանումը: Վարդապետական ծրագիրն ընդգրկում էր հոգևոր և աշխար-
հիկ կրթությանը վերաբերող առարկաների մի ամբողջ համակարգ: Ուսա-
նողները պարտավոր էին ուսումնառության 7–8 տարիների ընթացքում, ա-
ստվածաբանություն սովորելուց բացի, տիրապետել «արտաքին», այ-
սինքն` աշխարհիկ գիտություններին և արվեստներին: Դրանք կոչվում էին 
«ազատ արվեստներ» կամ գիտություններ և թվով յոթն էին: Առաջին երեքը` 
քերականությունը, ճարտասանությունը և տրամաբանությունը, կազմում 
էին եռյակ, մյուս չորսը` թվաբանությունը, երաժշտության տեսությունը, ե-
րկրաչափությունը և աստղաբաշխությունը՝ քառյակ գիտությունները16:  

Ուսումնառության շրջանն ավարտելուց հետո Գլաձորի համալսարա-
նի շրջանավարտը հանդես էր գալիս հրապարակային ատենախոսու-
թյամբ, որից հետո նրան շնորհվում էր վարդապետական աստիճան՝ րա-
բունապետության կողմից ղեկավարվող ու անցկացվող հանդիսավոր ա-
րարողությամբ: Հայտնի է, որ Գլաձորի համալսարանի 360 շրջանավար-
տի Եսայի Նչեցին է վարդապետական աստիճան շնորհել17։  

15 Հիշատակարանի այդ հատվածը, որտեղ նշված է՝ «...ընձայեցի զսա Հերմոնի վա-
նաց սուրբ Գրիգորիս», հետագայում ջնջվել էր և մենք այն վերականգնել ենք վեր-
ջերս (ՄՄ 6289, էջ 283բ)։ 

16 Այս մասին հանգամանորեն տե՛ս Ա. Մաթևոսյան, Գլաձորի համալսարանի ուսում-
նական ծրագիրը, էջ 46-55։ 

17 Ղ. Ալիշան, նշվ. աշխ., էջ 23, Գ. Յովսէփեան, նշվ. աշխ, էջ 256, Ա. Մովսիսյան, 
Ուրվագծեր հայ դպրոցի և մանկավարժության պատմության, Երևան, 1958, էջ 175։ 

Գլաձորի համալսարանի գործունեությունը՝ սկզբից մինչև վերջ, 
կապված է եղել ձեռագիր մատյանների ստեղծման՝ գրչության գործի 
հետ։ Գլաձորում գրված և մեզ հասած մատյանների թիվը գերազանցում 
է հինգ տասնյակը18։ Գրչության արվեստն այստեղ առաջնահերթություն է 
եղել. գրչությամբ են զբաղվել րաբունապետից սկսած մինչև նորուսում 
դպիր։ Գրչությանը զուգահեռ վերելք է ապրել նաև մանրանկարչության 
արվեստը։ Այստեղ ուսանած և ստեղծագործող արվեստագետներ Պողոս 
Կիլիկեցին, Թորոս Տարոնացին, Մոմիկը, Թորոս Սարկավագը, Ավագը, ը-
նդհանրացնելով տեղական և կիլիկյան հայ մանրանկարչության հա-
րուստ փորձը (վերջինը այստեղ էր հասնում Կիլիկիայից բերված նկարա-
զարդ մատյանների, ինչպես նաև այնտեղից եկած գրիչ-ծաղկողների մի-
ջոցով), կարողացան հասնել նոր որակի և մեծ ներդրում ունեցան Մեծ 
Հայքի գրքարվեստի զարգացման գործում: Այս հեղինակներից Մոմիկը 
նաև շնորհալի ճարտարապետ ու քանդակագործ էր, իսկ Թորոս Տարո-
նացուց հայտնի է շուրջ երկու տասնյակ նկարազարդ մատյան, որոնք գր-
քարվեստի փայլուն նմուշներ են։ 

Հայագիտության չլուծված խնդիրներից է այն, որ ժամանակին այդքան 
մեծ հռչակ վայելած Գլաձորի համալսարանի կամ Աղբերց վանքի գտնվելու 
ստույգ վայրն առայժմ անհայտ է, թեև այդ մասին եղել են տարբեր ենթադ-
րություններ։ Ուսումնասիրողների մի մասն այն նույնացրել է Վայոց ձորի 
Թանատի կամ Թանահատի վանքի հետ (Աշոտ Աբրահամյան, Իգիթ Ղա-
րիբյան), Եղեգիսից հյուսիս գտնվող Ճգնավորի քար (Գյոլում բուլաղ) կոչ-
վող ավերակ վանքի հետ (Գրիգոր Գրիգորյան), Հերմոնի վանքից հյուսիս-
արևմուտք գտնվող Քարեվանի հետ (Տիգրան Մկրտչյան)։ Սակայն վերագ-
րումներից ոչ մեկն անհրաժեշտ փաստերով չի հաստատվել։ 

Գլաձորի տեղին թերևս առաջինն անդրադարձած Ղևոնդ Ալիշանն ի-
րեն հայտնի տվյալների հիման վրա հետևյալ դիտարկումն է կատարել. 
«ի բանից առաջնոցն և ի լռութենէ յետնոց՝ երեւի ի զանխուլ ուրեք ջրա-
բուղխ վայրի լինել և ի բարձու, և ի հարկէ ցուրտ ի ձմերանի»19։ Նա նկա-
տի ունի, որ Աղբերց վանքի անունը սկզբնաղբյուրներում չի պահպանվել 

18 Այս մասին տե՛ս Ա. Ղազարոսյան, Գլաձորի համալսարանում ընդօրինակված ձե-
ռագրեր, «Էջմիածին», 1984, ԺԱ-ԺԲ, էջ 56-59։ 

19 Ղ. Ալիշան, նշվ. աշխ., էջ 135։ 

ոչ համալսարանի այստեղ հաստատվելուց առաջ, ոչ էլ այստեղից հեռա-
նալուց հետո, որից ենթադրում է, թե «անխուլ», այսինքն՝ անհայտ, ան-
լուր, առանձնացած մի տեղում էր։ Նաև այն կոչում է «ջրաբուղխ վայր», 
որը հենց Աբղերց վանք անվան ստուգաբանությունն է՝ «աղբյուր» բառից, 
ըստ որի՝ տեղանունը մեկնաբանվում է որպես «Աղբյուրների վանք»։ Աղ-
բերց վանք անվան հավանաբար «աղբյուր» բառից ծագելու առնչությամբ 
հետաքրքրական է Մկրտիչ Թեղենացու 1302 թ. հիշատակարանի մի 
հատվածը՝ Եսայի Նչեցու մասին, որտեղ ասվում է՝ «Եւ զամենայն եկե-
ալսն առ ինքն յաստուածայինն ուղղէր ճանապարհ, աղբիւրաբար բխե-
լով զՀոգւոյն Սրբոյ վարդապետութիւնս ի լսելիս աշակերտելոցն»20։ 

Այնուամենայնիվ, չպետք է բացառել նաև Աղբերց վանք անվան բա-
ցատրության «Եղբայրների վանք» տարբերակը, քանի որ այդ շրջանում 
(և ավելի վաղ) որպես եղբայր բառի տարբերակ երբեմն կիրառվել է «աղ-
բայրը» կամ «աղբերը»21։ Այս առումով նշելի է վանքի անվան ամենաուշ 
հիշատակությունը՝ 1337 թ., Եփրեմ գրչի մոտ՝ «ի վանս Աղբեր...»22։ Ավե-
լացնենք, որ Սյունիքում առկա են «աղբյուր» կամ «աղբեր» արմատով այլ 
տեղանուններ, որոնցից միայն Ստեփանոս Օրբելյանի պատմության մեջ 
հիշատակվում են հետևյալները՝ Աղբերխաչ, Աղբերաձոր, Աղբերիս 
գյուղ23, իսկ մի վիմագրում՝ Աղբերկա հող24։  

Արդյո՞ք Սուրբ Ստեփանոսի անունով եկեղեցի ունեցող Աղբերց վան-
քը հնուց ի վեր այդ անունն ուներ, թե՞ Մշո Առաքելոց վանքից այստեղ ե-

20 ԺԴ, Ա, էջ 20։ 
21 Մի հատկանշական օրինակ Արցախից. Խադավանքի Հովհաննես եպիսկոպոսը ձե-

ռագիր մատյաններ ու խաչեր է հավաքում՝ հիմնելով յուրատիպ մատենադարան, 
նաև՝ այգիներ է նվիրում վանքին, ապա բոլորն ընծայում իր ավագ եղբորը՝ Հա-
սանին, և 1204 արձանագրության մեջ նշում. «ետու զվանքս իւր ամէն սահմանաւ 
իմ աւագ աղբաւրս Հասանայ...», վերջինս էլ իր հերթին գրում է՝ «...երբ իմ աղ-
բէրս զեկեղեցիս շինեաց ու զվանքս ինձ երետ...» (Դիվան հայ վիմագրության, Ար-
ցախ, պրակ V, կազմեց՝ Ս. Բարխուդարյան, Երևան, 1982, էջ 121-122)։ Այլ օրինակ-
ներ՝ Կիլիկյան Հայաստանից, տե՛ս Կ. Մաթևոսյան, Հեթում Պատմիչ Կոռիկոսցին և 
նրա ժամանակագրությունը, Երևան, 2011, էջ 44, 63, 71։ Այս շրջանում Եղբայրիկ 
անձնանվանը զուգահեռ տարածված էին նաև Աղբայրիկ, Աղբերիկ անունները։ 

22 ԺԴ, Բ, էջ 276։ 
23 Ստեփաննոս Օրբէլեան, էջ 559։ 
24 Դիվան, III, էջ 52։ Այս հանգամանքի վրա մեր ուշադրությունը հրավիրել է գրքի 

խմբագիր Արսեն Հարությունյանը։ 

կածներն այն այդպես կոչեցին, դժվար է ասել։ Համենայն դեպս, թվում է, 
որ հին, ավանդական անունն այդքան շուտ և հեշտությամբ իր տեղը չէր 
զիջի մեկ այլ՝ նոր անվան կամ մականվան, որն էր Գլաձորը։ Այն առաջին 
անգամ հիշատակվում է 1291թ. որպես Աղբերց վանքի մականուն՝ «ի մե-
նաստանս, որ կոչի Աղբերց վանք և մականուն՝ Գլաձոր...»25, բայց 
որը հետո տիրապետող է դառնում։ 

Գլաձորի հաջորդ խոշոր հետազոտողը՝ Գարեգին կաթողիկոս Հով-
սեփյանը, վանքի մասին հետևյալ կարծիքն է հայտնում՝ «Գլաձորը վանք 
չէր սովորական մտքով, ինչպէս Կեչառույքն էր, Գեղարդը և այլն, ուր 
նոյնպէս վարդապետներ կային և որոնք աշակերտներ ունեին, այլ գերա-
զանցորէն դպրոց։ Այստեղ գալիս էին միայն ուսանելու և կատարելագոր-
ծուելու համար»26։ Անշուշտ, այն նաև վանք էր։ Հիշատակարաններում 
Գլաձորը երկու տասնյակ անգամ կոչվում է վանք կամ մենաստան, որն 
ուներ իր եկեղեցին, հավանաբար նաև մատուռներ, բայց և՝ առանձին դպ-
րոցական շենք կամ «դպրատուն»։ Այս մասին ավելի հանգամանորեն 
կներկայացվի ստորև՝ սկզբնաղբյուրներում վկայված տեղեկությունների 
քննության մեջ։ 

Գլաձորի համալսարանի պատմությունը թեև Աղբերց վանքում ամ-
փոփվում է 1282-1338 թվականների միջակայքում՝ առաջին երկու տարին՝ 
Ներսես Մշեցու, այնուհետև՝ Եսայի Նչեցու գլխավորությամբ, սակայն այն 
շարունակություն է ունեցել, ինչպես նշեցինք, նախ փոխադրվելով Հեր-
մոնի վանք։ Սակայն սա ևս վերջը չէր։ Ձեռագրագետ Արտաշես Մաթևո-
սյանն իր «Հայոց միջնադարյան համալսարանը» հոդվածում հանգամա-
նորեն անդրադարձել է Գլաձորին հաջորդած Հերմոնի վանքի, Որոտնա-
վանքի, Ապրակունիսի վանքի, Տաթևի վանքի համալսարանների պատ-
մությանը, ցույց տալով, որ դրանք «Հայոց վարդապետարանի» կամ 
հայոց միջնադարյան համալսարանի շարունակական գործունեության օ-
ղակներն են։ Վկայակոչելով Մատթեոս Ջուղայեցու՝ Գրիգոր Տաթևացու 
վարքում նշած տեղեկությունն այն մասին, որ րաբունապետ հռչակվելու 
ժամանակ նա նստել է Գլաձորի մեծ համալսարանի երբեմնի րաբու-

25 Հայերեն ձեռագրերի հիշատակարաններ, ԺԳ դար, կազմեց Ա. Մաթևոսյան, 
Երևան, 1984, էջ 663, այսուհետև՝ ԺԳ։ 

26 Գ. Յովսէփեան, նշվ. աշխ., էջ 255-256։ 

նապետ Եսայի Նչեցու աթոռին («նստել յաթոռ մեծ համալսարանին Ե-
սայեայ և րաբունապետ Հայոց Մեծաց»), նաև հիշատակարանային այլ 
տվյալներ բերելով՝ ուսումնասիրողը ցույց է տալիս, որ հայոց միջնադա-
րյան համալսարանը չընդհատվող գործունեություն է ունեցել՝ Գլաձորից 
մինչև Տաթև՝ շուրջ 150 տարի27 ։  

Ավելացնենք, որ դրանք ժամանակներ էին (հատկապես 14-րդ դարի 
վերջն ու 15-րդ դարի սկիզբը), երբ Սյունիքն ու Վայոց ձորն այլևս չունեին 
իշխանական երբեմնի զորեղ տոհմերի աջակցությունը, և հոգևոր-մշա-
կութային, կրթական գործի շարունակականությունն ապահովվում էր մի-
այն հասարակ ժողովրդի և նվիրյալ հոգևորականների ջանքերով։ Կա-
րելի է ավելացնել, որ ուսումնական, համալսարանական գործի այդ զար-
մանալի երկարակեցությունը ապահովվեց նաև այն պատճառով, որ ի 
սկզբանե այն խարսխված էր գլաձորյան ամուր հիմքի վրա։ 

 
27 Ա. Մաթևոսյան, Հայոց միջնադարյան համալսարանը, «Լրաբեր» հաս. գիտ., № 1, 

Երևան, 1984, էջ 62-71։ 

Աղբերց վանք-Գլաձորին նվիրված գրականության մեջ առայժմ բա-
ցակայում է նրա վերաբերյալ սկզբնաղբյուրներում առկա պատմատե-
ղագրական տվյալների ամբողջական, համահավաք ներկայացումը, որն 
արվում է ստորև՝ հակիրճ տվյալներ պարունակող համապատասխան ա-
ղյուսակի և դրա վերլուծության միջոցով։ Այն թույլ է տալիս հստակ տես-
նել, թե ո՞ր թվականներին և ի՞նչ անուններով է հիշատակվում վանքը՝ 
Աղբերց վանք կամ Գլաձոր (կամ երկուսը միասին), որո՞նք են այստեղ հի-
շատակվող եկեղեցիները և սրբությունները (ե՞րբ են հիշատակվում), ինչ-
պիսի՞ լրացուցիչ բնութագրումներ են տրվում վանք-մենաստանին ու կր-
թարանին և այլն։ Այս տվյալները հիմք են դառնում նաև որոշակի ընդ-
հանրացումների և վերլուծության համար, որոնք հատկապես կարևոր են, 
եթե նկատի ունենանք, որ Աղբերց վանք-Գլաձորի գտնվելու ստույգ տեղն 
առայժմ անհայտ է։  

Աղյուսակը կազմված է հիմնականում հիշատակարանային նյութի հի-
ման վրա, որոշակի սկզբունքով. առաջին սյունակը ներկայացնում է աղ-
բյուրագիտական ամփոփ հիմքը՝ հիշատակության թվականը, հեղինակի 
անունը և համառոտագրված սկզբնաղբյուրը, մյուս սյունակներում ներ-
կայացված տեքստերը բառացի մեջբերումներ են համապատասխան աղ-
բյուրից։ Քանի որ տեղավայրը հիշատակվում է երկու անունով՝ Աղբերց 
վանք և Գլաձոր, դրանք ներկայացվում են առանձին սյունակներով, որին 
հաջորդում է տեղի գլխավոր եկեղեցու և մյուս սրբությունների հիշատա-
կության սյունակը։ Վերջին սյունակում տեղ են գտել սկզբնաղբյուրնե-
րում Գլաձորին տրված զանազան բնութագրումները (որոնց մեջ հատկա-
պես կարևոր են այն որպես համալսարան ներկայացնող նշումները) և 
տեղագրական ակնարկները։  

ՊԱՏՄԱՏԵՂԱԳՐԱԿԱՆ ՎԿԱՅՈՒԹՅՈՒՆՆԵՐ 
ԳԼԱՁՈՐԻ ՄԱՍԻՆ 

թվական, 
գրիչ, աղբյուր 

Աղբերց վանք Գլաձոր 
եկեղեցու  

անուն 
այլ  

բնութագրումներ 

1283-1284 
Մատթեոս 
Կիլիկեցի, 
ԺԳ, 552 

«Որոյ եկեալ 
յայս գաւառի, 
որում անուն 

Վայձոր  
կոչի… 

ի յԱղբերց 
վանս  

մենաստանի» 

  

«Հուպ ի շիրիմըն 
Սիւնեցի... 

յերկրորդ Աթէնս 
պանծալի» 

1291 
Յովհաննէս, 

ԺԳ, 663 

«ի  
մենաստանս, 

որ կոչի Աղբերց 
վանս...» 

«...և մականուն՝ 
Գլաձոր...» 

«ընդ հովանեաւ 
Սրբոյն  

Ստեփաննոսի» 
 

1297  
Ստեփանոս 
Օրբելյան, 
Օրբէլեան, 

478 

   

«...վարժեցայ ի  
կրթարանի  

աստուածեղէն 
տառից» 

1298 
Մկրտիչ 

Թեղենացի, 
ԺԳ, 823, 824 

«Ի յԱղբերց 
վանս  

մենաստանի» 

«ի  
մենաստանիս 
Գլաձորիս» 

«ընդ հովանեաւ 
Սուրբ  

Ստեփանոսիս» 

«Հուպ ի շիրիմն 
Սիւնեցի... 

Յերկրորդ Աթենս 
պանծալի» 

1298 
Յովհաննէս, 

ԺԳ, 825 
 

«ի վանս  
Գլաձոր» 

«ընդ հովանեաւ 
Սուրբ  

Նախավկայիս» 
 

1302 
Մկրտիչ 

Թեղենացի, 
ԺԴ, Ա, 20 

 
«ի գերահռչակ 
ուխտն Գլաձոր 
անուանեալ...» 

 
«...որ է երկրորդ  

Աթէնս» 

1303 
Մխիթար 

վրդ., 
ԺԴ, Ա, 42 

 
«յանապատիս 

Գայլիձոր  
անւանելոյ» 

  

1303 
Ստեփանոս 
Օրբելյան 
(նամակ  
Եսայի  

Նչեցուն), 
Յովսեփեան,  

401 

   
«Յիսուսական  

համալսարանացն 
պետ…» 

1304 
Ոսկան վրդ., 
ԺԴ, Ա, 71-72 

 
«ի վանս  
Գլաձոր» 

«Սուրբ  
Ստեփանոսին» 

«ի դաստիարակու-
թեան Հայոց  

դպրոցի Եսայի 
վարդապետին» 

1307 
Պողոս  

Կիլիկեցի, 
ԺԴ, Ա, 135 

 
«ի վանս  
Գլաձոր» 

«ընդ հովանեաւ 
Սուրբ  

Ստեփանոսին...» 

«որ է երկրորդ  
Աթէնս և մայր  

ամենայն  
իմաստից» 

1309 
Տիրատուր 
Կիլիկեցի, 
ԺԴ, Ա, 156 

 
«ի մեծ  

դպրատանս, որ 
կոչի Գալիձոր» 

  

1313 
Պողոս  

Կիլիկեցի, 
ԺԴ, Ա, 232 

 

«ի մեծ  
մենաստանիս, 

որ Գլաձոր  
յորջորջի» 

«ի դրան Սուրբ 
Նախավկայիս»  

 

1313 
Առաքել  

Հաղբատեցի, 
ԺԴ, Ա, 234 

  
«ընդ հովանեաւ 

Սուրբ  
Նախավկայիս» 

 

1314 
Պողոս  

Կիլիկեցի, 
ԺԴ, Ա, 251 

 
«ի վանս  
Գլաձոր» 

  

1314 
Մխիթար  

Երզնկացի, 
ԺԴ, Ա,  
255-257 

 
«ի տեղիս, որ 
կոչի Գլաձոր» 

 

«ընդ հովանեաւ 
Սուրբ  

Ստեփանոսիս» 

«…գնալով մայրն 
իմաստից  
Գլաձոր», 

«…Յիմաստից տուն 
Գլաձորիս» 

1317-1318 
Սարգիս, 

ԺԴ, Ա, 318 
 

«յանապատս 
Գլաձոր» 

«ընդ հովանեաւ 
Սուրբ  

Ստեփանոսի» 
 

1318 
Եփրեմ, 

ԺԴ. Ա., 359 
 

«ի վանս  
Գլաձոր» 

«ընդ հովանեաւ 
Սուրբ  

Ստեփանոսի» 
 

1318 
Յակոբ  

Թագորցի, 
ԺԴ, Ա, 360 

 

«ի հրեշտա-
կաբնակ  

մենաստանիս, 
որ կոչի  
Գլաձոր» 

«ընդ հովանեաւ 
Սուրբ  

Ստեփանոսի  
և կենսակիր  

աստուածաբարձ 
սուրբ նշանիս, 

«...երկրորդ Աթէնս 
և մայրաքաղաք  

ամենայն  
իմաստից...» 

որ ճշմարիտ ի 
կենաց փայտէն, 
և դամբարանի 

սուրբ  
վարդապետին 

Ներսէսի» 

1321 
Կիւրոն վրդ., 
ԺԴ, Ա, 412 

 

«ի հռչակաւոր  
և սուրբ 

մենաստան  
համալսարա-
նիս Գլաձորոյ» 

«ընդ հովանեաւ 
Սուրբ  

Ստեփանոսի» 
 

1321 
Վարդան, 
ԺԴ, Ա, 413 

 
«ի վանս  
Գլաձոր» 

«ընդ հովանեաւ 
Սուրբ  

Աստուածածնի 
և Սուրբ  

Ստեփանոսիս» 

 

1321 
Անանուն, 
ԺԴ, Ա, 415 

 
«ի մենաստանս 

Գլաձոր» 

«ընդ հովանեաւ 
Սուրբ  

Ստեփանոսիս և 
այլ  

աստուածընկալ 
սուրբ նշանիս» 

 

1325 
Թորոս, 

ԺԴ, Ա, 414 
ՄՄ 560 

 
«ի վանս  
Գլաձոր» 

«ընդ հովանեաւ 
Սուրբ ուխտիս 
Ստեփանոսի» 

 

1328 
Առաքել  

Հաղբատեցի, 
ԺԴ, Բ, 28-29 

«... յոր կոչի 
Աղբերց վանք» 

«ի վանս  
Գլաձոր...» 

«ընդ հովանեաւ 
Սուրբ  

Նախավկային և 
Սուրբ  

Գրիգորիս» 

«Խաղբակեանցն 
Պռօշայ եւ իւրոցն, 
որք են ժառանգ 
հայրենի տանն  

իւրեանց... որք են 
տէր եւ իշխեցող 

սուրբ  
մենաստանիս եւ 

տանս  
դպրոցական  
ժողովելոց» 

1332 
Ներսես  

Տարոնացի, 
ԺԴ, Բ,  
133-134 

 

«ի վանքն  
Գայլեձոր»,  

«գնացի  
միւսանգամ ի 
Գայլիձորն» 

1334 
Յունան, 

ԺԴ, Բ, 179 
 

«ի յանապատիս 
մեծափառ  
Գայլիձոր  
կոչեցեալ» 

«ընդ հովանեաւ 
Սրբոյն  

Ստեփանոսի 
Նախավկայի» 

 

1335 
Գրիգոր քհ., 
ԺԴ, Բ, 210 

 

«ի գաւառիս 
Վայոց ձոր, 

բարձրադիտակ 
մենաստանիս 
Գլաձոր, որ 
յանհմուտ և  

գնչու արանց 
Գայլաձոր ասի» 

  

1337 
Եփրեմ, 

ԺԴ, Բ, 276 

«ի սուրբ  
դպրանոցս, ի 

վանս Աղբեր...» 

«...որ մակագ-
րեալ կոչի  
Գլաձոր» 

«ընդ հովանեաւ 
Նախավկայիս և 

այլ սրբոց  
նշխարացս» 

 

1337 
Ավագտեր 

քհ., 
ԺԴ, Բ, 275 

 «ի Գայլիձորին»   

Անթվական 
Կարապետ 
Տոսպեցի, 
ԺԴ, Բ, 303 

 
«ի մենաստանն 

Գլաձոր» 
  

Անթվական 
Յովհաննէս 

Քռնեցի, 
Գալանոս, 

518-519 
 

   

«Արդ, ես՝ Յոհան 
Քռնեցի…  

պարապեալ էի ի 
համալսարանն մեծ 

վարդապետին  
Յիսայու», «ի  

գիւղաքաղաքն  
Քռնայ…  

ժողովեալք էին 
բազում  

վարդապետք,  
աշակերտակիցք իմ 

ի միում  
համալսարանի» 

Անթվական 
Վարդան  
Արևելցու 

«Աշխարհա–

 

«Վայոց ձոր  
Եղեգեաց ձորն 

է, ուր կայ  
կենսաբեր 

ցոյցում» 
հավելում, 

Վարդան, 15 

Սուրբ Նշանն եւ 
Գայլոյձոր, որ 
աթոռն է եւ 
վարժարան 
սուրբ վարդ 
ապետացն  
մերոց...» 

Անթվական 
Անանուն, 

(չափածոյի 
հատված) 

Ալիշան, 135 

 
«որ Գլաձոր  

կոչի անուամբ» 
 

«Յամենագով 
սուրբ մենարան… 

Անդ, ուր կայ գանձ 
անապական,  

Կարապետին սուրբ 
գերեզման» 

 
Հղված աղբյուրների համառոտագրությունները 
 
Ալիշան - Ղ. Ալիշան, Սիսական, Վենետիկ, 1893։ 
Գալանոս – Կղեմես Գալանոս, Միաբանութիւն Հայոց սուրբ եկեղեց-

ւոյն ընդ մեծի սուրբ եկեղեցւոյն Հռովմայ, հ. 1, Հռոմ, 1650։ 
ԺԳ - Հայերեն ձեռագրերի հիշատակարաններ, ԺԳ դար, կազմեց Ա. 

Մաթևոսյան, Երևան, 1984։ 
ԺԴ, Ա. - Հայերեն ձեռագրերի հիշատակարաններ, ԺԴ դար, կազ-

մողներ՝ Լ. Խաչիկյան, Ա. Մաթևոսյան, Ա. Ղազարոսյան, մասն Ա, Երևան, 
2018։ 

ԺԴ, Բ. - Հայերեն ձեռագրերի հիշատակարաններ, ԺԴ դար, կազ-
մողներ՝ Լ. Խաչիկյան, Ա. Մաթևոսյան, Ա. Ղազարոսյան, մասն Բ, Երևան, 
2020։ 

Յովսեփեան – Գարեգին Յովսէփեան, Խաղբակեանք կամ Պռոշե-
անք Հայոց պատմութեան մէջ, Բ. հրատ., Անթիլիաս, 1969։ 

Վարդան - Վարդան Վարդապետ, Աշխարհացոյց, քննական հրա-
տարակութիւն Հ. Պէրպէրեանի, Բարիզ, 1960։ 

Օրբելէան - Ստեփանոս Օրբելէան, Պատմութիւն նահանգին Սիսա-
կան, Տփղիս, 1910։ 

Պատմատեղագրական տվյալների վերլուծություն 

Ինչպես տեսնում ենք, աղյուսակը պարունակում է 32 վկայություն, 
որոնցից միայն 4-ն են անթվական (նշված են վերջում), բայց բոլորն էլ 

գրված են Աղբերց վանք-Գլաձորի գործունեության շրջանում28։ Այժմ 
տեսնենք, թե ինչ արդյունքների և եզրահանգումների է բերում ներկա-
յացված տվյալների վերլուծությունը։ 
ա. Աղբերց վանք-Գլաձորի մասին աղբյուրներում հիշատակության 

թվականներն են՝ 1283-1337։ Սա չի նշանակում, որ Գլաձորի համալ-
սարանի գործունեության ժամանակի մասին մինչև այժմ հայագի-
տության մեջ ընդունված 1282 – 1338 թվականները պետք է վերանայ-
վեն։ Վայոց ձորում համալսարանի հաստատման 1282 թվականը՝ 
Մխիթար Սասնեցու վարքի և ձեռագրական այլ տվյալների միջոցով 
ժամանակին ճշտել է Արտաշես Մաթևոսյանը29, իսկ Գլաձորում հա-
մալսարանի գործունեությունը դադարել է Եսայի Նչեցու մահվանից 
հետո, որը տեղի է ունեցել 1338 թ.30, և հենց այդ ժամանակ էլ հաջորդ 
րաբունապետ Տիրատուր Կիլիկեցու գլխավորությամբ համալսարա-
նը տեղափոխվել է Վայոց ձորի Հերմոնի վանք31։  

 
28 Աղյուսակում չենք ներառել Գլաձորի անվան երկու հիշատակություն, քանի որ 

դրանք ուշ շրջանից են։ Առաջինը Հայսմավուրքում մուծված Ներսես Մշեցու մահ-
վան մասին վկայությունն է՝ նշված փետրվարի 6-ին՝ «Յայսմ աւուր հանգեաւ ի 
Քրիստոս մեծ և անուանի վարդապետն մեր Ներսէս՝ ի վանսն Գլաձորոյ ԷՃԼԳ 
(1284) թըւականիս մերոյ» (Յայսմաւուրք, Կ. Պօլիս, 1730, էջ 358), երկրորդը, Հայս-
մավուրքից օգտված ԺԷ դարի կեսերի հեղինակ Հակոբ Սսեցու՝ Հայոց վարդապետ-
ներին նվիրված չափածո երկն է («Շարադրութիւն վարդապետաց Հայոց ի Գօշայ 
հետէ ոտիւ չափեալ»), որտեղ Ներսես Մշեցուն է նվիրված հետևյալ քառատողը. 
«Րաբուն Ներսէս Տարաւն Մշաց,/ Գիտէր զլեզու և ժամ Յունաց,/ Ի փետրվար վեցըն 
գրած,/ Ի Գլաձոր կա նա թաղած» (Յ. Քիւրտեան, Յակոբ երէց Սսեցի տաղասաց, 
«Սիոն», 1965, թիւ 10, էջ 364)։ 

29 Ա. Մաթևոսյան, Հիրավի ե՞րբ և որտե՞ղ է հիմնադրվել Գլաձորի համալսարանը, 
«Գարուն», 1980, № 7, էջ 56-57, տե՛ս նաև Ս. Արևշատյան, Ա. Մաթևոսյան, նշվ. աշխ., 
էջ 10-12։ 

30 Եսայի Նչեցու մահվան թվականը նշել է Սամվել Անեցու Ժամանակագրության շա-
րունակողներից մեկը՝ «ՉՁԷ (1338) վախճանեցաւ սուրբ վարդապետն Եսայի» (Սա-
մուէլ Անեցի եւ շարունակողներ, Ժամանակագրութիւն, աշխատասիրությամբ Կ. 
Մաթևոսյանի, Երևան, 2014, էջ 27)։ 

31 1338 թ. Հերմոնի վանքում ընդօրինակված մի ձեռագրի (Յաղագս երկնային քահա-
նայապետութեանց) գրիչ Գրիգորը հիշատակարանում նշում է. «ի վարժապետու-
թեան ընդհանուր Հայկազեանս սեռի, երջանկի մեծի եւ երիցս երանեալ հռե-
տորի Տիրատուր առձայնելոյ, առ որ կամք դեգերեալ ի վարժս կրթութեան», 

բ. Վայոց ձորում հաստատվելու առաջին շրջանում հիշատակվել է 
միայն Աղբերց վանք անունը՝ սկսած Մատթեոս Կիլիկեցուն պատ-
կանող առաջին վկայությունից (1283-1284 թթ.)։ Այդ անունը հիշա-
տակարաններում հաջորդաբար նշվել է 1291 թ., ապա՝ 1298 թ., ընդ 
որում գրիչ Մկրտիչ Թեղենացին նույնությամբ պատճենել է Մատ-
թեոս Կիլիկեցու հիշատակարանի համապատասխան հատվածը։ 
Հաջորդ վկայությունը 1328-ից է, և վերջապես այդ անունը՝ փոքրիկ 
փոփոխությամբ («ի վանս Աղբեր...») նշվում է 1337 թ.։ Այսպիսով, 
Աղբերց վանք անունը պահպանված սկզբնաղբյուրում հիշվում է 
ընդամենը 5 անգամ։ 

գ. «Գլաձոր» տեղանունն առաջին անգամ հիշվում է 1291 թ., և այդ 
վկայության մեջ ընդգծվում է, որ այն Աղբերց վանքի համար կի-
րառվել է որպես երկրորդ անուն կամ մականուն՝ «ի մենաստանս, 
որ կոչի Աղբերց վանս և մականուն՝ Գլաձոր...»։ Դրանից հետո, 
սակայն, այդ անունը գերիշխող է դառնում և որպես Գլաձորի 
վանք կամ մենաստան հիշատակվում է 27 սկզբնաղբյուրում՝ ընդ-
հուպ մինչև 1337 թ.։  

դ. Գլաձոր անվանումն ունեցել է «Գայլիձոր» տարբերակը (նաև՝ 
Գայլեձոր/Գայլաձոր) (1303, 1332, 1334, 1337 թթ.), մեկ անգամ կոչ-
վում է «Գալիձոր» (1309 թ.), բայց դրանց վերաբերյալ ուշագրավ 
պարզաբանում է անում գրիչ Գրիգոր քահանան (1335 թ.) նշելով՝ 
«ի գաւառիս Վայոց ձոր, բարձրադիտակ մենաստանիս Գլաձոր, որ 
յանհմուտ և գնչու արանց Գայլաձոր ասի»։ Այսինքն՝ «Գայլիձոր» 
տարբերակը եղել է բարբառային, ժողովրդախոսակցան անվա-
նում։  

ե. Գլաձորի եկեղեցին կոչվել է Սուրբ Ստեփանոս Նախավկայի անու-
նով, որի հիշատակությունն առաջին անգամ տեսնում ենք 1291 թ.։ 
Աղբյուրներում կամ նշվում է «Սուրբ Ստեփանոս» (1291, 1298, 1304, 
1307, 1314, 1317, 1318, 1321, 1325 թթ.) կամ «Սուրբ Նախավկա» (1298, 
1313, 1328, 1337 թթ.), և միայն Հունան գրիչն է 1334 թ. նշում եկեղե-
ցու անունը զույգ բաղադրիչով՝ «ընդ հովանեաւ Սրբոյն Ստեփա-
նոսի Նախավկայի»։  

 
որից երևում է, որ խոսքը Գլաձորի համալսարանի անմիջական շարունակության 
մասին է (ԺԴ, Բ, էջ 309)։ 

զ. Սկզբնաղբյուրներում Գլաձորը «վանք» կոչվելուց բացի (13 նշում), 
հաճախ հիշվում է որպես «մենաստան»՝ սկսած պահպանված ա-
ռաջին հիշատակություններից՝ «Ի յԱղբերց վանս մենաստանի» 
(1283 թ.), «ի մենաստանս, որ կոչի Աղբերց վանք...» (1291 թ.)։ Հե-
տագայում այդ բնորոշումը տեսնում ենք ևս 7 հիշատակության մեջ 
(1298, 1313, 1318, 1321 (2),1335 թթ. և մեկ անթվական)։ 

է. «Մենաստան» անվանումից բացի Գլաձորի վանքը կոչվում է նաև 
«անապատ» (1303, 1317, 1334 թթ.), «ուխտ»՝ «ի գերահռչակ ուխտն 
Գլաձոր անուանեալ...» (1302 թ.), «ընդ հովանեաւ Սուրբ ուխտիս 
Ստեփանոսի» (1325 թ.)։ Հիշատակարաններում մեկական օրինակ 
ունենք, երբ այն կոչվում է «դպրատուն» և «համալսարան»։ Տի-
րատուր Կիլիկեցին 1309 թ. գրում է՝ «ի մեծ դպրատանս, որ կոչի 
Գալիձոր», իսկ 1321 թ.՝ Կյուրիոն վարդապետը՝ «ի հռչակաւոր և 
սուրբ մենաստան համալսարանիս Գլաձորոյ»։ Վարդան Արևել-
ցու Աշխարհացույցում՝ Գլաձորի գործունեության շրջանում (մինչև 
1338 թ.) կատարված հավելման մեջ վանքի մասին ասվում է՝ «որ 
աթոռն է և վարժարան սուրբ վարդապետացն մերոց...»։ Գլաձո-
րի համար «վարժարան» անվանումն օգտագործվում է նաև Ստե-
փանոս Տարսայիճի 1331 թ. հիշատակարանում, որտեղ նրա մասին 
ասվում է՝ «…վարժեալ ի վարժարանի վարժապետին Եսայոյ»32։ 

ը. Գլաձորում Սուրբ Ստեփանոս Նախավկայից բացի՝ մեկ անգամ 
հիշատակվում է նաև Սուրբ Աստվածածին՝ Վարդան գրչի 1321 թ. 
հիշատակարանում. «ընդ հովանեաւ Սուրբ Աստուածածնի և 
Սուրբ Ստեփանոսիս»։ Գրականության մեջ ընդունված է այն հա-
մարել Գլաձորի երկրորդ եկեղեցին։ Բայց նկատի ունենալով, որ 
տվյալ հիշատակարանում այն նշված է Սուրբ Ստեփանոսի անու-
նից առաջ և գլաձորյան որևէ այլ աղբյուրում չի հիշատակվում, 
կարելի է ենթադրել, որ Վարդան գրիչը նկատի է ունեցել Սուրբ 
Ստեփանոս եկեղեցու ավագ խորանը, քանի որ հայկական եկեղե-
ցիներում ավագ խորանը սովորաբար նվիրված է լինում Սուրբ Ա-
ստվածածին։ Բայց ավելի հավանական է, որ այդ անունը տալով 
գրիչն անվանակիր որևէ կառույց նկատի չի ունեցել, այլ նշել է 
հենց Մարիամ Աստվածածնին՝ որպես հովանավոր սուրբ (դժվար 

 
32 ԺԴ, Բ, էջ 99։ 

թե Գլաձորում այդ անվամբ եկեղեցի լինելու դեպքում ուրիշ ոչ մի 
գրիչ այն չհիշատակեր)։ 

թ. Սուրբ Ստեփանոս Նախավկայից բացի, մեկ այլ եկեղեցու անուն 
հիշատակում է Առաքել Հաղբատեցին 1328 թ.՝ «ընդ հովանեաւ 
Սուրբ Նախավկային և Սուրբ Գրիգորիս»։ Կարելի է ենթադրել, 
որ Գլաձորում Ս. Գրիգոր անունով մի մատուռ է եղել կամ սրբի 
մասունք, բայց քանի որ սա այդ մասին միակ հիշատակությունն է 
(դժվար թե մյուս գրիչներն այն չհիշատակեին), ավելի հավանա-
կան է, որ այստեղ նշված է Գլաձորից ոչ շատ հեռու գտնվող Հեր-
մոնի վանքի Ս. Գրիգոր գլխավոր եկեղեցին, որի հետ այդ շրջա-
նում համալսարանը սերտ կապերի մեջ էր, և Եսայի Նչեցին էլ եր-
բեմն լինում էր այնտեղ (այդ մասին հանգամանորեն նշվում է 
ստորև՝ 1323 թ. Եսայի Նչեցու հիշատակարանին և Հերմոնի վան-
քին նվիրված բաժիններում)։ 

ժ. Անհայտ հեղինակի մի անթվական չափածո նամակում, որը կապ-
ված է Վերին Նորավանքի Դավիթ րաբունապետի անվան հետ, 
Գլաձորի մասին ասվում է՝ «Յամենագով սուրբ մենարան, / որ 
Գլաձոր կոչի անուամբ։ / Անդ, ուր կայ գանձ անապական, /Կարա-
պետին սուրբ գերեզման»։ Որևէ այլ աղբյուրում Գլաձորում Հով-
հաննես Մկրտչին (Սուրբ Կարապետ) վերաբերող տեղեկություն չի 
պահպանվել, առավել ևս անհավանական է նրա կարծեցյալ «գե-
րեզմանի» մասին պնդումը։ Հնարավոր է, որ այստեղ գործ ունենք 
ինչ-որ թյուրիմացության հետ (այս նամակի մասին տե՛ս ստորև՝ 
Վերին Նորավանքին նվիրված բաժնում)։ 

ժա. Գլաձորում եղած սրբությունների մասին արժեքավոր է 1318 թ. Հա-
կոբ Թագորցու հիշատակարանը, որտեղ նշում է Քրիստոսի խա-
չափայտի մասունքով սուրբ նշանի և Ներսես Մշեցու դամբարանի 
մասին («ընդ հովանեաւ Սուրբ Ստեփանոսի և կենսակիր աս-
տուածաբարձ սուրբ նշանիս, որ ճշմարիտ ի կենաց փայտէն, 
և դամբարանի սուրբ վարդապետին Ներսէսի»)։ Սուրբ նշանը 
հիշատակվում է նաև 1321 թ.՝ «ընդ հովանեաւ Սուրբ Ստեփանոսիս 
և այլ աստուածընկալ սուրբ նշանիս»։ Իսկ Եփրեմ գրիչը 1337 թ. 
նշում է սրբերի նշխարների մասին՝ «ընդ հովանեաւ Նախավկայիս 
և այլ սրբոց նշխարացս»։  

ժբ. Գլաձորը հիշատակարաններում ուրույն բնութագրում ունի՝ «երկ-

րորդ Աթենք», որը հայկական վանքերի կամ դպրոցների առնչու-
թյամբ նախկինում չի հանդիպում։ Հետաքրքրական է, որ այն առ-
կա է Աղբերց վանքից մեզ հասած առաջին իսկ հիշատակարանում՝ 
1283-1284 թթ., գրիչ Մատթեոս Կիլիկեցի՝ «յերկրորդ Աթէնս պան-
ծալի»։ Այն նույնությամբ պատճենել է Մկրտիչ Թեղենացին՝ 1298 
թ., իսկ 1304 թ. արդեն ինքնուրույն ձևակերպում է տվել՝ «ի գե-
րահռչակ ուխտն Գլաձոր անուանեալ, որ է երկրորդ Աթէնս»։ 1307-
ին Պողոս Կիլիկեցին Գլաձորի մասին գրում է՝ «որ է երկրորդ Ա-
թէնս և մայր ամենայն իմաստից»։ Սույն բնութագրման վերջին օ-
րինակը պատկանում է Հակոբ Թագորցուն՝ 1318 թ. «...երկրորդ Ա-
թէնս և մայրաքաղաք ամենայն իմաստից...»։ Գլաձորը «մայր 
իմաստից» և «իմաստից տուն» է կոչում Մխիթար Երզնկացին (1314 
թ.)։ Հավանաբար համալսարանը «Երկրորդ Աթենք» պատվանունը 
ստացել է նրա հիմնադիր րաբունապետ Ներսես Մշեցու՝ հունա-
կան դպրությանը քաջածանոթ լինելու և դրա սկզբունքներն իր 
դպրոցում կիրառելու պատճառով։ Ներսեսի վարքում նրա մասին 
ասվում է. «Էր նա կարի քաջ վարժեալ ի գիր յուսումն Յունաց 
և սերտ գիտեր զլեզուն Հոռոմոց և զերիցութիւն նոցա»33։ 

ժգ. Գլաձորի էական բնութագրիչն այս հաստատության «համալսա-
րան» կոչվելն է։ Առաջին անգամ այն տեսնում ենք Ստեփանոս Օր-
բելյանի՝ Եսայի Նչեցուն հասցեագրված թղթում (1303 թ.), որտեղ 
նա վերջինիս կոչում է «Յիսուսական համալսարանացն պետ…»։ 
Այստեղ բառի կիրառումը հոգնակի թվով հակված ենք բացատրե-
լու Գլաձորում միաժամանակ քահանայական և վարդապետական 
կրթության զույգ լսարանների գոյությամբ։ Հիշատակարաններում 
այդ անունը հանդիպում է մեկ անգամ՝ Կյուրիոն վարդապետի մոտ 
(1321 թ.)՝ «ի հռչակաւոր և սուրբ մենաստան համալսարանիս 
Գլաձորոյ»։ Եվ վերջապես Գլաձորի վարդապետներից Հովհան-
նես Քռնեցին, որը հետո կաթոլիկ եկեղեցու դավանանքն ընդու-
նեց, նշում է, որ ժամանակին ուսանել է Եսայի Նչեցու համալսա-
րանում՝ «...պարապեալ էի ի համալսարանն մեծ վարդապետին 
Յիսայու», ապա ավելացնում, որ Քռնայի վանքում իրեն են միացել 
համալսարանի իր ուսումնակից վարդապետներից շատերը՝ «ի 

 
33 Յայսմաւուրք, էջ 358։ 

գիւղաքաղաքն Քռնայ… ժողովեալք էին բազում վարդապետք, ա-
շակերտակիցք իմ ի միում համալսարանի»։ Այս առումով ավե-
լացնեք աղյուսակում չընդգրկված 15-րդ դարի մի վկայություն, որ-
տեղ Գլաձորը անվանվում է «մեծ համալսարան»։ Մատթեոս Ջու-
ղայեցու գրած՝ Գրիգոր Տաթևացու վարքում նշում է, որ րաբունա-
պետ հռչակվելու ժամանակ վերջինս նստել է՝ «...յաթոռ մեծ հա-
մալսարանին Եսայեայ և րաբունապետ Հայոց Մեծաց»34։ 

ժդ. Գլաձորի վանքի ճարտարապետական կառուցվածքի մասին ու-
շագրավ ակնարկ կա Առաքել Հաղբատեցու 1328 թ. հիշատակա-
րանում, որտեղ նա, նշելով Խաղբակյան իշխանների՝ տեղի հայ-
րենատերերը լինելու հանգամանքը, գրում է. «...որք են տէր և իշ-
խեցող սուրբ մենաստանիս և տանս դպրոցական ժողովելոց»։ 
Այսինքն՝ այստեղ պայմանականորեն կարելի է առանձնացնել կա-
ռույցների երկու խումբ՝ բուն մենաստանը և ժողովված դպրոցա-
կանների տունը, կամ, այլ կերպ ասած՝ համալսարանը։ Երկրորդի 
առնչությամբ տեղին է հիշել նաև Տիրատուր Կիլիկեցու «մեծ դպ-
րատուն» և Մխիթար Երզնկացու «իմաստից տուն» (1314 թ.) արտա-
հայտությունները։  

ժե. Աղբերց վանք-Գլաձորի մասին տեղագրական առաջին նշումը, ո-
րը պահպանվել է Մատթեոս Կիլիկեցու հիշատակարանում (1283-
1284 թթ.), արձանագրում է վանքի՝ Ստեփանոս Սյունեցու շիրմին 
մոտ գտնվելը (հիշատակարանի այդ հատվածը նույնությամբ 
պատճենել է Մկրտիչ Թեղենացին 1298 թ.)՝ «Որոյ եկեալ յայս գա-
ւառի, /Որում անուն Վայձոր կոչի…/ Ի յԱղբերց վանս մենաստանի/ 
Հուպ ի շիրիմըն Սիւնեցի...»։ Ինչպես հայտնի է Ստեփանոս Օրբե-
լյանի Պատմությունից, 8-րդ դարում սպանված և սրբադասված 
Ստեփանոս Սյունեցին հուղարկավորվել է Վայոց ձորի Թանատի 
կամ Թանահատի վանքում, ուստի Մատթեոս Կիլիկեցու խոսքերից 
ելնելով՝ ուսումնասիրողների մի մասը Աղբերց վանք-Գլաձորը 
նույնացրել են այդ վանքի հետ։ Սակայն հեռավոր Կիլիկիայից 
Սյունիք եկած Մատթեոսի խոսքերն իրականում արտահայտում են 
նրա տպավորությունն այդ գավառից, որտեղ նրան հայտնի ամե-

 
34 ԺԵ դարի հայերեն ձեռագրերի հիշատակարաններ, կազմեց Լ. Ս. Խաչիկյան, մասն 

Ա, Երևան, 1955, էջ 104: 



32 
 

նանշանավոր սրբազան վայրը Ստեփանոս Սյունեցու շիրիմն էր, 
ուստի Աղբերց վանքի տեղն էլ նշում է ըստ այդ կողմնորոշիչի, որ 
այն Սյունեցու գերեզմանի մոտ՝ նույն գավառում է գտնվում։ Իրա-
կանում Գլաձորը և Թանատը տարբեր վանքեր են, որն ապացուց-
վում է բազմաթիվ փաստերով35։ 

ժզ. Գլաձորի մասին տեղագրական մեկ այլ նշում Վարդան Արևելցու 
Աշխարհացույցում կատարված հավելման մեջ է՝ «Վայոց ձոր Եղե-
գեաց ձորն է, ուր կայ կենսաբեր Սուրբ Նշանն և Գայլոյձոր, որ ա-
թոռն է և վարժարան սուրբ վարդապետացն մերոց...»։ Ըստ 
էության «Եղեգյաց ձորը» Վայոց ձոր գավառի մեկ այլ անվանումն 
է, որտեղ առաջնությունը տրված է Եղեգիս գետին և նկատի են 
առնված նրա ավազանն ու հարակից տարածքները։  

ժէ. Գլաձորի վերաբերյալ տեղագրական ակնարկ կա նաև Գրիգոր 
գրչի 1335 թ. հիշատակարանում՝ «ի գաւառիս Վայոց ձոր, բարձ-
րադիտակ մենաստանիս Գլաձոր...»։ Սա նշանակում է, որ վան-
քը բարձրադիր տեղում է եղել։  

ժը. Գլաձորի վանքի հայտնաբերման համար կարևոր ուղենիշ է Ներ-
սես Մշեցու գերեզմանը։ Վանքում եղած նրա դամբարանի մասին 
նշվում է Հակոբ Թագորցու 1318 թ. հիշատակարանում՝ «ընդ հո-
վանեաւ Սուրբ Ստեփանոսի... և դամբարանի սուրբ վարդապե-

 
35 Գլաձորի և Թանատի նույնացման տեսակետը պաշտպանող հնագետ Իգիթ Ղարի-

բյանի գրքում, որը գրվել է Թանատի վանքի պեղումներից հետո, նրա բերած 105 
մեծ ու փոքր վիմագրերում ոչ միայն չեն հանդիպում Աղբերց վանք կամ Գլաձոր 
տեղանունները, այլև չկա Գլաձորի երկարամյա րաբունապետ Եսայի Նչեցու հիշա-
տակությունը, որը նշվում է Գլաձորի գրեթե բոլոր ձեռագրերում (Ի. Ղարիբյան, նշվ. 
աշխ., էջ 105-176)։ Իսկ Գլաձորի հիշատակարաններում երբեք չի հիշատակվում 
Թանահատ կամ Թանատ անունը։ Այստեղ ընդամենը արտաքնապես նման մեկ 
բան կա՝ «Սուրբ Ստեփանոս» անունը, որը Թանատի դեպքում վերաբերում է Ստե-
փանոս Սյունեցուն (եկեղեցու շինարարական վիմագրում նշվում է «Շինեցաւ 
ս(ուր)բ եկեղեցիս՝ բնակարան փառացն Ա(ստուծո)յ և յարկ սրբոյն Ստեփանո-
սի…», մեկ այլ վիմագրում՝ որպես նվիրատվության վայր՝ «Սբ Ստեփանոսի գե-
րեզմանիս» (Դիվան, III, էջ 74, 80)։ Իսկ Աղբերց վանքի եկեղեցին համաքրիստոնե-
ական սուրբ Ստեփանոս Նախավկայի անունով էր։ Եթե Ստեփանոս Սյունեցու գե-
րեզմանը Գլաձորում լիներ, կարելի է չկասկածել, որ այդ մասին կնշվեր գլաձորյան 
գրեթե բոլոր ձեռագրերում։ Աղբերց վանք-Գլաձորը բազմիցս կոչվում է «մենաս-
տան», Թանատը՝ ոչ մի անգամ, և այլն։ 

տին Ներսէսի»։ Այդ մասին ակնարկվում է նաև Ներսես Մշեցու 
հայսմավուրքային վարքում և Հակոբ Սսեցու չափածոյում («Րա-
բուն Ներսէս Տարաւն Մշաց... Ի Գլաձոր կա նա թաղած»)36։ Ան-
կասկած Գլաձորում է հուղարկավորվել նաև Եսայի Նչեցին (թեև 
այդ մասին ուղղակի վկայություն չկա)։ Նրա մահից հետո՝ 1338 թ., 
համալսարանը Գլաձորից տեղափոխվել է Հերմոնի վանք՝ Տիրա-
տուր Կիլիկեցու գլխավորությամբ։ Մի քանի հիշատակարանում 
թվարկվում են Հերմոնի վանքում հուղարկավորված վարդապետ-
ները, որոնց շարքում առաջինը Տիրատուր Կիլիկիեցին է37, հետ-
ևաբար Եսայի Նչեցին հուղարկավորված պիտի լինի Գլաձորում։ 

 
Այսպիսով. Աղբերց վանք-Գլաձորի մասին հիշատակությունների մա-

սին վերը ներկայացված աղյուսակի տվյալները թույլ տվեցին մի շարք 
արձանագրումներ և եզրահանգումներ կատարել։ Դրանք կարող են օգ-
տակար լինել Գլաձորի պատմության տարբեր հարցերի հետագա ուսում-
նասիրության համար։  

Ուշագրավ է հատկապես վանքի կառուցվածքի մասին Առաքել Հաղ-
բատեցու 1328 թ. հիշատակարանում տեղ գտած ակնարկը, ըստ որի՝ 
Գլաձորում եղել է կառույցների երկու հիմնական խումբ՝ բուն մենաստա-
նը և դպրոցականների ժողովման տունը կամ համալսարանը (վերջինս 
Տիրատուր Կիլիկեցին կոչում է «մեծ դպրատուն»)։ 

Տեղագրական առումով առկա տվյալները վկայում են, որ Գլաձորը 
գտնվել է Եղեգիս գետի ավազանում, բարձրադիր վայրում, որտեղ աղ-
բյուրներ են եղել։ Մինչև Ներսես Մշեցու՝ աշակերտների հետ 1282 թ. այն-
տեղ հաստատվելը, Ս. Ստեփանոս Նախավկա եկեղեցիով Աղբերց վանքն 
առանձնապես հայտնի չի եղել, սկզբնաղբյուրներում չի հիշատակվում։ 
Դրանից որոշ ժամանակ անց այն ավելի շատ հայտնի է դարձել Գլաձոր 
անունով՝ որպես վանք և համալսարան։  

 
36 Յ. Քիւրտեան, նշվ. աշխ., էջ 364։ 
37 Հովհաննես Կոլոտիկ` 1415 թ. «ի վանքս Հերմոնի, առ դրան սուրբ Լուսաւորչիս և 

սուրբ գերեզմանաց սուրբ վարդապետաց Տիրատրոյ, Գրիգորի և այլոց»։ Թովմա 
Սպատկերտեցի՝ 1423 թ. «...ընդ հովանեաւ սուրբ Գրիգորի... և սուրբ վարդապե-
տացն, որ այստ հանգուցեալ կան՝ Տիրատյտուր վարդապետն, Գրիգոր վարդա-
պետն, Բարսեղ վարդապետն, տէր Սուլտանշէն…» (ԺԵ դարի հայերեն ձեռագրերի 
հիշատակարաններ, մասն Ա, էջ 175, 301)։ 

«Գլաձոր» տեղանվան ծագման մասին Լ. Խաչերյանի առաջ քաշած 
տեսակետը, թե այն գալիս է Մշո Առաքելոց վանքի համանման անվանու-
մից38, հավանական չի թվում, քանի որ այդ վկայությունը վերաբերում է 
վանքի պատմության ուշ շրջանին և հիշատակվել է ընդամենը մեկ ան-
գամ։ 1521 թ. մի հիշատակարանում Առաքելոց վանքի համար գործածվել 
է Գլաձոր անունը, որն Ա. Մաթևոսյանի կարծիքով «արձագանքն է Վայոց 
ձորի Գլաձորի համալսարանի անվան»39։ Հայտնի փաստ է, որ Գլաձորի 
համալսարանի ոչ միայն հիմնադիրները, այլև հետագայում շրջանա-
վարտներից շատերը Մուշի ու Սասունի շրջանից էին և ուսումնառությու-
նից հետո վերադարձել են հայրենի երկրամաս, մասնավորապես նաև՝ 
Առաքելոց վանք։ Այնպես որ, Գլաձոր անվան հայտնվելն այստեղ՝ որպես 
հավելյալ անվանում, 16-րդ դարի սկզբներին, կարող է հենց այդ իրողու-
թյան վերապրուկ-արձագանքը լինել։  

Աղբերց վանք-Գլաձորը և Հերմոնի վանքը սերտ հարաբերություն-
ներ են ունեցել դեռ 1310-1320-ական թվականներին, իսկ 1338 թ. Եսայի 
Նչեցու մահից հետո համալսարանը տեղափոխվել է Հերմոն։ Վերջինիս 
գլխավոր եկեղեցու՝ Ս. Գրիգորի հիշատակությունը Գլաձորում գրված մի 
ձեռագրում և որոշ այլ հանգամանքներ թույլ են տալիս ենթադրելու, որ 
այս վանքերն իրար մոտ են գտնվել, ուստի կարծում ենք, որ Գլաձորի 
վայրի հայտնաբերման ուղղությամբ հնագիտական, հետախուզական հե-
տազոտությունները պետք է իրականացվեն հատկապես Հերմոնի վանքի 
շրջակայքում։  

Անհրաժեշտ է ուսումնասիրել առնվազն 7-8 կմ շառավղով Հերմոնի 
շուրջը գտնվող հնավայրերը, առաջին հերթին՝ մոտակա Քարեվանը, որը 
Գլաձորի հետ նույնացնելու վարկած է առաջ քաշել անկախ հետազոտող 
Տիգրան Մկրտչյանը40։ Վանական կառույցների ավերակներ կան նաև 
Հերմոնի հյուսիսարևելյան ուղղությամբ գտնվող լեռնային մասում։ Գլա-
ձորի հայտնաբերման և տեղորոշման համար առաջնային ապա-
ցույցներ կարող են հանդիսանալ Ներսես Մշեցու և Եսայի Նչեցու 
գերեզմանները։ 

 
38 Լ. Խաչերյան, նշվ. աշխ., էջ 42-49։  
39 Ա. Մաթևոսյան, Հիրավի, ե՞րբ և որտե՞ղ է հիմնադրվել Գլաձորի համալսարանը, էջ 

58-59։ 
40 Տ. Մկրտչյան, Գլաձորի համալսարանի տեղորոշման նոր վարկած, էջ 33-53։ 

Գլաձորի ձեռագրական ժառանգությունը՝ սկսած մատյանների բո-
վանդակությունից՝ պարունակած նյութերից, մինչև դրանց ձեռագրագի-
տական ու մանրանկարչական ուսումնասիրությունը, բավականին հա-
րուստ նյութ է պարունակում։ Կարելի է ասել, որ գլաձորյան ամեն մի մա-
տյան կարող է առանձին հետազոտության առարկա դառնալ։ Ստորև 
մենք անդրադառնում ենք ընդամենը մի քանի նյութերի ու ձեռագրերի, 
որոնք Գլաձորի պատմության առանձին դրվագներ են ներկայացնում։ 

Առաջինը երկու կարճ գրություններ են, որ փոխանակել են Սյունյաց 
մետրոպոլիտ Ստեփանոս Օրբելյանը և Գլաձորի րաբունապետ Եսայի 
Նչեցին՝ Եզեկիելի մարգարեության մեկնության գրության առիթով՝ որ-
պես պատվիրատու և կատարող։  

Պետք է նշել, որ նամակագրության (թուղթ գրելու) ժանրը նշված շր-
ջանում բավականին տարածված էր։ Եսայի Նչեցուց պահպանվել են մի 
քանի թղթեր41։ Դրանցից մեկը Թավրիզի առաջնորդ Տեր Մատթեոսին 
հասցեագրված, բայց տեղի բնակչությանն ուղղված ծավալուն շրջաբե-
րական նամակն է՝ «Թուղթ Եսայեայ վարդապետի առ տէր Մատթե-
ոս», որի սկզբում ասվում է. «Հոյակապ և հռչակաւոր աստուածապահ քա-
ղաքիդ և բնակչաց՝ տերանց և ծառայից, արանց և կանանց, մեծաց և փո-
քունց…»42, և որտեղ հորդորում է հեռու մնալ օտար դավանանքից, մերժել 
միարարներին։  

Եսայի Նչեցին Սյունյաց վարդապետների և վանահայրերի խնդրան-
քով գրել է «Թուղթ վասն կարգաց եկեղեցւոյ և ժամաց»43։ Մեկ այլ 
թուղթ՝ «Յաղագս եկեղեցւոյ խորհրդեան», գրել է Ստեփանոս Թեղե-
նացի վարդապետի խնդրանքով44։  

 
41 Տե՛ս Սերովբե քհ. Պետրոսյան, Եսայի Նչեցու թղթերը, Էջմիածին 1985, ԺԱ-ԺԲ, էջ 

95-100։ 
42 Ընտրանի հայ եկեղեցական մատենագրության, աշխատասիրությամբ Պ. Խաչատ-

րյանի և Հ. Քյոսեյանի, Ս. Էջմիածին, 2003, էջ 657-660։ 
43 Եսայի Նչեցի, Ճառք, աշխատասիրությամբ Հ. Քյոսեյանի, Երևան, 2024, էջ 297-301։ 
44 Նույն տեղում, էջ 278-296։ 

ԳԼԱՁՈՐԻ ՊԱՏՄՈՒԹՅԱՆ ԴՐՎԱԳՆԵՐ

Գլաձորի րաբունապետը մշտական կապ էր պահում իր հայրենի երկ-
րամասի հետ, որի վկայություններից մեկն է Մշո Ս. Կարապետ վանքին օ-
ժանդակելու համար գրված շրջաբերականը. «Թուղթ շրջաբերական յա-
ղագս ողորմութիւն տալոյ ի նպաստ Սուրբ Կարապետին Տարօնոյ»45։ 
Հետաքրքիր է նաև դավանական հարցերի շուրջ Եսայի Նչեցու՝ Կիլիկյան 
Հայաստան՝ իշխան և պատմիչ Հեթում Կոռիկոսցուն ուղղված գրությունը. 
«Թուղթ Եսայեայ վարդապետի պատասխանի ընդդէմ պարոն Հեթ-
մոյ»։ Հնագույն ձեռագրում (ՄՄ 573) այն ունի հետևյալ վերնագիրը՝ «Եր-
ջանիկ րաբունոյն Եսայեա ասացեալ վասն դաւանութեան հաւատոյ` 
ընդդէմ պարոն Հեթմոյ Կոռիկոսցոյն, պատասխանի թխտոյն»46։ 

Ինչպես երևում է, Եսայի Նչեցին նամակագրություն է ունեցել նաև 
Գրիգոր Անավարզեցի կաթողիկոսի (1293-1307) հետ։ Պահպանվել է Ներ-
սես Շնորհալու «Թուղթ ընդհանրականի»՝ Կիլիկիայում կատարված մի 
ընդօրինակություն ՄՄ 500), որը կաթողիկոսը 1305 թ. ուղարկել է Եսայի 
Նչեցուն՝ հետևյալ մակագրությամբ. «Տէր Գրիգորիս ծառայ Աստուծոյ և 
ողորմութեամբ նորին կաթողիկ[ոս] Ամենայն Հայոց ընձայեցի զգիրքս Ե-
սայի վարդապետին, ի ձեռն մեր հաւատարիմ լիկատին՝ տէր Կոստանդե-
ա արքեպիսկոպոսին Կեսարու, առաքեալ յԱրևելս ի թվիս ՉԾԴ (1305)»47 
(նկ. 1)։ Փաստորեն, որպես լիկատ՝ կաթողիկոսական հատուկ դեսպան, 
Կոստանդին Կեսարացին այդ գիրքն անձամբ բերել է Գլաձոր՝ Եսայի 
Նչեցուն։ Երկու տարի անց նա դարձավ կաթողիկոս։ Ի դեպ, ավելի վաղ՝ 
1299 թ., Եսայի Նչեցին մեկ այլ մատյան ստացել էր նույն Կոստանդին Կե-
սարացուց (Երուսաղեմ, ձեռ. 365), որը Գլաձոր էր բերել Մրենի եպիսկո-
պոս Վարդանը48։  

 
45 Եսայի Նչեցու երկերի մատենագիտությունը տե՛ս Պ. Խաչատրեան, Հայ հին գրա-

կանութեան մատենագիտութիւն, Երեւան, 2016, էջ 168-170։ 
46 ՄՄ 573, էջ 320բ։ Ուշագրավ է նամակի սկիզբը, որտեղ Եսայի Նչեցին Հեթումին 

մեծարելով և նրա՝ հավանաբար Տարսոնում կառուցած (կամ նորոգած) եկեղեցու 
մասին ակնարկելով (որի մասին այլ տվյալ հայտնի չէ), հիշատակում է նաև որդի 
Օշին պայլին. «Ի զօրացեալ ամենայն քաջութեամբ և իմաստությամբ թագաժա-
ռանգ զարմի ծնունդ, գունդ (գունթ, իմա՝ կոմս - Կ. Մ.) և կողմնակալ բոլոր մասինդ 
Սօվրիոյ (Սավրիա, Իսավրիա – Կ. Մ.) և վեհից մեծանիստ շինեալ տանդ Տարսոնի՝ 
պարոն Հեթում, պարոն պայլ և մարզպան ամենայն Հայոց Օշին, ի նուաստ Եսայեայ 
ի սպասաւոր բանին» (անդ)։ 

47 ԺԴ, Ա, էջ 93։ 
48 ԺԳ, էջ 848 

1. Գրիգոր Անավարզեցի կաթողիկոսի գրությունը Եսայի Նչեցուն՝ 1305 թ.
(ՄՄ 500, էջ 380բ) 

Ինչպես տեսնում ենք, թեև դժվարին ժամանակներ էին, սակայն 
շփումները Սյունիքի և Հայաստանի հարավային ու արևմտյան շրջաննե-
րի, ինչպես նաև Կիլիկյան Հայաստանի միջև բավականին գործուն էին։ 
Դրա վկայություններից է նաև Կիլիկայից Գլաձոր եկածների ոչ փոքր թի-
վը, որոնցից անվանապես հայտնի են գրիչ Մատթեոս Կիլիկեցին, գրիչ-
մանրանկարիչներ Պողոսը և Վարդանը, Հովհաննես Կիլիկեցին, ինչպես 
նաև՝ Տիրատուր Կիլիկեցին, որն ավելի ուշ որպես րաբունապետ հաջոր-
դեց Եսայի Նչեցուն։  

Սյունյաց մետրոպոլիտ Ստեփանոս Օրբելյանը Գլաձորի րաբունա-
պետ Եսայի Նչեցուն պատվիրել և իր կյանքի վերջին տարում՝ 1303 թ., 
ստացել է Եզեկիելի մարգարեության մեկնությունը, որը ձեռագրերում 
պահպանվել է «Եսայեայ Նչեցւոյ վերլուծութիւն մարգարէութեանն Եզե-
կիէլի» կամ որոշ ձեռագրերում՝ «Ի խնդրոյ սրբազան վերադիտողի գե-
րահռչակ տանն Սիւնեաց տէր Ստեփաննոսի արարեալ հաւաքումն մեկ-
նութեան աստուածաբան մարգարէութեան Եզեկիէլի նուաստ Եսայեայ 
վարժապետի Հայկազեանս տոհմի» վերնագրով (այսուհետև՝ Մեկնու-
թյուն)։ Աշխատության ավարտից հետո հեղինակը և պատվիրատուն փո-
խադարձաբար մեկական թուղթ (նամակ) են փոխանակել։ Առաջինը Ե-
սայի Նչեցու՝ պատվիրատուին երախտագիտություն հայտնող և մեծա-
րող թուղթն է, որը հավանաբար Մեկնության հեղինակային բնագրի հետ 
ուղարկվել է Ստեփանոս Օրբելյանին, իսկ երկրորդը պատվիրատուի 
շնորհակալական գրությունն է։ Այս երկու թղթերը կցվել են հենց այդ եր-
կին՝ որպես վերջին էջեր, և այդպես էլ տարածվել՝ հետագա ընդօրինա-
կություններում։  

Փոքրածավալ, սակայն անկասկած մեծ հետաքրքրություն ներկայաց-
նող այս թղթերը ժամանակին հրատարակել է Գարեգին կաթողիկոս 
Հովսեփյանն իր «Խաղբակեանք կամ Պռոշեանք Հայոց պատմութեան 
մէջ» աշխատության հավելվածում49։ Այդ հրատարակությունն արվել է 
Մեկնության ուշ շրջանի մի ձեռագրից (ՄՄ 1311, 1772 թ.) և երկի՝ այժմ 
հայտնի վաղ ընդօրինակությունների համեմատությամբ ունի որոշ տա-
րընթերցումներ։  

Մեկնության ձեռագրերի ուսումնասիրությունը մեզ հանգեցրել է այն 

49 Գ. Յովսէփեան, նշվ. աշխ., էջ 401։ 

ՍՏԵՓԱՆՈՍ ՕՐԲԵԼՅԱՆԻ  
ԵՎ ԵՍԱՅԻ ՆՉԵՑՈՒ ՓՈԽԱՆԱԿԱԾ  

ՆԱՄԱԿՆԵՐԸ (1303 թ.) 

եզրակացության, որ Մատենադարանի ձեռագրերից մեկը (ՄՄ 2511) այդ 
գործի՝ մեր օրերը հասած հնագույն ընդօրինակությունն է՝ գրված Գլա-
ձորում հենց 1303 թ., պատվիրատուի կենդանության ժամանակ։ Ուստի 
նախ ծանոթանանք այդ ձեռագրին, որի գրչության տեղն ու թվականը 
ցայժմ համարվել են անհայտ, փորձենք պարզել գրչի ինքնությունը, ապա 
Մեկնության այս օրինակի հիման վրա ներկայացնենք վերոնշյալ թղթերը։ 

ա. Նամակները պարունակող հնագույն ձեռագիրը  
(ՄՄ 2511) 

Սույն մատյանը պարունակում է միայն Եսայի Նչեցու վերոնշյալ Մեկ-
նությունը։ Մատենադարանի համառոտ և ընդարձակ ձեռագրացուցակ-
ներում գրչության ժամանակի, գրչի ու ստացողի մասին նշված է՝ «ԺԴ դ.։ 
Գրիչ՝ Յոհանէս։ Ստացող՝ Տէր Ստեփաննոս»50։ Գրչության տեղի մասին 
նշում չկա։ 

Բարեբախտաբար ձեռագրի և որոշ հարակից տվյալների քննության 
շնորհիվ հնարավոր է ճշտել գրչության վայրը, թվականը, ինչպես նաև 
պարզել գրչի ինքնությունը։ Նախ մեջբերենք գրչի հակիրճ հիշատակա-
րանը, որը գրված է ձեռագրի վերջում՝ Ստեփանոս Օրբելյանի թղթի ա-
վարտից անմիջապես հետո. «Ո՜վ հոգևոր սուրբ հայր Ստեփանոս, աղա-
չեմ զքեզ՝ զանարժան գծաւղս Յոհանէս յիշես ի քո սուրբ աղաւթքդ» (ՄՄ 
2511, էջ 378ա)։  

Ովքե՞ր են այս գրության մեջ հիշատակված գրիչ Հովհաննեսն ու 
ստացող Ստեփանոսը։ Հարկ է նշել, որ Եսայի Նչեցին Մեկնության վեր-
ջին պարբերության մեջ, դիմելով պատվիրատուին, երկու կարևոր ար-
ձանագրում է կատարում. նախ նշում է թվականը՝ 1303 թ., ապա խնդրում 
է հիշել իր սան և արդեն վարդապետ Հովհաննեսին, որը սրբագրել է այդ 
գործը՝ «Նաև զաշխատասէր և զառատամիտ վարդապետն Յոհաննէս՝ 
զծնեալ որդեակն իմ ի Քրիստոս, ի ձեռն որոյ սրբագրութիւն տառիս եղև՝ 
յիշեցէք բարի կամաւք, զի ըստ աշխատանացն և զհատուցումն ընկալցի 
ի Տէառնէ» (ՄՄ 2511, էջ 376բ)։  

50 Ցուցակ ձեռագրաց Մաշտոցի անվան Մատենադարանի, հ. Ա, կազմեցին՝ Օ. Եգա-
նյան, Ա. Զեյթունյան, Փ. Անթաբյան, Երևան, 1965, էջ 815, Մայր ցուցակ հայերէն ձե-
ռագրաց Մաշտոցի անուան Մատենադարանի, հ. Ը., խմբագրութեամբ՝ Գ. Տէր-
Վարդանեանի, Երևան, 2013, էջ 301։ Ձեռագիրը բաղկացած է 380 թղթե թերթերից 
(16, 8 x 12, 2 սմ), գիրը՝ բոլորգիր, միասյուն (անդ)։ 

Մեկնության բնագրի հետագայի ընդօրինակողներից ոմանք կարծել 
են, թե այս Հովհաննեսը նշանավոր Որոտնեցին է։ Որոշ ձեռագրերում այս 
հատվածի լուսանցքում «Յոհաննէս» անվանը զուգահեռ ավելացրել են 
«որ է Որոտնեցի» (ՄՄ 5566, էջ 356բ, ՄՄ 1276, էջ 174ա), որի սխալ լինելը 
նշել են դեռևս Գարեգին Հովսեփյանը և Լևոն Խաչիկյանը51 (1303-ին Հովհ. 
Որոտնեցին դեռ չէր ծնվել)։ 

Եսայի Նչեցու սանի և գործակցի մասին Գարեգին Հովսեփյանը գրում 
է. «Այս Յովհաննէս վարդապետը կամ Արճիշեցին է, որ այդ ժամանակ 
Գլաձորումն էր, կամ մի ուրիշ նոյնանուն գիտնական, գուցե և Հերմոնի 
վանքինը...»52։ Մեկ այլ ենթադրություն է արել Լևոն Խաչերյանը, որը 
գրում է. «Ամենայն հավանականությամբ Հովհաննես Ծործորեցուն նկա-
տի ունի Եսայի Նչեցին, երբ նրան բնութագրում է իբրև «աշխատասէր» և 
«առատամիտ» ուսումնական, որը սրբագրիչի հանգամանքով է հանդես 
եկել Նչեցու հեղինակած «Մեկնութիւն Եզեկիէլի» աշխատության»53։ 

Մեկնության՝ 1612 թ. Ամիդում կատարված մի ընդօրինակության հի-
շատակարանում (ՄՄ 1241) ձեռագրի նախօրինակի մասին նշված է՝ «Ի լաւ 
և ընտիր աւրինակէ Յոհաննիսի Եզընկացւոյ վարդապետի»54։ Ըստ այդմ, 
գոյություն է ունեցել Մեկնության՝ Եսայի Նչեցու ավագ սաներից՝ Հով-
հաննես Երզնկացու կամ Ծործորեցու55 ընդօրինակած մի մատյան։  

Արդյո՞ք ՄՄ 2511 ձեռագրի գրիչ Հովհաննեսը հենց նա է։ Բարեբախ-
տաբար այդ հարցը ճշտելու հնարավորություն է տալիս Հովհաննես Ե-
րզնկացու (Ծործորեցու) ձեռքով 1306 թ. գրված Ժողովածուն (նա նաև մա-
տյանի ստացողն է), որը պահվում է Մատենադարանում՝ կրելով մեր ձե-

51 Գ. Յովսէփեան, նշվ. աշխ., էջ 290, ԺԴ դարի հայերեն ձեռագրերի հիշատակարան-
ներ, կազմեց Լ. Խաչիկյան, Երևան, 1950, էջ 14 (այսուհետև՝ ԺԴ)։ 

52 Գ. Յովսէփեան, նշվ. աշխ., էջ 290։ 
53 Լ. Խաչերյան, նշվ. աշխ., էջ 164։ 
54 Այս մասին ծանոթագրություն է կատարել Արփենիկ Ղազարոսյանը (ԺԴ, Ա, էջ 40)։  
55 13-14-րդ դդ. հայտնի են եղել «Հովհաննես Երզնկացի» անվանվող չորս վարդա-

պետ, որոնցից երկուսը տարբերվում են հավելյալ մականունով՝ Հովհաննես Երզն-
կացի Պլուզը, Հովհաննես Երզնկացի Ծործորեցին, իսկ մյուս երկուսն են՝ Կիրակոս 
Երզնկացու եղբորորդի և գործընկեր Հովհաննես Երզնկացին, և նույնանուն չոր-
րորդը՝ 14-րդ դարի կեսերին (տե՛ս Ա. Սրապյան, Հովհաննես Երզնկացի Պլուզ, Եր-
ևան, 1993, էջ 214)։ Հովհաննես Ծործորեցին մինչև 1314 թ. Ծործորի վանք տեղա-
փոխվելը և Հռոմի կաթոլիկ եկեղեցու դավանանքն ընդունելը՝ հիշատակարաննե-
րում մականվանվում է Երզնկացի, որից հետո՝ ավելի հաճախ՝ Ծործորեցի։ 

ռագրին շատ մոտ թվահամար՝ ՄՄ 2520։ Այս ձեռագրի մասին ժամանա-
կին Գարեգին Հովսեփյանը հետևյալն է գրում. «Յովհաննէս Երզնկացին 
1306 թուին գրել է Յովհաննու ավետարանի մեկնութիւնների մի ժողովա-
ծու (Ստեփանոս Սիւնեաց, Նանայի, Անդրէի և Արեթաս եպիսկոպոսաց 
Կեսարու Կապադովկիոյ) սքանչելի բոլորգրով, թղթի վրայ, չկայ յիշուած 
գրչութեան տեղը, բայց անկասկած է, որ Գլաձորումն է գրուած, ուր նա 
ապրում էր այդ ժամանակ»56։ Ի դեպ, Հովհաննես Երզնկացին առաջին 
անգամ Գլաձորում հիշատակվում է 1302 թ.՝ Մկրտիչ Թեղենացու հիշա-
տակարանում՝ մեծարական բնութագրումներով57։ 

ՄՄ 2511 ձեռագրի և ՄՄ 2520՝ Հովհաննես Երզնկացու ինքնագիր մա-
տյանի գրչության համեմատությունը և հնագրական քննությունը ցույց են 
տալիս, որ դրանք նույն գրչի ձեռքով են գրված։ Ե՛վ գրչության ընդհա-
նուր եղանակը, և՛ բարդ գրություն ունեցող «ջ, ձ, ճ, ծ, թ» տառերի նույ-
նականությունը, մեծատառերի դեպքում՝ «Դ, Զ, Մ, Ո, Յ»՝ միանմանությու-
նը, երկու տեսակի գրությամբ «հ»-ի կիրառությունը, «դարձեալ» բառի 
համառոտագրման («դձլ») նույն ձևն ու կերպը և այլն, ոչ մի կասկած չեն 
թողնում, որ երկու մատյանն էլ նույն գրչի ձեռքի գործն են58։ 

Ի՞նչ է տալիս մեզ այս բացահայտումը։ Առաջին հերթին այն, որ ՄՄ 
2511 ձեռագիրը գրվել է Գլաձորում, Եսայի Նչեցու սան Հովհաննես Երզն-
կացու ձեռքով։  

Իսկ ո՞վ է ձեռագրի ստացող Ստեփանոսը։ Դատելով այն բանից, որ 
Երզնկացին իր կարճ հիշատակարանը գրել է աշխատության վերջում կց-
ված՝ Եսայի Նչեցու՝ Ստեփանոս Օրբելյանին հասցեագրված թղթից և 
նրանից ստացած պատասխան նամակից հետո, որն ավարտվում է Ստե-

56 Գ. Յովսէփեան, նշվ. աշխ., էջ 265։  
57 «Բայց առաջին սկիզբն գրութեան սորա եղև ի գաւառին Վայոյ ձոր կոչեցեալ, ի 

սուրբ և ի գերահռչակ ուխտն Գլաձոր անուանեալ, որ է Երկրորդ Աթէնս, ձեռամբ 
ուրումն սրբազան քահանայի՝ առն իմաստնոյ և ճարտարի, որ է ամենայն Աստուա-
ծաշունչ կտակարանաւքն վարժեալ՝ սպասաւոր գոլով բանի, մերձ ի կատարելու-
թիւն՝ Յովհաննէս անուն, որ էր ի հռչակաւոր քաղաքէն Եզնկայ կոչեցեալ» (ԺԴ , Ա, 
էջ 20)։ 

58 Մատենադարանի ձեռագրատանն այս զույգ մատյանների գրչության համեմատու-
թյունը կատարելուց հետո՝ այդ հարցով խորհրդակցեցինք նաև ձեռագրատան մեր 
գործընկերների՝ վարիչ Դավիթ Ղազարյանի և ֆոնդապահներ Անահիտ Հայրապե-
տյանի ու Գայանե Խաչատրյանի հետ։ Գրչի նույնության հարցում բոլորը համա-
կարծիք էին։ 

փանոս Օրբելյանի՝ Նչեցուն ուղղված ջերմ խոսքերով՝ «Ողջ լեր Տէրամբ 
Յիսուսիւ՝ ի փառս Աստուծոյ և ի պարծանս մեզ», որոնց անմիջապես հա-
ջորդում է գրչի երկտողը՝ « Ո՜վ հոգևոր սուրբ հայր Ստեփանոս, աղաչեմ 
զքեզ՝ զանարժան գծաւղս Յոհանէս յիշես ի քո սուրբ աղաւթքդ» (նկ. 2), 
կարելի է համոզված լինել, որ գրչի խոսքն ուղղված է Ստեփանոս Օրբե-
լյանին։ Այլ կերպ ասած, Հովհաննես Երզնկացու հիշատակարանում նշ-
ված ձեռագրի ստացողը Եսայի Նչեցու Մեկնության պատվիրատու Սյու-
նյաց մետրոպոլիտ Ստեփանոս Օրբելյանն է։ 

2. Հովհաննես Երզնկացու 1303 թ. հիշատակարանը՝ Ստեփանոս Օրբելյանի
նամակից անմիջապես հետո (ՄՄ 2511, էջ 378ա) 

Այսպիսի եզրահանգման համար չբավարարվենք միայն ձեռագրագի-
տական տվյալով, այլ տեսնենք, թե ինչպե՞ս և ինչո՞ւ պետք է Ստեփանոս 
Օրբելյանը Եսայի Նչեցուն պատվիրած Մեկնությունը ստանալուց հետո 
ևս մի ընդօրինակություն պատվիրեր։ Պետք է նշել, որ Ստեփանոս Օրբե-
լյանն ուներ ձեռագրեր բազմացնելու նախընթաց փորձ։ Մասնավորապես, 
իր հեղինակած «Պատմութիւն տանն Սիսական» (ավարտել է 1297 թ. Նո-
րավանքում) աշխատության վերջում գրում է, որ այն տարել և ընծայել է 
Տաթևին՝ «Եւ բարձեալ զսա մեղսաներկ բազկօքս տարեալ ընծայեցաք ի 
տուն Տեառն՝ խայրիս (ընծա – Կ. Մ.)... նուիրական Կաթողիկէ և Առաքե-
լական եկեղեցւոյս Տաթևոյ», ավելացնելով՝ «...և ամենայն աստուածաբ-
նակ տաճարաց այսմ իշխանութեան»59։ Այսինքն, նաև իր երկն ընդօրի-

59 Ստեփաննոս Օրբեէլեան, էջ 508։ Ստեփանոս Օրբելյանը Վարդան Արևելցու Պատ-
մության օրինակ է պատվիրել ու ստացել 1301 թ., Թովմա Արծրունու Պատմության 
ընդօրինակություն է պատվիրել 1303 թ. հեռավոր Աղթամարում, որն, ի դեպ, Թով-
մա Արծրունու մեզ հասած միակ ամբողջական ձեռագիրն է (ՄՄ 10451)։ Տե՛ս ԺԴ, Ա, 
էջ 17, 37-38։ 



43 

նակել է տվել՝ Սյունյաց իշխանության վանքերի ու եկեղեցիների համար։  
Եսայի Նչեցուն գրած շնորհակալական նամակում Ստեփանոս Օրբե-

լյանն իր ստացած Մեկնության մասին գրում է, որ այն տարել, դրել է 
Սուրբ Կաթողիկե եկեղեցում՝ այնտեղի գրոց արկղում՝ «Եւ զայս պարգև 
տարեալ ընծայեցուցանեմ մաւրն քոյ լուսոյ սրբոյ Կաթողիկէի և ի դիմաց 
ձեր շնորհաւորելով դնեմ յարկեղ նորին»։ Պետք է կարծել, որ Ստեփանոս 
Օրբելյանին անհրաժեշտ է եղել ևս մեկ օրինակ, որը պատվիրել է նույն 
Գլաձորում։ Շատ հավանական է, որ նկատի ունենալով Եսայի Նչեցու՝ 
աշխատության վերջաբանում Հովհաննես Երզնկացու մասին ասածը, որ 
իր այդ աշխատասեր սանը գործի սրբագրողն է եղել («ի ձեռն որոյ սր-
բագրութիւն տառիս եղև»), նաև խնդրանքը Օրբելյանին՝ Հովհաննեսին 
հիշելու՝ «յիշեցէք բարի կամաւք, զի ըստ աշխատանացն և զհատուցումն 
ընկալցի ի Տէառնէ», այդ նոր ընդօրինակության պատվերն Օրբելյանը 
հենց նրան է տվել, որպեսզի «ըստ աշխատանացն», նա նաև նյութական 
հատուցում ստանա։ Ինչպես հայտնի է, ձեռագրերի ընդօրինակման աշ-
խատանքը, անկախ հանգամանքներից, վճարվող գործ էր։  

Կարծում ենք, որ Մեկնության այս նոր ընդօրինակության վերջում Եսայի 
Նչեցու և Ստեփանոս Օրբելյանի՝ իրար գրած թղթերն էլ ավելացվել են եր-
կուստեք համաձայնությամբ, որն էլ արել է Հովհաննես Երզնկացին՝ ամե-
նավերջում էլ իր փոքրիկ հիշատակարանը գրելով։ Ի դեպ, Մեկնության՝ մեր 
օրերը հասած հետագա ընդօրինակությունների մեծ մասը ծագում են հենց 
այս նախօրինակից, քանի որ նրանցում առկա են նշված թղթերը։ 

Քանի որ Ստեփանոս Օրբելյանի մահվան թվականը ստույգ հայտնի 
է. գրված է Նորավանքի գավթում գտնվող նրա տապանաքարին (1303), 
Եսայի Նչեցու Մեկնության վերջաբանում էլ, որպես աշխատության ա-
վարտի տարեթիվ նշված է 1303 թվականը, և Հովհաննես Երզնկացին՝ իր 
ընդօրինակության հիշատակարանում ստացողին դիմում է որպես կեն-
դանի մարդու («աղաչեմ զքեզ՝ զանարժան գծաւղս Յոհանէս յիշես ի քո 
սուրբ աղաւթքդ»), նշանակում է ձեռագիրը գրվել է այդ նույն թվականին։ 

Այսպիսով, վերը ներկայացված վերլուծությունը թույլ է տալիս ՄՄ 
2511 ձեռագրի մասին ցայժմ եղած ցուցակային տվյալները՝ ԺԴ դար, գրիչ՝ 
Հովհաննես, ստացող՝ Տեր Ստեփաննոս, լրացնել ու ամբողջացնել հետ-
ևյալ կերպ. գրչության վայր՝ Գլաձոր, ժամանակ՝ 1303 թ., գրիչ՝ Հովհան-
նես Երզնկացի (Ծործորեցի), ստացող՝ Ստեփանոս Օրբելյան (Սյունյաց 
մետրոպոլիտ)։ 

Սույն ձեռագրի վերաբերյալ այս գլխավոր եզրակացությանը ավե-
լացնենք մի հետաքրքրական մանրամասն. մատյանի որոշ էջերի ստորին 
լուսանցքներում պահպանվել են գրչի կարճ հիշատակագրությունները։ 
Այդպիսիք սովորաբար արտահայտում են գրիչների անձնական զգա-
ցումները, վերաբերում են գրչությանը խանգարող հանգամանքներին և 
այլն։ Եթե նկատի ունենանք, որ երիտասարդ Հովհաննես Երզնկացին գի-
տեր, թե ով է մատյանի մեծահամբավ ստացողը, ապա առնվազն զար-
մանալի են նրա անկեղծ հիշատակագրությունները. «Վա՜յ և եղուկ ի յայս 
մխէս ու ի հաց թխելէս» (114ա), «Եղուկ ի Մաթիոսի ծիծաղէս» (189ա), «Վա՜յ 
և եղուկ ի քնէս» (292ա), «Վա՜յ և եղուկ ի յայս շնէս» (318բ), «Վա՜յ և եղուկ ի 
փոշարսիս կանչկանչելէս» (342ա)։  

բ. Եսայի Նչեցու Եզեկիելի մարգարեության  
մեկնությունը 

Համառոտակի անդրադառնանք Եսայի Նչեցու մեկնողական այս գլ-
խավոր գործին։ Ինչպես Հակոբ Քյոսեյանն է նկատում. «Այս երկը, Նչեցու 
մյուս բոլոր աշխատությունների մեջ ծավալով ամենամեծն է»60։ Այն սկ-
սում է երկարաշունչ վերնագրով՝ «Ի խնդրոյ սրբազան վերադիտողի գե-
րահռչակ տանն Սիւնեաց Տէր Ստեփաննոսի արարեալ հաւաքումն մեկ-
նութեան աստուածաբան մարգարէութեան Եզեկիէլի նուաստ Եսայեայ 
վարժապետի Հայկազեանս տոհմի» (ՄՄ 1311, էջ 2ա), և անմիջապես դրան 
հաջորդող՝ պատվիրատուին ուղղված ընծայականով։ Որից հետո բուն 
մեկնությունը սկսում է առաջաբանով՝ «Յառաջաբանութիւն վերլուծութե-
ան մարգարէութեանն Եզեկիէլի» և շարունակվում քսանութ գլուխներով 
ու համապատասխան ենթավերնագրերով։ 

Պատմական առումով ուշադրության է արժանի ընծայականը։ Ցա-
վոք, այն բացակայում է հնագույն ՄՄ 2511 ձեռագրում, որի սկզբի թերթն 
ընկած է61։ Մեկնության այլ ձեռագրերում պահպանված ընծայականը 
սկսվում է հետևյալ կերպ. «Յանձն առեալ ընկալաք զայս հրաման քոյ աս-
տուածային ըղձից, ո՛վ ամենասրբազան և քահանայապետական գլուխ 

60 Հ. Քյոսեյան, Ներածություն հայ եկեղեցական մատենագրության, Երևան, 2018, 
էջ 502։ 

61 Ձեռագրի առաջին պրակն այժմ ունի 10 թերթ, մինչդեռ ողջ մատյանը 12 թերթանոց 
պրակներով է (Մայր ցուցակ հայերէն ձեռագրաց, հ. Ը., էջ 301)։ 

Տէր Ստեփաննոս, այցելու62 և վերատեսուչ գերահռչակ և առաքելական 
աթոռոյ տանդ Սիւնեաց, որ ի վերջին ժամանակս այնքան գերազանցեալ 
ցուցար իմաստ գիտութեան, մինչ զի առաջնովքն ոչ շատացար ճոխանալ 
հանճարով, այլև վերջնովքս հանդիսանաս պայծառանալ երկովք, որով 
և զմեզ գրաւեցեր հաւատով և սիրով, ըստ որում խոնարհին վեհքն ի 
նուաստքն, որպէս ասի Աստուած ի մեզ, զի յաղթօղ գտանի բանակա-
նացն սէր և շաղկապ անլուծանելի, որպես զի մոռացումն գործ է տկա-
րութեան և շարժէ զմեզ ի խնդիր միմեանց և ի տուրս» (ՄՄ 1311, էջ 2ա, 
ՄՄ 1276, էջ 3ա)։ Նչեցին այստեղ դրվատական խոսք է ասում Օրբելյանի 
պատմագրական, գրական, աստվածաբանական երկերը նկատի ունենա-
լով («վերջնովքս հանդիսանաս պայծառանալ երկովք, որով և զմեզ գրա-
ւեցեր»), որոնք ստեղծվել են 1297-1302 թթ.63։ Սրանից պետք է ենթադրել, 
որ Ստեփանոս Օրբելյանի աշխատությունների օրինակներ այդ ժամանակ 
արդեն եղել են Գլաձորի համալսարանում։ 

Ցավոք, Մեկնությունը ցայժմ հանգամանալից կերպով չի ուսումնա-
սիրվել և չի հրատարակվել, ուստի մեջբերենք նրա մասին ժամանակին 
Գարեգին Հովսեփյանի հայտնած կարծիքը, որտեղ նշում է հեղինակի օգ-
տագործած աղբյուրները և որոշ բնութագրումներ տալիս աշխատությա-
նը. «Նչեցու այս գործը նշանավոր է ոչ այնչափ իւր նորութիւններով, որ-
չափ աշխատութեան եղանակով և առատ աղբիւրների օգտագործմամբ։ 
Նաև ի նկատի է ունեցել և օգտուել է յոյն և ասորի այնպիսի աղբիւրների 
թարգմանութիւններից, որոնց բնագիրները մինչև այժմ կորած են և նո-
րերս միայն գտնուած նրանց հայերէն թարգմանութիւնները մեր ձեռքով, 
այն է՝ Յոհան Ոսկեբերանի, Եփրեմ Ասորու և Կիւրեղ Աղեքսանդրացու Ե-
զեկիէլի մեկնութիւնները, Որոգինէսի «Ի տեսութիւն Եզեկիէլի», նաև մի 
հայ հեղինակից, որի ով լինելը ստուգել չենք կարողացել։ Օգտւում է եր-
բեմն և Աստուածաբանի, Դիոնեսիոս Արիոպագացու, Արիստոտէլի, Փիլոն 
Եբրայեցու, Սուտ Կալիսթենէսի հայերէն թարգմանութիւններից և հայ հե-
ղինակների՝ Դաւիթ փիլիսոփայի Սահմանաց գրքից, Վանականի մի հա-

 
62 Եսայի Նչեցու կողմից Ստեփանոս Օրբելյանի տիտղոսաշարում «այցելու» (իմա՝ ե-

պիսկոպոս) արտահայտության օգտագործումն ուշագրավ է այն առումով, որ Օր-
բելյանն այն կիրառել է իր բոլոր գործերի վերնագրերում։ 

63 Օրբելյանի աշխատությունների թվարկումը տե՛ս ստորև՝ «Գլաձորը և եպիսկոպո-
սանիստ Նորավանքը» բաժնում։ 

տուածից..., Գոշ Մխիթարի Երեմիայի մեկնութիւնից, բայց յատկապէս 
Ստեփանոս Սիւնեցու Եզեկիէլի մեկնութիւնից»64։  

Գ. Հովսեփյանը շարունակելով՝ Աստվածաշնչի բնագրի մասին գրում 
է. «...ընթերցողը կարող է զարմանալ Նչեցու՝ Ս. Գրքի զանազան թարգ-
մանութիւնների յիշատակութեամբ։ Նա յաճախ վկայութիւններ է բերում 
Ակիւղասի, Սիմաքոսի, Թեոդիտոնի, Եօթանասնից թարգմանութիւննե-
րից, ասորական Պեշիտոյից, նոյնիսկ եբրայական բնագրից, հայերեն 
թարգմանութեամբ, ճշդելու և պարզելու համար մեկնաբանելիք հատուա-
ծը...»65։ Գրքերի և հեղինակների այս թվարկումը, Եսայի Նչեցի գիտնա-
կանի մեծության և նրա աշխատանքի արժեքի մասին վկայելուց բացի, 
ցույց է տալիս, թե 14-րդ դարի սկզբին Գլաձորի համալսարանի գրադա-
րանը որքան հարուստ է եղել։  

Մեկնության և նրա աղբյուրների մասին մի շարք այլ տվյալներ նշե-
լուց հետո Գ. Հովսեփյանը խոսքն ավարտում է հետևյալ դիտարկմամբ. 
«Նչեցու այս աշխատության մէջ, բացի գիտական-մատենագրական կէ-
տերից, ցրուած են և մշակոյթի զանազան խնդիրների վերաբերեալ նկա-
տողութիւններ և տեղեկութիւններ, որոնք օգտակար կարող են լինել հա-
մապատասխան ճիւղի համար, օրինակ ճարտարապետական տերմիննե-
րի, զէնքի և ամրոցների, զգեստի, ժողովրդի հաւատալիքի և այլն»66։ 

Մնում է հուսալ, որ 720 տարի առաջ Գլաձորի բազմահմուտ րաբու-
նապետի ձեռամբ ստեղծված գիտական-աստվածաբանական այս ուշագ-
րավ աշխատությունը վերջապես կհրատարակվի պատշաճ ուսումնասի-
րությամբ և հասանելի կդառնա մասնագետներին։ 

գ. Եսայի Նչեցու և Ստեփանոս Օրբելյանի թղթերը 

Մեկնության վերջում կցված Եսայի Նչեցու և Ստեփանոս Օրբելյանի 
թղթերը կարելի է բնորոշել որպես «քաղաքավարական» գրություններ, 
որոնցում, ամեն մեկն իր դիրքից, շնորհակալություն է հայտնում մյուսին 
և փառաբանում նրան՝ այն ժամանակ ընդունված նամակագրության վե-
րամբարձ ոճով ու ճոխ բառապաշարով։ Որոշ նրբերանգների արդեն ան-
դրադարձանք վերևում՝ կապված պատվիրատուին ուղարկված Մեկնու-

64 Գ. Յովսէփեան, նշվ. աշխ., էջ 290։ 
65 Նույն տեղում, էջ 291։ 
66 Նույն տեղում, էջ 292։ 



47 

թյան մայր օրինակը՝ Սյունյաց առաջնորդանիստ եկեղեցու գրոց արկղում 
դնելու և նոր ընդօրինակության պատվիրման հանգամանքների հետ։ 
Թղթերի՝ ստորև ներկայացվող բնագրերում կարելի է նաև այլ շերտեր 
տեսնել։ Մասնավորապես, նկատելի է Եսայի Նչեցու մղումը՝ մեծ հնարա-
վորությունների տեր Սյունյաց մետրոպոլիտին տրամադրելու, որպեսզի 
նպաստի Գլաձորի համալսարանի բարօրությանը։ Իր հերթին, Ստեփա-
նոս Օրբելյանն էլ կարծես հավաստում է, որ այդ ուղղությամբ անում է 
հնարավորը՝ չափազանց բարձր գնահատելով Գլաձորի րաբունապետին։ 

Մեկնության այս պատվերը և հատկապես հեղինակի ու պատվիրա-
տուի թղթակցությունը, կարևոր են նաև ցրելու համար նրանց հարաբե-
րությունների մասին ուսումնասիրողների մոտ առաջացած որոշ կասկած-
ները։ Բանն այն է, որ Ստեփանոս Օրբելյանն ուսանել է Աղբերց վանքում 
հաստատված Գլաձորի համալսարանում, դրա հիմնադիր և առաջին րա-
բունապետ Ներսես Մշեցու (Եսայի Նչեցու նախորդի) ժամանակ, այսինքն՝ 
1282-1284 թթ.։ Ինչպես վերը նշվեց, իր «Պատմություն նահանգին Սիսա-
կան» աշխատության մեջ նա այդ մասին գրում է շատ համառոտ։ Թե ին-
չու Ստեփանոս Օրբելյանն իր հանգամանալից պատմության մեջ որևէ 
տեղ չի նշում Աղբերց վանք կամ Գլաձոր անունները, մնում է անհասկա-
նալի, և Գլաձորի ուսումնասիրողների մոտ տարակուսանք է առաջացրել, 
սկսած Ղևոնդ Ալիշանից, որը գրում է. «Զարմանալի է՝ զի պատմիչն Սիւ-
նեաց ոչ յիշէ զայս վանս, թերևս զի նոր էր հաստատեալ»67։ Սա կարող էր 
նաև պայմանավորված լինել Գլաձորի՝ Խաղբակյան (Պռոշյան) իշխանա-
կան տանը պատկանող տարածքում գտնվելու և նրանց հովանավորու-
թյունը վայելելու հանգամանքով, որոնք այդ շրջանում մրցակցում էին Օր-
բելյանների հետ։ Սակայն, ինչպես երևում է, Ստեփանոս Օրբելյանը պա-
հել է կապը Գլաձորի հետ, որը սերտացել է հատկապես վերոնշյալ Մեկ-
նության պատվերի ժամանակ։  

Ստեփանոս Օրբելյանի թուղթը Եսայի Նչեցուն մի կարևոր մանրա-
մասն ունի, որին ցայժմ անհրաժեշտ ուշադրություն չի դարձվել։ Գլաձորն 
առաջին անգամ «համալսարան» է կոչվում հենց այս թղթում, որտեղ Ստե-
փանոս Օրբելյանն առաջին տողում Եսայի Նչեցուն կոչում է «Յիսուսական 

67 Ղ. Ալիշան, նշվ. աշխ., էջ 130, տե՛ս նաև Ա. Ավետիսյան, նշվ. աշխ., էջ 12, Տ. Մկրտ-
չյան, նշվ. աշխ., էջ 26 և այլն։ 

3. Ստեփանոս Օրբելյանի՝ Եսայի Նչեցուն գրած նամակի սկիզբը
(ՄՄ 2511, էջ 377բ) 

համալսարանացն պետ…» (նկ. 3)։ Այստեղ բառի կիրառումը հոգնակի 
թվով և գրության ձևը՝ միջակայքով՝ «համա լսարանացն», հակված ենք 
բացատրելու Գլաձորում միաժամանակ քահանայական և վարդապետա-
կան կրթության զույգ լսարանների գոյությամբ։ Այս մասին ժամանակին 
նշել է Ա. Մաթևոսյանը՝ գրելով. «Գլաձորում կար և՛ քահանայական, և՛ 
վարդապետական լսարան, այստեղից էլ` համալսարան անվանումը»68։ 
Ինչպես վերը տեսանք, Գլաձորը համալսարան կոչող հաջորդ աղբյուրը 
Կյուրիոն վարդապետի 1321 թ. հիշատակարանն է՝ «ի հռչակաւոր և սուրբ 
մենաստան համալսարանիս Գլաձորոյ»69։  

Օրբելյանն իր նամակում Եսայի Նչեցուն մեծարում է նաև հունարեն 
մի արտահայտությամբ՝ «պարուպաւդէմաւն ճեմարանին ճեմեալ», որը 
Լևոն Խաչերյանի մեկնաբանությամբ հունարեն περιπατητικόν աղա-
վաղված բառն է, որ նշանակում է «գիտնական կամ արիստոտելյան տի-
պի իմաստասեր», որը ճեմելով է դասախոսություն կարդում70։  

68 Ա. Մաթևոսյան, Հայոց միջնադարյան համալսարանը, էջ 66։ 
69 ԺԴ, Ա, էջ 412։ 
70 Լ. Խաչերյան, նշվ. աշխ., էջ 59։ Այլ մասնագետներ նկատում են, որ հենց «ճեմա-

րան»-ն է περίπατος-ի («պերիպատետիկյան դպրոցի») համարժեքը, ուստի Օլգա

Ընդհանուր առմամբ, այս երկու թղթերը գրված են ոչ միայն հարուստ 
լեզվով, այլև ներթափանցված են զգացականությամբ և գրաբարյան 
պերճաբանության փայլուն նմուշներ են։ 

Թղթերից առաջ հարկ ենք համարում զետեղել նաև Մեկնության վեր-
ջին փոքր հատվածը, որն ուշ շրջանի ձեռագրերում օժտվել է առանձին 
վերնագրով՝ «Վերջաբանութիւն Եսայեայ վարժապետի, որ էր ի Նիճ գա-
ւառէ», որպիսին չկա հնագույն ձեռագրում, ինչպես նաև ՄՄ 5566 14-րդ 
դարի ձեռագրում71։ Այն կարելի է հիշատակարան համարել, քանի որ Նչե-
ցին կոչում է «արձան յիշատակի»։ Այստեղ նշվում է աշխատության գրու-
թյան թվականը (1303 թ.), հիշատակվում է սրբագրիչը և, ընդհանուր առ-
մամբ, պատվիրատուին ուղղված խոսք է։ Լևոն Խաչիկյանն այն հրատա-
րակել է որպես հիշատակարան՝ քաղելով վերոնշյալ ՄՄ 5566 ձեռագրից 
և լրացնելով ՄՄ 1241 (1612 թ.) մատյանից72։ Ցավոք, այս երկու ձեռագրերը, 
վերջից պակասավոր լինելով, չունեն Եսայի Նչեցու և Ստեփանոս Օրբե-
լյանի թղթերը։ 

Քանի որ մենք նամակների բնագրերը հրատարակել ենք չորս ձե-
ռագրի համեմատությամբ73, որոնք են՝ A – ՄՄ 2511, 1303 թ., Գլաձոր, գրիչ 
Հովհաննես Երզնկացի (Ծործորեցի), B – ՄՄ 1276, 17-րդ դ., C – ՄՄ 1240, 
18-րդ դ., գրիչ Խաչատուր Կոստանդնուպոլսեցի, D – ՄՄ 1311, 1772 թ., գրիչ
Հովհաննես Վանեցի (որից հրատարակվել է՝ Գ. Յովսէփեան, Խաղբակե-
անք..., էջ 400-401), այստեղ էջերը տարընթերցումների տողատակերով
չենք ծանրաբեռնում և ներկայացնում ենք «զտված» տեքստերը։

Վարդազարյանն առաջարկում է «պարուպաւդէմաւն» բառը մեկնաբանել որպես 
հունարեն παρ’ ὑποδημάτων՝ «սանդալներին կից, սանդալների կողքով, զուգա-
հեռ», արտահայտության աղավաղված տարբերակ. սրբագրելու դեպքում կլիներ 
«պարուպաւդէմ[ատ]աւ»: Այսինքն՝ «ճեմարանի սանդալների կողքին, սանդալների 
հետ միասին ճեմող պոետ»։ Գոհար Մուրադյանն էլ ենթադրում է, որ բառի հիմքում 
հունարեն παρεπιδημῶν («պարեպիդեմոն») դերբայն է, և Ստեփանոսը հավանա-
բար ասում է. «պոետ՝ ճեմարանում կենալով [և] ճեմելով»: 

71 Այդ վերնագիրն ավելացվել է հետագայի ընդօրինակություններում և անցել նաև 
ձեռագրացուցակներին՝ Մեկնության նկարագրություններում։ Ուշ շրջանի ձեռագ-
րերում Նչեցու մասին նույնաբովանդակ հավելում՝ «որ էր ի Նիճ գաւառէն», արվել 
է նաև Մեկնության վերնագրից հետո (ՄՄ 1240, ՄՄ 1276 և այլն)։  

72 ԺԴ էջ 14-15, նաև՝ ԺԴ, Ա, էջ 40-41։ 
73 Կ. Մաթևոսյան, Սյունյաց մետրոպոլիտ Ստեփանոս Օրբելյանի և Գլաձորի համալ-

սարանի րաբունապետ Եսայի Նչեցու նամակագրությունը, էջ 214-217։ 

[Վերջաբանութիւն]74 

Արդ, ըստ հայցման հաճութեան բարեսէր կամաց երջանիկ և գերի-
մաստ նախասացեալ արհիականին, յաւրինեալ շարագրեցի զտեսութիւն 
աստուածաբան մարգարէիս կարճ և համառաւտ տեսութեամբ, ի թվիս 
Հայկազեան տոհմիս տովմարի՝ ըստ հոլովման ամաց ևթն հարիւր յիսուն 
և երկուց (1303 թ.), ի դառն և անբարի ժամանակիս, որ տատանեալ ծփիմք 
ամենաներհակ արկածիւք, ի ներքուստ և արտաքուստ, որ ափշութիւն 
գործէր տեսականին և ընդ միջոյն գործոյս քննութեան, սակայն ըստ կա-
րի իմովս անարգութեամբ հարկեցուցիչ հրամանաւ ի ձեռնտուութենէ 
Հոգւոյն գրեցի զսայ, աղքատ և չքաւոր սեղանով զծառայակիցսն կերակ-
րելով, և հայցեմ յամենայնէ ներումն գտանել սխալանաց, որ աստ գտա-
նի: Իսկ եթէ յաւգուտ ումէք լինիցի, շնորհակալութիւն Հոգւոյն շնորհաց 
եղիցի, և կաթ աղաւթից ձերոց ցաւղեսցի ինձ ի տապան իմ գերեզմանի: 
Եւ եղկելի մատանցս այս վաստակ մտերիմ և խոհեմ քննողացդ ի վայելս 
մեծ և յաւգտութիւն եղիցի:  

Նաև զաշխատասէր և զառատամիտ վարդապետն Յոհաննէս՝ զծնե-
ալ որդեակն իմ ի Քրիստոս, ի ձեռն որոյ սրբագրութիւն տառիս եղև, յի-
շեցէք բարի կամաւք, զի ըստ աշխատանացն և զհատուցումն ընկալցի ի 
Տեառնէ: Եւ դուք, որք պատահէք, ո՛վ աշակերտք բանի յայսմ աստուա-
ծայինի հանդիսի, աւրինակելով զսա, գրեսջի՛ք և զսակաւ զայս արձան 
յիշատակի մերս տաժանմանց, զի մի՛ լիցիք բազմիս առաւղ և սակաւին 
ո՛չ տուաւղ, այլ ընկալեալ ի ձեռաց ձերոց յղկեալ վէմս այս կենդանի յա-
մայիս արգելանի, առեա՛լ դիցի ի հիմունս նոր Սիովնի, որով աւրհնեալ 
փառաւորեսցի Ամենասուրբ Երրորդութիւնն անբաժանելի ի ներկա՛յս և 
յապառնոյն և յանսպա՛ռ յաւիտենին. ամէն: 

Յետ աւարտման գրոցս թուղթ ընծայական յԵսայեայ  
վարդապետի առ Տէր Ստեփանոս 

Արհիական և սրբազան քաւչապետ տէր իմ պսականուն, զմեծարգի 
հրամանացդ քոց կատարումն ընկալ ի նուաստ ոգւոյ և թարմատար յԵ-
սայեայ և ախմարութեան սխալանաց անմեղադիր, և ուղղեա՛ ըստ գերա-
զանցեալ անարգամեծար սիրոյն քո, որ առ իս, զի այր եմ ապաջան վի-

74 Սա պայմանական վերնագիր է, քանի որ ավելացվել է ուշ շրջանի ձեռագրերում։  

րաւորեալ մտաւք, և ցաւալից մարմնով, զոր ի մեղացն իմ հաւաքեմ սեր-
մանց պտուղս, որով ծփիմ միշտ հողմով յիմարութեանս, և ո՛չ ունիմ զկայ 
հանգստեան մարմնոյս, յերկարեաց ժամանակս, և յոլո՛վ թողաւ վայրս ի 
վճռէն քո ի լրումս։ Վասն որոյ աղաչեմ մնալ անպարսաւ ի ներողի կա-
տարել քոց մտացդ և ընկալցի՛ս զդա փոխարէնս անվճար քո երախտե-
ացն, որ առ իս, յոր գերազանց գտանի բանի և գրոյ, ըստ որում տրիտուր 
յերևելեաց լուծականացս ոչ ոք էր բաւական կշռել, բայց միայն հրամա-
նացս քոց կատարումն, իսկ զաղքատանաց բանից ընծայս, որ ձեզ նուի-
րեալ ակն ունիմ և աղաւթեմ, եթէ ի ձեռն նուազ կայծականցս զմեծագոյն 
հրդեհն ի ձեզ վառեցից, և կատարեալ իմաստս ի կատարելոյդ առ մե՛զ 
փայլեսցէ։ Այլև դուք արժանի լինիք շնորհաւքն Տեառն զդա ընդ ամենայն 
աստուածախաւս մատեանս հոգէբուխ բանիւ ամբարեալ ի գանձս եկե-
ղեցւոյ և թարգմանեալ յունկն և յոգիս բանականաց մինչև յամայր ամս 
ժամանակաց։  

Պատասխանի շնորհակալութեան Տեառն Ստեփանոսի  
առ վարդապետն յԵսաեայ 

Յիսուսական համալսարանացն պետ և ձի՛ր իմաստից պւէտ պարու-
պաւդէմաւն ճեմարանին ճեմեա՛լ ճոխապէս առ բոցեղէն ասպարիզաւն, 
ուր յաճախքն ի գիտութիւն և հեղմունքն իմաստութեան, ո՛վ դպրապետ 
անճառ դպրոցացն, և համակ դիւան անհասական խորոցն վարդապետ 
Եսայի, ի նուաստ Ստեփաննոսէ ծնրահանգոյց գագաթմամբ ողջո՛յն, և գի-
տութիւն, զի հասաւ առ մեզ թուղթ ձեր բերկրալից ընծայութեամբ, հան-
դերձ երկնառատ պարգևաւքս, զոր ուռկանաւ մտացդ հանեալ ի խորոց 
անտի մարգարիտ մի լուսաւոր, որոյ ճաճանչ սպիտակաթոր փայլմանն 
զարմանագեղ, մեծասքանչ հրաշիւք խտղտեն զտեսողացն զգայարանս և 
կառուցե՛ր ի հիւսուած պսակի տէրունեան գագաթանն, և զայս հոգալով 
լցեր զփափագ և զիղձ իմ ի բազում ամաց: Բայց չքաւոր աղքատութեանս 
իմոյ անհնարին բարդեցեր տարակուսանս, զի ո՛չ ունիմ զկշիռ սակի տրի-
տուր փոխարինին, զոր հաւատամ ո՛չ բաւել բոլոր գոյք եղծականիս, բայց 
անեղծին և անծիւրելին պարտիմ փոխադարձել և բանին զբանեղէն դա-
համունս, թէպէտ ոչ կշռի և զայս, յորժամ տեսոյ հանդիպեցայց: 

Այլ ծանի՛ր, ո՛վ պայազատ ճետ արփիազան սեռին, զի թակարդ ար-
կեալ յամենուստ բոլորիւ գրաւեցեր զիս անեզրական սիրով ի կեանս և ի 
մահ, զոր ո՛չ խորութիւն և ո՛չ բարձրութիւն և ո՛չ որ կեանս և ո՛չ հանդեր-

ձեալն, ո՛չ հուր և ո՛չ սուր ո՛չ կարեն մեկնել զմեզ ի սիրոյ այտի։ Եւ արդ, 
մածուցեալ զերեսս ի մայրն հասարակաց, նախ Հոգւոյն Աստուծոյ երկր-
պագեմ մեծաւ գոհութեամբ և ապա հարուստ մեծանձնութեան ձեր, և 
համբուրեմ զգարշապարտ, որ դէմ եդեալ ուղղեցաւ առ վերին ճանա-
պարհորդութիւնն, ընդ հետս տիրայհորդ ռահին: Եւ զայս պարգև տարե-
ալ ընծաեցուցանեմ մաւրն քո՝ լուսոյ սրբոյ Կաթուղիկէի, և ի դիմաց ձեր 
շնորհաւորելով, դնեմ յարկեղ նորին, գանձելով զսա գանձ անկշիռ ի 
գանձարան աստուածութեանն, զոր և զբարձրագոյն պատիւն և զհազա-
րապատիկ տրիտուրն ընկալցիս առ կենաւք, և յետ մահու զայն, զոր ակն 
ոչ ետես և ունկն ոչ լուաւ, և ի սիրտ մարդոյ ոչ անկաւ։ Ամէ՛ն և եղիցի՝ ողջ 
լէր Տերամբ Յիսուսիւ ի փառս Աստուծոյ և ի պարծանս մեզ: 

Բարեբախտաբար Ստեփանոս Օրբելյանի և Եսայի Նչեցու այս նա-
մակները միակը չեն, որ մեզ են հասել։ Ավելի վաղ գրված նամակներ 
պահպանվել են բազմապիսի նյութեր պարունակող մի ժողովածուի մեջ 
(Քաղուածոյ բանք ի ճառից, քարոզից, խրատուց և մեկնութեանց վարդա-
պետաց), որն ըստ Մատենադարանի ձեռագրերի Մայր ցուցակի՝ 14-րդ դ. 
մատյան է (ՄՄ 848, էջ 77ա-82բ) 75։ Այստեղ անանուն ընդօրինակողը մի-
ահար շարդարանքով մեջբերել է գրություններ կամ դրանց հատվածներ, 
որոնցից մեկում հասցեատերն է՝ «Տէր և տեսուչ Տանն Սիւնեաց» (էջ 81բ), 
որը Ստեփանոս Օրբելյանն է, իսկ նրա գրած թղթում հասցեատիրոջ 
մասին ասվում է՝ «ամենասրբազան րաբունապետ սեփական տանդ մեր 
և աշխարհի գլուխ պարծանաց, զծրեալ այս նամակ լուսանկար մատ-
անցդ՝ ընկալո ի վաղընջուց յետէ թաղծեալ» (ամենասրբազան րաբունա-
պետ՝ մեր հայրենի տան, և աշխարհի գլխավոր պարծանք, այս նամակը, 
որ գրվեց քո լուսապատկեր մատներով, ընդունեցի որպես վաղուց փա-
փագած) (էջ 80բ), որը վերաբերում է Եսայի Նչեցուն։ Այս բնագիրը վեր-
ծանման և մանրակրկիտ ուսումնասիրության կարիք ունի (նախ պետք է 
պարզել, թե արդյո՞ք կան այլ ընդօրինակություններ)։ Լ. Խաչերյանն այդ-
տեղից մեջբերումներ է կատարել՝ սակայն գրությունների հետ կապված 
հարցերը չպարզաբանելով 76։ Մենք այստեղ բավարարվենք այսքանով։ 

75 Մայր ցուցակ հայերէն ձեռագրաց Մաշտոցի անուան Մատենադարանի, հ. Գ, կազ-
մեց Օ. Եգանեան, Երևան, 2007, էջ 973-980։ 

76 Լ. Խաչերյան, նշվ. աշխ., էջ 66-67, 143։ 

Գլաձորից մեզ հասած ձեռագրերի շարքում հատկապես արժեքավոր-
ներից է րաբունապետ Եսայի Նչեցու պատվերով 1323 թ. Թորոս Տարո-
նացու ընդօրինակած և ծաղկած Ավետարանը (ՄՄ 6289)։ Այն աչքի է ընկ-
նում հարուստ նկարազարդմամբ, որի կազմում են նաև րաբունապետներ 
Ներսես Մշեցու և Եսայի Նչեցու դիմանկարները, և պարունակում է Եսայի 
Նչեցու՝ կարևոր տեղեկություններով ինքնագիր հիշատակարանը։ 

 Մատյանի նոր ուսումնասիրությամբ հնարավոր եղավ պարզել, որ 
ձեռագիրը գրչությունից հետո նվիրվել է Հերմոնի վանքին։ Առաջին հա-
յացքից, սա ձեռագրի պատմությանը վերաբերող մի մասնավոր հարց է, 
սակայն իրականում շատ ավելի կարևոր տեղեկություն է։ Ինչպես վերը 
նշվեց, Գլաձորի վանքը՝ համալսարանով հանդերձ, Պռոշյան (Խաղբա-
կյան) իշխաններին պատկանող տարածքում էր, այստեղ էր հիմնադրվել 
1282 թ. և այդտեղ մնաց մինչև 1338 թ.՝ Եսայի Նչեցու մահը, որից հետո 
համալսարանը՝ Տիրատուր Կիլիկեցու րաբունապետությամբ, տեղափոխ-
վեց Օրբելյան իշխանների հովանավորության ներքո գտնվող Հերմոնի 
վանք։ Ինչպես երևում է մի քանի այլ հիշատակարաններից, որոնց գումար-
վում է նաև Եսայի Նչեցու սույն հիշատակարանի նորահայտ տվյալը, Գլա-
ձորի և Հերմոնի առնչությունները շատ սերտ են եղել, և համալսարանի 
տեղափոխման նախապատրաստությունը 1338-ից ավելի վաղ է սկսվել։  

ա. Ավետարանի նկարազարդումն ու գրիչը 

Գլաձորի 1323 թ. Ավետարանը հայկական միջնադարյան առավել 
ճոխ նկարազարդված մատյաններից է։ Տեղին է վկայակոչել հայ ման-
րանկարչության հմուտ հետազոտող Լիդիա Դուրնովոյի բնութագրումը. 
«Ավետարանը շատ շքեղ ու ճոխ նկարազարդել է Թորոս Տարոնացին։ 
Մասնավորապես շլացուցիչ են խորանները, որոնք փայլփլում են ոսկուց 
և ներկերից։ Նրանց բուսական զարդերի մեջ տեղավորված են զանա-
զան տեսարաններ և զարմանահրաշ էակներ, սբ. Գևորգը վիշապին 

ԳԼԱՁՈՐԻ 1323 Թ. ԱՎԵՏԱՐԱՆԸ  
ԵՎ ԵՍԱՅԻ ՆՉԵՑՈՒ ՀԻՇԱՏԱԿԱՐԱՆԸ 

սպանելիս, դարանակալ արծիվը, որը կաքավի է հետևում, հրեշտակը 
դևին կուրացնելիս, թութակներ, ջայլամներ, կոկորդիլոսներ, բվեր և 
այլն»77։ Հարկ է նշել, որ Թորոս Տարոնացին, որը ծնունդով Մուշ քաղա-
քից էր, Գլաձոր էր եկել ուսանելու և այստեղ նկարչության մեջ դարձել 
առաջատար վարպետ։ Նա, թերևս առավել, քան Սյունիքում աշխատած 
մեկ այլ մանրանկարիչ, իր արվեստում համատեղել է տեղական և Կիլի-
կյան Հայաստանի մանրանկարչության ավանդները (որոնք Գլաձոր էին 
հասել այնտեղից եկած ուսանողների և բերված ձեռագրերի միջոցով)՝ 
ստեղծելով յուրօրինակ ոճ։  

Սույն ձեռագրի գեղարվեստական հարդարանքն են կազմում ութ խո-
րանները, տերունական տասնմեկ պատկեր78, չորս ավետարանիչների 
պատկերները՝ համապատասխան անվանաթերթերով, նաև բազմաթիվ 
զարդային, կերպարային և թեմատիկ լուսանցապատկերներ։ Մատյանի 
գունավառ մանրանկարչությունը շքեղ տպավորություն է թողնում։ 

Այստեղ մեր նպատակից դուրս է ձեռագրի նկարազարդմանը հան-
գամանորեն անդրադառնալը, մանավանդ, որ այդ մասին հրապարա-
կումներ արդեն եղել են79։ Սակայն, ստորև մանրամասն կխոսենք Ղուկա-
սի ավետարանի անվանաթերթի գլխազարդի մեջ ներառված Ներսես 
Մշեցու և Եսայի Նչեցու պատկերների մասին։ 

Մի քանի նկատառում բուն ձեռագրի վերաբերյալ։ 
Մատենադարանի համառոտ ձեռագրացուցակում գրչի անուն չի նշ-

ված, այլ միայն՝ «Ծաղկող՝ Թորոս Տարոնեցի-Մշեցի»80, սակայն վերջի-
նիս թողած հիշատակագրություններից երևում է, որ նա ոչ միայն ծաղ-
կողն է, այլև ձեռագրի գրիչը։ Պայծառակերպության նկարի տակ նա գրել 

77 Լ. Դուրնովո, Հայկական մանրանկարչություն, Երևան, 1967, էջ 209։ 
78 Տերունական պատկերները, որ ցրված են չորս ավետարանների տեքստերում, ներ-

կայացնում են հետևյալ թեմաները՝ Հաղորդություն (77բ), Դժոխքի ավերում (86բ), 
Հարություն (88ա), Պայծառակերպություն (112բ), Մուտք Երուսաղեմ (121ա), Ավետում 
(143ա), Տեառնընդառաջ (148ա), Համբարձում (224ա), Ղազարոսի հարությունը 
(235ա), Հոգեգալուստ (264ա), Խաչելություն (276ա)։ 

79 Ա. Ավետիսյան, նշվ. աշխ., էջ 99-135, S. Der-Nersessian, «Western Iconographic Themes in 
Armenian Manuscripts” in Byzantines and Armenian Studies, Tome I, Louvain, 1973, pp. 611-
630, Ս. Բեգլարյան, Թորոս Տարոնացու մանրանկարների պատկերագրության մարի-
ամաբանական հենքը, «Բանբեր Մատենադարանի», № 33, Երևան, 2022, էջ 196-213։ 

80 Ցուցակ ձեռագրաց Մաշտոցի անվան Մատենադարանի, կազմեցին Օ.Եգանյան, Ա. 
Զեյթունյան, Փ. Անթաբյան, հ. Բ, Երևան, 1970, էջ 288։ 

է՝ «Զապիկար գրիչ Թորոս, յիշեա ի Տէր Յիսուս Քրիստոս» (էջ 112բ)81։  
Թորոսի՝ ձեռագրի գրիչ լինելը երևում է նաև Հովհաննես ավետա-

րանչի և Պրոխորոնի նկարի տակ արված գրությունից՝ «Զմեծ րաբունա-
պետն Եսայիաս և զծնաւղսն իւր յիշեցէք ի Տէր Յիսուս Քրիստոս և զծրող 
Թորոս և զծնաւղսն իմ» (էջ 225բ)։ Հետաքրքրական է, որ մանրանկարում 
աշակերտին թելադրող Հովհաննես ավետարանչի դիմագծերը նմանեց-
ված են Եսայի Նչեցուն, որի առնվազն երկու դիմանկար ստեղծել է Թո-
րոսն ինքը՝ մեկը այս, իսկ մյուսը 1318 թ. «Եսայի Նչեցու Աստվածաշնչում» 
(ՄՄ 206)։ Ավելացնենք, որ Թորոս Տարոնացին որպես գրիչ է հանդես ե-
կել նաև այլ ձեռագրերում82։ Նա փայլուն կերպով տիրապետում էր գր-
չության արվեստին, սույն մատյանի բնագրերն ընդօրինակել է բոլորգ-
րով, տների սկիզբը՝ երկաթագիր ոսկեգիր տառերով, նույն կերպ են գր-
ված նաև տերունական պատվոգրված համառոտագրությունները՝ «ՅՍ» 
(Յիսուս), «ՔՍ» (Քրիստոս), «ՏՐ» (Տէր)։ 

Ձեռագրի մանր հիշատակագրություններից հետաքրքրական են ևս 
երկուսը, որոնցից մեկում գրիչը մանրամասնում է իր աշխատանքը որ-
պես ծաղկող՝ «Եւս և զանարժան Թորոս ի Տարօնոյ, [ի] քաղաքէ Մշոյ. 
և զծնօղսն իւր յիշեցէ՛ք ի Տէր Յիսուս Քրիստոս, որ բազում աշխատեցաւ 
ի խորան, ի ծաղիկ, ի գլխագիր» (էջ 285ա), իսկ մյուսում նշում է ձե-
ռագրի մագաղաթը գնած և նկարազարդման ոսկին տրամադրած Տիրա-
ցուին՝ «ԶՏիրացու աշակերտ և սպասաւոր բանի յիշեցէք ամենայն սրտի 
մտաւք, հանդերձ ծնողաւք, որ զմագաղաթս գնեաց, և զկարմիր ոս-
կին շատ բաժին ընձաեաց» (էջ 90ա)։ Այս վերջինս, ինչպես պարզվում 
է այլ ձեռագրերի հիշատակարաններից, Եսայի Նչեցու հոգևոր զավակն 
էր, միաժամանակ՝ նրա անունը կապված է նաև Հերմոնի հետ, որի մասին 
կնշենք ստորև՝ այդ վանքին նվիրված բաժնում։ 

Ավելացնենք, որ ձեռագիրն ուսումնասիրելիս՝ նկատեցինք որոշ մանր 
հիշատակագրություններ, որոնք բացակայում են հիշատակարանների 
ժողովածուներում։ Դրանք հետևյալն են. ձեռագրի սկզբում՝ խորանների 
բացվածքի ներքևում՝ «Զստացօղ Եսայիաս մեծ րաբունի» (9բ), հանդի-

81 Հիշատակարանների առաջին հրատարակության մեջ այս հիշատակագրությունը 
տեղ չի գտել, այն Արփենիկ Ղազարոսյանն ավելացրել է 2-րդ հրատարակության 
մեջ (ԺԴ, Ա, էջ 458)։ 

82 Տե՛ս Ն. Ծովական (Պողարեան), Հայ նկարողներ (ԺԱ-ԺԷ դար), Երուսաղէմ, 1989, 
էջ 56-57։ 

պակաց էջին՝ «Զնկարագրօղ Թ(ո)ր(ո)ս անարժան» (10ա)։ Ղուկաս ավե-
տարանչի նկարի տակ՝ «Զտառապեալ հոգի Թորոս յիշեա՛ ի Տէր Յիսուս 
Քրիստոս» (140բ)։ 

բ. Եսայի Նչեցու և Ներսես Մշեցու դիմանկարները 

1323 թ. Գլաձորի Ավետարանում պահպանվել են համալսարանի հիմ-
նադիր րաբունապետ Ներսես Մշեցու և նրա հաջորդի՝ Եսայի Նչեցու դի-
մանկարները։ Ընդ որում, եթե հայտնի են Եսայի Նչեցու նաև մի քանի այլ 
դիմանկարներ, ապա սա Ներսես Մշեցու հայտնի միակ պատկերն է։  

Հարկ է նշել, որ հայկական մանրանկարչության մեջ ընդհանրապես, 
աստվածաշնչային և ավետարանական թեմաներից դուրս՝ իրական 
մարդկանց պատկերները բավականին արժեքավոր և ուշագրավ նյութ են 
ներկայացնում, որն ամբողջական և համալիր ուսումնասիրության չի ար-
ժանացել։ Առաջին քայլերից մեկը Աստղիկ Գևորգյանի կազմած «Հայկա-
կան մանրանկարչություն. դիմանկար» պատկերագիրքն է (Երևան, 1982), 
որն առկա նյութի մի մասն է միայն ընդգրկում։ Գլաձորի 1323 թ. Ավետա-
րանում եղած՝ Ներսես Մշեցու և Եսայի Նչեցու դիմանկարներն այնտեղ 
ընդգրկված չեն։ Զարմանալի կերպով այդ պատկերները դուրս են մնա-
ցել նաև Գլաձորի համալսարանի պատմությանն ու մանրանկարչությանն 
անդրադարձած այլ հետազոտողների ուշադրությունից։  

Բազմավաստակ Սիրարփի Տեր-Ներսեսյանն է միայն, որ Եսայի Նչեցու 
չորս դիմանկարներին նվիրված հոդվածում առաջին անգամ խոսում է նաև 
մեր քննած մատյանում առկա պատկերի մասին83։ Հեղինակը մանրանկարը 
հետևյալ կերպ է նկարագրում. «Ղուկասի ավետարանի համապատասխան 
մասում Տիրամայրը մագաղաթյա մի թերթ է ուղղել Եսայի Նչեցուն, որ հաս-
տատվում է վերջինի գլխավերևում արված գրությամբ, մինչդեռ Հիսուսը 
նույնից ուղղել է աջ կողմում կանգնած մեկ այլ մարդու, որ, նույն գրության 
համաձայն, Ներսես վարդապետն է: Անկասկած, վերջինս Ներսես Մշեցին է, 
որի հիշատակին Եսային ընդօրինակել էր տվել այդ նույն ձեռագիրը, ինչ-
պես գրված է հիշատակարանում: Այսպիսով, այս մանրանկարում նրանք 

83 S. Der-Nersessian, Les portraits d’Esayi Nč‘ec‘i, supérieur de Glajor, in Armenian Studies 
(Études Arméniennes) in Memoriam Haїg Berbérian, ed. D. Kouymjian, Lisbon, Galouste 
Gulbenkian Foundation, 1986, pp. 229-241, Ս. Տեր-Ներսեսյան, Գլաձորի րաբունապետ 
Եսայի Նչեցու դիմապատկերները (ֆրանսերենից թարգմ.՝ Խաչիկ Հարությունյա-
նի), Գեղարվեստի ակադեմիայի տարեգիրք, № 4, Երևան, 2016, էջ 281-290։ 

միավորված են, ինչպես և իրենց կյանքի ընթացքում, Ներսեսը՝ որպես Գլա-
ձորի հիմնադիր, Եսային՝ որպես նրան հաջորդող»84: 

1323 թ. Ավետարանում «Աստվածամայրը Մանկան հետ» պատկերագ-
րական հորինվածքը տեղ է գտել միանգամից երեք՝ Մատթեոսի (էջ 12ա), 
Ղուկասի (էջ 141ա) և Հովհաննեսի (էջ 226ա) ավետարանների անվանա-
թերթերի վերնամասերում։ Աստվածամայրը բազմած է գահին, պատկեր-
ներից երկուսում (Ղուկաս, Հովհաննես)՝ թագակիր է։ 

Մատթեոսի անվանաթերթի վերևում «Աստվածամայրը Մանկան 
հետ» պատկերը ներկայացված է Խանդաղատանք պատկերագրական 
տարբերակով, որից ներքև՝ ձախ կողմում, հավանաբար Ստեփանոս Նա-
խավկան է, աջից՝ Հովհաննես Մկրտիչը (գուն. նկ. 7)։  

Հովհաննեսի անվանաթերթի վերևում՝ «Աստվածամայրը Մանկան 
հետ» պատկերն ունի Ստնտուի պատկերագրությունը, որից ներքև՝ ձախ 
կողմում, մայր եղնիկը կերակրում է ձագին, աջից՝ հայր եղջերուն է (գուն. 
նկ. 8)։ 

Ղուկասի անվանաթերթի վերևում Աստվածամայրը՝ ձախ կողմում, ա-
վելի ներքև պատկերված Եսայի Նչեցուն, իսկ Հիսուսը՝ աջ կողմում պատ-
կերված Ներսես Մշեցուն մեկնում են մագաղաթյա մեկական թերթ, որոնք 
խորհրդանշում են աստվածային պատգամ, շնորհ և օրհնություն։ Գլաձորի 
րաբունապետները, որոնք առաջ պարզած ձեռքերով ընդունում են աստ-
վածային պարգևը, պատկերված են լուսապսակով, կրում են կարմիր շա-
պիկ և կապույտ թիկնոց։ Մանուկ Քրիստոսը, որը նույնպես կարմիր շապի-
կով է, աջ ձեռքը պահել է օրհնության դիրքով։ Նկարիչը ձախակողմյան 
պատկերի վերևում՝ ուղղանկյունաձև երիզի վրա գրել է. «Եսայի վար-
դապ(ետ)», երկրորդի վերևում՝ «Ներսէս վարդ(ապետ)» (գուն. նկ. 9-10)։  

Պետք է նշել, որ Գլաձորի ձեռագրերում դիմանկարները կամ իրական 
մարդկանց պատկերները բավականին տարածված են եղել։ Վերը նշված՝ 
1318 թ. Աստվածաշնչում (ՄՄ 206) նույնպես Թորոս Տարոնացին պատկերել 
է Եսայի Նչեցուն՝ խորանի լուսանցամասում, ձախ ձեռքում Սուրբ Գիրք, ա-
ջը՝ օրհնության դիրքով (գուն. նկ. 11-12), իսկ հանդիպակաց էջի խորանի 
լուսանցքում՝ հենց իրեն՝ աշխատելու պահին՝ նկարելիս (գուն. նկ. 13-14)։  

Մեծ հետաքրքրություն է ներկայացնում նաև Թորոս Սարկավագի 
պատկերած՝ Գլաձորի րաբունապետի, ուսուցիչների և սաների խմբան-

84 Ս. Տեր-Ներսեսյան, նշվ. աշխ., էջ 201-285։ 

կարը (Երուսաղեմ, ձեռ. 365), իսկ մեկ այլ ձեռագրում՝ աշխարհական 
ստացող ամուսիններ Գրիգորեսի և Մամախաթունի 1318 թ. մանրանկարը 
(Վենետիկ, ձեռ. 1108) (այս երկու պատկերներին կանդրադառնանք 
ստորև)։ Դիմանկարներ է պատկերել նաև Գլաձորի հետ կապված մեկ այլ 
հայտնի վարպետ՝ Ավագը։ Հավանական է, որ այս նկարչական միջավայ-
րից է ծագում նաև Բուրթել և Բուղտա Օրբելյան իշխանների ուշագրավ 
դիմանկարը, որը կցվել է 1306 թ. Եղեգիսում գրված մի Ավետարանի (ՄՄ 
10525) (գուն. նկ. 18)։ 

Թորոս Տարոնացին, որը Գլաձորում առաջին անգամ հիշատակվում է 
1307 թ., դժվար թե կենդանության օրոք տեսած լիներ 1284-ին մահացած 
Ներսես Մշեցուն։ Բայց քանի որ 1323 թ. Ավետարանի պատվիրատու Եսայի 
Նչեցին Ներսեսի աշակերտն ու գործակիցն էր եղել, հավանաբար հավա-
նություն է տվել նկարչի ստեղծած կերպարին։ Պետք է ասել, որ Եսայի Նչե-
ցին, ոչ միայն այս մատյանն է գրել տվել ի հիշատակ Ներսես Մշեցու, այլև 
ընդհանրապես, ամեն պատեհ առիթով, երախտագիտությամբ է հիշատա-
կում իր ուսուցչին։ Վերջինիս գերեզմանը համարվել է Գլաձորի սրբու-
թյուններից մեկը և պատահական չէ, որ Հակոբ Թագորցի գրիչը 1318 թ. 
նշելով, որ իր ձեռագիրը գրել է «ի հրեշտակաբնակ մենաստանիս, որ կոչի 
Գլաձոր... երկրորդ Աթէնս և մայրաքաղաք ամենայն իմաստից», ավելաց-
նում է՝ «ընդ հովանեաւ Սուրբ Ստեփանոսի և կենսակիր աստուածաբարձ 
սուրբ նշանիս... և դամբարանի սուրբ վարդապետին Ներսէսի»85։ 

Այսպիսով, 1323 թ. Ավետարանն արժևորվում է նաև Գլաձորի համալ-
սարանի առաջին րաբունապետ Ներսես Մշեցու միակ դիմանկարով, իսկ ը-
նդհանուր առմամբ՝ Գլաձորի երկու րաբունապետներ Եսայի Նչեցու և Ներ-
սես Մշեցու՝ Աստվածամորից և Հիսուսից շնորհընկալման տեսարան ներ-
կայացնող այս խմբանկարը, ինչպես գեղարվեստական, այնպես էլ պատ-
մական կարևոր արժեք ունեցող մի ստեղծագործություն է (գուն. նկ. 10)։ 

գ. Եսայի Նչեցու ինքնագիր հիշատակարանը 

1323 թ. Ավետարանում Եսայի Նչեցու գրած հիշատակարանը86 Գլա-
ձորի պատմության ուսումնասիրողները վկայակոչել են հիմնականում 
երկու առումով. առաջինն այն է, որ րաբունապետն արձանագրում է Օր-

85 ԺԴ, Ա, էջ 360։ 
86 Հրատարակությունները տե՛ս ԺԴ էջ 182-183, ԺԴ, Ա, էջ 457-458, Ա. Աբրահամյան, նշվ. 

աշխ., էջ 170-171, տե՛ս նաև Ս. Արևշատյան, Ա. Մաթևոսյան, նշվ. աշխ., էջ 54, նկ. 5։ 

բելյան իշխանների և մետրոպոլիտներ Հովհաննես Օրբելի և Ստեփանոս 
Տարսայիճի՝ Գլաձորի համալսարանի նկատմամբ ունեցած հովանավոր-
չական դերը, իսկ երկրորդը՝ Նչեցու ակնարկն է Գլաձորի վանքի որպի-
սության մասին։ Մասնավորապես, նա ձեռագրի ստեղծման ու հիշատա-
կարանի գրչության վայրը նկատի ունենալով՝ գրում է. «Բայց տեղի 
գրութեան սորա եղև ի գաւառիս Սիւնեաց, ի նեղ և յանձուկ աւթե-
վանիս» (283բ-284ա)։ Սրանից եզրակացվել է, որ Գլաձորը, իրականում, 
ոչ մեծ վանք է եղել, սահմանափակ հնարավորություններով։ Սակայն, ի-
նչպես ստորև կտեսնենք, հիշատակարանի այդ հատվածն սկզբնապես 
այլ բովանդակություն է ունեցել։ 

Եսայի Նչեցու 1323 թ. հիշատակարանը, որը գրված է ձեռագրի 5 էջի 
վրա (283ա-285ա), սկսվում է մատյանի ընդօրինակության թվականի նշ-
մամբ և ժամանակի աշխարհիկ իշխողների թվարկմամբ. «...ՉՀԲ Յաբե-
թեանս տումարի (1323 թ.), յաշխարհակալութիւն մեծ ինքնակալ խանին 
Պուսաիտ կոչեցեալ, ի թագաւուրութեանն Հայոց Ղևոնի՝ նստեալ ի 
գահն Կիլիկեցոց, և Տանն Վրաց և Մեծաց Հայոց թագաւոր Գաւրգի, և 
յաւուրս տէրութեան մեծ իշխանաց իշխանին Տանս Սիւնեաց Բուրթէլի՝ 
ամենաբարեպաշտի և քաջի և միշտ յաղթողի» (283ա-283բ)։ Այստեղ հե-
տաքրքիր է, որ Վրաց Գեորգին համարվում է նաև Մեծ Հայքի (Մեծաց 
Հայոց) թագավորը։  

Այնուհետև Եսային նշում է Ավետարանը պատվիրելու նպատակի մա-
սին, որ այն արվել է իր մեղքերի քավության ու իր վարդապետ Ներսեսի 
հիշատակին և նվիրաբերվել Հերմոնի վանքին. «Արդ, յայսմ ժամանակի 
ես՝ նուաստ Եսայի կր[տ]սեր բանասիրաց և յետին վարժապետաց, ցան-
կացող եղէ աստուածաբան և աւետաբեր աւետարանական տառիցս, ե-
տու գրել զսա ի լրումն փափագանաց իմոց, և ընձայեցի զսա [Հերմոնի 
վանաց սուրբ Գրիգորիս, լէր ք]աւութեան իմոյ մեղուցեալ անձիս և յի-
շատակ բարեաց վարդապետին իմոյ՝ Ներսիսի մեծ և քաջ [հ]ռետորի և 
աստուածախաւս վարժապետի, և ոք ըստ մարմնւոյ ծնան զմեզ և սնու-
ցին, և այլ ամենայն երախտաւորաց, մանաւանդ աշակերտեալ ման-
կանցս, զոր ծնաք Բանին երկամբք, որ դեգերին ի կրթութիւն տեսական և 
գործնական իմաստից...» (283բ)։  

4. Եսայի Նչեցու` 1323 թ. ինքնագիր հիշատակարանի էջ (ՄՄ 6289, էջ 283բ)

Ինչպես վերևում նշվեց, հիշատակարանի այս մասում ջնջված հատ-
ված կա, որի վերծանությունը ընդգծել ենք (նկ. 4)87։ Այն վկայում է մա-

87 Շնորհակալություն ենք հայտնում Մատենադարանի Թվայնացման բաժնի աշխա-
տակիցներին ձեռագրի էջը կրկնագրերի վերծանման եղանակով լուսանկարելու 

տյանի՝ Օրբելյան իշխանների հովանու ներքո գտնվող Հերմոնի վանքին 
նվիրաբերելու մասին։ Թե երբ և ինչ նպատակով է ջնջվել հիշատակա-
րանի այդ հատվածը, դժվար է ասել։ Հիշատակարաններում սովորաբար 
այդպիսի միջամտություններ արվում էին հետագայում ձեռագրերը ձեռք 
բերողների կողմից88։ Բայց տվյալ դեպքում, հնարավոր ենք համարում, 
որ այն ջնջվել է գրչությունից անմիջապես հետո, որի մասին է հուշում 
ջնջված մեկ այլ բառ՝ հիշատակարանի շարունակության մեջ։ 

Այդտեղ Եսայի Նչեցու՝ վերը բերված արձանագրումն է գրչության 
վայրի մասին. «Բայց տեղի գրութեան սորա եղև ի գաւառիս Սիւնեաց, ի 
նեղ և յանձուկ աւթեվանիս»89։ Նչեցու այս խոսքերին անդրադարձել են 
Գլաձորի պատմության գրեթե բոլոր ուսումնասիրողները (այդ թվում 
մենք՝ նախորդ հրատարակություններում), ովքեր ծանոթ են եղել սույն 
հիշատակարանին։ Այն համարվել է մի ակնարկ Գլաձորի վանքի փոքրու-
թյան և տեղի անհարմարության մասին։ 

Բոլորովին վերջերս՝ հիշատակարանի մանրակրկիտ ուսումնասիրու-
թյան ժամանակ, ձեռագրի այդ էջի լուսանկարի մեծացված պատկերը դի-
տելիս, զարմանքով նկատեցինք, որ նախադասությունը վերջում ունեցել 
է ևս մեկ բառ, որը, հավանաբար, հեղինակն ինքը ջնջել է։ Ամբողջական 
պատկերը հետևյալն է՝ «Բայց տեղի գրութեան սորա եղև ի գաւառիս 
Սիւնեաց, ի նեղ և յանձուկ աւթեվանիս Հերմոնի» (նկ. 5)։ Ինչպես տես-
նում ենք, նույն ձեռագրով գրված է եղել «Հերմոնի» բառը և դրվել է վեր-
ջակետ, բայց հետո այն մաքրվել է, և վերջակետը դրվել է դրանից առաջ։ 
Այդ նախադասությանն անմիջապես հաջորդում է հետևյալը. «Իսկ յիշ-
խանութիւն և ի տէրութիւն վերոյգրեալ մեծ իշխանաց իշխանին և յաղթող 
սպայապետին՝ Բուրթէլին…»։ Այսինքն, ամեն բան ճիշտ է՝ այն առումով, 
որ Հերմոնը Բուրթել Օրբելյանի իշխանության և տերության ներքո գտն-
վող վանք էր։ Արդյո՞ք սրանից հետևում է, որ այդ մատյանը գրվել է Հեր-
մոնում և նվիրվել է նույն վանքին։ Եթե այո, ապա ինչո՞ւ է երկու դեպքում 
էլ ջնջվել Հերմոնի անունը։ Կարծում ենք, որ այս հարցերի պատասխան-
ներն առայժմ անհնար է գտնել, եթե հավելյալ տվյալներ ի հայտ չգան։  

համար, ինչպես նաև Արսեն Հարությունյանին՝ հատվածի վերծանությանը մաս-
նակցելու համար։  

88 Այս երևույթի մասին տե՛ս Խ. Հարությունյան, Հայերեն ձեռագրերի հիշատակարան-
ները, Երևան, 2019, էջ 186-197։ 

89 ԺԴ, Ա, էջ 457։ 

5. Եսայի Նչեցու հիշատակարանի հատված (ՄՄ 6289, էջ 284ա)

Մի բան պարզ է, որ առնվազն 1323 թ., երբ ստեղծվել է այս մատյանը, 
Գլաձորի և Հերմոնի վանքի առնչությունները շատ սերտ են եղել (այս մա-
սին կտեսնենք նաև ստորև՝ Հերմոնին նվիրված բաժնում)։ Հնարավոր է, 
որ Եսայի Նչեցին Գլաձորում Թորոս Տարոնացու ընդօրինակած և նկա-
րազարդած մատյանի միայն հիշատակարանն է գրել Հերմոնի վանքում, 
որտեղ հաստատվել էր ժամանակավորապես (այսինքն՝ «Բայց տեղի 
գրութեան սորա» ասելով, թերևս, նկատի է ունեցել հիշատակարանի 
գրությունը)։ Այստեղ ավելացնենք, որ 1328 թ. Առաքել Հաղբատեցին իր ըն-
դօրինակած մատյանի գրչության վայրը նշում է հետևյալ կերպ. «ի վանս 
Գլաձոր, յոր կոչի Աղբերց վանք, ընդ հովանեաւ Սուրբ Նախավկային եւ 
Սուրբ Գրիգորիս»90, փաստորեն, հիշատակելով Գլաձորի (Ս. Ստեփանոս 
Նախավկա) և Հերմոնի (Ս. Գրիգոր) եկեղեցիների անունները։ 

Եսայի Նչեցու հիշատակարանի շարունակությունը Բուրթելի և նրա 
ընտանիքի գովաբանությունն է. «…իշխանաց իշխանին և յաղթող 
սպայապետին՝ Բուրթէլին և երկու արեգակնանման, գեղեցկագեղ 
հարազատ զաւակացն իւրոց՝ Պեշքենայ և Իւանէի, նաև ամենայն 
գովութեամբ բարգաւաճեալ ամէնաւրհնեալ ամուսնւոյ իւրո՝ Վա-
խախին, որք են յարանց և ի կանանց ազգ ընտրեալ և գովեալ, լի 

90 ԺԴ, Բ, էջ 29։ 

հաւատովք և կատարեալք ամենայն գործովք առաքինութեան, ի 
ձեռն որոց յոլով շինութիւն և խաղաղութիւն գործեցաւ մեզ և ամենայն 
եկեղեցեաց Քրիստոսի, ըստ որում հայցեմք ի Ստեղծողէն բնաւից՝ բարձր 
և հաստատուն առնել զաթոռ իշխանութեան սոցա, իբրև զաւուրս երկնից 
և վերա երկրի, զի կացցեն մնասցեն ընդ արևու յառաջ, քան զլուսին յազ-
գէ մինչև յազգ, զարմաւք և զաւակաւք իւրեանց» (283բ-284ա)։  

Այս տողերին անմիջապես հաջորդում է Եսայի Նչեցու հավաստումն 
այն մասին, որ ինքն իր աշակերտների հետ արժանացել է Օրբելյանների 
մեծ օժանդակությանը, որ նրանք իրենց չեն համարել օտար, այլ ընդունել 
են որպես հարազատ. «ի հասարակախնամ բարեաց սոցա ընդ ամենեսե-
ան և մեք մեր աշակերտաւք բազում և անթիւ գութս բարեաց գտաք 
ի սոցանէ, որ զաւտարութիւնս մեր ժողովեցին, և ընկալան զմեզ ոչ 
իբրև զաւտար, այլ իբրև յինքեանց հարազատ ծնեալ մանկունս, գթով 
և սիրով զմեր ստահակութիւնս ընկալան» (284ա-284բ)։ 

Դրան հաջորդում է 1300-1324 թթ. Սյունյաց մետրոպոլիտ Հովհաննես 
Օրբելին ուղղված երախտագիտական խոսքը, որին Եսայի Նչեցին կոչում 
է իր սիրելի որդի, քանի որ նա ուսանել էր Գլաձորի համալսարանում և 
այստեղ էր վարդապետական գավազան ստացել. «Դարձեալ յեռեալ հիւ-
սեսցի ընդ յիշատակեալսս ամենայն բարի յիշման արժանաւորն, արհի-
ական վերատեսուչ այսմ նահանգի, որ է ազն սորին, ըստ մարմնոյ 
(նկատի ունի Օրբելյան տոհմին պատկանելը – Կ. Մ.), վարժն յիմաստս 
և վսամն ի գիտունս՝ Տէր Յովհաննէս մականուն Աւրպէլ մետրա-
պաւլիտ և այցելու Սիւնեաց երկոտասան գաւազանաց, մանաւանդ 
իմաստութեամբ և ուղղափառութեամբ ամենայն աշխարհի, որ է 
մեր սիրելի որդի ըստ փրկագործ երկանց Բանին ծնընդեան» (284բ)։ 

Արդեն Հովհաննես Օրբելի աթոռակալության ժամանակ նախանշ-
ված էր նույն Օրբելյան տոհմից սերող հաջորդ մետրոպոլիտը՝ երիտա-
սարդ Ստեփանոս Տարսայիճը (1314 -1331 թթ.), որը նույնպես Գլաձորի շր-
ջանավարտ էր, ուստի Եսայի Նչեցին նրան էլ է իր որդին համարում և 
խոսքն ավարտում երկու մետրոպոլիտներին ուղղված շնորհակալու-
թյամբ՝ համալսարանի նկատմամբ ցուցաբերած խնամատարության հա-
մար. «Այլև զնորին (Հովհ. Օրբելի – Կ. Մ.) արեանառու մերձաւոր և 
սնունդ, ամենամաքուր՝ Տէր Ստեփաննոս մականուն Տարսայիճ, որ է 
և նա մեր որդի ի Բանէ ծնեալ, մանուկ տիաւք առեալ զաշտիճան 

արհեպիսկոպոսութեան, զոր Տէր Աստուած կառուսցէ զսոսա երկար 
ամանակս ի գլուխս եկեղեցւոյ Իւրոյ, յորոց և մեք բազում գութս և 
խնամս տեսաք և վայելեցաք ի սոցանէ, ըստ որում եղիցին սոքա ըստ 
Աւետարանիս և յանմոռաց յիշատակն Քրիստոսի արձանագրեալք» 
(284բ-285ա)։  

Հիշատակարանն ավարտվում է Եսայի Նչեցու՝ իր, ծնողների ու վար-
դապետների, նաև ընթերցողների համար հիշատակ հայցող խոսքերով. 
«Յետ ամենեցուն և զիս՝ զամենամեղ անձն Եսայի, յիշեսջիք ծնօղաւք և 
վարդապետաւք յողորմութիւնն Աստուծոյ, և դուք յիշեալ լիջիք ի Քրիս-
տոսէ յայժմուս և յապագային և յանսպառ յաւիտենին» (285ա)։ 

Եսայի Նչեցու սույն ինքնագիր հիշատակարանը գլխավոր սկզբնաղ-
բյուրն է այն մասին, որ Գլաձորի համալսարանը Խաղբակյան իշխաննե-
րից բացի հովանավորել են նաև Օրբելյանները, ընդ որում և՛ իշխաննե-
րը, և՛ նույն տոհմից սերող մետրոպոլիտները, որոնք ուսանել են այստեղ։ 
Այս մասին այլուր հնարավոր է միայն կցկտուր ակնարկներ գտնել։ Եսայի 
Նչեցու կողմից շքեղ Ավետարանի ընծայումը Օրբելյանների վանքին 
և հիշատակարանում նրանց փառաբանումը կարելի է համարել նաև 
մի ուղերձ Օրբելյաններին՝ շարունակելու և մեծացնելու համար հո-
գածությունը համալսարանի նկատմամբ, քանի որ նրանց հնարավո-
րությունները՝ որպես Սյունիքի աշխարհիկ և հոգևոր ընդհանրական տե-
րեր, շատ ավելի մեծ էին Խաղբակյանների համեմատությամբ։  

Գլաձորի համալսարանի և Հերմոնի վանքի առնչություններին ավելի 
հանգամանորեն կանդրադառնանք ստորև։ Իսկ 1323 թ. Ավետարանի մա-
սին խոսքն ամփոփելով՝ նշենք, որ այն արժեքավոր է կարևոր տեղեկու-
թյուններ պարունակող հիշատակարանով և բարձրարվեստ նկարա-
զարդմամբ, այդ թվում՝ րաբունապետներ Ներսես Մշեցու և Եսայի Նչեցու 
դիմանկարներներով, և գլաձորյան ժառանգության ամենաթանկագին 
մասունքներից մեկն է։ 

Գլաձորի համալսարանի պատմության ուսումնասիրողները նախ-
կինում շատ հպանցիկ են անդրադարձել Վայոց ձորում գտնվող և Օր-
բելյան իշխանների հովանավորության ներքո գործող Վերին Նորավան-
քի հետ ունեցած նրա առնչություններին։ Վերջինս դիտարկվել է որպես 
Գլաձորից ծագած դպրոցներից մեկը, որը գործել է 14-րդ դարի ընթաց-
քում, մինչդեռ այս երկու կենտրոնների կապը շատ ավելի վաղ է սկսվել 
և սերտ եղել։  

Վերին Նորավանքի դպրոցի գործունեության սկզբնավորումը կապ-
վում է Դավիթ վարդապետի անվան հետ, որը Գլաձորի րաբունապետներ 
Ներսես Մշեցու և Եսայի Նչեցու գործակիցն էր։ Այս վերջին հանգամանքի 
պատճառով գրականության մեջ նա հիմնականում համարվել է միայն 
Գլաձորի ավագ ուսուցիչ, երկրորդ մարդը՝ րաբունապետներից հետո, և 
գրեթե անտեսվել է նրա դերը որպես առանձին դպրոցի՝ Վերին Նորա-
վանքի առաջնորդ և րաբունապետ։ Դեռևս 10-րդ դարից գոյություն ունե-
ցող Վերին Նորավանքի վերելքը և նրա առնչությունները Գլաձորի հետ 
մեծապես պայմանավորված են Դավիթ վարդապետի գործունեությամբ, 
ուստի նախ անդրադառնանք նրան։ 

ա. Դավիթ վարդապետը Վերին Նորավանքում 

Գրականության մեջ Դավիթ վարդապետին երբեմն կոչում են Դավիթ 
Սասնեցի91։ Սակայն մեզ չհաջողվեց գտնել որևէ սկզբնաղբյուր, որտեղ 
Դավիթը հիշատակվում է Սասնեցի մականվամբ։ Գլաձորի առաջին հե-
տազոտողներ Ղևոնդ Ալիշանը և Գարեգին Հովսեփյանը, որոնք հիմնվել 
են սկզբնաղբյուրների վրա, նրան Դավիթ վարդապետ կամ րաբունա-
պետ են կոչում։  

Դավթի մասին առաջին հիշատակությունը պահպանվել է 1275 թ. Մշո 
Առաքելոց վանքում գրված մի ձեռագրի հիշատակարանում, որի ստացո-

91 Ա. Աբրահամյան, նշվ. աշխ., էջ 89, Լ. Խաչերեան, Եսայի Նչեցին…, էջ 160-161։ 

ԳԼԱՁՈՐԸ ԵՎ ՎԵՐԻՆ ՆՈՐԱՎԱՆՔԸ

ղը Ներսես Մշեցին էր։ Գրիչ Գրիգորն իր ուսուցիչ-ստացողին մեծարան-
քով հիշելուց հետո, նշում է նաև վանքի վարդապետներից Դավթին. 
«...հայրն հասարակաց՝ Ներսէս վարդապետն խնդրել ի նուաստ աշակեր-
տէ՝ Գրիգորէ սուտանուն վարդապետէ զգիծս... ի մէջ ձմերանս...։ Եւ զմեր 
վարդապետն Դաւիթ ընդ նմա արժանի արասցէ Քրիստոս յիւր արքա-
յութեանն»92։ Հետագա հիշատակումներում ևս Դավթի անվանը կից մա-
կանուն չի հանդիպում, ուստի մենք այսուհետև նրան կկոչենք Դավիթ 
վարդապետ, ինչպես նշված է նաև նրա ինքնագիր հիշատակարանում 
(մոտ. 1302 թ.) և Վերին Նորավանքում պահպանված նրա տապանաքարի 
վրա՝ համառոտագրությամբ. «ԴԹ ՎԴ»93։ 

Մշո Առաքելոց վանքում նրա 1275 թ. առաջին հիշատակությունից կա-
րելի է ենթադրել, որ Դավիթը Ներսես Մշեցու ընկերակիցն է եղել այդ 
վանքից Վայոց ձոր գալու ժամանակ, և նրանք միասին են այստեղ գոր-
ծունեություն ծավալել։ Քանի որ այս շրջանի իրադարձությունների վերա-
բերյալ պատմական կանոնավոր շարադրանք չկա, մեր գլխավոր սկզբ-
նաղբյուրը ձեռագրերի հիշատակարաններն են և մասամբ այլ աղբյուր-
ներում եղած տեղեկությունները։ Բնականաբար, պատմական իրականու-
թյունը վերականգնելու համար անհրաժեշտ են նաև համապատասխան 
ենթադրություններ, որոնք պետք է հյուսվեն հայտնի փաստերի շուրջը և 
հենվեն դրանց վրա։ 

Ինչպես երևում է, Խաղբակյանների տարածքում գտնվող Գլաձորի 
համալսարանի գործունեության պայմաններում, 1290-ական թթ. կեսերին 
Օրբելյանները նույնպես հոգևոր դպրոց են հիմնել իրենց պատկանող 
վանքերից մեկում՝ Վերին Նորավանքում, որն այժմ հայտնի է Շատիվանք 
կամ Շատիկ վանք անունով (այս հարցին կանդրադառնանք ստորև)։ Հատ-
կանշական է, որ այս նախաձեռնության համար Օրբելյանները ներգրավել 
են Գլաձորի ուսուցիչներից վերը նշված Դավիթ վարդապետին։ Նա առա-
ջին անգամ 1302 թվականին է հիշատակվում Վերին Նորավանքում՝ որպես 
վանահայր և րաբունապետ, որն այդ ժամանակ նյութական մեծ աջակցու-
թյուն է ստանում վանք այցելած մետրոպոլիտ Հովհաննես Օրբելից (հիշա-
տակարանին մանրամասնորեն կանդրադառնանք ստորև)94։ Սակայն 

92 ԺԳ, էջ 459։ 
93 Կ. Մաթևոսյան, Պատմահնագիտական դիտարկումներ, էջ 118։ 
94 ԺԴ Ա, էջ 22-23։ 

պահպանված այս տեղեկությունը չի նշանակում, թե Դավիթը Վերին Նո-
րավանքում է հաստատվել հենց այդ թվականին։  

Ստեփանոս Օրբելյանի պատմության մեջ պահպանված մի տեղեկու-
թյունից կարելի է ենթադրել, որ Դավթի գլխավորած դպրոցը գործում էր 
դեռևս 1297 թվականից։ Գլաձորի ուսուցչապետ Եսայու և Վերին Նորա-
վանքի րաբունապետ Դավթի ունեցած կարգավիճակի մասին պատկե-
րացում է տալիս Ստեփանոս Օրբելյանի կազմած ՝ Հայոց կաթողիկոսին 
ուղղված նամակը։ Ինչպես հայտնի է, Գրիգոր Անավարզեցի կաթողիկո-
սի՝ Սյունիք ուղարկած նամակին ի պատասխան, 1297 թ.95 Ստեփանոս Օր-
բելյանը Նորավանքում գումարած ժողովի հաստատմամբ մի գրություն է 
կազմում՝ ընդդիմանալով կաթողիկոսի որդեգրած լատինամետ քաղա-
քականությանը։ Այդ նամակը ստորագրել են հոգևոր և աշխարհական 
տերեր՝ Բջնիի աթոռակալ Տեր Հովհաննեսը, Հաղբատի, Հավուց թառի, 
Գողթնի եպիսկոպոսները, Կեչառիսի վանահայր Խաչատուր Կեչառեցին, 
իշխաններ Էլիկում և Լիպարիտ Օրբելյանները, Պապաք և Էաչի Խաղբա-
կյանները։ Այն ստորագրել են նաև ժամանակի նշանավոր րաբունա-
պատները՝ Եսայի Նչեցին, որը գրում է՝ «Ես Եսայի՝ կրտսեր բանասի-
րաց և յետին վարժապետ, իմով աշակերտօքս համախոհ եմ և միա-
բան եմ այսմ գրոյ և վերոգրեալ արանցս...», որից հետո՝ առանձին 
տողով, Դավիթը՝ «Ես Դաւիթ՝ նուաստ ոգի քարոզի բանի և վարդա-
պետ Հայաստանս եկեղեցւոյ, համախոհ և միաբան եմ այսմ ուղղա-
դաւան թղթոյս, որ ունի ճշմարտիւ զսուրբ հարցն աւանդու-
թիւնն...»96։  

Այսպիսով, նամակից երևում է, որ 1297 թվականին Եսայի Նչեցին և 
Դավիթ վարդապետը հանդես են գալիս առանձին, ուստի տարբեր հաս-
տատություններ են ղեկավարել։ Դրանք էին Գլաձորի համալսարանը և 
Վերին Նորավանքի դպրոցը։ Ուշագրավ է նաև, որ Դավիթը հիշատակ-
վում է որպես Հայաստանի եկեղեցու վարդապետ։ 

95 Գրիգոր Անավարզեցին Կոստանդին Կեսարացի եպիսկոպոսի ձեռքով իր նամակը 
Սյունիք է ուղարկել կաթողիկոս դառնալուց մի քանի տարի հետո։ Ստույգ թվակա-
նը աղբյուրներում չի վկայված, մենք հավանական ենք համարում և կիրառում Մա-
ղաքիա պատրիարք Օրմանյանի ենթադրած թվականը՝ 1297 (Մ. Օրմանեան, Ազ-
գապատում, հ. Բ, Ս. Էջմիածին, 2001, էջ 2063)։ 

96 Ստեփաննոս Օրբէլեան, էջ 462։ 

Կիլիկիայում աթոռակալող կաթողիկոսների և Սյունյաց մետրոպո-
լիտների դավանաբանական ու ծիսական հարցերում այս հակասությունը 
շարունակվել է նաև հետագայում։ Հայտնի է Գրիգոր Անավարզեցի կա-
թողիկոսին հաջորդած Կոստանդին Կեսարացու (1307-1322)՝ մոտավորա-
պես նույնաբովանդակ նամակի պատասխանը, որը կազմվել է 1314 թվա-
կանին, մեկ այլ հավաքի ժամանակ, Հովհաննես Օրբել և Ստեփանոս 
Տարսայիճ եպիսկոպոսների, ինչպես նաև վերոնշյալ րաբունապետների 
կողմից97։ Գրության վերջում եղած ստորագրությունների հատվածում 
կարդում ենք՝ «...եպիսկոպոսքս Սիւնեաց՝ Տէր Յովհաննէս և Տէր Ստե-
փանոս և վարդապետքս՝ Դաւիթ և Եսայի, այլ ամենայն վարդապետօքս 
և վանօրէօքս»98։ Ուշադրության է արժանի, որ 1314 թ. նամակում Դավթի 
անունը հիշատակված է Սյունյաց երկու եպիսկոպոսներից անմիջապես 
հետո և Եսայի Նչեցու անունից առաջ։ Սրա պատճառներից մեկը կարող 
է այն լինել, որ այդ շրջանում Խաղբակյանների դիրքերն Օրբելյանների 
համեմատությամբ թուլացել էին, ուստի նրանց տարածքում գործող դպ-
րոցի րաբունապետին առաջնություն է տրվել։  

բ. Միքայել Ասորու Ժամանակագրության  
Վերին Նորավանքի ձեռագիրը 

Վերին Նորավանքի և Դավիթ վարդապետի՝ որպես առաջնորդի և 
րաբունապետի մասին գլխավոր սկզբնաղբյուրներից մեկը Միքայել Ասո-
րու Ժամանակագրության ընդօրինակությունն է, որը գտնվում է Նոր Ջու-
ղայում (Ս. Ամենափրկիչ վանք, ձեռ. 243, ձեռագրացուցակում՝ համար 525) 
և արժանի է առանձին քննության։ Այս ձեռագրի էջերից մեկի վրա պահ-
պանվել է Սյունյաց մետրոպոլիտ Հովհաննես Օրբելի՝ 1302 թ. Վերին Նո-
րավանքում գրված ինքնագիրը։ Այն հիշատակարան չէ, թեև հրատարակ-
վել է որպես այդպիսին, այլ ավելի շուտ մի պաշտոնագիր-նվիրագիր, 
որտեղ Հովհաննես Օրբելը հայտնում է, որ երբ ինքը եկել է Վերին Նորա-
վանք, վանահայր Դավիթ վարդապետը և մյուս միաբանները դիմել են 
իրեն՝ վանքի նյութական ապահովության համար ժողովուրդ խնդրելով և 
ինքն էլ չորս գյուղ է հատկացրել, որպեսզի դրանց հասույթը վանքին 

97 Գ. Յովսէփեան, նշվ. աշխ., էջ 280։ 
98 Յ. Տաշեան, Ցուցակ հայերէն ձեռագրաց մատենադարանին Մխիթարեանց ի Վիեն-

նա, 1895, էջ 180։  

տրամադրվի։ Դրա դիմաց նրան տարեկան երեք օր պատարագ է հատ-
կացվել՝ Ս. Ծննդյան տոնին, որն ամրագրվել է նվիրատվական վիմագ-
րերից հայտնի նզովքի բանաձևով: Փաստաթղթի կարևորությունը նկա-
տի ունենալով՝ այն բերում ենք ամբողջությամբ. 

«Յանուն յամենակալին Աստուծոյ, ես՝ տէր Յովանէս, յազգէ Աւրպէ-
լեանց, պռաւտաւֆրանտէս Հայոց Մեծաց և մետրապաւլիտ Սիսական 
նահանգիս, եկայք ի Վերի Նորավանս առ վարդայպետն Դաւիթ, և սո-
քայ խնդրեցին ի մէնջ ժողովուրդ ինքեանց ի սատար սուրբ ուխտիս, և 
մեք տվա(ք) սոցայ ժողովուրդ զԱնկեղի, զԵղիսն, զԵղիկնայձոր, 
զՎաղցան ի սեպհական ժողովուրդ և թէմ, որ զամենայն հաս և զիրա-
ւունք սոքայ սոցայ տացեն:  

Եւ սոքայ կարգէցին ի տարին Գ (3) աւուր պատարագ ի տաւնի Ծնն-
դէանն: Եւ մի՛ ոք իշխեսցէ հանել զսոսայ ի սուրբ ուխտէս, ի մերոց կամ 
յաւտարաց, և որ ոք հակառակի կամ հանել ջանայ, ՅԺԸ (318) հայրապե-
տացն նզոված եղիցի, մասն և բաժին զՅուդային և զխաչահանուացն առ-
ցէ, և ինքն ելցէ ի շնո(րհա)ցն Աստուծոյ. ամէն: 

Գրեցաւ ի թուականիս Հայոց ՉԾԱ (1302), առաջի Սուրբ Սիոնիս և 
վարժայպետիս՝ Դաւթի:  

Հաստատէ գիրս կամաւն Աստուծոյ։ 
(ստորագրություն)»99 (նկ. 6):  

99 Ս. Տէր-Աւետիսեան, Ցուցակ ձեռագրաց Նոր Ջուղայի Ամենափրկիչ Վանքի, հ. Ա., 
Վիեննա, 1970, էջ 799 (նույնը՝ ԺԴ, Ա, էջ 22-23)։ Գրությունը ձեռագրի 232բ էջում է, 
որի լուսանկարը մենք շնորհակալությամբ ստացել ենք հայագետ, դոկտոր Անդրեա 
Շմիդտից։ Հրատարակված գրությունը ձեռագրի էջի լուսանկարի հետ համեմատե-
լով որոշ սրբագրումներ ենք արել։ Մասնավորապես, հեղինակն օգտագործել է ի-
նչպես երկտառ, այնպես էլ միատառ «և», «սոքայ սոցայ» բառերում հրատարակու-
թյան մեջ բացակայում է բառավերջի «յ»-ն, «տվա(ք)»-ը տպված է «տովաք», պա-
տարագների մասին հատվածում՝ «ի տարին Գ(3) աւուր», տպված է՝ «ի աստին Գ(3) 
աւուր» և այլն։ Հիշատակարանի վերջում, բոլոր հրատարակություններում եղել է՝ 
«վարթայպետիս՝ Դաւթի», իրականում՝ «վարժայպետիս՝ Դաւթի» (ճիշտ ընթեր-
ցումը Հասմիկ Իրիցյանի)։ 

6. Հովհաննես Օրբելի՝ 1302 թ. Վերին Նորավանքում գրված պաշտոնագիրը
(Նոր Ջուղայի Ամենափրկիչ վանք, ձեռ. 243/525, էջ 232բ) 

Սույն գրությունը գրվել է հիշյալ ձեռագրի մեջ, քանի որ մատյանի 
ստացողը հենց Դավիթ վարդապետն ու վանահայրն էր։ Հատկանշական 
է, որ Հովհաննես Օրբելը նրան կոչում է նաև վարժապետ։ Նոր Ջուղայի 
ձեռագրացուցակում տեղ է գտել նաև ձեռագրի մի հիշատակագրություն, 
որի գրի մասին ցուցակագրողը ծանոթագրում է՝ «մեծ երկաթագրով»։ Այն 

հետևյալն է՝ «Զստացող սուրբ գրոցս Միխայէլիս զնւաստ ոգի Դաւիթ 
սոսկանուն վարդապետ, աղաչեմ յիշել սրտի մտաւք» (էջ 246բ) 100:  

Հիշատակագրության լուսանկարից դատելով՝ կարծում ենք, որ այն 
Դավթի ինքնագիրն է (նկ. 7)։ Հետաքրքիր է, որ այստեղ նա իր մասին 
օգտագործում է «զնւաստ ոգի» արտահայտությունը, որը կիրառել է նաև 
վերը նշված՝ կաթողիկոսին ուղղված 1297 թ. ընդհանրական նամակը 
ստորագրելիս։ Իր անունը նա գրել է համառոտագրված՝ «ԴԹ սոսկանուն 
ՎՊ»։ Ցավոք, ձեռագրի բուն գրչի անունը հայտնի չէ, բայց նրա թողած 
մյուս հիշատակագրությունները ձեռագրի սովորական գրչությամբ են, ի-
սկ այս մեկի՝ գլխագրերով լինելը և վերը նշված մանրամասները թույլ են 
տալիս այն համարելու Դավթի ձեռքով գրված։ 

7. Դավիթ րաբունապետի ինքնագիր հիշատակարանը (Նոր Ջուղայի
Ամենափրկիչ վանք, ձեռ. 243/525, էջ 246բ) 

Ինչպես երևում է, բուն մատյանն առնվազն մի քանի տարի ավելի վաղ 
է ստեղծվել։ Համենայն դեպս, 1302 թվականը Հովհաննես Օրբելի գրության 
թվականն է, ոչ թե մատյանի գրչության։ Բարեբախտաբար, ձեռագրում 

100 Նույն տեղում։  

առկա են նաև այլ հիշատակագրություններ, որոնք էական տվյալներ են 
պարունակում։ Դրանք դուրս են մնացել Նոր Ջուղայի ձեռագրացուցակից 
և մեզ են հասել համապատասխան էջերի լուսանկարներով։  

Հիշատակագրություններից մեկը բովանդակությամբ պարզ է. «Զս-
տացող գրոցս զԴաւիթ վարդապետն յիշեցէք ի Տէր» (էջ 189բ)։ Մյուսը 
կարևոր է այն առումով, որ Դավիթը կոչվում է րաբունապետ. «Զստա-
ցաւղ այսմ տառիս զԴաւիթ րաբունապետն յիշեսջիք առաջի ահեղ ա-
տենին Քրիստոսի, ո՜վ դասք լուսոյ, և դուք յիշեալ լիջիք առաջի անմահքն 
Քրիստոսի» (էջ 93բ)։ Հաջորդ հիշատակագրությունը՝ փառաբանական 
լինելով հանդերձ, շատ կարևոր տեղեկություն է տալիս Դավթի մասին՝ 
որպես թարգմանչի. «Զբարեացապարտն ամենայն բարեաց և զթարգ-
մանիչն հին և նոր պատմութեան գրոց, մանաւանդ այսմ լուսազարդ 
մատենիս, զմեծապատիւ րաբունին և զքարոզն տիեզերահռչակ և զա-
մենագով սուրբ վարդապետն զԴաւիթ յիշեցեք ի Քրիստոս, ո՛ պատուա-
կան ընթերցողքս առաջի Տեառն զենլոյն Յիսուսի» (էջ 98ա)։  

Դժվար է ասել, թե ինչ ճանապարհով, գուցե ընդօրինակությամբ, այս 
հիշատակարանը նախանցյալ դարում ծանոթ է եղել Գարեգին Զարբհա-
նալյանին, որը Միքայել Ասորու երկի թարգմանության առնչությամբ այն 
ամբողջությամբ մեջբերում է, սկզբում գրելով. «Դարձեալ յայլում յիշա-
տակագրի.»101։ Ինչպես հայտնի է, Միքայել Ասորու Ժամանակագրությու-
նը 13-րդ դարում հայերեն երկու թարգմանություն է ունեցել, առաջինը 
կատարել են Վարդան Արևելցին և ասորի բժիշկ Իշոխը, երկրորդը՝ Փայ-
լակ Անթապյանի համոզմամբ՝ Դավիթ վարդապետը102։ Այդ թարգմանու-
թյունները զգալիորեն տարբերվում են իրարից, և պատահական չէ, որ 
հաջորդաբար հրատարակվել են Երուսաղեմում առանձին գրքերով՝ 1870 
և 1871 թթ.103։  

Հարկ է նշել, որ Փ. Անթապյանը Դավթի՝ թարգմանիչ լինելու մասին 
հիշատակարանին ծանոթ է եղել Գ. Զարբհանալյանի հրատարակությու-
նից, որը մեջբերում է, սակայն թերևս վրիպմամբ, այնտեղ «զթարգմա-
նիչն հին և նոր պատմութեան գրոց» բառերից հետո բացակայում են 
«…մանաւանդ այսմ լուսազարդ մատենիս…» կարևոր խոսքերը։ Այնու-

101 Գ. Զարբհանալեան, Թարգմանութիւնք նախնեաց, Վենետիկ, 1889, էջ 570։ 
102 Փ. Անթապյան, Վարդան Արևելցի, գիրք Ա, Երևան, 1987, էջ 342-345։  
103 Տեառն Միխայէլի պատրիարքի Ասորւոց Ժամանակագրութիւն, յԵրուսաղէմ, 1870, 

Ժամանակագրութիւն Տեառն Միխայէլի Ասորւոց պատրիարգի, յԵրուսաղէմ, 1871։ 

հանդերձ, նա գրում է. «Մեզ թվում է, որ այս Դավիթը հենց այն անձնա-
վորությունն է, որին մենք փնտրում ենք, իբրև Բ-ի թարգմանիչ (նկատի 
ունի 2-րդ թարգմանությունը – Կ. Մ)։ Թե ով է նա, որ այսքան շռայլ գո-
վասանքի է արժանացել, դժբախտաբար, դեռ չի ճշտված։ Ստույգ է, որ 
նա գիտնական է և «թարգմանիչ»։ Իբրև այդպիսին, նա միանգամայն կա-
րող էր ձեռնամուխ լինել նման թարգմանչական աշխատանքի և, ըստ եր-
ևույթին, հենց այդպես էլ վարվել է և դարձել Բ-ի թարգմանիչը»104։  

Ինչպես տեսնում ենք, Նոր Ջուղայի ձեռագիրը՝ իր հիշատակարան-
ներով և Հովհաննես Օրբելի պաշտոնագրով, կասկած չի թողնում, որ վե-
րոնշյալ հիշատակարանում որպես թարգմանիչ նշված Դավիթը՝ Վերին 
Նորավանքի առաջնորդ և րաբունապետ Դավիթ վարդապետն է։ Մեր 
նպատակից դուրս է Միքայել Ասորու երկի թարգմանությունների խնդ-
րում ծավալվելը, միայն հարկ ենք համարում նշել, որ տևական ժամանակ 
այդ հարցի ուսումնասիրությամբ զբաղված պրոֆեսոր Անդրեա Շմիդտի 
կարծիքով, Նոր Ջուղայի ձեռագիրն առաջին թարգմանության (Վարդան 
Արևելցու) հնագույն օրինակն է, և այդտեղ Դավիթը կարող էր լինել մի-
այն Ժամանակագրության շարունակողը կամ խմբագրողը105։  

Այս արժեքավոր ձեռագրի մասին պետք է ավելացնել, որ Դավիթը, 
հավանաբար, Ասորու երկի՝ իր լրացումներով տարբերակից, այս մա-
տյանն ընդօրինակել է տվել իր համար, ուստի հանդես է գալիս որպես 
ստացող։ Ցավոք, գլխավոր հիշատակարանը չի պահպանվել, որտեղ 
թերևս այլ կարևոր տվյալներ կարող էին լինել ձեռագրի և թարգմանու-
թյան մասին, դրանց թվականները, ինչպես նաև՝ բուն գրչի անունը։ Ամեն 
դեպքում, ինչ էլ որ պահպանվել է, արդեն իսկ մեծ արժեք է ներկայաց-
նում թե՛ մատենագրական-թարգմանական, թե՛ պատմական առումով։  

գ. Դավիթ վարդապետը և Գլաձորի համալսարանը 

Այժմ, երբ որոշակի տվյալներ ունենք Դավիթ վարդապետի և նրա՝ 
Վերին Նորավանքի առաջնորդ և րաբունապետ լինելու մասին, տեսնենք, 
թե ինչ առնչություն է նա ունեցել Գլաձորի համալսարանի հետ։ Հարկ է 
նշել, որ Դավիթը մի քանի անգամ հիշատակվում է Գլաձորում, որից ել-

104 Փ. Անթապյան, նշվ. աշխ., էջ 345։ 
105 Այս մասին Անդրեա Շմիդտը մեզ տեղեկացրել է անձնական զրույցի ժամանակ և 

նամակագրությամբ։ 

նելով ուսումնասիրողները նրան համարել են Եսայի Նչեցու օգնականը՝ 
երկրորդ մարդը րաբունապետից հետո։ Ցավոք, Դավիթ վարդապետի 
գլաձորյան հիշատակությունները չեն դիտարկվել ժամանակագրական 
հաջորդականությամբ և չեն քննվել ըստ էության։ 1282 թվականից գոր-
ծող Գլաձորում Դավիթն առաջին անգամ հիշատակվում է 1307 թ.՝ որպես 
մի ձեռագրի պատվիրատու։ Հաջորդ երկու հիշատակություններն էլ յու-
րահատուկ են, որոնց կանդրադառնանք ստորև։ 

Գ. Հովսեփյանը, մեջբերելով Տիրատուր Կիլիկեցու 1309 թ. հիշատա-
կարանը, որտեղ ասվում է՝ «ի վարժապետութեան մեծիս Եսայեայ և ե-
ռամեծին Դաւթայ»106, ավելացնում է. «այստեղ յիշատակուած Դավիթը 
Նչեցու օգնականն էր իբրև վարժապետ»107։ Նկատենք, սակայն, որ առն-
վազն տարօրինակ է, երբ Նչեցին կոչվում է մեծ, մինչդեռ Դավիթը՝ եռա-
մեծ։ Լ. Խաչերյանը Դավթի մասին նշում է, թե նա Գլաձորի համալսարա-
նում եղել է «Եսայի Նչեցուց հետո երկրորդ դեմքը»108, մեկ այլ տեղում 
մասնավորեցնում՝ «եթե ժամանակակից տերմինաբանութեամբ արտա-
յայտուենք՝ Դաւիթ Սասնեցին հանդիսացել է Գլաձորի համալսարանի 
«պրոռեկտորը»109։ 

Իրականում, թեև Դավիթը կապված է եղել Գլաձորի հետ դեռևս Ներ-
սես Մշեցու ժամանակից, բայց հանդիսացել է Օրբելյանների հովանու 
ներքո գործող Վերին Նորավանքի վանահայրն ու րաբունապետը։ Գլա-
ձորում նա հիշատակվում է երեք անգամ, մինչդեռ Եսայի Նչեցին՝ շուրջ 
60 անգամ։ Առաջին հիշատակումը, ինչպես նշվեց, 1307 թ. մի ձեռագրի 
հիշատակարանում է, որի գրիչ Պողոսը նախ փառաբանական խոսքեր է 
ձոնում Օրբելյան իշխաններ Բուրթելին ու Բուղտային, ապա ստացողի 
մասին նշում՝ «Բայց գրեցաւ սա հրամանաւ և արդեամբ մեծ վարժապե-
տին Դաւթի, [ի] վայելումն անձին իւրոյ և յետ աստեացս յիշատակ 
իւրն հոգոյ»110։ Այնուհետև գրիչը շարունակում է շարադրանքը, խնդրում 
է հիշել նաև իրեն և հիշատակարանի վերջին պարբերության մեջ նշում է 

106 ԺԴ. Ա, էջ 156։ 
107 Գ. Յովսէփեան, նշվ. աշխ., էջ 265։ Հրատարակության մեջ Տիրատուրի հիշատա-

կարանի թվականը վրիպմամբ 1300 է նշված (անդ)։ 
108 Լ. Խաչերյան, նշվ. աշխ., էջ 150։ 
109 Լ. Խաչերեան, նշվ. աշխ., էջ 161։ 
110 ԺԴ, Ա, էջ 135։ 

րաբունապետ Եսայի Նչեցուն ու նրա աշակերտ Տիրացուին։ Այսինքն, ըստ 
այս հիշատակարանի, Դավիթը, որ մեծ վարժապետ է, ընդամենը ձեռա-
գիր է պատվիրել Գլաձորում աշխատող գրչին։  

Ըստ ամենայնի, Դավիթը հաճախ է այցելել Գլաձոր, հավանաբար 
նաև դասավանդել է։ Կարծում ենք, որ նրա՝ գիտնականի բարձր հեղի-
նակությունը, ինչպես նաև Օրբելյանների հովանավորությամբ գործող 
վանքի առաջնորդ լինելու հանգամանքն է պատճառը, որ հենց Եսայի 
Նչեցու ցուցումով, Դավթի ներկայության ժամանակ գրված գլաձորյան 
հիշատակարաններում առանձնակի մեծարանքով է նրա մասին նշվել։  

Ինչպես վերը տեսանք, 1309 թ. Տիրատուր Կիլիկեցու հիշատակարա-
նում արձանագրված է. «ի վարժապետութեան մեծիս Եսայեայ և եռա-
մեծին Դաւթայ»։ Խոսուն է նաև Դավթի անվան վերջին հիշատակությու-
նը Գլաձորում՝ 1321 թ. Կյուրիոն գրչի ընդօրինակած Ավետարանում (Բրի-
տանական գրադարան, Add. 15. 411)՝ «ի հայրապետութեան սուրբ և բազ-
մերջանիկ հռետորաց Հայոց՝ երկուց ամոլաց ճշմարիտ հաւատոյ մե-
րոց՝ Դաւթի և Եսայեա»111։ Ինչպես տեսնում ենք, Դավթի անունը Նչեցու 
անունից առաջ է գրվել։ Այսպիսի բաները պատահական չեն լինում, և 
անհնար է, որ «երկրորդ դեմքի» անունը «առաջին դեմքի» անունից առաջ 
գրվի։ Կարծում ենք՝ ակնհայտ է, որ Դավթի՝ որպես Գլաձորում Եսայի 
Նչեցուց հետո «երկրորդ մարդը» լինելու մասին վերը նշված տեսակետն 
անընդունելի է։  

Հատկանշական է, որ այդ նույն շրջանում Դավիթ վարդապետին՝ րա-
բունապետի կարգավիճակով, տեսնում ենք արդեն իր վանքում՝ Վերին 
Նորավանքում։ Հովհաննես Օրբելի 1302 թ. գրությամբ մատյանից հետո 
այստեղ մեկ այլ ձեռագիր՝ Ավետարան է գրվել 1312 թ. (Վրաստանի ձե-
ռագրերի ինստիտուտ, 40)։ Բեներ կրոնավոր գրչի հիշատակարանում 
ասվում է. «գրեցաւ սուրբ Աւետարանս ի թվ[ին] ՉԿԱ (1312), ձեռամբ սու-
տանուն կրաւնաւորի՝ Բեների, ի գաւառս յԵղեգեաց, ի վանս, որ Վերի 
Նոր[ավ]անս կոչի, ընդ հովանեաւ Սուրբ Սիոնիս և Մաւրս Լուսոյ, յա-
ռաջնորդութեան սուրբ րաբունապետիս Դաւթի և եղբաւրորդոյ իւր՝ 
Կարապետի»112։ Այստեղ հետաքրքիր է Դավթի եղբորորդի Կարապետի 
հիշատակությունը՝ որպես նրա օգնականի։  

111 ԺԴ Ա, էջ 412-413, 
112 ԺԴ Ա, էջ 216,  

1318-ին Վերին Նորավանքում Ժողովածու է ընդօրինակել Մատթե 
գրիչը (Նոր Ջուղա, 478), որը հիշատակարանում նշում է. «Գրեցաւ տառս 
ձեռամբ Մաթէի սուտանուն քահանայի, ի տեղիս, [որ կ]ոչի Նորավանս, 
ընդ հովանեաւ Սուրբ Ս[իոնի], առ ոտս ամեներջանիկ րաբու-նապետի 
Դաւթի, թվիս ՉԿԷ (1318)»113։  

Այսպիսով, Գլաձորի համալսարանի ծաղկման տարիներին՝ 1302, 
1312, 1318 թվականներին, Դավիթ վարդապետը որպես առաջնորդ և րա-
բունապետ հիշատակվում է Վերին Նորավանքում։ Տեղի ձեռագրերի հի-
շատակարաններում նա կոչվում է «րաբունապետ», «սուրբ րաբունա-
պետ», «ամենագով սուրբ վարդապետ», «երջանիկ րաբունապետ»։ Պահ-
պանվել է նաև Հովհաննես գրչի ընդօրինակած մի Ժողովածու (ՄՄ 1981), 
որի անթվական հիշատակարանում անկասկած նույն Դավիթն է հիշա-
տակվում. «Զերջանիկ և զբազմաշնորհ զերիցս ե[րանեալ րաբու]նա-
պետն Դ[աւի]թ յիշեցէ՛ք ի Քրիստոս, և զիս՝  զՅով[աննէս] նուաստ աղա[-
չեմ]»114։ Հնարավոր է, որ Դավիթ վարդապետի անվան հետ է կապվում և 
նրա փառաբանմանն է նվիրված նաև ժամանակին Ղևոնդ Ալիշանի հրա-
տարակած մի չափածո նամակ115։  

 
113 ԺԴ Ա, էջ 361։  
114 ԺԴ, Բ, էջ 399-400։ 
115 Ղ Ալիշանի հրատարակած չափածո նամակի տների սկզբնատառերը հոդում են՝ «Ի 

Դաւիթ ի նուաստ յաշակ(եր)տէս», բայց հրատարակիչը հեղինակի կամ հասցեա-
տիրոջ հարցում երկմտում է, գրելով՝ «Առ սոյն Դաւիթ կամ ի սոյն Դաւթէ»։ Ընդհա-
նուր առմամբ, այն վարդապետի փառաբանությունն է։ Սակայն հասցեատիրոջ 
հարցում կան տարակուսելի հատվածներ։ Մի տեղ, օրինակ, ասվում է՝ 
«Կաս ի սպասու առ սուրբ տապան, 
Եւ յաջորդես նորին պայման, 
Մեծ աթոռոյդ արհիական, 
Քաջ րաբունիդ եղեր արժան… 
Նամակս առ քեզ աղերսական, 
Քեզ հարցանեմք ամենեքեան, 
Քո սուրբ ուխտիւքդ միաբան» (Ղ. Ալիշան, Սիսական, էջ 135)։ 

 Արհիական կամ արքեպիսկոպոսական մեծ աթոռին արժանանալու և վանքերի 
(ուխտերի) վրա իշխանություն ունենալու մասին խոսքերն, օրինակ, կարող էին վե-
րաբերել Գլաձորի շրջանավարտ և Սյունյաց մետրոպոլիտական աթոռին արժա-
նացած Հովհաննես Օրբելին։ Նամակում նաև առկա է, իբրև Գլաձորում եղած՝ «Կա-
րապետին սուրբ գերեզման» նշումը, որը տարակուսելի է, քանի որ այդպիսի ուրիշ 

Կարծում ենք, որ Դավթի ղեկավարած Վերին Նորավանքի դպրոցը 
նույնպես ունեցել է վարդապետական ուսմամբ շրջանավարտներ, բայց 
քանի որ այս կրթարանը չուներ զույգ լսարան (քահանայական և վարդա-
պետական), ինչպես Գլաձորը, այդ պատճառով չի հիշատակվում որպես 
«համալսարան»։ Սակայն հետաքրքիր է, որ Գլաձորի գործունեության 
դադարումից (1338 թ.) բավական ժամանակ հետո՝ 1360 թ. գրված մի հի-
շատակարանում Վերին Նորավանքը Գլաձորի համալսարանի նման ան-
վանվում է «երկրորդ Աթենք». «Տէր Սարգիս, սնեալ և վարժեալ յարե-
ւելս ի մայրն իմաստից և յերկրորդ յԱթէն ի Վայու ձորն, ի հռչակա-
ւոր և յաստուածաբնակ վանսն ի Սուրբ Սիոն Վերին Նորավանս…»116 
(այս հիշատակարանին կանդրադառնանք քիչ հետո)։ 

1321 թ. վերը նշված Ավետարանի առնչությամբ հարկ է ավելացնել, որ 
նրա հիշատակարաններից մեկում գրիչ Կյուրիոնի մասին ասվում է. «յի-
շեա՛ ի Տէր, նաև զբազմավէր հոգիս՝ զԿերիոն գծողիս. ամէն։ Եւ ապա 
զմիշտ յիշելին զմեծ րաբունապետ նորին՝ Դաւիթ»117։ Նույն մատյանում 
հիշատակարան է գրել նաև Դավիթն ինքը, որի համաձայն նա մատյանը 
նվիրել է Վայոց ձորի Սպիտակավոր Ս. Աստվածածնի առաջնորդ, իր սան 
և հոգևոր զավակ Մկրտչին՝ «Նուաստս ի շարս ուսուցչապետաց՝ Դա-
ւիթ, շնորհեցի զսուրբ Աւետարանս Սուրբ Աստուածածնին և առաջնոր-
դի Սուրբ Անապատին՝ Մկրտչին՝ հոգեւոր որդեկին իմոյ, ի յիշատակ 
հոգոց իմոց»118։  

Հենց այս Կյուրիոնն էլ փոխարինել է իր ուսուցիչ Դավթին Վերին Նո-
րավանքում՝ որպես առաջնորդ և րաբունապետ։ Դավիթ վարդապետի 
մահվան ստույգ թվականը հայտնի չէ։ Սակայն 1329 թվականին նա ար-
դեն մահացած էր և հուղարկավորված Վերին Նորավանքում։ Այդ է վկա-
յում 1329 թ. վանքի նոր առաջնորդ Կյուրիոնի պատվիրած մատյանում ե-
ղած հիշատակարանը, որտեղ վերջինս հիշատակվում է որպես «սպա-

ոչ մի վկայություն չկա։ Ս. Կարապետի անունով է եպիսկոպոսանիստ Նորավանքի 
հնագույն եկեղեցին։ Ցավոք, Ղ. Ալիշանը նամակից միայն մի հատված է հրապա-
րակել, թերևս ամբողջական տեքստի հասանելիությունից հետո հնարավոր կլինի 
այն ավելի ճիշտ մեկնաբանել։  

116 Ն. Պողարեան, Մայր ցուցակ ձեռագրաց Սրբոց Յակոբեանց, հ. Է, Երուսաղէմ, 1974, 
էջ 218։ 

117 ԺԴ Ա, էջ 412։  
118 ԺԴ Ա, էջ 413։  

սաւոր սուրբ գերեզմանի րաբունապետին Դաւթի»119։ Երջանիկ պա-
տահականությամբ (երբ նկատի ենք ունենում Ներսես Մշեցու և Եսայի 
Նչեցու գերեզմանների տեղի անհայտ լինելը), պահպանվել է նաև Դա-
վիթ վարդապետի անվանակիր տապանաքարը Վերին Նորավանքում։ 

դ. Վերին Նորավանքի տեղորոշումը Շատիկ վանքում 

Գլաձորը և Վերին Նորավանքն իրարից հեռու չեն գտնվել։ Դրանք 
Վայոց ձոր գավառի այն մասում են, որն ըստ որոշ սկզբնաղբյուրների՝ 
նաև Եղեգաց է կոչվում՝ ընգրկելով Եղեգիս գետի հովիտը և ավազանը։ 
Մինչև վերջերս այս երկու վանքերը բախտակից էին տեղորոշման առու-
մով, այսինքն երկուսի ստույգ տեղն էլ համարվում էր անորոշ։ Ինչպես 
տեղանունների բառարանն է նշում՝ «Նորավանք Վերին…, Վայոց ձոր գա-
վառում, Եղեգիս գետի հովտում։ Ճշգրիտ դիրքը հայտնի չէ» 120։ Բարե-
բախտաբար, Վերին Նորավանքի տեղորոշման խնդիրն այժմ կարելի է 
լուծված համարել՝ շնորհիվ Տիգրան Մկրտչյանի կատարած ուսումնասի-
րության121։ 

 Քանի որ նրա գիրքը հրապարակված է (նաև համացանցում հասա-
նելի), մենք չենք ներկայացնի հարցի մանրամասները, Վերին Նորավան-
քի տեղորոշման շուրջ եղած տարբեր կարծիքները և այլն, այլ կվկայաբե-
րենք միայն այն հիմնական փաստերն ու կռվանները, որոնք ակներև են 
դարձնում Վերին Նորավանքի և այժմյան Շատիկ վանքի (կամ Շատիվան-
քի) նույնությունը։ Տեղում եղած նյութերը, ինչպես օրինակ՝ եկեղեցու ա-
րևմտյան ճակատին, պատի մեջ ագուցված 931 թ. արձանագրությամբ 

119 Ն. Պողարեան, Մայր ցուցակ ձեռագրաց Սրբոց Յակոբեանց, հ. Բ, Երուսաղէմ, 1967, 
էջ 316։ 

120 Թ. Հակոբյան, Ստ. Մելիք-Բախշյան, Հ. Բարսեղյան, Հայաստանի և հարակից շր-
ջանների տեղանունների բառարան, հ. 4, Երևան, 1998, էջ 23։ 

121 Տ. Մկրտչյան, Վայոց ձորի պատմության նոր էջեր. Վերին Նորավանքի տեղը, Եր-
ևան, 2017։ Գրքի թվայինը տեղադրված է www.armenianart.org կայքի Գրքեր բաժ-
նում։ Մենք այս գրքի խմբագիրը լինելով՝ միաժամանակ հետազոտական աշխա-
տանքի ընթացքում մասնագիտական խորհուրդներով ուղղորդել ենք մեր բարե-
կամ, անկախ հետազոտող Տիգրան Մկրտչյանին, որը հսկայական աշխատանք է 
կատարել Վայոց ձորի հուշարձանները տեղում ուսումնասիրելու գործում և կար-
ևոր բացահայտումներ կատարել։ 

8. Վերին Նորավանքի (Շատիկ վանքի) եկեղեցու արևմտյան պատի մեջ
ագուցված 931 թ. խաչաքանդակ (լուսանկարը` Տիգրան Մկրտչյանի)

խաչքարը (նկ. 8) և Ստեփանոս Օրբելյանի վկայությունը՝ 930-ական թթ.  
Ոստին (Հոստուն) գյուղից վեր Սյունյաց Հակոբ եպիսկոպոսի և գա-

հերեց իշխան Սմբատի ջանքերով վանքի հիմնադրման ու եկեղեցու կա-
ռուցման մասին (որի անունը, ցավոք, պատմիչը չի նշում)122, վկայում են, 
որ այն գոյություն է ունեցել 10-րդ դարից։ Վանքի 1655-1656 թթ. երկու 
վիմական արձանագրություններն էլ վկայում են վանքի վերաշինման և 
եկեղեցու կառուցման մասին, որը տեղի է ունեցել շահաբասյան աղետից 
կես դար անց այս կողմերը եկած վաճառական Հակոբ Ջուղայեցու ծախ-
սերով123։ Այդ ժամանակ վանքը նաև շրջապատվել է կիսակլոր աշտա-
րակներով ամուր պարիսպներով (նկ. 9)։  

Շատիկ վանքի եկեղեցու պատերի մեջ անկանոն շարված են հին եկե-
ղեցու՝ 13-14-րդ դարերի վիմագրական հատվածներով քարեր։ Հենց դրանք 
էլ հնարավորություն են տալիս ճշտելու վանքի անունն այդ շրջանում։ Բայց 
դրան նպաստում են պատմական հարակից տվյալները, մասնավորապես՝ 
Հովհաննես Օրբելի վերը բերված նվիրատվական պաշտոնագիրը և այլն։ 

122 Ստեփանոս Օրբէլեան, էջ 258։ 
123 Դիվան, III, էջ 156-160։ 

9. Վերին Նորավանքը (Շատիկ վանք) հարավից

Վանքի անվան մասին նախ իմանում ենք Ստեփանոս Օրբելյանի 
Պատմությունից, որտեղ նա Վայոց ձորի վանքերը թվարկելիս՝ եպիսկո-
պոսանիստ (Ամաղուի) Նորավանքից տարբերելու համար՝ այն նշելուց 
հետո («Նորավանք, որ յետոյ եղև եպիսկոպոսարան»), անմիջապես շա-
րունակում է՝ «միւս Նորավանք»124։ Ինչպես վերևում տեսանք, հիշատա-
կարաններում այն կոչվում է Վերին Նորավանք. մի անուն, որից դատե-
լով՝ ավելի բարձրադիր է եղել եպիսկոպոսանիստ Նորավանքից։  

Վերին Նորավանքի գլխավոր եկեղեցին հիշատակարաններում կոչ-
վում է Սուրբ Սիոն։ Շատիկ վանքի եկեղեցին նույնպես կոչվում է Սուրբ 
Սիոն, որը հին եկեղեցու տեղում և նրա քարերով է կառուցվել։ Ի դեպ, 
Շատիկ վանքը եպիսկոպոսանիստ Նորավանքից անհամեմատ բարձրա-
դիր վայրում է գտնվում։ 

Որոնք են նույնացման հիմնական փաստերն ու կռվանները։  
Ինչպես վերը նշեցինք, 1302 թվականի գրությամբ Հովհաննես Օրբելը 

նշում է Վերին Նորավանքին իր տված գյուղերի մասին՝ «…ես՝ տէր Յո-

124 Ստեփանոս Օրբէլեան, էջ 339-340։ 

վանէս… եկայք ի Վերի Նորավանս առ վարդայպետն Դաւիթ, և սոքայ 
խնդրեցին ի մէնջ ժողովուրդ ինքեանց ի սատար սուրբ ուխտիս, և մեք 
տվա(ք) սոցայ ժողովուրդ զԱնկեղի, զԵղիսն, զԵղիկնայձոր, զՎաղցան 
ի սեպհական ժողովուրդ և թէմ»125։  

Շուրջ չորս տասնամյակ անց, Հովհաննես Օրբելի հաջորդ մետրոպո-
լիտ Ստեփանոս Տարսայիճին հաջորդած Սարգիս մետրոպոլիտը (այդ 
պաշտոնում հիշվում է 1337 թ.), Շատիկ վանքի մի վիմագրում հաստա-
տում է բնակավայրերից երկուսի պատկանելությունը վանքին։ Ինչպես 
ասվեց, Շատիվանքի եկեղեցին կառուցվել է հին եկեղեցու քարերով, ընդ 
որում՝ 13-14-րդ դարերի արձանագիր քարերը նույնպես կոտրատվել և 
օգտագործվել են որպես շինաքար։ Բարեբախտաբար, Սարգսի վիմագի-
րը պահպանվել է եկեղեցու հարավային մուտքի բարավորի արևելյան 
մասում։ Այն հետևյալն է. «ԵՍ՝ Տ(Է)Ր ՍԱՐԳԻՍ, ՏՎԻ Ս(ՈՒՐ)Բ ՄԱՐՏԻՐՈՍ՝ 
ԻՒՐ ՄՏԱՒՔ, ՈՒ ԱՆԳԵՂԻ ՈՒ ԵՂՆԻՍ ԺՈՂՈՎՈՒՐԴ Ի Ս(ՈՒՐ)Բ ՍԻՈՆՍ 
։Գ[ՃԺ]Ը։ (318) ՀԱ(Յ)Ր(ԱՊԵՏԱՑ) ՆԶ(ՈՎԻ) ՀԱԿ(ԱՌԱԿՈՂՆ)»126 (նկ. 10)։ 

10. Սարգիս մետրոպոլիտի նվիրագիրը (լուսանկարը` Տիգրան Մկրտչյանի)

125 ԺԴ, Ա, էջ 22։ 
126 Դիվան, III, էջ 157։ 



82 
 

Ինչպես տեսնում ենք, արձանագրության մեջ կրկնվում են Հովհան-
նես Օրբելի կողմից Վերին Նորավանքին նվիրված գյուղերից երկուսի ա-
նունները՝ Անգեղի և Եղնիս։ Այսինքն, Սարգիս մետրոպոլիտը՝ որոշ ի-
մաստով, վերահաստատել է Հովհաննես Օրբելի նվիրատվությունը Վե-
րին Նորավանքին։ Մյուս երկու գյուղերն այդ ընթացքում հավանաբար 
անցել են այլ տիրոջ, բայց դրա փոխարեն Սարգիսն ավելացրել է 
«Ս(ՈՒՐ)Բ ՄԱՐՏԻՐՈՍ՝ ԻՒՐ ՄՏԱՒՔ»։ Խոսքը հավանաբար Նահատակի 
մատուռ-սրբավայրի մասին է, որը գտնվում է Շատին գյուղի մոտ, և որի 
մուտքերը (եկամուտները) Սարգիսը նույնպես հատկացրել է Վերին Նո-
րավանքին։ 

Հատկանշական է, որ Հովհաննես Օրբելի գրության հետ համընկնում 
է նաև վերջում եղած «անեծքի բանաձևը»՝ հակառակողը պետք է նզով-
ված լինի 318 հայրապետներից, և այն, որ երկու դեպքում էլ խոսքը Սուրբ 
Սիոնին կցվող ժողովրդի մասին է՝ նվիրագրում՝ «ի սեպհական ժողո-
վուրդ…», վիմագրում՝ «ԺՈՂՈՎՈՒՐԴ Ի Ս(ՈՒՐ)Բ ՍԻՈՆՍ»։ Այնպիսի 
տպավորություն է, որ վիմագրի տեքստը կազմելիս աչքի առաջ ունեցել 
են Հովհաննես Օրբելի նվիրագիրը։ 

Հետաքրքիր է, որ Հովհաննես Օրբելի՝ Վերին Նորավանքին տված 
գյուղերից երրորդի անունը նույնպես գտնում ենք Շատիկ վանքում։ 14-րդ 
դարի գրչությամբ, հատվածաբար պահպանված վիմագիրը վկայում է. 
«(Ի ՏԷՐՈՒԹԵԱՆ) ԲԱՐԵՊԱՇՏ ԻՇԽԱՆԻՆ ՍՄԲԱՏԱՅ, ԵՍ ՎԱՀՐԱՄ ՈՒ 
ԱՄՈՒՍԻՆ ԻՄ, ՈՐԴԻՔՍ ԻՄ ՍՄՊԱՏ, ՈՒՔԱՆ, ՏՎԱՔ ՎԱՂԻՑԱՆՈ ՈՒՌՈՒՑ 
ԱՐՏՆ Ի Ս(ՈՒՐ)Բ ՍԻՈՆ…»127։ Ճիշտ է, այստեղ խոսքը Վաղցա կամ Վա-
ղիցան ողջ գյուղի մասին չէ, այլ տեղի մի արտի, սակայն ակնհայտ է 
միջավայրի ընդհանրությունը։ 

Եվ վերջապես, Շատիկ վանքի 13-14-րդ դդ. արձանագրությունների 
բեկորների մեջ Տիգրան Մկրտչյանը նկատել ու հրապարակել է մի վիմա-
գիր, որը դուրս է մնացել վիմագրության Դիվանից, և որտեղ, ըստ էու-
թյան, նշված է Նորավանք տեղանունը։ Շատիկ վանքի Սուրբ Սիոն եկե-
ղեցու հարավային պատի մեջ որպես շինաքար օգտագործված արձանա-
գիր քարերից մեկին, որը նվիրատվական վիմագիր է եղել, կարդացվում 
է հետևյալը. 

 
127 Նույն տեղում, էջ 156։ 

1. … ՅԱՆ
2. …ԱԳԻՆ Հ…
3. …[ՆՈ]ՐԱՎԱՆ…
4. …ԱՆՔ…
5. …ԻՆՁ ԿԱՏԱՐԻ…
6. ….ՈՂՆ ՅԵԿԵՂԵ…128։
Երրորդ տողում հստակ եր-

ևացող «ՐԱՎԱՆ» բառը, վստա-
հաբար, այս վանքի իսկական՝ 
[ՆՈ]ՐԱՎԱՆ[Ք] անվան մասնիկն է 
(նկ. 11): Հավանաբար դրանից ա-
ռաջ պիտի լիներ նաև տեղանվան 
«Վերին» բաղադրիչը, սակայն 
կարող էր նաև չլինել։ Վերին Նո-
րավանքի հիշատակություննե-
րում ամենուր չէ, որ նշվում է «Վե-
րին» բնորոշումը։ Օրինակ, վերը 
նշված՝ 1318 թ. Մատթե գրչի հիշա-
տակարանում ասվում է. «Գրե-
ցաւ… ի տեղիս [որ կ]ոչի Նորա-
վանս, ընդ հովանեաւ Սուրբ Ս[ի-
ոնի], առ ուտս ամեներջանիկ րաբունապետի Դաւթի»։ Այսինքն, Սուրբ 
Սիոնը՝ որպես տեղի գլխավոր եկեղեցու անուն, նաև Դավիթ րաբունապե-
տի հիշատակությունը, արդեն ցույց են տալիս, թե որ վանքի մասին է խոս-
քը (եպիսկոպոսանիստ Նորավանքը Ս. Կարապետի անունով էր, նաև ու-
ներ Ս. Ստեփանոս մեծ եկեղեցի)։  

Հաջորդ տվյալը վերաբերում է Դավիթ վարդապետի գերեզմանին։ 
Ինչպես վերը նշվեց, 1329 թ. Վերին Նորավանքի նոր վանահայր Կյուրիո-
նը կոչվում է սպասավոր «սուրբ գերեզմանի րաբունապետի Դավթի»129, 
այսինքն՝ նա հուղարկավորված է եղել այդտեղ։ Շատիկ վանքի Ս. Սիոն 
եկեղեցու արևելյան կողմում՝ եկեղեցու պատից ոչ հեռու, պահպանվել է 
րաբունապետ Դավիթ վարդապետի տապանաքարը։ Այն համարվել է 

128 Տ. Մկրտչյան, Վայոց ձորի..., էջ 37, 77։  
129 Ն. Պողարեան, Մայր ցուցակ... հ. Բ, էջ 316։ 

11. Վերին Նորավանքում վիմագրի
հատված` [ՆՈ]ՐԱՎԱՆ[Ք] անվան մաս-

նիկով (լուսանկարը` Տիգրան
Մկրտչյանի) 

«փլատակներով ծածկված», բայց 
նրա վիմագիրը հայտնի է եղել և 
տեղ գտել վիմագրության Դիվա-
նում՝ «Դ(ԱՒԻ)Թ Վ(ԱՐ)Դ(Ա-
ՊԵՏ)»130։ Բարեբախտաբար, տա-
պանաքարը, որի վրա քանդակ-
ված է նաև վարդապետական 
գավազանի կոր վերնամասն ան-
սովոր ձևով բռնած ձեռք, այժմ 
տեսանելի է (նկ. 12)։ Հետաքրքիր 
է, որ ճիշտ նույնպիսի վերնամա-
սով գավազանով է պատկերված 
Գլաձորի համալսարանի րաբու-
նապետ Եսայի Նչեցին՝ շուրջ 
1320-ական թվականներին Թո-
րոս Սարկավագի ստեղծած ման-
րանկարում (գուն. նկ. 15)։ 

Մեկ այլ տվյալ. հիշատա-
կարանների տեղեկություններից 

հայտնի է, որ Վերին Նորավանքը պատկանել է Օրբելյաններին։ Շատիկ 
վանքի Սուրբ Սիոնի հարավային պատի արևմտյան և արևելյան ծայրե-
րում դրված երկու քարերի վրա եղած արձանագրության հատվածներից 
կարելի է ենթադրել, որ այն նվիրատվություն է եկեղեցուն՝ Տարսայիճ Օր-
բելյանի դուստր Ասփայի հիշատակին՝ «ՆՎԷՐ Ի Ս(ՈՒՐ)Բ ՍԻՈՆՍ ։Ճ։ ԴԵ-
ԿԱՆ… ՊԱՏԱՐԱԳ ԱՍՓԻՆ ԴՍՏԵՐ ՄԵԾ ԻՇ[ԽԱՆԻՆ ՏԱՐՍԱՅԻՃԻ]» 131։ Աս-
փան, որն Արցախի Գրիգոր իշխանի կինն էր, մահացել է 1311 թ. և հու-
ղարկավորվել Խադավանքում, ուստի այս արձանագրությունն էլ առն-
վազն այդ թվականից է։ Վիմագիրը, վանքի՝ Օրբելյաններին պատկանելու 
մասին վկայելուց բացի, կարևոր է նաև եկեղեցու անվան հիշատակու-
թյամբ։ Սարգիս մետրոպոլիտի՝ գյուղերի նվիրատվության մասին վերը 
նշված վիմագրի նման, այս մեկը նույնպես ցույց է տալիս, որ 1655 թ. կա-
ռուցված Շատիկ վանքի եկեղեցին կառուցվել է միջնադարյան Ս. Սիոն 

130 Դիվան, III, էջ 161։ 
131 Նույն տեղում, էջ 158։ 

12. Դավիթ րաբունապետի
տապանաքարը՝ «Դ(ԱՒԻ)Թ 
Վ(ԱՐ)Դ(ԱՊԵՏ)» փակագրով 

(լուսանկարը` Կարեն Մաթևոսյանի) 

եկեղեցու քարերով, այսինքն՝ Վերին Նորավանքի եկեղեցու քարերով։ 
Բնականաբար կարող է հարց առաջանալ, թե ինչո՞ւ և ինչպե՞ս է մո-

ռացվել Վերին Նորավանք անունը և ինչպես է առաջացել Շատիկ վանք 
անունը։ Այս անվան պատմությունը, Տ. Մկրտչյանի կարծիքով, կապված է 
15-րդ դարում ապրած Շատիկ անունով վանահոր և սրբակյաց հոգևորա-
կանի անվան հետ։ Նա հիշվում է 1476 թ. Պողոս վարդապետի ընդօրի-
նակած Ավետարանի հիշատակարանում՝ «...ի հռչակաւոր մենաստանիս
Վերի Նորավանս կոչեցեալ...», որտեղ գրիչը նշում է իր ուսուցիչներին՝
Դավիթ և Սարգիս րաբունապետներին, միաժամանակ առանձնակի շեշ-
տադրմամբ առաջնորդ Շատիկին՝ «…առաջնորդի սուրբ ուխտիս, որ բա-
զում հոգաբարձութեամբ խնամող է վանիցս՝ Շատիկ միայնակեցի, որ
եթող զսէր աշխարհիս և հետևի զհետ Քրիստոսի»132։

Այն, որ 15-րդ դարի հիշատակարաններում բազմիցս հիշատակվելուց 
հետո, 16-րդ դարում Վերին Նորավանքի անունը բնավ չի նշվում, ենթադ-
րել է տալիս, որ այդ ժամանակ դադարել է գործելուց, հնարավոր է, որ 
ավերվել է երկրաշարժից։ Իսկ 1604 թ., երբ պարսից Շահ Աբասի գործած 
բռնագաղթի հետևանքով երկիրը մարդաթափ է եղել, ոչ միայն Վերին 
Նորավանքի, այլև Վայոց ձորի բազմաթիվ բնակավայրերի անունները 
մոռացության են տրվել։ Երբ տասնամյակներ անց սակավ հայ բնակիչներ 
վերադարձել են այս կողմերը, տեղի վանքերի ու բնակավայրերի հին ա-
նունները մոռացված էին, ուստի եկողները նոր անուններով են կնքել, և 
կամ դրանք կրում էին այդտեղ իրենցից ավելի շուտ եկած օտարազգի-
ների տված օտարահունչ անուններ։ Եպիսկոպոսանիստ Նորավանքն, օ-
րինակ, տեղացիները սկսել են կոչել Կարմիր վանք, Թանատը՝ Ղարա-
վանք, երբեմնի զորեղ Օրբելյանների նստավայր ավան Եղեգիսը մինչև 
խորհրդային տարիների վերջը կոչվում էր Ալայազ և այլն։  

Ըստ երևույթին, Վերին Նորավանքի առաջնորդ Շատիկի անունը, որի 
մասին գրիչն ասում է, թե «…եթող զսէր աշխարհիս և հետևի զհետ Քրիս-
տոսի», իր անարատ վարք ու բարքով մնացել է ժողովրդի հիշողության 
մեջ, և երբ 1655 թ. վանքը վերաշինելու նպատակով այստեղ եկած վաճա-
ռական Հակոբ Ջուղայեցին ու նրա հետևորդները հարց ու փորձ են արել, 
թե ինչ վանք է, նրանց ասել են՝ Շատիկի վանքն է։ Ի դեպ, վերաշինված 

132 ԺԵ դարի հայերեն ձեռագրերի հիշատակարաններ, կազմեց Լ. Ս. Խաչիկյան, մասն 
Բ, Երևան, 1958, էջ 399: 

Սուրբ Սիոնի արևմտյան մուտքի բարավորի վրա արտաքուստ, սև ներկով 
գրված կարճ արձանագրության մեջ որևէ անուն նշված չի եղել. «Շինեցաւ 
եկեղեցիս թվին։ ՌՃԴ։ (1655)»133։ Նշանավոր վանահոր անունով վանքերի 
անվանակոչումը, առնվազն ժողովրդի շրջանում, անսովոր երևույթ չէ։ Օ-
րինակ, այսօր քչերը գիտեն, որ Մխիթար Գոշի անունով հայտնի Գոշա-
վանքը՝ բուն անունով, Նոր Գետիկ վանքն է։ Խորանաշատի վանքի ձե-
ռագրերում գրիչներն իրենց հիշատակարաններում հաճախ գրչության 
վայրը նշում են տեղի հայտնի վարդապետ Վանականի անունով՝ «ի վանս 
Վանական վարդապետի»134, կամ Տաթևի վանքում ընդօրինակված մի ձե-
ռագրի հիշատակարանում 19-րդ դարի գրիչը վանքի մասին գրում է. «ի 
վանս Գրիգորի Տաթևացւոյն»135 և այլն։ 

Բարեբախտաբար, վանքը վերաշինողները ճիշտ են կողմնորոշվել 
գլխավոր եկեղեցու անվան հարցում և պահպանել են հավանաբար վի-
մագրերում իրենց կարդացած Սուրբ Սիոն անունը։ Սակայն մի հիշատա-
կարանից դատելով՝ Նորավանք հնավանդ անունը նույնպես այդ ժամա-
նակ իսպառ մոռացված չի եղել։ 1658 թ. գրիչ Ավետը Եղեգիսում գրած 
հիշատակարանում նշում է. «...ի յերկրիս Վայո ձորոյ, ի գեղաքաղաքիս 
յԵղեգիս, ի նահանգիս Շատիկոյ Նորավանից սուրբ յանապատիս»136։ 
Այսպիսով, այստեղ Շատիկ և Նորավանք անունները հիշվում են միասին, 
բայց ժամանակի ընթացքում նախընտրությունը տրվել է առաջինին։ Ի 
դեպ, սա նաև վանքի համար օգտագործված Շատիկ անվան մեզ հայտնի 
առաջին վկայությունն է։ Հաջորդ հիշատակությունը 1659 թվականից է137։  

Վերաշինված Վերին Նորավանքի կամ Շատիկ վանքի մասին ավե-
լացնենք, որ նրա՝ 17-րդ դարի եկեղեցին օժտված է ճարտարապետական 
առանձնահատկություններով, ուշագրավ են հատկապես ներսում եղած 
թաքստոցները138։ Եկեղեցու ավագ խորանում պահպանվել են նաև հե-

133 Դիվան, III, էջ 160։ Հրատարակիչը ծանոթագրել է, որ անձրևաջրերի հոսքի հետ-
ևանքով արձանագրությունը ջնջվել է։  

134 Թ. Մինասյան, Արցախի գրչության կենտրոնները, Երևան, 2015, էջ 68։  
135 A. Harutyunyan, The Spiritual Citadel of Syunik: Tatev, Yerevan, 2024, p. 248. 
136 Հայերեն ձեռագրերի ԺԷ դարի հիշատակարաններ, կազմեց Վ. Հակոբյան, հ. Գ, 

Երևան, 1984, էջ 819։ 
137 Նույն տեղում, էջ 860:  
138 Մ. Հասրաթյան, Սյունիքի XVII-XVIII դարերի ճարտարապետական համալիրները, 

Երևան, 1973, էջ 75-76։ 

տաքրքրական որմնանկարների մնացորդներ139։ Իսկ վանական համա-
լիրն ընդհանրապես՝ աչքի է ընկնում բարձր պարիսպներով, որոնք ամ-
րացված են կիսակլոր բուրգերով, որի շնորհիվ բերդի տպավորություն է 
թողնում։ Այս ժամանակաշրջանում վերաշինված վանքերի պաշտպանա-
կան (անվտանգային) դերին կանդրադառնանք ստորև՝ Հերմոնի վանքին 
նվիրված բաժնում։ 

Համոզված ենք, որ Շատիկ վանքում այժմ իրականացվող մաքրման, 
ամրացման ու նորոգման աշխատանքները երևան կբերեն վանքի պատ-
մության նոր էջեր, որոնք նաև Վերին Նորավանքի պատմության էջերն են։ 

ե. Վերին Նորավանքը Դավիթ վարդապետից հետո 
(14-րդ դարում) 

Վերադառնանք Վերին Նորավանքի մասին 14-րդ դարերի տեղեկու-
թյուններին։ Նշանավոր Դավիթ վարդապետից հետո Կյուրիոն րաբունա-
պետը Վերին Նորավանքում հիշվում է 1329 թ.՝ որպես Մեկնությունների 
գրքի ստացող, որն ընդօրինակել է Ստեփանոս գրիչը՝ «Հրամանաւ և 
արդեամբք սուրբ րաբունապետին Կիւրիոնի, առաջնորդի մեծ մե-
նաստանիս Վերին Նորավանս կոչեցելոյ, ընդ հովանեաւ Մօրս Լուսոյ 
և Սուրբ Սիոնի»140։ Հիշատակարանում առաջին անգամ, Վերին Նորա-
վանքի Սուրբ Սիոն եկեղեցուց բացի, հիշատակվում է Սուրբ Աստվածա-
ծինը՝ Լուսո Մայր (Մօրս Լուսոյ) ձևակերպմամբ, որը տեսնում ենք նաև 
հետագա հիշատակարաններում։ Հիշվում են նաև Սյունյաց իշխան Բուր-
թել Օրբելյանը, նրա կինն ու երկու որդիները, որպես Սյունյաց եպիսկո-
պոս՝ Ստեփանոս Տարսայիճը, իսկ որպես Արևելից տան վարժապետ՝ Ե-
սայի Նչեցին, միաժամանակ շեշտվում է, որ Կյուրիոնը նրա աշակերտն է 
եղել. «ի գաւառիս, որ կոչի Ձոր Վայոյ, ի տերութեան տեղոյս և գաւառիս 
մեծահաւատ իշխան[աց] իշխանի պարոն Պուրթելի… և ի դիտապետու-
թեան սուրբ և արհիական գլխոյ՝ տէր Ստեփան[ոսի], ի վարժապետու-
թեան Տանս Արեւելեաց մեծարանաշնորհ հռետորի Եսաեայ՝ հօր և ու-
սուցչի վերասացեալ առնս Աստուծոյ սուրբ րաբունապետիս Կիրիոնի՝ 

139 Տե՛ս Կ. Մաթևոսյան, Նյութեր հայկական միջնադարյան որոշ որմնանկարների վե-
րաբերյալ, «Հայկական որմնանկարչություն», հոդվածների և նյութերի ժողովածու, 
Երևան, 2019, էջ 95-96։ 

140 ԺԴ, Բ, էջ 48-49։ 

սպասաւորի սուրբ գերեզմանի րաբունապետին Դաւթի, ի թուականու-
թեանս Հայոց ՉՀԸ (1329)»141։ 

Ձեռագրի հիշատակագրություններից մեկում ստացող Կյուրիոն րա-
բունապետի հետ նշվում է նաև նորընծա սարկավագ Ահարոնը, որը 
պետք է կարծել՝ նրա աշակերտներից է եղել՝ «Զստացօղ այսմ տառիս՝ 
զԿիրիոն րաբունապետն և զԱհարոն նորընծայ սարկ[աւագ] յիշեցէք»142։ 

 Որպես գլաձորյան գրչական ավանդների շարունակող՝ լինելով 
վանքի առաջնորդ և րաբունապետ, Կյուրիոնը Վերին Նորավանքում ինքն 
էլ է գրչությամբ զբաղվել։ Հայտնի է նրա ձեռքով գրված մի Ավետարան 
(ՄՄ 5651), որի հիշատակարանում նշում է. «...որ ետ տկար մտաց և մա-
տանց ջիլս և ժուժկալութիւն ժամանել յաւարտ աւետարանիս, ի թվաբե-
րութեանս Հայոց ՉՁԲ. (1333)... ի դպրապետութեանն մեծ վարժապետին և 
իմոյ անլուսաւոր կենացս լուսաւորչի՝ Եսայեա...»143։ Այս մատյանի հիշա-
տակարանում նույնպես հիշվում է Վերին Նորավանքի երկրորդ եկեղե-
ցին, իսկ որպես Սյունյաց առաջնորդ՝ Սարգիսը (նրա առաջին հիշատա-
կությունն է, որպես Սյունյաց աթոռակալ)144, որի՝ Վերին Նորավանքում 
թողած վիմագրի մասին նշեցինք վերևում. «ի յաթոռակալութեան սուրբ 
աթորոյս Սիւնեաց տէր Սարգսի, ի գաւառիս Վայո ձորոյ, ի մենաստա-
նիս Վերին Նորավանս կոչեցելոյ, ընդ հովանեաւ Մօրս լուսոյ և Սուրբ 
Սիոնիս, ձեռամբ մեղսամակարդ անձին [Կեր]իոնի)»145։  

Սարգսի առնչությամբ ավելացնենք, որ նա իր երեք նախորդների 
նման (Ստեփանոս Օրբելյան, Հովհաննես Օրբել, Ստեփանոս Տարսայիճ) 
հիշատակվում է մետրոպոլիտի կոչումով, թեպետ ի տարբերություն 
նրանց՝ Օրբելյան տոհմից չէր146։ Սարգիսը նաև այս շարքում միակն է, որի 
դիմանկարը պահպանվել և մեր օրերն է հասել ձեռագրերից մեկում, 
մանրանկարիչ Ավագի գործում (վերջինիս անունը նշված է նկարի ներք-

141 Նույն տեղում։ 
142 Նույն տեղում, էջ 49։ 
143 ԺԴ, Բ, էջ 162։ 
144 Ա. Մկրտչյան, նշվ. աշխ., էջ 114։ 
145 ԺԴ, Բ, էջ 162։ 
146 Սարգիս մետրոպոլիտը Հասան իշխանի որդին էր, որի եղբայր՝ Որոտան երկրի տեր 

Իվանե իշխանը նշանավոր Հովհան Որոտնեցու հայրն էր։ Իր տոհմի, ծնողների և 
Որոտնեցու մասին Սարգիսը գրում է 1337 թ. մի հիշատակարանում (ԺԴ, Բ, էջ 301-
302)։ 

ևում)՝ միաժամանակ պատկերացում տալով 
ժամանակի եպիսկոպոսական հանդերձի մա-
սին (Բեռլինի ազգային գրադարան, ձեռ. 279, էջ 
2բ) (նկ. 13)։  

1333 թ. Ավետարանի հիշատակագրություն-
ներում նշվում են ևս երկու հոգի, մեկը մատյա-
նի ստացող Գրիգորիոսն է՝ «զսրբամաքուր մի-
անձնացեալն՝ Գիրգորիոս», մյուսը՝ Մատթեոս 
անունով հոգևորականը, որին առանձնակի մե-
ծարանքով է հիշատակում Կյուրիոնը՝ «Մեղա-
ւոր գծողիս՝ Կերիոնի թողութիւն հայցեա, ո՜վ 
սուրբ հայր Մատթէոս»147։ 

Հաջորդ մատյանը 1341 թվականից է, Վերին 
Նորավանքում Ղուկաս քահանայի ձեռամբ ըն-
դօրինակված Հովհաննու ավետարանի մեկնու-
թյունը, որի ստացողը գրչի ուսուցիչ Կյուրիոնն 
էր։ Հիշատակարանում նա անվանվում է որպես 
«քաջ եւ գիտնական րաբունապետ»։ Բերենք հի-
շատակարանի մի հատված՝ «ես՝ նուաստ Ղու-
կաս սոսկ անուամբ քահանայ եւ աշակերտ բա-
նի ի մենաստանս Նորավանս կոչեցեալ, ընդ 
հովանեաւ Սուրբ Սիոնի, առ ոտս սմին երջանիկ 
րաբունապետի։ Արդ, որք հանդիպիք այսմ տա-
ռի ընթերցմամբ եւ կամ օրինակաւ, յիշեցէ՛ք ի մաքրափայլ յաղօթս ձեր 
զքաջ րաբուապետն իմ՝ զԿիւրիոն, եւ զծնողս իւր»148։  

1360 թվականին Երուսաղեմում ընդօրինակված մի Մաշտոց ծիսամա-
տյանի հիշատակարանում պահպանվել է Վերին Նորավանքի և նրա ա-
ռաջնորդ Կյուրիոնի մասին շատ հետաքրքիր մի հիշատակություն։ Ստե-
փանոս գրչի թողած բուն հիշատակարանն այն մասին է, որ Կյուրիոնի՝ 
Սարգիս անունով երբեմնի սանը Սյունյաց Ստեփանոս եպիսկոպոսի (ժա-
մանակից դատելով՝ Ստեփանոս Սուլթանշահի մասին է) 149 ընկերակցու-

147 ԺԴ, Բ, էջ 162։ 
148 Նույն տեղում, էջ 368։ 
149 Օրբելյան տոհմից սերող Ստեփանոս Սուլթանշահ եպիսկոպոսի վերաբերյալ շատ 

քիչ տեղեկություններ են հայտնի, և նրա՝ Կիլիկիա մեկնած լինելու մասին նորա-

13. Սարգիս մետրոպոլի-
տը, մանրանկարիչ Ավագ 
(Բեռլինի ազգային գրա-
դարան, ձեռ. 279, էջ 2բ) 

թյամբ մեկնել է Կիլիկիա և Մեսրոպ Ա Արտազեցի (1359-1372) կաթողիկո-
սից եպիսկոպոսական ձեռնադրություն ստացել։ Ապա նա գնացել է Երու-
սաղեմ, որտեղ էլ ստացել է սույն մատյանը, որի հիշատակարանում նշ-
վում է. «...Տէր Սարգիս, սնեալ և վարժեալ յարեւելս ի մայրն իմաստից 
և յերկրորդ յԱթէն ի Վայու ձորն, ի հռչակաւոր և յաստուածաբնակ 
վանսն ի Սուրբ Սիոն Վերին Նորավանս, յառաջնորդութեանն մեծին 
րաբունոյն Կիւրիոնին»150։  

Այստեղ հետաքրքրական է Վերին Նորավանքի հիշատակության ձևը՝ 
որպես «մայրն իմաստից եւ յերկրորդ յԱթէն»։ Հայտնի է, որ այդ բնութագ-
րումները հատուկ են եղել միայն Գլաձորի համալսարանին, իսկ այստեղ 
նշվում են Վերին Նորավանքի համար, ընդ որում՝ շեշտվում է ոչ միայն վան-
քի ու եկեղեցու, այլև րաբունապետի անունը։ Դժվար է ասել, թե արդյո՞ք հի-
շատակարանի գրության ժամանակ Կյուրիոն րաբունապետը դեռևս ողջ էր։ 
Համենայն դեպս, սա նրա անվան վերջին հիշատակությունն է։ 

Վերին Նորավանքում գրչական և կրթական բեղմնավոր աշխատան-
քը շարունակվել է 15-րդ դարի ընթացքում։ Վանքից մեզ հասած ձեռագիր 
մատյանների ստեղծման ժամանակը հասնում է մինչև 1495 թվականը, 
հիշատակարաններում այդ ամբողջ ժամանակաշրջանում վանահայրե-
րից բացի հիշատակվում են րաբունապետներ և նրանց աշակերտներից 
ոմանք, որը վկայում է այս կենտրոնում ուսումնակրթական գործի շարու-
նակականության մասին151։ Բայց այդ ժամանակը դուրս է մեր ուսումնա-
սիրության ժամանակագրական շրջանից՝ «Գլաձորյան դարաշրջանից», 
ուստի դրան կանդրադառնանք մեկ այլ առիթով։  

Ամփոփելով՝ կարող ենք ասել, որ Վերին Նորավանքի դպրոցը կամ 
վարդապետարանը՝ Դավիթ րաբունապետի գլխավորությամբ և Օրբե-
լյան իշխանների հովանավորությամբ սկսել է գործել 1290-ական թթ. կե-
սերից։ Գլաձորի համալսարանի գործունեության շրջանում (մինչև 1338 
թ.), այս երկու կենտրոնները սերտ գործակցություն են ունեցել։ Վերին 
Նորավանքի րաբունապետ Դավիթը, որը դեռևս Ներսես Մշեցու գործըն-

հայտ տվյալը շատ արժեքավոր է։ Ստեփանոս Սուլթանշահի մասին տե՛ս Ա. Մկրտ-
չյան, նշվ. աշխ., էջ 116-118։ 

150 Ն. Պողարեան, Մայր ցուցակ ձեռագրաց, հ. Է, էջ 218։ 
151 Վերին Նորավանքի 15-րդ դարի գործունեության մասին տե՛ս Տ. Մկրտչյան, Վայոց 

ձորի..., էջ 20-30, Լ. Բարսեղեան, Արատեսի և Վերին Նորավանքի գրչութեան 
կենտրոնները, «Հանդէս ամսօրեայ», Երեւան, 2013 (№ 1-12), էջ 375-382։ 

կերն էր Մշո Առաքելոց վանքում, հետագայում դասավանդել է նաև Գլա-
ձորում, ջերմ հարաբերություններ ունեցել Եսայի Նչեցու հետ, իսկ երկ-
րորդ րաբունապետ Կյուրիոնը՝ միաժամանակ Եսայի Նչեցու և Դավիթ 
րաբունապետի աշակերտն է եղել (վերջին անգամ հիշվում է 1360 թ.)։ Վե-
րին Նորավանքի դպրոցի գործունեությունը շարունակվել է ընդհուպ 
մինչև 15-րդ դարի վերջը։ Այս վանքն այժմ հայտնի է Շատիվանք կամ Շա-
տիկ վանք անունով, որն այն ստացել է 17-րդ դարի 50-ական թվական-
ներին՝ վերաշինումից հետո։ 

Գլաձորի և 13-14-րդ դդ. Սյունյաց եպիսկոպոսանիստ Նորավանքի ա-
ռնչությունների մասին առանձին անդրադարձ չի եղել գրականության 
մեջ։ Սակայն այդպիսի սերտ կապ եղել է, թեկուզ այն պարզ պատճառով, 
որ մետրոպոլիտ Ստեփանոս Օրբելյանը Գլաձորում ուսանել է նրա առա-
ջին րաբունապետ Ներսես Մշեցու ժամանակ, իսկ նրան հաջորդած մետ-
րոպոլիտներ Հովհաննես Օրբելը և Ստեփանոս Տարսայիճը նույն վայրում 
աշակերտել են երկրորդ րաբունապետ Եսայի Նչեցուն։ Այլ կերպ ասած, 
Սյունյաց աթոռի երեք հաջորդական գահակալները եղել են Գլաձորի շր-
ջանավարտներ։ Սրան պետք է ավելացնել, որ Նորավանքում բնակվող 
Օրբելյան իշխանների տան ճարտարապետ Մոմիկը, որը նաև քանդակա-
գործ, գրիչ ու մանրանկարիչ էր, և իշխանների, իշխանուհիների ու մետ-
րոպոլիտների պատվերով կառուցել է եկեղեցիներ, կերտել գեղաքան-
դակ խաչքարեր, գրել ու նկարազարդել ձեռագրեր, նույնպես Գլաձորի 
համալսարանի շրջանավարտ էր։ 

Պետք է նաև ենթադրել, որ առնվազն երկու անգամ Գլաձորի րաբու-
նապետ Եսայի Նչեցին և Վերին Նորավանքի րաբունապետ Դավիթ վար-
դապետը եղել են Նորավանքում։ Առաջին անգամ 1297 թ., երբ Ստեփանոս 
Օրբելյանի նախաձեռնությամբ՝ «միաբան խորհրդով եպիսկոպոսաց 
աշխարհիս և իշխանաց»152 Նորավանքում ժողով է գումարվում Հայոց 
կաթողիկոս Գրիգոր Անավարզեցու նամակի առնչությամբ, և որին ի պա-
տասխան՝ մետրոպոլիտի կազմած գրության տակ իրենց ստորագրու-
թյունն են դրել նաև Եսայի Նչեցին և Դավիթ վարդապետը։ Երկրորդ ան-
գամ նմանատիպ մի հավաք է կայանում արդեն Հովհաննես Օրբելի նա-
խաձեռնությամբ՝ Կոստանդին Կեսարացու նույնանման նամակին պա-
տասխանելու համար՝ 1314 թ. (այդ մասին վերը նշվեց)։ Աբրահամ արքեպս. 

152 Ստեփաննոր Օրբէլեան, էջ 449, Ա. Մկրտչյան, նշվ. աշխ., էջ 84։ 

ԳԼԱՁՈՐԸ ԵՎ ԵՊԻՍԿՈՊՈՍԱՆԻՍՏ  
ՆՈՐԱՎԱՆՔԸ 

Մկրտչյանն իրավացիորեն այն կոչում է «Նորավանքի Բ ժողով»153, քանի 
որ որպես նամակը ստորագրողներ նշվում են՝ «մեք՝ նըւաստ եպիսկո-
պոսք Սիւնեաց Տէր Յովաննէ և Տէր Ստեփաննոս, և վարդապետքս՝ Դա-
ւիթ և Եսայի…», իսկ գրության մեջ ասվում է՝ «ի միասին խորհեցաք»154։  

Նորավանքի աթոռակալ և արվեստագետ գլաձորցիների մասին խո-
սելուց առաջ համառոտակի անդրադառնանք այս վանքի պատմությանը և 
տեսնենք, թե այն ինչպես Սյունիքի հնամյա հոգևոր-եկեղեցական կենտ-
րոններ Շաղատից ու Տաթևից հետո՝ 13-րդ դարի սկզբներից, դարձավ ե-
պիսկոպոսանիստ վանք և Օրբելյանների տոհմական դամբարանավայրը։ 
Նորավանքը նաև առանձնահատուկ տեղ է գրավում 13-14-րդ դարերի հայ 
ճարտարապետության պատմության մեջ թե՛ շինարարական արվեստի, թե՛ 
հարուստ քանդակագործության և բացառիկ խաչքարերի շնորհիվ։  

 Վանքի հիմնադրման պատմության հիմնական սկզբնաղբյուրը 
Սյունյաց մետրոպոլիտ Ստեփանոս Օրբելյանի «Պատմություն նահանգին 
Սիսական» աշխատությունն է, որն ի դեպ, գրվել է հենց Նորավանքում՝ 
1297-ին, ինչի մասին նշում է պատմիչն ինքը։ Այս երկի 64-րդ և 65-րդ 
գլուխը հեղինակը նվիրել է Նորավանքի պատմությանը։ Հնագույն եկե-
ղեցու՝ Ս. Կարապետի մասին նա գրում է, որ այն գտնվում էր մի ձորա-
կում, կառուցված էր կրաշաղախ քարերով, սքանչելագործ էր ու անվանի 
շրջակայքում: Այնուհետև պատմվում է նույն ձորում գտնվող Փոկաս հայ-
րապետի անունով՝ հրաշագործ աղբյուրով մատուռի մասին։ 1105-ին այս-
տեղ է հաստատվել Սյունիքի Հասան իշխանի որդի Հովհաննես Կապա-
նեցի եպիսկոպոսը, որի ջանադիր գործունեությամբ բարձրացել է տեղի 
հռչակը, վանքն ապահովվել է կալվածքներով։ 

Ստեփանոս Օրբելյանը հանգամանորեն գրում է նաև 13-րդ դարի 
սկզբներին վանքի գլխավոր եկեղեցու՝ Սուրբ Ստեփանոս Նախավկայի 
կառուցման մասին, որը նախաձեռնել էր Սարգիս Ա եպիսկոպոսը՝ Էլի-
կում Ա Օրբելյան իշխանի աջակցությամբ։ Շինարարությունը սկսվել է 
1216 թ. և տևել յոթ տարի. այն գեղաշեն էր և ներսում ութ խորան ուներ, 
իսկ օծումը 1223-ին տեղի ունեցավ մեծ շուքով155։ Նորավանքի այս գմբե-
թավոր եկեղեցին ներքուստ խաչաձև է, չորս անկյուններում երկհարկ ա-
վանդատներով, որոնցից 7-ի մեջ եղած պատարագի սեղաններն ու փոքր 

153 Ա. Մկրտչյան, նշվ. աշխ., էջ 101։ 
154 Գ. Յովսէփեան, նշվ. աշխ., էջ 397, 399։ 
155 Ստեփաննոս Օրբէլեան, էջ 346-347, 356։ 

խորաններն էլ ավագ խորանի հետ միասին կազմում են պատմիչի նշած 
ութ խորանները։  

Ստեփանոս Օրբելյանը գրում է նաև Նորավանքի Սուրբ Ստեփանոս 
եկեղեցու դիմաց գտնվող գավթի կառուցման մասին՝ Սարգիս Բ եպիս-
կոպոսի ժամանակ՝ 1261 թ., որը կատարվել է իշխան Սմբատ Օրբելյանի 
միջոցներով։ Ուղղանկյուն հատակագծով, որմնասյուներին հենված 
կենտրոնական ստալակտիտավոր գմբեթ ունեցող այս կառուցի հյուսի-
սային պատին պահպանվել է հեծյալ իշխանի քանդակը՝ առյուծի հետ մե-
նամարտելիս։ Մի շարք հանգամանքներ, հարդարանքի տարրեր և գավ-
թի կառուցման ժամանակի վիմագրերի տառաձևերը վկայում են, որ 
գավթի ճարտարապետը եղել է Սիրանեսը156, որը որոշ ժամանակ անց՝ 
1275 թ., Տարսայիճ Օրբելյանի պատվերով Նորավանքում Ս. Ստեփանոս 
Նախավկայի եկեղեցու հյուսիսային պատին կից կառուցել է Ս. Գրիգոր 
եկեղեցի-դամբարանը, կամ ինչպես ընդունված է ասել՝ Սմբատի տապա-
նատունը։ Երկթեք տանիքով (թաղածածկ) սույն եկեղեցին, որ միաժամա-
նակ նաև տապանատուն է, առանձնահատուկ է հայ եկեղեցական ճար-
տարապետության մեջ, քանի որ հայկական եկեղեցիներում սովորաբար 
թաղում չի կատարվում, իսկ այստեղ հատակն ամբողջովին ծածկված է 
իշխանական տապանաքարերով, որոնց մեջ առանձնանում է պատերազ-
մում զոհված Էլիկում Բ Օրբելյանի առյուծաքանդակ տապանաքարը՝ 1300 
թ., որի հեղինակը, ամենայն հավանականությամբ, Մոմիկն է։ 

Նորավանքի մեծ հռչակը պայմանավորված էր նրա՝ Սյունիքի աշ-
խարհիկ և հոգևոր իշխանությունների ուշադրության կենտրոնում լինելու 
հանգամանքով։ Վանքը Օրբելյան իշխանական հովանավորության շնոր-
հիվ ոչ միայն կառուցապատվեց հրաշալի եկեղեցիներով, այլև օժտվեց 
եկեղեցական սրբություններով, սրբազան խաչերով, որոնցից առավել 
նշանավորը կոչվում էր «Ավագ սուրբ նշան»։  

Հարկ է նշել, որ Օրբելյանների իշխանությունը Սյունիքում զորացավ 
13-րդ դարի սկզբներին՝ Վրաստանից եկած Լիպարիտի որդիների՝ Էլի-
կումի (որն էլ ընդունեց մոնղոլ նվաճողների գերակայությունը և մաս-
նակցեց նրանց ռազմարշավներին), նրա եղբայր Սմբատի (իշխել է 1253-
1273 թթ.) և մյուս եղբայր Տարսայիճի (մահ. 1290 թ.) ժամանակ։ Ինչպես

156 Կ. Մաթևոսյան, Նորավանքի վիմագրերը և հիշատակարանները, Երևան, 2017, էջ 
40-45։



95 

վերևում նշվեց, Սմբատը Սյունյաց իշխանության համար արտոնյալ կար-
գավիճակ ստանալու նպատակով երկու անգամ՝ 1251 և 1256 թթ., եղել է 
մոնղոլական աշխարհակալության մայրաքաղաք Կարակորումում՝ Ման-
գու խանի մոտ (նա հայերենից ու վրացերենից բացի տիրապետում էր 
պարսկերենին, ույղուրերենին և մոնղոլերենին) 157։ Սյունիքի համար ծաղ-
կուն ժամանակաշրջան էր նաև Սմբատի եղբոր՝ Տարսայիճի (մահ. 1290 
թ.), նրա որդի Էլիկում Բ-ի (մահ. 1300 թ.) և վերջինիս որդի Բուրթել Մեծի 
(1300-1348 թթ.) իշխանության շրջանը։ 

Այս բոլոր իշխանները շինարարական հետք են թողել Նորավանքում, 
իսկ մահից հետո՝ նրանք և իրենց ընտանիքների անդամները հուղարկա-
վորվել են այս վանքում։  

Սակայն նշված ժամանակաշրջանում Նորավանքը նաև Սյունյաց 
հնամյա եպիսկոպոսական աթոռի գահակալների նստավայրն էր՝ մի ա-
թոռ, որը սկսած Ստեփանոս Օրբելյանից, որը Տարսայիճ իշխանի որդին 
էր, նույնպես անցավ այս տոհմի ներկայացուցիչներին։ Նորավանքի ե-
պիսկոպոսանիստ կենտրոն դառնալը պայմանավորված էր Սյունյաց թա-
գավորության անկման և սելջուկյան տիրապետության շրջանի բարդու-
թյուններով (11-12-րդ դդ.), ինչպես և Տաթևի եպիսկոպոսական աթոռի 
թուլացմամբ։  

Նորավանքում աթոռակալած առաջին եպիսկոպոսը Ստեփանոս Գ 
Ֆայխր էլ Մսեհն էր։ Հենց նա էր, որ իր քրոջ դստեր և Էլիկում Ա Օրբելյանի 
ամուսնության միջոցով խնամիական կապ հաստատեց Օրբելյանների 
հետ։ Այդտեղից էլ սկիզբ է առնում Օրբելյանների կապը Նորավանքի 
հետ։ Ստեփանոս Գ-ին հաջորդեցին Սարգիս Ա և Սարգիս Բ եպիսկոպոս-
ները, որոնք նպաստեցին վանքի բարգավաճմանը և, ինչպես տեսանք, 
կառուցեցին գլխավոր եկեղեցին և կից գավիթը։  

Սակայն Սյունյաց եպիսկոպոսության պատմության մեջ շրջադար-
ձային է Ստեփանոս Օրբելյանի աթոռակալության շրջանը, որն առաջին 
աթոռակալն էր Օրբելյան տոհմից և կարողացավ միավորել Նորավանքի 
և Տաթևի աթոռներն իր մետրոպոլիտական իշխանության ներքո։ Նա 

157 Վիմագրերում իշխանը հաճախ կոչվում է «Սմբատ արքա», իսկ Հին Հարժիսի «Ա-
լան թագավոր» սրբավայրի վիմագրերից մեկում՝ «արքաուն»։ Այս վերջին անվա-
նումով էին մոնղոլները կոչում իրենց կողմից բարձր գնահատված քրիստոնյանե-
րին, և Մանգու խանն էլ Սմբատին այդպես է կոչել (այս մասին ավելի մանրամասն 
տե՛ս Կ. Մաթևոսյան, Նորավանքի վիմագրերը..., էջ 23-27)։ 

նախնական կրթությունը ստացել է Տաթևի դպրոցում, 1280 թ. Նորավան-
քում դարձել է կուսակրոն քահանա։ 1282-1284 թթ. ուսանել է նորահաս-
տատ Գլաձորի համալսարանում՝ աշակերտելով Ներսես Մշեցուն՝ նրա-
նից ստանալով վարդապետական գավազան։ 1286-ին Կոնստանդին Բ 
Կատուկեցի (1286-1289) կաթողիկոսից եպիսկոպոսական ձեռնադրություն 
է ստացել՝ հաստատվելով որպես Սյունյաց աթոռի մետրոպոլիտ։ Նրա 
կարևոր ձեռքբերումներից մեկն այն էր, որ իր հոր՝ Տարսայիճ իշխանի 
միջոցով ստանալով նաև մոնղոլական գերագույն իշխանության հաստա-
տումը՝ Սյունյաց վանքերի մի մասը դարձնում է իր սեփականությունը, 
այսինքն՝ օժտվում է եկեղեցական ու աշխարհիկ՝ կրկնակի իշխանու-
թյամբ։ Այդ իշխանությունը Ստեփանոս Օրբելյանից հետո փոխանցվեց իր 
տոհմակից մետրոպոլիտներին։ Ստեփանոս Օրբելյանից հետո Նորավան-
քում աթոռակալում են նրա հորեղբայր Իվանեի թոռ Հովհաննես Օրբելը 
և անհամամայր (տարբեր մայրերից ծնված) եղբայր Ջալալի որդի Ստե-
փանոս Տարսայիճը, որոնք երկուսն էլ ուսանել են Գլաձորի համալսարա-
նում և հայտնի են կրթամշակութային ու շինարարական արդյունավետ 
գործունեությամբ։  

Ներկայացնենք Նորավանքում աթոռակալած եպիսկոպոսների ան-
վանացանկը՝ գահակալության (վերջին երկուսի դեպքում՝ հիշատակու-
թյան) տարեթվերով՝  

Ստեփանոս Գ Ֆախր էլ Մսեհ՝ 1170 -1216  
Սարգիս Ա՝ 1216 -1242  
Ստեփանոս Դ՝ 1242 -1260  
Գրիգոր Ա՝ 1260-1261  
Սարգիս Բ՝ 1261 -1298  
Ստեփանոս Ե Օրբելյան՝ 1286-1303  
Հովհաննես Օրբել՝ 1300-1324  
Ստեփանոս Տարսայիճ՝ 1314 -1331  
Սարգիս Գ՝ 1333 – 1337  
Ստեփանոս Սուլթանշահ՝ 1360-1366158։ 

Թվարկվածներից վերջինը նույնպես Օրբելյան տոհմից էր և հուղար-
կավորվել է Հերմոնի վանքում՝ Տիրատուր Կիլիկեցու և Գլաձորից այստեղ 
եկած այլ վարդապետների շիրիմների մոտ։ 

158 Տե՛ս Ա. Մկրտչյան, նշվ. աշխ., էջ 151։ 

ա. Ստեփանոս Օրբելյան և Մոմիկ 

Ստեփանոս Օրբելյանը ոչ միայն նշանավոր եկեղեցական գործիչ էր, 
այլև բազմարդյուն մատենագիր, աստվածաբան, պատմիչ, բանաստեղծ, 
միաժամանակ՝ գրչության, մշակույթի և արվեստի հովանավոր։ Հավա-
նաբար դեռևս Գլաձորում ուսանելու ժամանակ, նա մտերմացել է շնոր-
հալի արվեստագետ Մոմիկի հետ։ Դատելով այն փաստից, որ Ստեփանոս 
Օրբելյանը վարդապետական գավազան է ստացել Ներսես Մշեցուց, որը 
մահացել է 1284 թ., իսկ Մոմիկը 1283-1284 թթ. Գլաձորում Ներսես Մշեցու 
համար ընդօրինակված մի ձեռագրում (Վիեննա, ձեռ. 571) կիսախորան է 
նկարել և հիշատակարան գրել՝ «զՄոմիկ՝ նկարիչ խորանիս յիշեցեք, ա-
ղաչեմ. ամէն»159, կարող ենք ասել, որ նա Սյունյաց ապագա մետրոպոլի-
տի ուսումնակիցն է եղել, այսինքն՝ նույն տարիներին միասին ուսանել են 
Գլաձորում: Ըստ էության, հենց այդ ժամանակից էլ սկսվել է նրանց՝ մի 
կողմից պատվիրատու-մեկենասի, մյուս կողմից՝ հովանավորյալ արվես-
տագետի գործակցությունը, որը Ստեփանոս Օրբելյանից փոխանցվել է 
նրա հաջորդ և տոհմակից մետրոպոլիտներին՝ Հովհաննես Օրբելին և 
Ստեփանոս Տարսայիճին:  

Համառոտակի անդրադառնանք այս երկու մեծ գործիչներին, որոնց 
գրական, ստեղծագործական հարուստ ժառանգությունն անկասկած 
պայմանվորված էր նաև նրանց բարձր կրթությամբ, որն ստացել էին 
Գլաձորում։  

Ստեփանոս Օրբելյանի մասին խոսքն սկսենք Մանուկ Աբեղյանի՝ 
նրան տված բնութագրումից. «Ստեփանոս Օրբելյանը մի կրոնասեր և 
ավանդապահ անձ է, միաժամանակ և հայրենասեր, գործունյա, հե-
տաքրքիր, հմուտ ու լուրջ, զարգացմամբ ու հասկացողությամբ բարձր, 
քան շատերը ժամանակակիցներից, հոգացող երկրի շինության և լու-
սավորության»160։ 

Օրբելյանի հիմնական աշխատությունը՝ Սյունիքի պատմությունն է, ո-
րի հեղինակային վերնագիրն է. «Հանդէս բանից քաղցրավէպ պատ-
մութեանց Տանն Սիսական, հրաշահիւս յաւրինուածովք յարմարեալ 
զյիշատակարանս հնոցն, նուաստ եւ ապիկար ոգւոյ Ստեփաննոսի 

159 Վիեննա, ձեռ. 571, 24ա։ Հիշատակագրության վերջին՝ «ամէն» փակագրով բառի 
վերծանության մասին տե՛ս Կ. Մաթևոսյան, Նորավանքի վիմագրերը..., էջ 47։ 

160 Մ. Աբեղյան, Երկեր, հ. Դ, Երևան, 1970, էջ 251։ 

Սիւնեաց այցելուի եւ նախագահ մետրապաւլտի, որդւոյ մեծափառ 
իշխանաց իշխանին Տարսաիճի, որ կոչի սա յիշատակաց մատեան» 
(ՄՄ 6271, էջ 7բ) 161։ Աշխատությունը շարադրելիս նա հանդես է գալիս 
որպես պատմության և բազմապիսի աղբյուրների՝ այդ թվում դիվանա-
կան փաստաթղթերի ու վիմագրերի նկատմամբ քննական վերաբեր-
մունք ունեցող հեղինակ։  

Մինչև Սյունիքի պատմությունը գրելը Ստեփանոս Օրբելյանը կազմել 
է 1193-1290 թվականներն ընդգրկող մի ժամանակագրություն՝ շարունա-
կելով Սամվել Անեցու Ժամանակագրությունը162։ Այդ մասին Օրբելյանը 
նշում է հենց հիշյալ գործի սկզբնամասում՝ հայտնելով, որ Սամվել Անե-
ցու Ժամանակագրությունը նա շարունակել է՝ հասցնելով մինչև իր ապ-
րած ժամանակը. «...բերել հասուցանել մինչ ի մերս ժամանակ», իսկ իր 
մասին նշում է՝ «Ես՝ նուաստ Ստեփաննոս անուամբ այցելու կարգեցից 
ի գաւազանս սկիզբն արարեալ…»163: Ինչպես ստորև կտեսնենք, պաշտո-
նի նշման այս ձևը՝ «այցելու», կիրառվում է նաև Ստեփանոս Օրբելյանի 
մյուս գործերում և դրանց վերնագրերում։  

Լինելով հայրենիքի ճակատագրով մտահոգ մարդ ու մեծ հայրենա-
սեր՝ Ստեփանոս Օրբելյանը Խաչատուր վարդապետ Կեչառեցու պատվե-
րով 1299 թ. գրել է «Ողբ ի Սուրբ Կաթուղիկէն» բանաստեղծությունը։ Եր-
կի ամբողջական վերնագիրն է՝ «Բան բարառնական ոգեալ դիմառնա-
բար ի դիմաց Վաղարշապատու Ս. Կաթուղիկէին. Ողբ աւաղականք 
և ձայն աշխարականք լեալ անհուն հեծեծանօք վասն աւերման աշ-
խարհիս Հայոց և բնաւին սպառելոյ հայրապետութեան և թագաւո-
րութեան համագունդ իշխանութեան, շարեալ չափաբան բերմամբ 
հոմերական արհեստիւ ի Ստեփաննոսէ Սիւնեաց այցելուէ ի խնդրոյ 
շնորհազարդ վարդապետի Խաչատրոյ Կեչառեցի»164։ Հեղինակն այս-

161 Ստեփանոս Օրբելյանի պատմության հրատարակիչները երկարաշունչ բնագրային 
վերնագիրը համառոտել են, մասնավորապես՝ «Պատմութիւն նահանգին Սիսական» 
(Փարիզ, 1859 և Տփղիս, 1910), կամ՝ «Պատմութիւն Տանն Սիսական» (Մոսկվա, 1861), 
աշխարհաբար թարգմանության մեջ՝ «Սյունիքի պատմություն» (Երևան, 1986)։  

162 Սամուէլ Անեցի եւ շարունակողներ, էջ 44-50։ 
163 Ժամանակագրութիւն Ստեփաննոսի Օրբէլեանի, հրատարակության համար պատ-

րաստեց Ա. Աբրահամյանը, Երևան, 1942, էջ 21, 31:  
164 Ստեփաննոս Օրպէլեանի Ողբ ի Ս. Կաթուղիկեն, Բնագիրը յառաջաբանով եւ ծա-

նօթութիւններով հրատարակեց Կ. Կոստանեանց, Թիֆլիս, 1885, էջ 53-54։ 

տեղ Սուրբ Էջմիածնի տաճարն անձնավորելով՝ ողբում է պետականու-
թյունից զրկված Հայաստանի վիճակը, կաթողիկոսական աթոռի տարա-
գիր լինելը, միաժամանակ ցիրուցան եղած հայ ժողովրդին կոչ է անում 
համախմբվել իր շուրջը, այդտեղ վերահաստատել Հայոց թագավորա-
կան գահը և հայրապետական աթոռը։ Լավատեսական ոգևորությամբ ա-
վարտելով իր երկը՝ Ստեփանոս Օրբելյանը գրում է, որ եթե Կաթողիկեի 
կոչին ականջալուր լինելով հայ ժողովուրդը «քնից զարթնի», ապա նրա 
ապագան կգերազանցի նախկին փառքը165։  

Ստեփանոս Օրբելյանը Սյունիքի պատմությունից բացի, որպես աստ-
վածաբան-տեսաբան և Հայ Եկեղեցու վարդապետության ջատագով, ժա-
մանակի պահանջով (նկատի ունենալով Կիլիկիայում գահակալող կաթո-
ղիկոսների որդեգրած ուղղությունը), գրել է «Հակաճառութիւն ընդդէմ 
երկաբնակաց» տասներկու գլուխներից բաղկացած երկը (1302 թ.), որտեղ 
մերժում է քաղկեդոնականությունը, քննադատում է հայ եկեղեցու դա-
վանությանը խորթ ծիսական նորամուծությունները։ Աշխատության վեր-
նագրի սկզբում նշվում է. «Տեառն Ստեփաննոսի Սիւնեաց այցելուի և 
նախագահ մետրապաւլտի...»166։ 

Հետաքրքիր է, որ այս երկի որոշ գլուխներ Ստեփանոս Օրբելյանը 
գրել է ժամանակի հայտնի հոգևորականներից որևէ մեկի խնդրանքով 
(հավանաբար դրանք առանձին ճառեր են եղել, որոնք հետո նա միավո-
րել է մեկ աշխատության մեջ)։ Մասնավորապես, յոթերորդ գլուխը՝ Սմ-
բատի որդի Բարսեղ վարդապետի խնդրանքով, ութերորդ գլուխը՝ Արա-
րատյան նահանգի վերադիտող Հովհաննեսի, իններորդը՝ Բջնիի Հով-

165 Երկի մանրակրկիտ վերլուծությունը տե՛ս Մ. Աբեղյան, նշվ. աշխ., էջ 257-271։  
166 Ամբողջական վերնագիրն է՝ «Տեառն Ստեփաննոսի Սիւնեաց այցելուի և նախագահ 

մետրապաւլտի, որդոյ մեծի և բարեպաշտի իշխանաց իշխանին Տարսայիճին՝ Բան 
դիմադրական ընդդէմ հերետիկոսացն և դաւանութիւն ուղիղ հաւատոյ առաքելա-
կան աւանդութեանց ողջամիտ վարդապետութեանց կաթուղիկէ առաքելական ե-
կեղեցւոյ, զոր բնաւորապէս ունի ազգս Հայոց, զոր ազդեալ ի շարժմանէ Հոգոյն 
Սրբոյ, հիւսեաց ի թուին Հայոց ՉԾԱ (1302)» (Մայր ցուցակ հայերէն ձեռագրաց Մաշ-
տոցի անուան Մատենադարանի, հ. Բ, Երեւան, 2004, էջ 1322, տե՛ս նաև Տեառն Ստե-
փաննոսի Սիւնեաց նախագահ արհիեպիսկոպոսի Հակաճառութիւն ընդդէմ եր-
կաբնակաց շարադրեալ ի թուին Հայոց ՉԾԱ (1302) ի կաթողիկոսութեան Գրիգորի 
Անաւարզեցւոյ, Կ. Պօլիս, 1756, էջ 171, Ստեփանոս Օրբելյան, Հակաճառություն ընդ-
դեմ երկաբնակաց, գրաբարից արևելահայերենի փոխադրությունը՝ Գայանե Թեր-
զյանի, Երևան, 2023)։ 

հաննես եպիսկոպոսի, տասնմեկերորդը՝ Քաղկեդոնի ժողովի պատճառ-
ների մասին և դրա ու Լևոնի տոմարի բացատրությունը՝ Խաչատուր Կե-
չառեցի վարդապետի խնդրանքով։ Որպես վերջին գլուխ կցել է իր գրած 
և ժամանակի հոգևոր ու աշխարհիկ տերերի ստորագրած նամակը՝ «Ե-
կեղեցու հավատքի և կարգի մասին՝ Արևելյան աշխարհից Հայոց տեր 
Գրիգոր կաթողիկոսին», որը ներառված է նաև իր՝ «Պատմութիւն նահան-
գին Սիսական» գրքում։ 

Ստեփանոս Օրբելյանը ոչ միայն բազմարդյուն հեղինակ է, այլև 
պատվիրել ու ստացել է առանձին երկեր, որոնցից է Եսայի Նչեցու՝ Եզե-
կիելի մարգարեության մեկնությունը (այդ մասին վերը նշվեց), նաև բազ-
մաթիվ ձեռագրեր։ Նրա պատվերի շնորհիվ է, օրինակ, մեր օրերը հասել 
10-րդ դարի հեղինակ Թովմա Արծրունու Պատմության հնագույն և ամ-
բողջական ընդօրինակությունը, որը գրվել է 1303 թ. Աղթամարում167։ Օր-
բելյանի ստացած ձեռագրերից են նաև Վարդան Արևելցու Պատմությունը
(Վենետիկ, ձեռ. 516)168, մեկնողական երկերի մի ժողովածու (ՄՄ 2603)169,
Վարդան Արևելցու գործերից մեկը (ՄՄ 8132)170, 1303 թ. Հովհաննես Երզն-
կացու ընդօրինակած մատյանը (ՄՄ 2511) և այլն։

1302 թ. Ստեփանոս Օրբելյանի պատվերով Մոմիկը բարձրարվեստ 
տերունական պատկերներով նկարազարդել է փոքր չափերի մի Ավետա-
րան (ՄՄ 6792), որի գրիչը Հովհաննես Օրբելն էր։ Հիշատակարանում նա 

167 Հիշատակարանում պատվիրատուի մասին ասում է՝ «արհիական աստիճանի ար-
ժանացելոյ տեառն Ստեփանոսի, որ է ակն Արեւելեան եւ աթոռակալ Մեծի Սիւ-
նեաց Տանն, եւ եթե նախնականաւքն քննեսցուք զնա, ոչ ոք է յիշխանացն եւ յիշ-
խեցելոց Արեւելից Կողմանցն բարձրագոյն, քան զնա» (ԺԴ, Ա, էջ 37-38)։ 

168 Հիշատակարանում նշվում է՝ «Զստացող սորա՝ զորդի Տարսայճին, զտէր Ստե-
փանոս արհիեպիսկոպոս եւ զշնորհաշատ վարդապետ յիշեցէ՛ք ի Քրիստոս»( ԺԴ, 
Ա, էջ 17)։ 

169 ԺԳ, էջ 794։ Ձեռագրի մասին հանգամանորեն տե՛ս Կ. Մաթևոսյան, Նորավանքի 
վիմագրերը..., էջ 37-39։ 

170 Ձեռագիրը գրվել է Ստեփանոս Օրբելյանի պատվերով, բայց ավարտվել է նրա 
մահից հետո (թերևս 1304 թ.), ինչպես երևում է հիշատակագրություններից՝ «Զսր-
բասէր եպիսկոպոսն եւ զկորովիմաստ րաբունն՝ զտէր Ստեփանոս՝ զհանգուցե-
ալն առ Քրիստոս, որոյ շնորհաւք գիրքս ձեռակերտի, որ վայելէք, յարաժամ յիշե-
ցէ՛ք, աղաչեմ» (ԺԴ, Ա, էջ 14-15)։ Մեկ այլ հիշատակագրություն, որը ներկայացվում 
է առաջին անգամ, հետևյալն է. «ԶՏէր Ստեփանոս սրբազան եպիսկոպոսն, որոյ 
անուն և ի յիշատակ գիրքս արարի աղաչեմ յիշել» (ՄՄ 8132, էջ 29ա)։  

թողել է հետևյալ տողերը, որոնց առաջին ընթերցողը հենց Ստեփանոս 
Օրբելյանը պիտի լիներ. «Աղաչեմ զհանդիպեալքդ այսմ աստուածաբան 
տառիս յիշել զանիմաստ նկարողս՝ Մոմիկ և սխալանացն անմեղադիր լի-
նել, զի թեպէտ անհմուտ էի, այլ ժամանակս ձմեռն էր և տունս նսեմ…» 
(նկ. 14)171։  

14.Մոմիկի` 1302 թ. հիշատակարանը (ՄՄ 6792, էջ 13բ)

Դրանից առաջ՝ 1295 թ., Ստեփանոս Օրբելյանի հովանավորությամբ 
կառուցվել է Տաթևի Ս. Գրիգոր Լուսավորիչ միանավ եկեղեցին, որի 
մուտքի բարավորի վայելչագիր վիմագրում ճարտարապետի անունը նշ-
ված չէ: Սակայն ճարտարապետական մի շարք մանրամասներ Ստեփան 
Մնացականյանին (նաև այլ ուսումնասիրողների) թույլ են տվել սույն ե-
կեղեցու կառուցումը վերագրել Մոմիկին172: Հարկ է նշել, որ թեև Ստեփա-
նոս Օրբելյանը հիմնականում բնակվում էր Վայոց ձորում՝ Նորավանքում, 
նաև այստեղ ամառային նստոց էր դարձրել Արատեսի բարձրադիր վան-
քը, սակայն Սյունյաց հնամյա աթոռանիստ Տաթևի նկատմամբ առանձ-
նահատուկ հոգածություն է ցուցաբերել։ Իր հեղինակած Սյունիքի պատ-
մության վերջում գրում է, որ երկի մայր օրինակը տարել և ընծայել է Տա-
թևին՝ «Եւ բարձեալ զսա մեղսաներկ բազկօքս տարեալ ընծայեցաք ի 
տուն Տեառն՝ խայրիս նուիրական Կաթողիկէ և Առաքելական եկեղեցւոյս 

171 ԺԴ, Ա, էջ 24։ 
172 Ստ. Մնացականյան, Վարպետաց վարպետներ, Երևան, 1982, էջ 152: 

Տաթևոյ»173։ Կյանքի վերջում Ստեփանոս Օրբելյանն այդ վանքի համար 
երկու հսկայական պղնձե զարդարուն և արձանագիր զանգեր է պատվի-
րել, որոնցից մեկը՝ 1302 թ., իսկ մյուսը պատրաստ են եղել նրա մահից 
հետո՝ 1304 թ.174։ 

Մոմիկի անունն առաջին անգամ եպիսկոպոսանիստ Նորավանքում 
տեսնում ենք 1292 թ.։ Այստեղ նա Վայոց ձորի Ուռոյ քար վանքի քահանա 
Հովհաննեսի ու նրա եղբոր պատվերով գրած և նկարազարդած Ավետա-
րանում (ՄՄ 2848) ուշագրավ հիշատակարան է գրել՝ նաև փառաբանա-
կան տողեր ձոնելով Ստեփանոս Օրբելյանին (ձեռագրին կանդրադառ-
նանք քիչ հետո)։  

2004 թ. Վայոց ձորի Աղավնաձոր գյուղից ոչ հեռու գտնվող Ներքին 
Ուլգյուր գյուղատեղի Ս. Աստվածածին եկեղեցու մոտ հայտնաբերվել է 
Մոմիկի ծնողների տապանաքարը՝ հետևյալ արձանագրությամբ. «ԶՀԱՅՐ 
ԵՒ ԶՄԱՅՐ ՄՈՄԿԱ՝ ԶԳՐ(Ի)ԳՈՐ ԵՒ ԶԱՎԹԱՅՆ ՅԻՇԵՑԷՔ :ԹՎ: ՉԽԷ (1298)»
175: Գրությունը վկայում է այն մասին, որ 1298 թ. Մոմիկն արդեն հայրենի 
գավառում հայտնի, հռչակված մարդ էր, մի բան, որը հնարավոր էր ոչ 
այնքան ձեռագրական աշխատանքի, որքան Սյունյաց մետրոպոլիտի 
հանձնարարությամբ եկեղեցի կառուցած լինելու պարագայում։ Մոմիկի 
անունը (որոշ իմաստով՝ ստորագրությունը) պարունակող երկու խաչքա-
րեր կան։ Առաջինը մետրոպոլիտ Հովհաննես Օրբելի պատվերով՝ իր նա-
խորդ Ստեփանոս Օրբելյանի հիշատակին Նորավանքում պատրաստված 
խաչքարն է, որի 1304 թ. արձանագրության վերջում նշվում է՝ «Մոմիկ 
վարդպետ»: Երկրորդը 1308 թ. Էլիկում Բ Օրբելյան իշխանի կնոջ՝ Թամ-
թա խաթունի պատվերով Մոմիկի՝ Նորավանքում կերտած հոյակապ 
խաչքարն է, որի արձանագրությունն ավարտվում է «Մոմիկ վարդպետ 
յիշեցէք» բառերով: «Վարդպետ» բառը միջնադարյան գրավոր աղբյուր-

173 Ստեփաննոս Օրբէլեան, էջ 508։ 
174 Դիվան հայ վիմագրության, Գորիսի, Սիսիանի և Ղափանի շրջաններ, պր. II, կազ-

մող Ս. Բարխուդարյան, Երևան, 1960, էջ 37։ Վերծանությունները վերընթերցված 
տե՛ս A. Harutyunyan, նշվ. աշխ., էջ 122-123։ 

175 Հնավայրի ուսումնասիրության մասին և Մոմիկի ազգականների տապանաքարերի 
վիմագրերի ամբողջական տեքստերը տե՛ս Ա. Քալանթարյան, Գ. Սարգսյան, Հ. 
Մելքոնյան, Մոմիկյան նորահայտ հիշատակներ, «Հայ արվեստ», 2005, № 3, էջ 28-
30։ 

ներում բազմիցս է հանդիպում՝ ճարտարապետ նշանակությամբ։  
Այս արձանագրություններին անդրադարձած վիմագրագետ Սեդրակ 

Բարխուդարյանն իրավացիորեն գրում է. «Զարդաքանդակներ կատարող 
վարպետների բազմաթիվ կոչումների մեջ վարդպետ ձևը գոյություն չու-
նի, խաչքարեր շինող վարպետների համար ամենատարածված կոչում-
ներն են հորինող, և մանավանդ՝ կազմող…»176։ Ուրեմն սույն խաչքարերի 
արձանագրություններում Մոմիկը հատուկ նպատակով է իրեն «վարդ-
պետ» կոչում՝ ցույց տալու համար, որ ինքը ճարտարապետ է, ոչ թե միայն 
խաչքարագործ։ Իսկ 1304 թվականից առաջ ի՞նչ շինություն կարող էր նա 
կառուցած լինել, եթե ոչ իր հովանավոր Ստեփանոս Օրբելյանի նախա-
ձեռնած՝ Տաթևի Ս. Գրիգոր Լուսավորիչ եկեղեցին՝ կառուցված հին եկե-
ղեցու տեղում։ 

Իր հեղինակային «ուղերձը» տեղ հասցնելու համար շուտով Մոմիկն 
ունենում է ավելի պատեհ հնարավորություն։ 1321 թ. Հովհաննես Օրբելի 
հանձնարարությամբ նա կառուցում է Արփայի (այժմ Արենի) Ս. Աստվա-
ծածին եկեղեցին, որի մուտքի պատկերաքանդակի մոտ եղած՝ «ԹՎ(ԱԿԱ-
ՆԻՆ) ՉՀ (1321)» տողով ավարտվող պաշտոնական արձանագրության 
ներքևում իրավունք է ստանում նշելու իր անունը՝ «Մոմիկ 
վարդ(պետ)»177: Այս եկեղեցում Մոմիկը օգտագործում է ճարտարապե-
տական մի մանրամասն, որը միայն մեկ նախօրինակ ունի՝ Տաթևի Ս. 
Գրիգոր եկեղեցում։ Դա գլխավոր խորանի մեջ բացվող երկու խաչաձև և 
դրանցից վեր՝ մեկ կլոր պատուհաններն են: Փաստորեն, Մոմիկն իր հե-
ղինակած և 1295-ին Տաթևում կիրառած խորանի պատուհանների ձևը 
կրկնել է Արենիում, որտեղ առկա է նաև իր անվան հիշատակությունը 
որպես «վարդպետ», որով, ըստ էության, Տաթևի Ս. Գրիգոր Լուսավորիչ 
եկեղեցու ճարտարապետի ինքնության հարցն էլ լուծվում է։  

 Այժմ տեսնենք, թե որպես ճարտարապետ ի՞նչ է արել Մոմիկը Նո-
րավանքում, որը նրա բնակության հիմնական վայրն էր։ Մասնագիտա-
կան գրականության մեջ Մոմիկին է վերագրվում երկու գործ՝ Ս. Ստեփա-
նոսի գավթի արևմտյան ճակատի վերակառուցումը՝ համապատասխան 
պատկերաքանդակների զետեղումով, և Բուրթել իշխանի կառուցած Ս. 
Աստվածածին երկհարկ եկեղեցի-դամբարանը։  

176 Ս. Բարխուդարյան, Միջնադարյան հայ ճարտարապետներ և քարգործ վարպետ-
ներ, Երևան, 1963, էջ 82։ 

177 Դիվան, II, էջ 29։ 

15. Հայր Աստծո պատկերաքանդակը Նորավանքի գավթի
ճակատային մասում (լուսանկարը` Հրայր Բազե Խաչերյանի) 

Հայ արվեստի պատմության մեջ առանձնահատուկ տեղ ունեն Նորա-
վանքի Ս. Ստեփանոս եկեղեցու գավթի արևմտյան ճակատի երկու պատ-
կերաքանդակները, որոնցից մեկը մուտքի ճակատակալ քարի վրա է՝ 
«Աստվածամայրը Մանկան հետ», իսկ երկրորդը՝ դրանից վեր՝ պատու-
հանը պսակող կամարաձև քարին, որտեղ ներկայացված է Հայր Աստծո 
պատկերը՝ ձեռքին Ադամի գլուխը, այսինքն՝ պատկերված է մարդու ա-
րարումը (նկ. 15)։ Նորավանքի «Աստվածամայրը Մանկան հետ» քանդակը 
նմանություն ունի Արենիի 1321 թ. եկեղեցու մուտքի ճակատակալ քարի 
Մոմիկի հեղինակած պատկերաքանդակի հետ, որտեղ ծաղկահյուս ֆոնի 
վրա պատկերված է ծոպավոր գորգին նստած Աստվածամայրը՝ մանուկ 
Հիսուսը գրկին, որն ասես, շրջվել, մի փոքր առաջ է եկել։ Նորավանքի 
քանդակը նույն թեման ունի, միայն թե լրացված է երկու այլ մարդկային 
կերպարներով ու հավելյալ մանրամասներով, սակայն Աստվածամոր ու 
Մանկան դիրքերը շատ նման են, իսկ գահավորակի դեր կատարող ծո-
պավոր գորգը և նրա զարդերը՝ կրկնվում են։  

Գավթի մուտքից վեր գտնվող լուսամուտը պսակող քանդակի կենտ-

րոնում ներկայացված է Հայր Աստծո խոշոր պատկերը, մի բան, որը հայ 
միջնադարյան քանդակագործության մեջ բացառիկ է։ Հայր Աստված վեր 
բարձրացրած աջ ձեռքով օրհնում է, իսկ ձախ ձեռքին Ադամի գլուխն է, 
որի վրա իջնելով, կտուցով նրա շուրթերին է հպվում աղավնակերպ 
Սուրբ Հոգին։ Հայր Աստծո աջ ձեռքից ներքև քանդակված է Խաչելությու-
նը. Քրիստոսի երկու կողմում Աստվածամայրն է և Հովհաննեսը (սիրելի 
աշակերտը), կից գրված են նրանց անունները։ Գավթի երկու քանդակ-
ներն էլ ուղեկցվում են դրանց բովանդակությանը և պատկերված կեր-
պարների անունները պարունակող արձանագրություններով։ 

Մասնագետների կարծիքով գավթի արևելյան ճակատը վերակառուց-
վել է 1320-ական թվականներին (դրա մասին են վկայում նաև շինարա-
րական որոշ մանրամասներ), և այդ ժամանակ են ավելացվել Մոմիկի 
կերտած այս քանդակները, բնականաբար, մետրոպոլիտ Հովհաննես Օր-
բելի հավանությամբ։ Հետաքրքիր է, որ «Աստվածամայրը Մանկան հետ» 
քանդակը շրջանակող արձանագրության մեջ Մոմիկը վարպետական 
հնարքով ակնարկել է դրանց ստեղծման ժամանակի մասին՝ յուրովի 
գաղտնագրելով 1321 թվականը (Արենիի եկեղեցու կառուցման տարին)178։ 

Նորավանքի համալիրի հարավային կողմում է գտնվում Բուրթել Օր-
բելյան իշխանի կառուցած սլացիկ ռոտոնդայով պսակված երկհարկ եկե-
ղեցի-դամբարանը, որը գրականության մեջ Ս. Աստվածածին անունով է 
կոչվում։ Չնայած այդ տիպի երկհարկանի կառույցներ Հայաստանում 
հիմնվել են նաև ավելի վաղ (Գոշավանք, Եղվարդ, ավելի ուշ՝ Կապտա-
վանք), սակայն Բուրթելաշեն Ս. Աստվածածնի ծավալատարածական կուռ 
լուծումը նորություն էր հայկական ճարտարապետության մեջ։ Եկեղեցին 
օժտված է գեղարվեստական արտակարգ գրավչությամբ ու արտահայտ-
չականությամբ։ Գետնից մինչև երկրորդ հարկի՝ բուն եկեղեցու շքամուտք 
տանող աստիճանները, յուրօրինակ բրգաձև շրջանակ կազմելով առա-
ջին հարկի (դամբարանի) մուտքի համար, զուգակցվելով քանդակազարդ 
ճակատակալ քարերի ու զարդաքանդակ այլ մանրամասների հետ, 
ստեղծում են ճարտարապետական անկրկնելի կերպար։  

 Եկեղեցի-դամբարանն աչքի է ընկնում քանդակագործական հա-
րուստ հարդարանքով։ Արևմտյան ճակատը շքեղորեն հարդարված է 

178 Այս մասին հանգամանորեն տե՛ս Կ. Մաթևոսյան, Նորավանքի վիմագրերը..., էջ 53-
63։ 

զարդաքանդակներով և առաջին ու երկրորդ հարկերի մուտքերի ճակա-
տակալ քարերին եղած կերպարային քանդակներով։ Դեպի դամբարան 
տանող առաջին հարկի ճակատաքարին ներկայացված են Աստվածա-
մայրը Մանկան հետ՝ գահի վրա, երկու կողմում՝ բարեխոսի դիրքով՝ 
Գաբրիել և Միքայել հրեշտակապետերը, իսկ կառույցի երկրորդ հարկի՝ 
եկեղեցու մուտքից վեր քանդակված է աջ ձեռքով օրհնող, իսկ ձախում 
Ավետարան պահած Քրիստոսը (կիսանդրի), որի երկու կողմում Պողոս և 
Պետրոս առաքյալներն են։  

 Նորավանքի Ս. Աստվածածին եկեղեցու արևմտյան ճակատը և Ս. 
Ստեփանոս եկեղեցու գավթի արևմտյան ճակատը ձևավորված են նույն 
սկզբունքով, մուտքերի և պատուհանի վերնամասերը քանդակային մի-
անման հարդարանք ունեն, այսինքն՝ ստեղծվել է ճարտարապետական 
համալիրի միասնական ճակատամաս, որը մեկ անգամ ևս վկայում է, որ 
այն ստեղծվել է նույն ճարտարապետի՝ Մոմիկի մտահղացմամբ (նկ. 16)։  

16.Նորավանքի համալիրը հյուսիսարևմտյան կողմից
(լուսանկարը` Տեր Սահակ Մարտիրոսյանի) 

Ուշագրավ է, որ Ս. Աստվածածին եկեղեցին կառուցելու համար ճար-
տարապետը ոչ թե պարզապես հարմարվել է տեղանքին (լանդշաֆտին), 
այլ ինքն է ստեղծել կառույցի համար անհրաժեշտ միջավայրը։ Դրա հա-

մար եկեղեցու պարագծով՝ հատկապես հարավային ու արևմտյան կող-
մում, հողի արհեստական լիցք է կատարվել և ստեղծվել է մի բավական 
մեծ հարթակ, որի վրա հիմնվել է եկեղեցին՝ դիմացի կողմում ունենալով 
ազատ տարածք (նկ. 17)։ 

Բուրթելաշենի քանդակային հարդարանքի այլ մանրամասների մեջ 
չխորանալով՝ նշենք, որ այն ամբողջովին ներդաշնակ է դամբարանային 
կառույցի նպատակին՝ ծառայելով այնտեղ հուղարկավորված անձանց 
հոգու փրկության գաղափարին։ Կարծում ենք, որ հենց այս համատեքս-
տում պետք է դիտարկել նաև եկեղեցի-դամբարանի արևելյան ճակատի 
կոթողային հարդարանքը, որը վերևում արծվաքանդակով («ճանկող ար-
ծիվ») ավարտվող՝ ուղղահայաց դասավորված երեք հաջորդական խա-
չերի մի մեծ կոմպոզիցիա է։ Ենթադրվել է, թե այն Օրբելյանների զինան-
շանն է, սակայն այդպիսի քանդակներ կան նաև Խաղբակյանների, Մա-
միկոնյանների, Ազիզբեկյանների, ինչպես նաև շատ ավելի վաղ կառուց-
ված Անիի եկեղեցիների պատերին, նաև ուշ շրջանի (16-18-րդ դդ.) ամե-

նատարբեր մարդկանց տապանաքարերի վրա, ուստի չեն կարող որևէ 
իշխանական տան զինանշան համարվել։ Հետևաբար, ինչպես Նորա-
վանքում, այնպես էլ բազմաթիվ այլ եկեղեցիներում և հուշարձաններում 

17. Բուրթելաշեն երկհարկ եկեղեցին արևմուտքից
(լուսանկարը` Տեր Սահակ Մարտիրոսյանի)

18. Ճանկող արծվի քանդակը Բուրթելաշեն եկեղեցու արևելյան պատին
(լուսանկարը` Տեր Սահակ Մարտիրոսյանի) 

պահպանված «ճանկող արծվի» պատկերները փրկագործական խորհր-
դանիշներ են՝ արծիվ հրեշտակի և հարություն ակնկալող մահացածի 
(որս) կերպարներով։ Նորավանքի արծվաքանդակի փրկագործական 
նշանակությունն արտահայտվում է քանդակի որոշ մանրամասներում, 
օրինակ՝ արծվի դիրքում, որի աչքերն ուղղված են դեպի վեր՝ երկինք, և 
որն իր «որսը» (դարձյալ գլուխը վեր պահած), կամ՝ ենթադրաբար հան-
գուցյալի (տվյալ դեպքում Բուրթել իշխանի) փրկվող հոգին, տանում է 
դեպի երկնային արքայություն (նկ. 18)։  

Բացի վերը նշված 1292 և 1302 թվականների Ավետարաններից՝ Մոմի-
կը 1307 թ. Նորավանքում մետրոպոլիտ Հովհաննես Օրբելի պատվերով 
սկսել է մի Ավետարանի գրչություն, որը կիսատ է թողել տեսողությունը 
կորցնելու պատճառով (ԱՄՆ, Յելի համալսարանի գրադարան, Arm. 3): 
Սակայն որոշ ժամանակ անց նրա տեսողությունը վերականգնվել է (ինչ-
պես ինքն է գրում), և այս ձեռագրում արժեքավոր տեղեկություններով մի 
հիշատակարան է գրել 1331 թ., որտեղ հայտնում է Ստեփանոս Տարսայիճ 
մետրոպոլիտի նախաձեռնությամբ Ս. Աստվածածին անունով եկեղեցու 

կառուցման մասին, որը, ամենայն հավանականությամբ, Եղեգիսի Զորաց 
տաճարն է։  

Սակայն այս ձեռագրում կա նաև մի ուշագրավ մանրամասն. Մարկո-
սի ավետարանի վերջում Մոմիկն իր մասին նշել է. «Մոմիկ գրչի ողորմես-
ցի Քրիստոս», իսկ ստորին լուսանցքում թողել սույն հիշատակագրությու-
նը. «Եսայի յիշեսցի՝ վարդապետաւք և ծն[աւղք] յողորմութիւնն Աստու-
ծոյ» (149բ)։ Սա Նորավանքում հաստատված Մոմիկի երախտիքի տուրքը 
կարելի է համարել Գլաձորի ուսուցչապետին և մյուս վարդապետներին։ 

Հայտնի է, որ րաբունապետերից բացի՝ Գլաձորի սաներն ունեին ի-
րենց առանձին ուսուցիչները, որոնց հաճախ են հիշատակում։ Նորավան-
քում ընդօրինակած 1292 թ. Ավետարանի հիշատակարանում Մոմիկը 
գրում է. «Աղաչեմ ևս յիշել զբազմերախտի, ուսուցիչն իմ զՅովասաբ կու-
սակրոն քահանայ»179։ Հետաքրքրական է, որ նույն թվականին Հովասա-
փը մի ձեռագիր է ընդօրինակել («ծրեցաւ... ձեռամբ... Յովասաբի») Գլա-
ձորի համալսարանի րաբունապետ Եսայի Նչեցու հանձնարարությամբ 
(ՄՄ 1363)180։ Նորավանքի արձանագիր տապանաքարերից մեկին նշված 
է հետևյալը. «...զՅովասաբս յիշեցէք աղաւթ(ս) մեծ յուսոյն ձերոյ աղաչէմ, 
ի թվ(ին) ՉՀԳ (1324)»181։ Հակված ենք ենթադրելու, որ խոսքը նույն մարդու 
մասին է, և որ Մոմիկը՝ որպես երախտապարտ աշակերտ, կյանքի մայրա-
մուտին հասած իր ուսուցչին Գլաձորից բերել է Նորավանք և մահից հետո 
այստեղ հուղարկավորել։ 

Հետաքրքիր է, որ ձեռագրերում Մոմիկը հիշատակվում է միայն 
«գրիչ», «քարտուղար», «գիծ և նկար դրոշմող», «նկարիչ» անվանումնե-
րով, իսկ վիմագրերում՝ որպես «վարդպետ» (ճարտարապետ)։ Այսինքն, 
եթե նրա անունը եզակի չլիներ (Մոմիկ անունը նրանից առաջ և հետո 
միջնադարում չի հանդիպում), այլ լիներ, օրինակ, Գրիգոր կամ Հովհան-
նես, շատ դժվար կլիներ հաստատել, որ այդ անունով գրիչն ու մանրան-
կարիչը նույն ճարտարապետն ու քանդակագործն է։ Սա թույլ է տալիս 
չբացառել, որ միջնադարյան աղբյուրներում որպես վարդպետ հիշա-
տակված անձանցից ոմանք նաև գրչությամբ ու նկարչությամբ են զբաղ-
վել, և հակառակը՝ որոշ գրիչ-նկարիչներ կարող էին հանդես գալ որպես 

179 ԺԳ, էջ 679։ 
180 Նույն տեղում։ 
181 Կ. Մաթևոսյան, Նորավանքի վիմագրերը..., էջ 171։ 

ճարտարապետ և քանդակագործ։ Ի դեպ, Գլաձորի մեկ այլ հայտնի ար-
վեստագետ՝ Ավագը, որը դպիր կամ սարկավագ էր, որոշ հիշատակա-
րաններում «վարդպետ» է կոչվում (համառոտագրված՝ «վդտ»)182։ Ավա-
գին մի քանի անգամ վարդպետ է կոչում Սուլթանիա (Իրան) գաղթած 
գրիչ-ծաղկող Մխիթար Անեցին՝ 1334 թ.։ Այս շրջանում մոնղոլական իլխ-
անության այդ նորահաստատ կենտրոնում հոծ հայ համայնք կար, որն 
ուներ հոգևոր առաջնորդ և կառուցվում էին եկեղեցիներ։ Նկարչական բա-
ցառիկ շնորհի տեր Ավագն այստեղ կարող էր գործել նաև որպես 
ճարտարապետ։ 1338 թ. Սուլթանիայում ընդօրինակված մի Աստվածա-
շնչում Ավագի թողած մի քանի բացառիկ գծանկարները (ՄՄ 4429, 22բ, 
93բ), մեր կարծիքով, ակներևորեն խոսում են նրա ճարտարապետ եղած 
լինելու մասին։ Եթե այս ենթադրությունն ամրապնդվի հավելյալ վերլու-
ծությամբ, ապա Մոմիկի և Ավագի օրինակը նկատի ունենալով կարելի է 
ասել, որ անձնական վարպետությունից բայցի, Գլաձորի համալսարանում 
ստացած բարձր կրթությունն է նաև նրանց թույլ տվել գրիչ-մանրանկարչի 
մասնագիտությունը համատեղել ճարտարապետի աշխատանքի հետ։ 

Ինչ վերաբերում է Մոմիկի մանրանկարչական արվեստին, ապա նա 
համարվում է Գլաձորի մանրանկարչական դպրոցի վառ ներկայացուցիչ-
ներից մեկը, թեև նրա գործերը զգալիորեն տարբերվում են գլաձորյան 
մյուս վարպետների աշխատանքներից։ 1292 թ. Ավետարանում նա գրիչ և 
նկարիչ է, ստացող Հովհաննես և Թադեոս քահանա եղբայրները հիշա-
տակարանում արվեստագետին կոչում են. «բազմիմաստ և հանճարեղ 
յարուեստ գրչի և նկարագրութեան…»183: Ձեռագիրը գրված է մագա-
ղաթի վրա (թերթ՝ 320, 32,5 x 23,7 սմ), գրչությունը՝ բոլորգիր: Մատյանն 
ունի ավետարանիչների պատկերներ՝ Մարկոս ավետարանիչ և Պետրոս 
առաքյալ, Ղուկաս ավետարանիչ, Պրոքորոն, նաև չորս անվանաթերթ և 
բազմաթիվ լուսանցազարդեր: Դրանցից մեկը եկեղեցու պատկեր է, որը 
Մ. Հասրաթյանը համարում է Նորավանքի Բուրթելաշեն Ս. Աստվածածին 
եռահարկ եկեղեցի դամբարանի հորինվածքային նախատիպ184: Իսկ ընդ-

182 Տես՛ Լ. Սարգսյան, Մանրանկարիչ Ավագը (Կյանքը և ձեռագրական ժառանգությու-
նը), «Բանբեր Մատենադարանի», 2015, № 22, էջ 79։ 

183 ԺԳ, էջ 678: 
184 Մ. Հասրաթյան, Հայ ճարտարապետության և քանդակագործության նորահայտ 

հուշարձաններ Նորավանքում, «Լրաբեր» հաս. գիտ., 1984, № 8, էջ 60, 65: 

հանրապես, այս ձեռագրում 
առկա ավետարանիչների 
պատկերներն աչքի են ընկնում 
կուռ կառուցվածքով, մանրա-
մասների ծավալային լուծում-
ներով և ընդհանուր կոթողայ-
նությամբ: Եթե սրան ավելաց-
նենք անվանաթերթերի զար-
դապատկերային ճոխությունը, 
գծանկարի հստակությունը, 
գունային նուրբ երանգների 
կիրառությունը (գուն. նկ. 2), ա-
պա պարզ կդառնա, որ այս ձե-
ռագրում գործ ունենք ոչ միայն 
մանրանկարչության արվես-
տին հմտորեն տիրապետող 
վարպետի, այլև իր աշխա-
տանքի նկատմամբ գեղագետի 
մոտեցում ցուցաբերող արվես-
տագետի հետ:  

1302 թ. Ստեփանոս Օրբելյանի պատվերով նկարազարդված անսովոր 
փոքր չափերի Ավետարանը (ՄՄ 6792), ըստ երևույթին, նախատեսված է 
եղել հագուստի գրպանում պահելու համար։ Ձեռագրի թերթերի ընդհա-
նուր չափերն են 12 x 8, 5 սմ, որոնց մեջ՝ ավելի փոքր նկարադաշտում, 
Մոմիկը զարմանալի վարպետությամբ պատկերել է Ավետարանի տերու-
նական պատկերաշարի հիմնական տեսարանները։  

Տերունական նկարները ներկայացնում են պատկերագրական՝ ինչ-
պես ավանդական, այնպես էլ նորարարական տարրեր ունեցող ուշագ-
րավ հորինվածքներ, ինչպես Ծնունդը (Հովսեփի անսովոր ընդգծված 
դիրքով), Պայծառակերպությունը (Քրիստոսի վաղ պատկերագրությամբ 
և աստվածային երկնքի խորհրդանշական պատկերումով) և այլն։ Չնա-
յած ձեռագրի փոքր չափերին՝ նկարիչը կարողացել է կանոնական ամ-
բողջականությամբ վերարտադրել տերունական պատկերները: Համ-
բարձման մանրանկարում նա վարպետորեն տեղավորել է 17, իսկ Մուտք 
Երուսաղեմ տեսարանում՝ 16 մարդկային կերպար, ընդ որում՝ արտահայ-

19. Մոմիկի` 1292 թ. հիշատակարանը
(ՄՄ 2848, էջ 149բ) 

տիչ դիմագծերով: Շատ հետաքրքիր է, որ մանրանկարիչը յուրաքանչյուր 
մանրանկարի կուռ հորինվածքն ապահովելուց բացի, նկատի է ունեցել 
նաև նկարների զուգադիր լինելը՝ էջերի բացվածքում և կարողացել է 
գտնել ներդաշնակություն ապահովող հորինվածքային զուգակշիռներ 
(գուն. նկ. 3-4):  

բ. Հովհաննես Օրբել  

Ինչպես նշվեց, այս ձեռագրի գրիչը Հովհաննես Օրբելն էր, Ստեփա-
նոս Օրբելյանի հորեղբայր Իվանեի թոռը, որն այդ ժամանակ արդեն որ-
պես մետրոպոլիտական աթոռի հաջորդ գահակալ էր ճանաչված։ Նրա 
մասին որոշ հիշատակումներ եղան վերևում, սակայն անհրաժեշտ է մի 
քանի կարևոր լրացումներ ևս կատարել։  

Հովհաննես Օրբելի մասին ցայժմ առավել ընդգրկուն անդրադարձ 
կատարվել է Աբրահամ արքեպս. Մկրտչյանի՝ Օրբելյանների շրջանում 
Սյունյաց մետրոպոլիտական աթոռին նվիրված ուսումնասիրության 
մեջ185։ Այստեղ առաջին անգամ հանգամանորեն ուսումնասիրվեց և շր-
ջանառվեց Հովհաննես Օրբելի ձեռքով գրված 1300 թ. հիշատակարանը՝ 
նրա իսկ ընդօրինակած Ավետարանում, որն ընծայվել է Տաթևի վանքին 
(Նոր Ջուղա, ձեռ. 35)186, և որը Խաղբակյանների և Օրբելյանների տոհմա-
բանությամբ զբաղված նախորդ հետազոտողներին անծանոթ մնացած 
ուշագրավ տվյալներ է պարունակում։ 

Հիշատակարանից պարզվում է, որ Հովհաննես Օրբելի մայրը՝ Նա-
նան, և Խաղբակյան Ամիր Հասանի կինը և այդ իշխանական տան ավա-
գությունն ստանձնած Էաչիի (1299-1317) մայրը՝ Թաճերը, քույրեր են ե-
ղել187։ Այսինքն, Հովհաննես Օրբելը և Էաչի Խաղբակյանը մորաքրոջ որ-
դիներ էին։ Այս է պատճառը, որ 1317 թ. Ցաղաց քարի մի նվիրատվական 
արձանագրության մեջ Էաչին Հովհաննես Օրբելին կոչում է «եղբայրն 

185 Ա. Մկրտչյան, նշվ. աշխ., էջ 90-103։ 
186 Ըստ Հ. Քյուրդյանի՝ ձեռագիրը, հավանաբար, ընդօրինակվել է Գլաձորում, իսկ 

ծաղկվել՝ Թորոս Տարոնացու ձեռքով (Յ. Քիւրտեան, Օրբելեան ձեռագիր մը 1300-
էն, «Հասկ» հայագիտական տարեգիրք, Բ. տարի, Անթիլիաս-Լիբանան, 1949-50, էջ 
106-114):

187 ԺԳ, էջ 857-859։ 

մեր»188։ Ի դեպ, Էաչիի կինը՝ Մամախաթունն էլ Օրբելյան տոհմից էր։ Այս 
հանգամանքները մեր ուսումնասիրության տեսակետից կարևոր են այն 
առումով, որ Գլաձորի համալսարանի գործունեության ակտիվ շրջանում՝ 
տեղի իշխանական այս երկու զորեղ տոհմերի հարաբերությունները, 
փաստորեն, բավականին ջերմ են եղել։  

Հովհաննես Օրբելի հիշատակարանի մի կարևոր հատվածը վերաբե-
րում է նրա՝ Գլաձորում ուսանած լիելուն, որի վկայությունն են Եսայի Նչե-
ցուն վերաբերող մեծարական տողերը. «Ես նուաստ Աւրպէլ Իովանէ ի-
մով ձեռամբ գրեցի զյիշատակարանս զծովացեալն իմաստիւք աստուա-
ծաշունչ տառիւք՝ հընով և նորովք, և արտաքին իմաստիցն տեղեկութե-
ամբ՝ զիմն վարժապետ, զհռչակաւորն յամենայն ազգս Հայկազնեաց 
զմեծ պետն Եսայի, զարժանին ամենայն բարեաց յիշատակի յիշեցէք 
բարեյիշատակաւ ի Տէր, ո՜վ պատահողք»189:  

Ձեռագրի հիշատակագրություններից մեկում Հովհաննես Օրբելը 
հիշվում է պրոտոֆրոնտես կոչումով. «Ստացողի սուրբ Աւետարանիս 
արհիական եպիսկոպոսի Տեառն Յովանիսի Արեւելեան պռաւ-
տաւնֆռանտէսի, ողորմեայ Քրիստոս Աստուած իմ քում սոսկալի ատե-
նին, ամէն»190: Այսինքն, Ստեփանոս Օրբելյանն արդեն այդ ժամանակ 
(1300 թ.) իր իրավասությունների մի մասը փոխանցել էր Հովհաննես Օր-
բելին։ Դա երևում է նաև Վերին Նորավանքին չորս գյուղերի եկամուտ-
ների հատկացման մասին վերը բերված 1302 թ. նվիրագրից, որտեղ, ի 
դեպ, Հովհաննես Օրբելը նաև մետրոպոլիտ է կոչվում («ես՝ տէր Յովա-
նէս, յազգէ Աւրպէլեանց, պռաւտաւֆրանտէս Հայոց Մեծաց և մետրաւ-
պաւլիտ Սիսական նահանգի»)191:  

Հովհաննես Օրբելի՝ որպես Սյունյաց մետրոպոլիտի գործունեությա-
նը, մասամբ անդրադարձանք վերևում։ Նորավանքում նրա գումարած 
ժողովից և կաթողիկոսին ուղարկած պատասխան գրությունից բացի՝ 
հայտնի է նաև Հովհաննես Օրբելի և Թադեոս առաքյալի վանքի առաջ-
նորդ Զաքարիա եպիսկոպոսի բանավիճային բնույթի նամակագրությու-
նը՝ դավանական և ծիսական հարցերի շուրջ192։ 

188 Դիվան, III, էջ 143։ 
189 ԺԳ, էջ 859: 
190 Նույն տեղում: 
191 ԺԴ, Ա, էջ 22-23։ 
192 Գ. Յովսէփեան, նշվ. աշխ., էջ 282-283։ 

Վերադառնանք 1302 թ. Ստեփանոս Օրբելյանի պատվերով Մոմիկի 
նկարազարդված և Հովհաննես Օրբելի ընդօրինակած Ավետարանին (ՄՄ 
6792)։ Գրիչն իր հիշատակարանում ուղիղ խոսքով դիմում է մեծահամ-
բավ ստացողին, ասելով, որ նրա հրամանով է այդ գործը ձեռնարկել՝ 
չնայած իր գրչական սակավ կարողություններին, միաժամանակ, դրանք 
երախտապարտ աշակերտի՝ ուսուցչին ուղղված խոսքեր են. «Որ և իմ ա-
նարժան անձինս պատահեաց սակաւիմաց և տխմար մտաց տեսութե-
ամբ, որ հոգեւորն է սիրով աստուածային գլխաւոր տէրդ Ստեփաննոս... 
զի հարկեալ ի հրամանատարութեան ձերոյ բարձրութենէ և ի սիրոյ 
և ոչ յանձին կարողութիւն վստահանալով, ձեռնարկեցի այս գոր-
ծառնութեան և տառակերտեցի նշանախեցիւք: Բայց դու ընկալ զձե-
րոյ հրամանատարութեանդ կատարումն, թէպէտ և ոչ ըստ կամաց 
և պարագայց ամաւք վայելելով զուարճօրէն բարձրութեամբ, զյե-
տինս ի ծանօթից ձերոց՝ զՅովանէս՝ որդի եղբօր ձերո և խրատու և 
բանին ծննդեամբ՝ ծառայ և որդի ձերումդ սրբութեան...: Եւ թէ սխալ 
գտանէք, թարց մեղադրութեան թողցես զմեզ, անյիշաչար տէր, ու-
սեալդ ի մարդասիրէն Քրիստոսէ, որ է աւրհնեալ յաւիտեանս, ամէն»193: 

Հետաքրքրական են նաև մատյանի հիշատակագրությունները, որոն-
ցից մեկում Հովհաննես Օրբելի մոտ ասես խոսում է իշխանական ծագու-
մը, և նա Ստեփանոս Օրբելյանի ու իր համար բարի հիշատակ է հայցում՝ 
հիշատակարաններին ոչ այնքան բնորոշ ոճով՝ «Ստացօղին և գրչին յի-
շումն՝ բարի պահանջեմ» 194։  

Ցավոք, Ստեփանոս Օրբելյանն այս զարդարուն մատյանը վայելելու 
համար միայն մեկ կամ երկու տարի ունեցավ։ Նրա մահից հետո (1303 
թ.) մետրոպոլիտ Հովհաննես Օրբելի պատվերով Մոմիկը գեղաքանդակ 
խաչքար կերտեց իր բարերարի հիշատակին։ Խաչքարի՝ 1304 թվականը 
կրող արձանագրության մեջ, Հովհաննես Օրբելն իր խորին ակնածանքն 
է արտահայտել Ստեփանոս Օրբելյանի նկատմամբ. «ԵՍ՝ ԱՒՐՊԷԼ [ՅՈՎ-
ՀԱ]ՆԷՍ... ԿԱՆԳՆ[ԵՑ]Ի ԶԽԱՉՍ Ի [ՓՐ]ԿՈՒԹ(ԻՒՆ) [ՀՈԳ]ԵՒ(Ո)Ր ՀԱՒ[Ր]Ն 

193 ԺԴ, Ա, էջ 23-24: 
194 ԺԴ, Ա, էջ 24։ 

20. Ստեփանոս Օրբելյանի հիշատակին կանգնեցված խաչքարի վերնամասը՝
Գահակալ Քրիստոս, քանդակագործ՝ Մոմիկ, 1304 թ.։ 

ԻՄ Տ(Է)Ր ՍՏԵՓԱՆՈ[ՍԻՆ]։ ԹՎ(ԻՆ) Չ[ԾԳ] (1304), [ՄՈ]ՄԻԿ ՎԱՐԴՊԵՏ»195։  

Կարելի է ենթադրել, որ խաչքարի վերնամասում տեղ գտած գահակալ 
Քրիստոսի կերպարը Մոմիկը պատկերել է Ստեփանոս Օրբելյանի դիմագ-
ծերով (նկ. 20)196։ Խաչքարը տեղադրված է եղել Նորավանքի գավթում197, 

195 Կ. Մաթևոսյան, Նորավանքի վիմագրերը..., էջ 121։ 
196 Քանդակում պատկերվածը լայն ճակատով, նշաձև աչքերով, միջին տարիքի երկ-

ճյուղ մորուքով տղամարդ է։ Ստեփանոս Օրբելյանի մայրը՝ Արուզ խաթունը, 
քրիստոնեություն ընդունած այլազգի էր՝ հավանաբար մոնղոլական վերնախա-
վից։ «Սյունյաց նահանգի պատմության» մեջ Օրբելյանն իր հոր՝ Տարսայիճի ամուս-
նության մասին գրում է. «...որ առեալ իւր կին յԻսմայէլացւոցն՝ զդուստր տեառն 
Սիւնեաց՝ զԱրուզ խաթունն, որ եղեւ քրիստոնեայ...»։ Հետաքրքիր է, որ ի տարբե-
րություն ժամանակի բոլոր հայ հեղինակների, որոնք հիմնականում մոնղոլների 
դաժանությունը նկատի ունենալով նրանց նկարագրում են որպես տգեղ և վայրե-
նի՝ Ստեփանոս Օրբելյանը նրանց կոչում է «պատկերով յոյժ գեղեցիկք» (Ստեփան-
նոս Օրբէլեան, էջ 401, 416)։  

197 Խորհրդային տարիներին (շուրջ 1970-ական թթ.), քանի որ վանքը լքված էր, և մո-
տակա գյուղի ադրբեջանցի բնակիչների կողմից խաչքարերի վնասման վտանգ 
կար, Մոմիկի խաչքարը տեղափոխվում է Ս. Էջմիածին։ Տեղի Գանձատան ցուցադ-
րությունում՝ ցավալի դիպվածով, խաչքարն ընկնում է և վերնամասի քանդակա-

21. Ստեփանոս Օրբելյանի (1303 թ.) և Հովհաննես Օրբելի (1324 թ.)
տապանաքարերը Նորավանքի գավթում։ 

որի ներսում՝ հենց մուտքի դիմաց, գտնվում է Ստեփանոս Օրբելյանի տա-
պանաքարը՝ հետևյալ արձանագրությամբ. «ԹՎԻՍ :ՉԾԲ: (1303) ԱՅՍ Է ՇԻ-
ՐԻՄ ՀԱՆԳԸՍՏԵԱՆ ՄԵԾԻ ՄԵՏՐԱՊԱՒԼՏԻՆ ՍԻՒՆԵԱՑ ՍՏԵՓԱՆՈՍԻ»198։ 

21 տարի անց Նորավանքի գավթում է հուղարկավորվել նաև Հով-
հաննես Օրբելը՝ անմիջապես Ստեփանոս Օրբելյանի շիրմի կողքին, որի 
տապանաքարի արձանագրությունն է. «ԹՎԻՍ :ՉՀԳ: (1324) ՏՈՒՆ ԻՄԱՍ-
ՏԻՑ ԵՒ ՀԱՆՃԱՐՈՅ՝ ԱՒՐՊԷԼ ԶՅՈՎԱՆԷՍ, ՀՌՉԱԿԱՒՈՐ ՄԵՏՐԱՊԱՒԼԻՏ 
ՍԻՒՆԵ(Ա)Ց»199։ Այս զույգ տապանաքարերի ձևավորումն ու գիրը, ամե-
նայն հավանականությամբ, Մոմիկի ձեռքի գործն են (նկ. 21)։ 

զարդ հատվածում կոտրվածքներ ստանում։ Այստեղ ներկայացված լուսանկարն 
արվել է մինչև այդ դեպքը։ 

198 Կ. Մաթևոսյան, Նորավանքի վիմագրերը..., էջ 130։ 
199 Նույն տեղում, էջ 129։ Այստեղ հետաքրքիր է «տուն իմաստից» արտահայտությունը, 

որը երբեմն օգտագործվել է Գլաձորի համալսարանի բնութագրման համար։ Գլա-
ձորը «իմաստից տուն» է կոչում Մխիթար Երզնկացին (1314 թ.)։ 

Նորավանքում է իր վերջին 
հանգրվանը գտել նաև Մոմիկը, որի 
հիշատակին 1333 թ. այստեղ մի հա-
մեստ խաչքար է կանգնեցվել՝ հավա-
նաբար իր աշակերտների կողմից, ո-
րի արձանագրությունն է. «ԹՎ(ԻՆ) 
:ՉՁԲ: (1333) ՅԻՇԵԱ Ք(ՐԻՍՏՈ)Ս Ա(Ս-
ՏՈՒԱ)Ծ ԶՄՈՄԿԱ ՀՈԳԻՆ ԵՒ ՈՂՈՐ-
ՄԵԱ» (նկ. 22)200։ 

Մեզ մնում է միայն վերոնշյալ վի-
մագրերի ոգուն համահունչ ավելաց-
նել՝ «Յիշատակն արդարոց աւրհնու-
թեամբ եղիցի»։ 

200 Նույն տեղում, էջ 150-151։ 

22. Մոմիկի հիշատակին նվիրված
խաչքարը (1333 թ.) (լուսանկարը`

Տեր Սահակ Մարտիրոսյանի) 

Նախքան համալսարանի տեղափոխումը Գլաձորից Հերմոն՝ այս 
վանքերը որոշակի առնչություններ են ունեցել, ուստի նախ համառոտ 
անդրադառնանք Հերմոնի վանքին, ապա այս երկու կենտրոնների կա-
պերի մասին վկայող տեղեկություններին։  

Ստեփանոս Օրբելյանի հաղորդմամբ Հերմոնի վանքը հիմնվել է 936 
թ. Սյունյաց գահերեց իշխան Սմբատի հրամանով՝ Հակոբ եպիսկոպոսի 
կողմից։ Վանքը կոչել են այդ ժամանակ այստեղ ապրող ճգնավորներից 
ավագագույնի Ահերմոնի անունով201։ Գլխավոր եկեղեցին կոչվում է Ս. 
Գրիգոր։ Վանքը ծաղկման է հասել Օրբելյան տոհմի հովանավորության 
շրջանում՝ 14-15-րդ դդ., եղել է ուսումնական և գրչության կենտրոն։ Ինչ-
պես վերևում նշվեց, 1338 թ.՝ Եսայի Նչեցու մահից հետո, նոր րաբունա-
պետ Տիրատուր Կիլիկեցին համալսարանի աշակերտության հետ տեղա-
փոխվել է Հերմոն, և համալսարանն այստեղ գործել է մինչև 1356 թ. (Տի-
րատուր Կիլիկեցու մահը)։ 

Այժմյան կիսականգուն եկեղեցին եռանավ թաղածածկ շինություն է, 
կառուցվել է 17-րդ դարում հին եկեղեցու տեղում՝ նրա քարերով (նկ. 23)։ 
Նոր շրջանի պատմության առումով Հերմոնի վանքը և Վերին Նորավան-
քը (Շատիկ վանքը) բախտակից են, երկուսն էլ լքվել ու ավերվել են առն-
վազն 16-րդ դարում, վերաշինվել 17-րդ դարում՝ նախկին եկեղեցիների 
քարերով՝ որպես եռանավ բազիլիկ։ Հերմոնի վանքի անունն էլ բավա-
կան ժամանակ անհայտ էր (թուրքախոս այլազգիներից կոչվում էր Գյու-
նել, որ նշանակում է արևկող)202։ Բարեբախտաբար, վիմագրագետ Սեդ-
րակ Բարխուդարյանը կառույցի մի կամարի վրա՝ հին եկեղեցու քարերով 
երեսպատված հատվածում, կարդացել է «[Հ]ԵՐՄՈՆԻ ՎԱՆՔ» անունը203։ 
Այլ վիմագրերում հիշատակվում է նաև եկեղեցու՝ Ս. Գրիգոր անունը, 
որով այս տեղորոշումը միանգամայն հաստատվում է։ 

201 Ստեփաննոս Օրբէլեան, էջ 259-260։ 
202 Դիվան, III, էջ 132։ 
203 Նույն տեղում։ 

ԳԼԱՁՈՐԸ ԵՎ ՀԵՐՄՈՆԻ ՎԱՆՔԸ 

23. Հերմոնի վանքի՝ 17-րդ դարում վերակառուցված
Ս. Գրիգոր եկեղեցու ճակատը (լուսանկարը` Տիգրան Մկրտչյանի) 

Սակայն ի տարբերություն Վերին Նորավանքի, որի վերաշինման 
թվականներն ու նախաձեռնողը հայտնի են՝ տեղում պահպանված 1655 և 
1656 թթ. վիմագրերի և վաճառականությունը վանականությամբ փոխա-
րինած Հակոբ Ջուղայեցու անվան հիշատակության շնորհիվ, ապա Հեր-
մոնի վերականգնման մասին վկայող տեղեկություն առայժմ հայտնի չէ։ 
17-րդ դարում այս ու նաև Արևելյան Հայաստանի այլ վանքերի վերաշին-
ման առնչությամբ մի դիտարկում կատարենք։ Մեր կարծիքով՝ այս եր-
ևույթը որքան կապված է հոգևոր կյանքի վերազարթոնքի հետ, նույնքան
էլ անվտանգային նպատակ է ունեցել՝ ինչպես հոգևորականների, այն-
պես էլ տեղի քրիստոնյա բնակչության համար։ Բանն այն է, որ պարսկա-
կան տիրապետության տակ գտնվող այդ տարածքներում՝շահաբասյան
աղետից հետո նոսրացած գյուղաբնակ հայ բնակչությունը մեծ հաշվով
անպաշտպան էր ամեն տեսակ ավազակային հարձակումներից։ Այս պայ-
մաններում, հին վանքերի վերականգնումը տեղի էր ունենում պարտա-
դիր կերպով դրանց շուրջն ամուր պարիսպների կառուցմամբ։ Այդ բանը
տեսնում ենք նաև Վերին Նորավանքում և Հերմոնում (նկ. 24)։ Քանի որ
Պարսից տերության մեջ շահական արքունիքի առաջ հայ ժողովրդին
ներկայացնող կառույցը Հայոց եկեղեցին էր՝ կաթողիկոսի գլխավորու-



120 

թյամբ, և վանքերն ու եկեղեցիները նրա ենթակայության տակ էին, դրանց 
պարսպապատումն իշխանությունների հակազդեցությանը չէր արժանա-
նում։ Կարծում ենք, որ հենց այդ հանգամանքն է պատճառ դարձել բազ-
մաթիվ վայրերում վանքերի վերականգնման համար, որն իրականացվել 
է մեծ ծախսերով՝ չնայած հայ բնակչության տնտեսական ծանր վիճակին։ 
Պարսպապատ վանքերը՝ որպես փոքր բերդեր, այն տեղերն էին, որտեղ 
իրենց համեմատաբար անվտանգ կարող էին զգալ ոչ միայն վանական-
ները, այլև ուխտավորները, ճանապարհորդներն ու վաճառականները, ո-
րոնք կարող էին գիշերել այդտեղ, իսկ մեծ վտանգի դեպքում՝ վանքերում 
կարող էին ապաստանել մոտակա շեների հայ բնակիչները։ 

Նախկինում Գլաձորի և Հերմոնի վանքի կապի մասին խոսվել է հիմ-
նականում Եսայի Նչեցուց հետո համալսարանի՝ այստեղ տեղափոխվելու 
առիթով։ Սակայն փաստերը վկայում են, որ Օրբելյանների հովանու ներ-
քո գտնվող այս վանքի առնչությունները Գլաձորի հետ շատ սերտ են եղել 
նաև դրանից առաջ։ 

Հերմոնի վանքում գրված՝ մեզ հայտնի հենց առաջին ձեռագիր Ժո-
ղովածուի հիշատակարանը, որը 1311 թվականից է, արդեն որոշակի վկա-
յություն ունի Գլաձորի և Հերմոնի կապի մասին։ Ցավոք, բուն ձեռագրի 
ճակատագիրն անհայտ է, քանի որ 20-րդ դարի սկզբին գտնվելիս է եղել 

24. Հերմոնի վանքը 20-րդ դ. սկզբին (լուսանկարը Դիմիտրի Երմակովի)

Մշո Առաքելոց վանքում, և նկարագրությունն առկա է այդ վանքի ձեռագ-
րացուցակում (հնարավոր է, որ այն ոչնչացել է Հայոց ցեղասպանության 
ժամանակ)։ 

Ձեռագրի գրիչը Պողոս վարդապետն է՝ Պողոս Կիլիկեցին, որը Գլա-
ձորում՝ այդ թվականից առաջ՝ 1307 թ., և հետո՝ 1313, 1314 1319 թթ., մի 
քանի Ավետարան է նկարազարդել։ Հիշատակարանում կարդում ենք. 
«Արդ, գրեցաւ ըստ իմում կարի. վատեալ ի լուսոյ և պակասեալ ի զաւրու-
թենէ, հրամանաւ սուրբ երիցս երանեալ նախասարկաւագին՝ Տիրա-
ցուին, սպասաւորին և հոգեւոր որդեկի սուրբ և երանաշնորհ րա-
բունապետի աստուածախաւս և տիեզերալոյս վարդապետի Եսայե-
այ, որ այժմ հոգւով լուսաւոր վարդապետութեամբ փայլէ ի գլուխս լրման 
Հայկազեանս սեռի և որպէս արեգակն լուսաւորեալ պայծառացուցանէ 
զեկեղեցիս Հայաստանեաց աշխարհիս…։ Արդ, գրեցաւ սա ի վանս Հեր-
մոնի ի դրունս Սրբոյն Գրիգորի, ընդ հովանեաւ ամենազաւր աջոյն Յի-
սուսի, ի թւականիս ՉԿ (1311) ձեռամբ՝ յոգնամեղ հոգւոյ Պաւղոսի սոսկա-
նուն վարդապետի։ Արդ, աղաչեմ զամենեսեան, որ աւկտիք ի սմանէ և 
վայելէք յիմաստս սորա, յիշեսջիք աղաւթիւք զամէնիմաստ և զսրբաս-
նունդ սարկաւագն՝ զՏիրացուն. հանդերձ ծնաւղաւք, հարազատաւք. և 
ամենայն զարմիւք»204։ 

Փաստորեն, Գլաձորի միաբաններից Պողոս Կիլիկեցին Հերմոնի վան-
քում ձեռագիրն ընդօրինակել է Եսայի Նչեցու աշակերտ և հոգեզավակ 
Տիրացուի պատվերով։ Մշո Առաքելոց վանքի ձեռագրացուցակում առկա 
է մատյանի համառոտ նկարագրություն, որտեղ ասվում է, որ ձեռագրում 
եղել է նաև Եսայի Նչեցու դիմանկարը՝ երկու աշակերտների, հավանա-
բար Տիրացու սարկավագի և Թորոս նկարչի հետ՝ «Եսայեայ րաբունա-
պետի պատկեր և երկու տիրացուներու, որոնք ծունկի եկած են. միոյն 
գլուխին վերև գրուած է «անպիտան Թորոս»205։ 

Հերմոնից մեզ հայտնի հաջորդ մատյանը 1319 թ. Հովհաննես գրչի ըն-
դօրինակած ձեռագիրն է՝ Դավիթ Անհաղթ, Սահմանք իմաստասիրութե-
ան (Վենետիկ, ձեռ. 358), որի հիշատակարանում ասվում է. «Արդ, եղև ա-
ւարտ գրչութեան սորա ի թվ[ին] Հայոց ի ՉԿԸ (1319) յամսեանս յուլիսի ԻԹ 
(29) յաւուր յուրբաթու, ի ձեռն` ապիկար եւ փցուն գրչի՝ Յոհաննիսի բանի

204 ԺԴ, Ա, էջ 192-193։ 
205 Ա. Մուրատեան, Ն. Մարտիրոսեան, Ցուցակ ձեռագրաց Մշոյ Ս. Առաքելոց–Թարգ-

մանչաց վանքի եւշրջակայից, Երուսաղէմ, 1967, էջ 17: 

սպասաւորի, ի վանս Հերմոնի, ընդ հովանեաւ Սուրբ Գրիգորիս, եւ առ 
ոտս մեծ հռետորիս Եսայեա[յ], որոյ յիշատակն աւրհնութեամբ։ Արդ, 
ո՛վ պատուական եւ ուսումնասէր եղբարք, որք աւգտիք ի սմանէ ընթերց-
մամբ կամ աւրինակելով, զմեզ եւ զմերսն ամենայն աղաւթս յիշեցէք»206։ 

Ինչպես տեսնում ենք, Հովհաննես գրիչը Դավիթ Անհաղթի երկն ըն-
դօրինակել է ուսումնասեր անձանց համար, Հերմոնի վանքում՝ Ս. Գրի-
գոր եկեղեցու հովանու ներքո և «առ ոտս մեծ հռետորիս Եսայեա[յ]», 
այսինքն՝ Գլաձորի րաբունապետին շատ մոտ գտնվելով։ Ձեռագրում հի-
շատակագրություն ունի նաև Գլաձորի հայտնի գործիչներից (վարդա-
պետ, բանաստեղծ, գրիչ) Հակոբ Թագորցին. «Նաև զմեղսամակարդ ո-
գիս Յակ[ոբ] Թագորցի՝ սպասաւոր բանի, աղաչեմ յիշել ի Տէր»207։ Այ-
սինքն, նախորդ ձեռագրի նման, այստեղ ևս գործ ունենք գլաձորյան գոր-
ծիչների և միջավայրի հետ։ 

Վայոց ձորի վիմագ-
րական ժառանգությունն 
ամփոփող «Դիվան հայ 
վիմագրության» մատե-
նաշարի 3-րդ պրակում 
Եսայի անձնանունը երկու 
տեղ է հանդիպում (հա-
վանաբար այս կողմերում 
տարածված անուն չէր), 
մեկը, ինչպես վերևում նշ-
վեց, Օրբելյանների (Սելի-
մի) քարավանատան ար-
ձանագրության մեջ է, որ-

տեղ Չեսար Օրբելյանը նշում է, որ կառույցի հիմնադրումն ու բացումը 
կատարվել է Եսայի Նչեցու օրհնությամբ։ Ժամանակին Տիգրան Մկրտ-
չյանը նկատել է, որ միակ վանքը, որտեղ երկու արձանագրության բեկոր-
ների վրա հանդիպում են «Եսաի վ(ար)դ(ապետ)»208 բառերը (նկ. 25)՝ 

206 ԺԴ, Ա, էջ 362։ 
207 Նույն տեղում։ 
208 Նույն տեղում, էջ 138։ Դրանք նվիրատվական վիմագրերի բեկորներ են, որոնք օգ-

տագործել են 17-րդ դարում կառուցված եկեղեցու շարվածքում։ 

25. «Եսաի» վարդապետի անվան 
հիշատակությամբ արձանագրության հատված 
Հերմոնում (լուսանկարը` Մերի Սաֆարյանի) 

Հերմոնն է209։ Վերը վկայակոչված հիշատակարանները նկատի ունենա-
լով՝ չի բացառվում, որ այստեղ ևս հիշատակվում է Գլաձորի րաբունա-
պետ Եսայի վարդապետը։ Հուսանք, որ Հերմոնի վանքում 2024 թ. սկսված 
պեղումները կշարունակվեն և նոր վիմագրերի հայտնաբերմամբ հնարա-
վոր կլինի ստանալ նաև այդ հարցի պատասխանը (նկ. 26)։ Ավելացնենք, 
որ 20-րդ դ. սկզբին Հերմոնի եկեղեցին դեռևս կանգուն է եղել (նկ. 24)։ 

26. Մաքրման աշխատանքներ Հերմոնի եկեղեցու արևելյան կողմում
(հունիս, 2024) (լուսանկարը` Մերի Սաֆարյանի) 

Գլաձորի և Հերմոնի սերտ կապի մի դրվագ բացահայտվեց վերջերս, 
երբ պարզվեց, որ 1323 թ. Եսայի Նչեցու պատվիրած շքեղ նկարազարդ-
ված Ավետարանը, որի հիշատակարանում պատվիրատուն մեծարում է 
Օրբելյան իշխաններին և մետրոպոլիտներին, գրչությունից հետո ընծայ-
վել է Հերմոնի վանքին։ Ինչպես վերը նշվեց՝ Նչեցու հիշատակարանի 
ջնջված հատվածը հնարավոր եղավ վերականգնել. «...ընձայեցի զսա [-
Հերմոնի վանաց Սուրբ Գրիգորիս, լէր ք]աւութեան իմոյ մեղուցեալ ան-
ձիս և յիշատակ բարեաց վարդապետին իմոյ՝ Ներսիսի...» (ՄՄ 6289, էջ 
283բ)։ Նույն հիշատակարանում, ինչպես տեսանք, Եսայի Նչեցին նշել է 
նաև իր՝ Հերմոնի վանքում գտնվելու մասին, բայց գրության այդ հատ-
վածում ևս Հերմոնի անունը ջնջվել է՝ այս հարցի վերաբերյալ հարցա-
կաններ առաջացնելով։ 

209 Տ. Մկրտչյան, Գլաձորի…, էջ 18։ 

Նկատի ունենալով այս Ավետարանի նկարազարդման մեջ Գլաձորի 
հիմնադիր և գործող րաբունապետների՝ Ներսես Մշեցու և Եսայի Նչեցու 
դիմանկարների առկայությունը և այն, որ ձեռագիրը գրվել է համալսա-
րանի հիմնադիր Ներսես Մշեցու հիշատակին՝ մատյանի ընծայումը Հեր-
մոնին կարելի է նաև դիտարկել որպես նախապատրաստական մի քայլ 
համալսարանն այդ վանք տեղափոխելու համար, մի բան, որը տեղի ու-
նեցավ դրանից 15 տարի անց։  

Զույգ վանքերի մերձավորության մասին ակնարկող հաջորդ վկայու-
թյունն Առաքել Հաղբատեցու՝ Գլաձորում 1328 թ. գրած հիշատակարանն 
է, որտեղ Աղբերց վանքի Ս. Ստեփանոս Նախավկայի եկեղեցու հետ հիշ-
վում է նաև Հերմոնի Սուրբ Գրիգորը, որոնց հովանու ներքո (ընդ հովա-
նեաւ) գրվել է մատյանը. «…ի վանս Գլաձոր, որ կոչի Աղբերց վանք, 
ընդ հովանեաւ Սուրբ Նախավկային և Սուրբ Գրիգորիս»210։ Գլաձորի 
բազմաթիվ հիշատակարաններում երբեք չի նշվում Ս. Գրիգոր անունով 
եկեղեցի, ուստի այնտեղ այդպիսին չի եղել և, ամենայն հավանականու-
թյամբ, Առաքել Հաղբատեցու հիշատակարանում խոսքը Հերմոնի գլխա-
վոր եկեղեցու մասին է։ 

Ինչպես արդեն նշել ենք, քանի որ այս շրջանի դեպքերի մասին պատ-
մական կանոնավոր շարադրանք չկա, ստիպված ենք եզրակացություն-
ներ կատարել եղած նյութերի վերլուծությամբ և համապատասխան հիմ-
նավորում ունեցող ենթադրություններով։ Օրինակ այն, որ դեռևս Եսայի 
Նչեցին է որոշել հաջորդ րաբունապետին՝ Տիրատուր Կիլիկեցուն, երևում 
է Ավագտեր վարդապետի՝ 1337 թ. հիշատակարանից, որտեղ նա գրում է. 
«…որ բազում ժամանակս աշխատեցայ առ ոտս մեծ րաբունապետացն յԵ-
սայի և Տիր[ատր]ոյ»211։ Այսինքն, Տիրատուրն արդեն հանդես է գալիս որ-
պես երկրորդ րաբունապետ՝ Եսայի Նչեցուց հետո։ Իսկ այն, որ 1338 թ.՝ 
Եսայի Նչեցու մահից հետո, նոր րաբունապետ Տիրատուր Կիլիկեցին հա-
մալսարանի աշակերտության հետ տեղափոխվել է Հերմոնի վանք, և հա-
մալսարանը շարունակել է այստեղ գործել, երևում է համալսարանի սան 
Գրիգորի՝ 1338-ին Հերմոնում ընդօրինակած մի ձեռագրի («Յաղագս երկ-
նային քահանայապետութեանց», Երուսաղեմ, ձեռ. 1328) հիշատակարա-
նից. «ես՝ անիմաստ և անվարժս ի յաշակերտեալս բանի Գրիգոր ցանկա-

210 ԺԴ, Բ, էջ 29։ 
211 ԺԴ, Բ, էջ 275։ 

ցող եղէ այսմ սոփերի, և գծագրեցի… մատեանս Դիոնիսեա, ի նահան-
գիս Վայո Ձոր, ի վանս Հերմոնի, ընդ հովանեաւ Սրբոյն Գրիգորի... 
ի յիշխանութեան և տէրութեան տեղոյս մեծ և բարեպաշտ իշխանին 
Բուրթէլի, և զաւակաց նորին` Պէշգէնի և Իւանի։ Եւ ի վարժապետութե-
ան ընդհանուր Հայկազեանս սեռի, երջանիկի մեծի և երիցս երանե-
ալ հռետորի Տիրատուր առձայնելոյ, առ որ կամք դեգերեալ ի վարժս 
կրթութեան»212։ Այստեղ շատ կարևոր են գրչի վերջին խոսքերը, որտեղ 
նա իր և ընկերների անունից (հոգնակի թվով) նշում է, թե Տիրատուր րա-
բունապետի մոտ՝ Հերմոնում են կրթության նպատակով՝ «առ որ կամք 
դեգերեալ ի վարժս կրթութեան»։ 

Տիրատուր Կիլիկեցուն ժամանակակիցները մեծարել են «մեծ վար-
ժապետ», «մեծ և երիցս երանեալ հռետոր» և այլ մակդիրներով։ Նա թո-
ղել է նաև մատենագրական ժառանգություն. հայտնի են նրա մի շարք 
քարոզները և իմաստասիրական հանելուկները. «Տիեզերալոյս վարդա-
պետին Տիրատրոյ ասացեալ հանելուկքն իմաստասիրականք»213։ 

Հերմոնում՝ համալսարանի գործունեության մասին տեղեկություննե-
րը սակավ են, քանի որ քիչ ձեռագրեր են մեզ հասել։ Այնուհանդերձ, 
հայտնի են մի շարք սաների ու գործիչների անուններ, ինչպես վերը նշ-
ված Գրիգորը, Կիրակոսը, Սիմեոն Ռշտունցին, Վարդան ճգնավորը, Հով-
հան Որոտնեցին և հետագայում նրա գործակից Սարգիս վարդապետը214։ 
Վերջինս «1371 թ. համալսարանի սաների մի մասի հետ տեղափոխվում է 
Երնջակ գավառի Ապրակունյաց վանք՝ միարարների գլխավոր կենտրոն 
Քռնայի դեմ հանդիման՝ նրանց դեմ ավելի մոտիկից պայքարելու հա-
մար»215։ 

Տիրատուր Կիլիկեցու մահվան թվականը աղբյուրներում վկայված չէ։ 
Վերջին անգամ նա հիշատակվում է 1349 թ. Հերմոնի վանքում, որտեղ 
Մովսես կրոնավորն ընդօրինակել է Գրիգոր Նարեկացու «Մատեան ող-
բերգութեան» երկը (ՄՄ 1565)։ Հիշատակարանում նշում է. «ի վանս Հեր-
մոնի, ընդ հովանեաւ Սուրբ քաւարանիս Գրիգորի, առ ոտս մեծ վար-
ժապետիս Տիրատուր կոչեցեալ, կամօք և ձեռնտուութեամբ սո-

212 Նույն տեղում, էջ 309։ 
213 Հ. Քյոսեյան, նշվ. աշխ., էջ 513-515։ 
214 Ս. Արևշատյան, Ա. Մաթևոսյան, նշվ. աշխ., էջ 49։ 
215 Նույն տեղում։ Տե՛ս նաև՝ Մ. Օրմանեան, Ազգապատում, հ. Բ, էջ 2288-2289։ 

րին»216։ Գրականության մեջ Տիրատուրի մահվան մասին հաճախ նշվում 
է, որ մահացել է 1349 թվականից հետո217։  

Արտաշես Մաթևոսյանը Տիրատուրի մահվան թվականը ճշտում է 
Հովհան Որոտնեցու մասին պահպանված տեղեկությունների միջոցով։ 
Որոտնեցին ծնվել է 1315 թ. Որոտան գավառի Վաղատին գյուղում, Սյու-
նյաց իշխան Իվանեի ընտանիքում: Նա վարդապետական աստիճան է 
ստացել Տիրատուր Կիլիկեցուց Հերմոնի վանքում։ 1372 թ. գրիչ և ստա-
ցող՝ Որոտնեցին իր ուսուցիչ Տիրատուրի մասին գրում է՝ «…զՅոհան 
սպասաւոր բանի, բարի կամաւք յիշել աղաչեմք հանդերձ ծնօղաւք և հա-
մազգայնօք: Ընդ նմին զտիեզերալուր վարժապետն մեր զՏիրատուր, որ 
փայլէր ի ժամանակին իւրում իբրև զարեգակ ի մէջ աստեղաց... Թիւ ՊԻԱ 
(1372)» (ՄՄ 5204, էջ 66բ)։ Հայտնի է, որ Տիրատուրից հետո Հովհան Որոտ-
նեցին է գլխավորում համալսարանը նախ Որոտնավանքում (մինչև 1384 
թ.), ապա Ապրակունյաց վանքում՝ մինչև իր մահը՝ 1386 թ.218։ Ըստ Ա. Մաթ-
ևոսյանի, Հովհան Որոտնեցու մասին «մի հիշատակագիր հաղորդում է, 
որ նա «երեսուն ամ պարապեալ ի դասատուութիւն, լուսաւորելով զԱր-
ևելեան երկիրն»: Սա նշանակում է, որ Որոտնեցին րաբունապետությունը 
սկսել է մահվանից երեսուն տարի առաջ (1386–30=1356 թ.)»219: Ըստ այդմ, 
1356 թվականը պետք է համարել Տիրատուր Կիլիկեցու մահվան տարին։ 

Հերմոնի վանքում ստեղծված ձեռագրերից տեղեկություն ունենք 34-
ի մասին (մեծագույն մասը գտնվում է Մատենադարանում), որոնցից 7-ը՝ 
14-րդ, իսկ 27-ը՝ 15-րդ դարերից են։ Հարկ է նշել, որ Հերմոնի վանքի 
դպրոցը բավական գործուն է եղել նաև 15-րդ դարում220։ 

1394 թ. մի հիշատակարանի շնորհիվ իմանում ենք, որ երբ Տիրատուր 
Կիլիկեցուց հետո Հովհան Որոտնեցին համալսարանի սաների հետ Հեր-
մոնից տեղափոխվել է Որոտնավանք, «հին վարժարանի» մատենադա-
րանի ձեռագրերի որոշ մասը մնացել է տեղում՝ գրոց արկղերի մեջ։ Հով-

 
216 ԺԴ, Բ, էջ 494։ Հիշատակարանում գրիչը Հերմոնի միաբաններից հիշատակում է 

նաև Սամուել կուսակրոն քահանային և Հովհաննեսին, ինչպես և իր եղբայր Ներ-
սեսին, որն օգնել է նրան գրչության ժամանակ։ 

217 Ընտրանի հայ եկեղեցական մատենագրության, էջ 664։  
218 A. Harutyunyan, նշվ. աշխ., էջ 138։ 
219 Ա. Մաթևոսյան, Հայոց միջնադարյան համալսարանը, էջ 69։ 
220 Լ. Բարսեղյան, Հերմոնի վանքում ստեղծված XV դարի մի ձեռագիր, «Բանբեր Մա-

տենադարանի, 2015, № 22, էջ 128։ 

հաննես գրիչն իր ունեցած նախօրինակի մասին գրում է. «…գտեալ եղև 
ի յարկեղս գրոց ի հին վարժարանի ի Հերմոնի վանս կոչեցեալ»221։ 
Թեև խոսքը Հերմոնի մասին է, բայց կարծում ենք, որ դրանք Գլաձորից 
այստեղ բերված ձեռագրերն են եղել և «հին վարժարան» ասվածը վերա-
բերում է հենց Գլաձորին։ 

Հերմոնի վանքի մասին հետաքրքրական տվյալներ են պահպանվել 
15-րդ դարի հիշատակարաններում։ Հովհաննես Կոլոտիկը 1415 թ. հիշա-
տակարանում նշում է. «ի վանքս Հերմոնի, առ դրան սուրբ Լուսաւոր-
չիս և սուրբ գերեզմանաց սուրբ վարդապետաց Տիրատրոյ, Գրիգորի 
և այլոց»222։ Իսկ գրիչ Թովմա Սպատկերտեցին 1423 թ. հիշատակարանում 
թվարկում է Հերմոնում հուղարկավորված նշանավոր վարդապետներին՝ 
«ի յերկրի Վայուձոր, ի յանապատի վանք, ընդ հովանեաւ սուրբ Գրիգորի 
մերոյ լուսաւորչին և սուրբ վարդապետացն, որ աստ հանգուցեալ 
կան՝ Տիրայտուր վարդապետն, Գրիգոր վարդապետն, Բարսեղ վար-
դապետն, Տէր Սուլտանշէն, առ ոտս Յովանէս րաբունապետին…»223։ 

Այստեղ նշված «Սուլտանշէն» Օրբելյան տոհմից Ստեփանոս Սուլ-
թանշահ նահատակ եպիսկոպոսն է։ Համոզված ենք, որ Հերմոնի վանքում 
ընթացող պեղումների շարունակման դեպքում կհայտնաբերվեն նշված 
գործիչների տապանաքարերը, ինչպես նաև այլ նյութեր, որոնք մեծապես 
կլրացնեն հնամյա վանքի պատմության էջերը։ 

Հերմոնը Հայաստանի հեղինակավոր վանքերից և ուսումնական 
կենտրոններից էր 1441 թ. իրադարձությունների ժամանակ, երբ Հայոց 
կաթողիկոսական աթոռը Սսից փոխադրվեց Վաղարշապատ՝ Սուրբ Էջ-
միածին։ Այս առիթով գումարված ազգային-եկեղեցական ժողովի մաս-
նակիցներին թվարկելիս Թովմա Մեծոփեցին առաջինը նշում է Հերմոնի 
վանահորը՝ «Եւ այս են ժողովեալ վարդապետք և եպիսկոպոսք. Յովան-
նէս վարժապետ և ուսուցիչ ի սուրբ ուխտէն Հերմոնի վանից և ա-
շակերտք իւր»224։ Այս Հովհաննեսը նախորդ հիշատակարանում նշված 
Հովհաննես րաբունապետն է։ 

 
221 ԺԴ, էջ 608։ 
222 ԺԵ, Ա, էջ 175։ 
223 Նույն տեղում, էջ 301։ 
224 Թովմա Մեծոփեցի, Պատմագրություն, աշխատասիրությամբ Լ. Խաչիկյանի, Եր-

ևան, 1999, էջ 218։ 

Ընդհանրապես, Հերմոնի վանքի 15-րդ դարի պատմությունը բավա-
կանին հարուստ է տեղեկություններով։ Գրիգոր Ախալցխացու՝ 1419 թ. 
Հերմոնում գրած հիշատակարանից երևում է, որ այդ ժամանակ վանքի 
գլխավոր սրբություններից է եղել սուրբ Հակոբի անունով սուրբ խաչը. 
«…ի վանս, որ կոչի Հերմոնի, ընդ հովանեաւ Սուրբ Լուսաւորչիս Գրի-
գորի, և Սուրբ Յակոբայ սուրբ նշանիս, և սուրբ րաբունեաց դամ-
բարանացս, որ աստ կան հանգուցեալ սուրբ նշխարք նոցայ…»225։ «Սուրբ 
ուսուցիչների դամբարանների» մասին նշվում է նաև գրիչ Զաքարիայի՝ 
1460 թ. հիշատակարանում. «…ի մենաստանս Հերմոնի վանք… ընդ հովա-
նեաւ Լուսաւորչիս մերոյ, և Սուրբ Յակովբիս՝ կենաց բարեխաւսի, և 
Սուրբ Ստեփանոսիս, և Սուրբ Յովաննիսիս, և այլ սուրբ նշանացս, և 
նշխարացս սուրբ Հերմոն ճգնավորի, և սուրբ վարդապետացս, որ 
աստ հանգուցեալ կան»226։ Ինչպես տեսնում ենք՝ սուրբ Հակոբի խաչին 
ավելացել են նաև սուրբ Ստեփանոսի և սուրբ Հովհաննեսի խաչերը 
(սուրբ նշան), միաժամանակ ասվում է վանքի առաջին նշանավոր վանա-
կանի՝ Հերմոն ճգնավորի դամբարանի մասին։ Գրիչ Գրիգորն էլ 1424 թ. 
հիշատակարանում ավելացնում է ևս մի սրբի անուն՝ «Գրեցաւ… ի գա-
ւառս Եղեգեաց, ի վանս Հերմոնի ընդ հովանեաւ Սուրբ Յակոբայ և 
սուրբ Սահակայ…»227։  

Հնարավոր է, որ վերը նշված սուրբ խաչերը դրված են եղել առանձին 
մատուռներում կամ այդպիսիք կառուցված են եղել «սուրբ վարդապե-
տաց» դամբարանների վրա, որի մասին կարելի է ենթադրել 1478 թ. մի 
հիշատակարանից, որտեղ ասվում է սրբոց եկեղեցիների մասին. «…ի յա-
նապատիս Հերմոնի վանիցս, ընդ հովանեաւ Սուրբ Լուսաւորչիս և 
Սուրբ Յակովբի և այլ ամենայն սրբոց եկեղեցեացս»228։  

Այսպիսով, Հերմոնի վանքը, որը կառուցվել է 10-րդ դարում, 14-րդ 
դարի սկզբներից սերտ կապեր է ունեցել ոչ հեռու գտնվող Գլաձորի հա-
մալսարանի հետ։ Րաբունապետ Եսայի նչեցին ու նրա մտերիմները՝ հո-
գեզավակ Տիրացուն, Գլաձորի գրիչներ Պողոս Կիլիկեցին և Հակոբ Թա-
գորեցին հաճախ են եղել այստեղ, վերջիններս նաև ձեռագրեր ու հիշա-

 
225 ԺԵ, Ա, էջ 656։  
226 ԺԵ դարի հայերեն ձեռագրերի հիշատակարաններ, մասն Բ, էջ 134: 
227 ԺԵ, Ա, էջ 320։ 
228 Նույն տեղում, էջ 429։ 

տակարաններ են գրել։ Ի վերջո, Եսայի Նչեցուց հետո համալսարանը 
տեղափոխվել է Հերմոն և շարունակել գործել Տիրատուր Կիլիկեցու գլ-
խավորությամբ։ Նրա մահից հետո Հովհան Որոտնեցին դպրոցը կամ 
վարդապետարանը տեղափոխել է Որոտան։ Սակայն Հերմոնում շարու-
նակվել է ուսումնական գործը և բավական լայն ծավալում ունեցել 15-րդ 
դարում։ 

Այս ամենը նկատի ունենալով՝ պետք է հուսալ, որ մոտ ապագայում 
բոլոր առումներով արդարացված կլինի հարուստ պատմութուն և մշա-
կութային ժառանգություն ունեցող Հերմոնի հնագիտական ուսումնասի-
րությունը, վերականգնումը, բարեկարգումն ու ներկայացումը հանրու-
թյանը՝ որպես միջնադարյան Հայաստանի նշանավոր վանքերից ու կր-
թարաններից մեկը։ 

Արդի պատմագրության զարգացող ճյուղերից է առօրեականության 
պատմությունը՝ սովորական մարդկանց կյանքի ու կենցաղի մասին 
պատմությունները կամ հայտնիների կենսագրության՝ առօրեական, կեն-
ցաղային հարաբերությունների ու հոգեբանական կողմերի ուսումնասի-
րությունն այնքանով, որքանով դա թույլ են տալիս նրանց մասին պահ-
պանված սկզբնաղբյուրները։  

Միջնադարյան հայ իրականության և հասարակության տարբեր շեր-
տերի առօրեականության պատմության ուսումնասիրությունը մեզանում 
առաջին քայլերն է կատարում229։ Ընդհանրապես, ոլորտի համար աղբյուր 
են հանդիսանում զանազան տեքստերը՝ պատմիչների երկերը, տարբեր 
կարգի գրություններն ու փաստաթղթերը, պայմանագրերը, նամակները, 
ձեռագրերի հիշատակարանները, վիմագրերը և այլն230։ Սակայն հայ միջ-
նադարի առօրեականության պատմության յուրօրինակ աղբյուր կարող 
են ծառայել նաև պատկերները՝ մասնավորապես մանրանկարները, ո-
րոնք պատկերում են տվյալ ժամանակի մարդկանց՝ իրենց բնորոշ հա-
գուկապով, և որոնց մասին հայտնի են նաև գրավոր վկայություններ։  

Գլաձորի ձեռագրերի հիշատակարաններում և հիշատակագրություն-

229 Տե՛ս Գ. Ժամհարյան, Առօրեականության պատմության բովանդակությունն ու խն-
դիրները, «Հայոց պատմության հարցեր», 2012, № 13, էջ 195-212, Маргарян Е. Г., 
Город - как форма жизни. (История повседневности в изучении истории стран СНГ), 
материалы международной IV летвей школы, 15-21 июня 2009 г., Ереван, 2009, с. 3-
32, Զ. Գևորգյան, Թուղթը, առօրեականությունը և հասարակական փոխակերպում-
ները Կիլիկյան Հայաստանում, «Բանբեր Մատենադարանի», 2022, № 33, էջ 248-
258 և այլն։ 

230 Հիշատակարաններում առօրեականության պատմության որոշ դրվագների է ան-
դրադարձել Խաչիկ Հարությունյանն իր գրքի՝ «Կենցաղը հիշատակարաններում» 
ենթաբաժնում (Խ. Հարությունյան, նշվ. աշխ., էջ 246-260)։ 

ԳԼԱՁՈՐԻ ԱՌՕՐԵԱԿԱՆՈՒԹՅԱՆ  
ՊԱՏՄՈՒԹՅԱՆ ԷՋԵՐ 

ներում պահպանվել են առօրեականության պատմության ուշագրավ դր-
վագներ, որոնք վանական կյանքի ու կենցաղի, նաև ձեռագրերի ստեղծ-
ման գործի հետաքրքիր մանրամասներ են պարունակում։ Դրանք լրաց-
վում են նաև գլաձորյան ձեռագրերում պահպանված դիմանկարներով, 
ինչպես և համալսարանի րաբունապետին, ուսուցիչներին ու սաներին 
պատկերող մի արժեքավոր խմբանկարով, որին կանդրադառնանք ա-
ռանձին։  

Մենք այստեղ Գլաձորի առօրեականության պատմության թեման ամ-
բողջովին սպառելու նպատակ չունենք, այլ միայն մի քանի դրվագ ենք 
ներկայացնում։  

ա. Մխիթար Երզնկացու հիշատակարանի  
մեկնաբանությունը 

Հայտնի է, որ ոչ միայն Գլաձորում, այլև հայկական միջնադարյան այլ 
վանքերում ու գրչատներում կյանքի ու աշխատանքի պայմանները դժվա-
րին են եղել։ Ինչպես վերևում տեսանք, հիշատակարաններում գրիչներն 
ընդհանրապես մեծարական խոսքերով են ներկայացնում Գլաձորը՝ որ-
պես «երկրորդ Աթենք պանծալի», «մայր ամենայն իմաստից» և այլն, սա-
կայն, ինչպես ասում են, կա նաև «մեդալի մյուս կողմը»։ Այստեղ գոյու-
թյուն ունեցած դժվարությունների մասին մանրամասն ու պատկերավոր 
է նշում Մխիթար Երզնկացին՝ 1314 թ.՝ իր ընդօրինակած ձեռագրի (Վենե-
տիկ, ձեռ. 805) չափածո հիշատակարանում. 

«Որք ընթերցմամբ հայիք ի սա  
Եւ հանդիպիք գանձու սորա,  
Տես թէ քանի՜ աշխատեցայ։  
Ես՝ Մխիթար գրիչ սորա.  
Թուղթս անկոկ ու գրիչ չկայ,  
Աւուրքըս ցուրտ ու պարզկա,  
Չարտախս բարձր ու կրակ չկայ,  
Դոներս չոր ու սպաս չկայ,  
Եւ այս Գլաձորն ո՞վ գիտենայ,  
Ես յոյժ նեղած ու ճար չկայ,  
Եւ ես պանդուխտ ու վեղար չկայ:  
Ինձ հատուցումն յիշման արա,  

Վասըն փըցուն գըրի սորա»231։ 
Այս նույն մատյանի արձակ և չափածո մյուս հիշատակարաններում 

Մխիթար Երզնկացին, իհարկե, հետևում է գլաձորյան հիշատակարաննե-
րի «պաշտոնական» ոճին։ Մասնավորապես, մի չափածոյում, րաբունապե-
տից բացի, հիշատակում է նաև Սյունյաց աթոռակից մետրոպոլիտ Ստե-
փանոս Տարսայիճ Օրբելյանին՝ նշելով նրա աջակցությունը Գլաձորին. 

 «Ես՝ տկար Մխիթարս  
Եւ անարժանս յամէն բարիս,  
Գրեցի զԼուծմունք նուրբ  
Եւ արտաքին կտակարանիս՝ 
Յիմաստից տուն Գլաձորիս... 
Առ ոտս տիեզերալոյս վարդապետիս  
Մեծահռչակ Եսայաիս,  
Նաև կարեկից մեծազարմին՝  
Աթոռակալ Տարսայիճիս,  
Որ է մեզ կարեկից յամէն բարիս,  
Եւ օժանդակ յիւր գաւառիս...»232։ 
Սակայն վերադառնանք «բողոքավոր» հիշատակարանին և փորձենք 

մեկնաբանել նշված հիմնական կետերը։ «Թուղթս անկոկ ու գրիչ չկայ», 
գրում է Մխիթարը՝ նկատի ունենալով գրանյութի անմշակությունը։ Ընդ-
հանրապես, գրչության թուղթը հարթեցնում՝ կոկում էին (որն աշխատա-
տար գործ էր), որպեսզի վրան հեշտ լիներ գրելը։ Այդ է պատճառը, որ 
հիշատակարաններում գրիչները հաճախ երախտագիտությամբ անվա-
նապես հիշատակում էին թուղթ կոկողներին233։ Հմտություն էր պահան-
ջում նաև գրիչ գործիքի ճիշտ պատրաստումը234 և Մխիթարի խոսքը, թե 
«գրիչ չկայ», չպետք է բառացի հասկանալ (այլապես՝ ինչով էր գրում), այլ 
որ լավորակ գրիչ չի ունեցել։  

«Աւուրքըս ցուրտ ու պարզկա, Չարտախս բարձր ու կրակ չկայ»։ Այս 

231 ԺԴ, Ա, էջ 256։ Վենետիկում պահվող ձեռագրից սույն չափածո հիշատակարանն 
առաջին անգամ հրատարակել է Ղ. Ալիշանը (Սիսական, էջ 135), որից հետո այն 
մեջբերել են նաև այլ հեղինակներ։ 

232 Նույն տեղում, էջ 256-257։ 
233 Տե՛ս Ա. Մաթևոսյան, («Հայերեն ձեռագիր մատյանը և հայ գրչության արվեստը»), 

Աշխատություններ, Երևան, 2022, էջ 72։ 
234 Նույն տեղում, էջ 76-77։ 

տողից կարելի է ենթադրել, որ հավանաբար Երզնկացին իր մատյանը 
գրել է ձմռանը, երբ լեռնային բարձրադիր վանքում ցուրտ էր լինում հատ-
կապես պարզկա գիշերներին։ Նկատենք, որ Մխիթարն ինքը ծնունդով 
տաք կլիմա ունեցող երկրամասից չէր, կարելի է պատկերացնել, թե որ-
քան ավելի դժվարին են եղել տեղի պայմանները Կիլիկիայից եկածների 
համար։ Հետաքրքրական է «Չարտախս բարձր» արտահայտությունը։ 
Բառարանները թեև չարտախի համար «տանիքի վրա չորս կամարով 
վրան»235, տաղավար, և նմանատիպ բացատրություններ են տալիս, բայց 
մեր կարծիքով՝ խոսքն այստեղ առաստաղի քառանկյուն երդիկի մասին 
է։ Մխիթար Երզնկացին այս խոսքերով ակամա արձանագրել է, որ ինքը 
ցածր ծածկով խցում չի բնակվել, այլ որ իր կացարանը բարձր առաստաղ 
է ունեցել։ 

«Դոներս չոր ու սպաս չկայ» խոսքերով էլ Մխիթարը դժգոհում է սնն-
դից։ Դոնը չորացված հացն է, իսկ «սպասի» օգտագործումն այստեղ, որ-
պես թանապուրի համարժեք, կարծում ենք այս բառի ամենավաղ կիրա-
ռություններից է։ Սպասը կամ թանապուրն անհրաժեշտ էր չոր հացը նրա 
մեջ բրդելու և հեշտ ուտելու համար, այլապես ստիպված պիտի լինեին 
բավարարվելու հացով ու ջրով։ Ընդհանրապես, թանապուրը կարևոր 
տեղ է գրավել վանական սննդակարգում և միայն ամենախստակյաց 
վանքերում են հրաժարվել դրանից236։ Սակայն չենք կարծում, որ Գլաձո-
րում այդպիսի խիստ կարգեր են եղել։ Մխիթար Երզնկացին, ըստ երևույ-
թին, այս չափածոյի մեջ ներկայացրել է ոչ թե մշտական ու համատարած, 
այլ դիպվածային դժվարությունները՝ առավել ցցուն օրինակներով։ 

Վերը բերված դժգոհությունները վերաբերում էին աշխատանքի մի-
ջոցներին (անկոկ թուղթ ու անհարմար գրիչ), ցուրտ կացարանին և աղ-
քատիկ սննդին։ Հեղինակը դրանք ամփոփում է զարմացական բացա-
կանչությամբ՝ «Եւ այս Գլաձորն ո՞վ գիտենայ», այսինքն՝ ո՞վ կմտածեր, 
որ այսպիսի բան կլիներ Գլաձորում։ Հաջորդ տողում սրան գումարվում 
է գրչի հոգեբանական վիճակը՝ «Ես յոյժ նեղած ու ճար չկայ»։ Դժգոհու-
թյունների շարքը եզրափակվում է «Եւ ես պանդուխտ ու վեղար չկայ» 

235 Հայերէն բացատրական բառարան, կազմեց՝ Ստ. Մալխասեանց, հ. 4, Երևան, 1944, 
էջ 17։ 

236 Տե՛ս Լ, Թումանյան, Վանականության կանոնները և ծիսակարգերը հայոց մեջ, գիրք 
առաջին, Երևան, 2023, էջ 169, 171-172։ 

խոսքերով, որը թերևս կարելի է մեկնաբանել, որ Մխիթարն իր հայրենի 
տուն ու տեղը թողած՝ պանդխտաբար եկել է Գլաձոր, որպեսզի այստեղ 
վարդապետական գավազան ստանա, բայց այսքան դժվարությունների 
մեջ գտնվելով՝ դեռևս չի ստացել։ Վեղարն այստեղ, հավանաբար, այդ 
իմաստով է օգտագործում։  

Այս հիշատակարանի կապակցությամբ տեղին է նշել Գարեգին Հով-
սեփյանի մի ենթադրությունը, համաձայն որի՝ Գլաձորում է ուսանել նաև 
Ֆրիկը, որը մեր միջնադարյան գրականության մեջ սոցիալական, քննա-
դատական սուր բովանդակությամբ գործեր գրած ամենահայտնի բա-
նաստեղծն է։ Հնարավոր է, որ Մխիթար Երզնկացին, եթե անգամ չի ճա-
նաչել Ֆրիկին, առնվազն ծանոթ է եղել նրա գործերին։  

Գ. Հովսեփյանի ենթադրության համար հիմք է ծառայել Ֆրիկի գոր-
ծերից մեկի վերնագրում եղած այն նշումը, թե այն գրել է «ի վանս բա-
նասիրաց», որը նույնացնում է Գլաձորի հետ237։ Հիշենք, որ Եսայի Նչեցին 
1297 թ. Ստեփանոս Օրբելյանի կազմած նամակի տակ ստորագրելով՝ իր 
մասին գրում է. «Ես Եսայի՝ կրտսեր բանասիրաց…»238։ Այդպես է իրեն 
կոչում նաև Գլաձորի հաջորդ րաբունապետ Տիրատուր Կիլիկեցին. «Ես՝ 
նուաստ և յետինս ի բանասիրաց՝ Տիրատուր րաբունի…»239, իսկ գլաձոր-
ցի գրիչ Հունանն իր մասին ասում է «ես՝ յետինս ի յաշակերտս բանա-
սիրաց...»240։ Այս վկայությունները և հատկապես վերջին հիշատակարա-
նի հատվածը, մեզ համոզում են, որ Գարեգին Հովսեփյանի ենթադրու-
թյունը ճիշտ է։ 

Մխիթար Երզնկացու՝ այս մատյանում թողած մյուս հիշատակարան-
ներից դատելով՝ նրա կյանքը Գլաձորում այնքան էլ մռայլ չի եղել։ Նա 
այստեղ ուսանած փոքրաթիվ հոգևորականներից է, որի գծանկար պատ-
կերը մեր օրերն է հասել Թորոս Տարոնացու կատարմամբ (գուն. նկ. 1)։ Ի 
դեպ, Մխիթարը մանրանկարում պատկերված է վեղարով։ Նկարիչը նրա 

237 Գ. Յովսէփեան, նշվ. աշխ., էջ 256։ Գ. Հովսեփյանը նաև նշում է, որ Ֆրիկը Թադեոս 
և Բարդուղիմեոս առաքյալներին նվիրված մի գանձ է գրել Գլաձորի հայտնի գրիչ 
և մանրանկարիչ Պողոս Կիլիկեցու խնդրանքով (անդ)։ 

238 Ստեփաննոս Օրբելէան, էջ 462։ Նույն կերպ է Նչեցին իր մասին գրում 1323 թ. ինք-
նագիր հիշատակարանում. «ես՝ նուաստ Եսայի կր[տ]սեր բանասիրաց» (ԺԴ, Ա, էջ 
457)։

239 ԺԴ, Ա, էջ 418։ 
240 ԺԴ, Բ, էջ 134-136։ 

մտերիմն է եղել, որի մասին գորովանքով գրում է. «և հանդիպեալ բա-
րեմիտ և քաղցրատեսակ եղբօր, լցեալ ամենայն իմաստութեամբ 
եւս առաւել գրականութեամբ և ծաղկողութեամբ, անուն կոչեցեալ՝ 
Թորոս, ի Տարօն գաւառէ, ծաղկազարդեաց զգիրքս զայս, վասն յոյժ 
սիրելոյ զմեզ»241։ Մանրանկարում Մխիթար Երզնկացին վանականի հա-
գուստով միջին տարիքի մարդ է։ Պատկերի վերին մասում նրա ձեռքով 
գրված հիշատակարաններից մեկն է։  

Շրջապատի անցուդարձի նկատմամբ ուշադիր Մխիթար Երզնկացին 
հիշատակագրություններից մեկում նաև մի ուշագրավ տվյալ է հայտնում 
Վայոց ձոր եկած մոնղոլ պաշտոնյաների մասին, որոնց նպատակը տղա-
մարդկանց և անգամ մանկահասակ՝ մինչև մեկ ամսական տղաների 
հաշվառումն էր, հավանաբար, հետագայում նրանց որպես զինվոր իրենց 
զորքի կազմում ներգրավելու համար. «Ի թուականիս Հայոց ի ՉԿԳ (1314) 
համարողքն՝ ի Վայու ձորս եկին ու մինչև ի յամսական տղայն հա-
մարէին»242։  

Ահա այսպես, ընդամենը մեկ մատյանի հիշատակարանների միջո-
ցով, Մխիթար Երզնկացին մեր առաջ բացում է Գլաձորի առօրեականու-
թյան պատմության մի ուրույն դրվագ։ 

բ. Ներսես Տարոնացու հիշատակարանը  
(մի մատյանի ստեղծման պատմություն) 

Մեկ այլ պատմություն է պահպանվել Ներսես վարդապետ Տարոնա-
ցու հիշատակարանում, որը ծնունդով Սասունի Կոռ գյուղից էր, 7 տարի 
ուսանել էր Գլաձորում, որից հետո վերադարձել հայրենի երկրամաս, 
դարձել Մշո Առաքելոց (Ղազարու) վանքի միաբան։ Այս և ստորև ներկա-
յացվող մյուս բոլոր մանրամասները նշված են 1332 թ. նրա պատվիրած 
Աստվածաշնչի հիշատակարանում (Վենետիկ, ձեռ. 1007), բացի մեկ տե-
ղեկությունից՝ որ նա հարել է միարարական շարժմանը։ Այդ մասին իմա-
նում ենք մի գրությունից, որտեղ նշվում են Հովհաննես Քռնեցու՝ միա-
րարների շարքերը ներգրաված Գլաձորի մի շարք վարդապետների մա-
սին, որոնց թվում նշվում է նաև՝ «Ներսէս վարդապետ ի գաւառէն Տարօ-

241 ԺԴ, Ա, էջ 256։ 
242 Նույն տեղում, էջ 257։ 



136 

նոյ»243։ Իհարկե, այդ բանը երևում է նաև Ներսեսի հիշատակարանից, երբ 
նա հիշատակում է ժամանակի Հռոմի պապին, գրում է, թե գնացել է հայ 
միարարների կենտրոն Քռնա՝ «առ սուրբ եպիսկոպոսն տէր Բարդողի-
մոս», ձեռագիրը կազմել է տվել Մարգարե վարդապետի մոտ, որը նույն-
պես Գլաձորից հեռացած ու միարարների շարքերն անցած գործիչ էր և 
այլն։  

Սակայն Ներսես Տարոնացու հիշատակարանը մեզ հետաքրքրում է 
առաջին հերթին այն պատմությամբ, թե ինչպե՞ս է նա գրել տվել մատյանը 
Գլաձորում, ի՞նչ հարաբերություն է ունեցել տեղի գրիչների հետ, որքա՞ն 
է վճարել և այլն։  

Աստվածաշնչի գլխավոր հիշատակարանը սկսվում է ավանդական 
մուտքով՝ «Փառքով», ապա նշում է գրչության թվականն ու ժամանակի 
հոգևոր և աշխարհիկ պետերին244։ Այնուհետև Ներսեսը հայտնում է գր-
չության տևողության մասին. «Զսա սկսեալ ի դեկտըմբերի, աւարտեցաւ 
ի հոկտըմբերի, ի ձեռն երկու քաջ քարտուղարի», այսինքն՝ գրչությունն 
սկսվել է 1331 թ. դեկտեմբերին և ավարտվել 1332 թ. հոկտեմբերին, տևել 
է 11 ամիս։ Դրանից հետո ստացողը պատմում է իր մասին՝ ծննդավայրի 
և Գլաձորում յոթնամյա ուսումնառության՝ «ես՝ Ներսէս անուամբ վար-
դապետ, բայց գործով վերջացեալ հող և մոխիրս վարդապետաց, որդի 
Վահրամա, յաշխարհէն Տարունու, ի գաւառէն Սանսնու, ի վանացն Ղա-
զարու, ի գեղջէն, որ կոչի Կոռ, եղէ ցանկացող ուսման և ընթացայ յարե-
ւելս ի գաւառն Վաուձոր, ի վանքն Գայլեձոր, և եօթն ամ աշխատեցայ ի 
վարժումն Հին և Նոր տառից և այլ բազում սրբոց բանից»245։ Ի դեպ, Ներ-
սեսի այս հիշատակարանն այն հիմնական աղբյուրներից մեկն է, ըստ ո-
րի՝ պարզվել է Գլաձորում ուսումնառության ժամկետը՝ 7 կամ 8 տարի246։  

243 Գ. Յովսէփեան, նշվ. աշխ., էջ 284-285։ 
244 «...ի թուականութեանն Հայկազեանս տոհմի ՉՁԱ (1332) և ի հայրապետութեան տե-

առն Յոհաննիսի մեծի Հոռւոմա պապին, և ի պատրիարգութեան տէր Յակոբայ 
Հա[յ]ոց նահանգի և յեպիսկոպոսութեան տէր Զաքարիաի՝ Սուրբ առաքելոյն Թա-
դէոսի վերադիտողի, և ի վարդապետութեան [Եսա]իեա րաբունապետի, որ այժմ 
կա ի Գայլեձորի, և յաշխարհակալութեան ղան Պուսաիտի, և ի թագաւորութեան 
Լեւոնի՝ որդո Աւշնի» (ԺԴ, Բ, էջ 133)։ 

245 Նույն տեղում։ 
246 Ութ տարվա մասին վկայված է Կարապետ Տոսպեցու հիշատակարանում (ԺԴ, Բ, 

էջ 303)։ 

Ներսես Տարոնացու հիշատակարանի շարունակությունից պարզ է 
դառնում, որ տարիներ անց, նրա մոտ մեծ ցանկություն է առաջացել Ա-
ստվածաշունչ մատյան ունենալու («եմուտ ի հոգիս ի ցանկութիւն մեծ՝ 
վասն Աստուածաշունչ գրոցս»), սակայն աղքատ էր և դրա հնարավորու-
թյունը չուներ («և ես էի աղքատ և ոչ ինչ ունէի»), բայց ուխտ է անում, որ 
Աստծո օգնությամբ այդ մատյանը գրել կտա՝ Աստվածածնի անունով («Ա-
պա ուխտեցի ի մտի իմում, ասացի, թէ՝ տար ինձ Աստուած իրք՝ նա ես 
յԱստուածածնի անուն տամ գրել»)։ Դրա համար նա որոշում է դիմել իր 
եղբայրների և ազգականների օգնությանը, որոնք բնակվում էին Ապա-
հունյաց գավառում՝ Խանակահ գյուղում։  

Ազգականներն ընդառաջում են Ներսեսին և հանգանակություն կազ-
մակերպում, որին բավական մեծ թվով մարդիկ են մասնակցում, և ամեն 
մեկը դրամ է հատկացնում՝ ըստ կարողության։ Ներսեսը հիշատակարա-
նում անվանապես նշում է 18 հոգու և տրված գումարի չափը։ Առավել 
շռայլ նվիրատուն Մլեհն է լինում, որ տալիս է 210 սպիտակ (արծաթ 
դրամ)։ Ներսեսը նշվում է նաև որոշ նվիրատուների ազգակցական կա-
պը, երբեմն մասնագիտությունը (հյուսն, ներկարար)։ Զարմանալի է, որ 
չի տալիս ոչ մի կնոջ անուն, օրինակ, գրում է՝ «Մկրտչի կին՝ Կ (60) 
դր[ամ]», կամ՝ «Ռոմանոսն և իւր մայր՝ ԼԶ (36) դր[ամ]»247։ 

Ներսեսը, անհրաժեշտ գումարը հավաքելով, Տարոնից գնում է Թավ-
րիզ՝ գրանյութի՝ թղթի հետևից. «գնացի յաշխարհն Պարսից ի քաղաքն 
Թավրէժ, յաղագս քարտիսի, և բազում ահ ու աշխատանք կրեցի ի ճա-
նապարհն, և յոլով նախանձ և նեղութիւն յագահ և սնապարծ քահանայից 
և հակառակող աշխարհականաց»։ Ի դեպ, ինչպես երևում է, Թավրիզում 

247 «Գնացի յերկիրն Ուրնու, գեօղն, որ կոչի Խանակահ, առ եղբարքն իմ և առ ամե-
նայն արեան մերձաւորքն, խնդրել օգնութիւն ի նոցանէ. իսկ նոքա շարժեալ սիրով, 
և լի սրտիւ՝ ողորմութեամբ սուրբ Աստուածածնին ետուն ի ծախս Աստուածաշնչիս՝ 
իւրաքանչիւրն ըստ կարողութեան իւրում մասն յիշատակի. Մլեհն՝ ԲՃԺ (210) սպ[ի-
տակ], եղբայր նորա՝ Լեւոն՝ Ղ (90) դրամ, Յովան՝ Ղ (90) դրամ, Թուրան՝ Լ (30) 
դրամ, Դամուր՝ Լ (30) դր[ամ], Մկրտչի կին՝ Կ (60) դր[ամ], Մխիթար՝ իմ հօրեղ-
բօրորդին ԽԲ (42) դր[ամ], Մխիթար հուսն՝ Լ (30) դր[ամ], Վարդան՝ ԼԳ (33) դր[ամ], 
Հայրապետն՝ ԼԶ (36) դր[ամ], Մարտիր///, Թադկան՝ Լ (30) դր[ամ], Լուսեր ներ-
կարար՝ Լ(30) դր[ամ], Զաքար՝ ԺԸ (18) դր[ամ], Ռոմանոսն և իւր մայր՝ ԼԶ (36) 
դր[ամ], Ֆռանգ Խլաթեցին՝ Ճ (100) դր[ամ], Անտոն՝ Ի (20) դր[ամ], Ումեկն և իւր 
որդիքն՝ Խ (40) դրամ» (նույն տեղում, էջ 134)։ 

պատրաստվող թղթի գինը մատչելի էր, բայց այն անորակ էր, որից հա-
ճախ դժգոհում են գրիչներն իրենց հիշատակարաններում248։ Դժվարու-
թյամբ թուղթը ձեռք բերելուց հետո Ներսեսը գնում է Գլաձոր և այնտեղ 
իր համերկրացի Հովհաննես Մշեցու միջնորդությամբ249 Եփրեմ և Դավիթ 
գրիչների հետ օրեր շարունակ գնի շուրջ բանակցելով պայմանավորվում 
են՝ «առանց այլ խարճի ՌՇՃ (1500) դր[ամ]», բայց հետո Դավիթը պահան-
ջում է ևս 300 դրամ՝ «քանզի խիստ ագահ էր և արծաթասէր»250։ Հավելյալ 
գումարը գտնելու համար Ներսեսը ստիպված Գլաձորից գնում է Արտազ 
գավառ՝ Ս. Թադեոս առաքյալի վանքը, որտեղ առաջնորդ Զաքարե ար-
քեպիսկոպոսը նրան 500 դրամ է տալիս։ Ձմռան դժվարին պայմաններում 
Ներսեսը կրկին գալիս է Գլաձոր, վճարում է պակասող գումարը, որից 
հետո վերադառնում է Մշո Առաքելոց վանք251։ 

Ցավոք, հիշատակագիրը չի հայտնում, թե ձեռագրի գրված պրակնե-
րը ե՞րբ է վերցրել Գլաձորից, արդյո՞ք արդեն իր հետ էր տարել։ Այդ դեպ-
քում նա բավականին երկար պիտի մնացած լիներ այնտեղ, մինչև գրչու-
թյունն ավարտվեր։ Ամեն դեպքում, այն խոսքերից հետո, երբ նշում է «և 
դարձայ ի Սուրբ Առաքեալքն և դադարեցի անդ սակաւ աւուրս», հաջորդ 
նախադասության մեջ ասում է՝ «Եւ կայր Աստուածաշունչս անկազմիլ»։  

248 Ձեռագրում խորան պատկերած մի ծաղկող իր աշխատանքից գոհ չլինելով արդա-
րանում է՝ «Մեղ մի՛ դնէք, թուղթ էր Թավրէժի» (ՄՄ 2781, էջ 1բ), տե՛ս Ա. Մաթևոսյան, 
Աշխատություններ, էջ 71-72։ 

249 13-րդ դարից սկսած ձեռագրերի պատվիրման, ինչպես և առք ու վաճառքի ժամա-
նակ, ի հայտ են գալիս հատուկ միջնորդներ (տե՛ս Կ. Մաթևոսյան, Գրչի և ստացողի 
միջնորդը (վաճառքի համար նախատեսված գիրքը միջնադարյան Հայաստանում), 
«Պատմա-բանասիրական հանդես», 1990, № 4, էջ 121- 131)։ 

250 «...գնացի միւսանգամ ի Գայլիձորն, և կալա միջնորդ զՅոհաննէս Մշեցին՝ զեղ-
բայրն իմ հոգեւոր, որ առնէր միջնորդութիւն ընդ իս և ընդ երկու գրագիր, ընդ 
Եփրեմ և ընդ Դաւիթն, որ էին կուսան քահանայք. և ապա ի բազում աւուրս հազիւ 
կարացաք կտրել գրելէ, առանց այլ խարճի ՌՇՃ (1500) դր[ամ], բայց յետոյ զրկեց 
զիս՝ Դաւիթն, քանզի խիստ ագահ էր և արծաթասէր. ԳՃ (300) դր[ամ]. այլ ել յին-
քէն, վասն որոյ թողցէ Աստուած զ[յ]անցանս նորա» (ԺԴ, Բ, էջ 134)։  

251 «Եւ ես յայժամ յարեայ անտի և գնացի ի Սուրբ առաքեալն Թադէոս՝ առ տէր 
Զաքարէ արքեպիսկոպոս. և նա ետ ինձ Շ (500) դր[ամ], և յետ բազում աւուրց դար-
ձայ վերստին ի Գայլիձոր բազում նեղութեամբ, քանզի ձմեռն էր աւուրքն, և վճա-
րեցի զմնացեալ պարտքն յԱստուածաշունչ գրոցն. և դարձայ ի Սուրբ Առաքեալքն 
և դադարեցի անդ սակաւ աւուրս» (նույն տեղում)։  

Մատյանը կազմել տալու համար Ներսեսը Մշո Առաքելոց վանքից ճա-
նապարհ է ընկնում Քռնա՝ Արաքսի ձախ կողմում՝ Օձասարից հարավ-
արևմուտք գտնվող միարարների վանքը։ Նրան ընդունում են տեղի 
եպիսկոպոս Բարդուղիմեոսը252 և «վարդապետքն Հայոց», հավանաբար 
Գլաձորից այստեղ եկածները։ Բայց այդտեղ չէր Մարգարե վարդապետը, 
որը «կազմող էր գրոց», այլ գնացել էր Ճահուկ։ Ներսեսը Քռնայում հի-
վանդանում է՝ մինչև մերձ ի մահ՝ 45 օր։ Բայց, ինչպես ինքն է գրում, Աստ-
ծո կամքով առողջանում է, գնում Ճահուկ, որտեղ Մարգարե վարդապե-
տը կազմում է Աստվածաշունչը 40 օրում253։ 

Բաղձալի մատյանը ձեռքին՝ Ներսես վարդապետը բռնում է տուն-
դարձի ուղին։ Սակայն ճանապարհի համար անհրաժեշտ գումար չուներ, 
ուստի ստիպված վաճառում է իր փիլոնն ու հողաթափերը. «Եւ իմ ուրա-
խացեալ դէմ եդի գնալ յերկիրն Տարունո, և ամենեւին ինչ ոչ ունէի խարճ 
ճանապարհին. յանժամ ծախեցի զփիլոն և զհողաթափն վասն խարճի»։ 
Այս տողից հետո, Ներսեսն ընթերցողին ծանուցում է, որ այդ ամբողջ ըն-
թացքում իր երթևեկը եղել է վտանգավոր պայմաններում. «Ապա զայս 
գիտասջիք, եղբա՛րք, որ գնալս, և գալս զոր ասացի՝ ի բազում տեղի էր, 
ի մէջ բարբարոս ազգանաց... որ մահմէտականք կոչին, որ բռնացեալ 
ունին զաշխարհս Հայոց վասն մեղաց մերոց. և յամենայն տեղիս օգնեց 
ինձ սուրբ Աստուածածին և անվնաս մնացի»։ Վերջում նշում է՝ «Բայց 
խարճն, որ եղև այս Աստուածաշունչ գրոցս՝ ընդ ամենայն միահամուռ 
ԲՌԲՃ (2200) դրամ է»254։  

Այսպիսով, Աստվածաշունչ գրքի այս օրինակի ստեղծման համար 
պատվիրատուն ծախսել է 2200 դրամ, որն այն ժամանակ բավականին 

 
252 Բարդուղիմեոս Բոլոնիացի, դոմինիկյան քարոզիչ, Մարաղայի առաջին լատին ե-

պիսկոպոսը։ 
253 «Եւ կայր Աստուածաշունչս անկազմիլ. և ես թշուառականս կայի հիւանդ հոգով և 

մարմնով. ապա խնդրեցի ի սուրբ Աստուածածնէն, և նա զօրացոյց զիս, և յարու-
ցեալ պնդեցի զմէջս իմ և ուղղեալ գնացի ի Քռնայ, առ սուրբ եպիսկոպոսն տէր 
Բարդողիմոս և առ վարդապետքն Հայոց, [որ] առ նմա կային յայնժամ. և Մարգա-
րէ վարդապետն չէր անդ, որ կազմող էր գրոց, այլ գնացեալ էր ի Ճահուկ, և ի 
ներգործութենէ չարին ես հիւանդացայ մերձ ի մահ զաւուրս ԽԵ (45), և Քրիստոս 
յարոյց զիս. և գնացի ի Ճահուկ առ Մարգարէ վարդապետն, և նա յանձն առեալ 
կազմեաց յաւուրս Խ (40) և ետ ցիս» (նույն տեղում, էջ 134-135)։  

254 Նույն տեղում, էջ 135։ 

մեծ գումար էր։ Դրանից 1800-ը տրվել է գրիչների, իսկ մնացած 400 դրա-
մը, հավանաբար եղել է թղթի գինը և կազմարարի վարձատրությունը։  

Կարելի է ենթադրել, որ գրչությունը, ձեռագրերի պատրաստումն ու 
վաճառքը Գլաձորի վանքի եկամուտի աղբյուրներից է եղել։ Ամեն տեղ չէ, 
որ կային հմուտ գրիչներ, ինչպես նաև ընտիր գաղափար օրինակներ, ո-
րոնցից կարելի էր ընդօրինակություն կատարել։ Պատահական չէ, որ 
Ներսես Տարոնացին Աստվածաշունչ ունենալու իր փափագը կատարելու 
համար Մշո Առաքելոց վանքից գնացել, հասել է Գլաձոր։ Իր հետաքրք-
րական հիշատակարանը նա գրել է արդեն Մշո Առաքելոց վանք վերա-
դառնալուց հետո, իսկ Գլաձորում ձեռագրի գրչության ժամանակ գրիչ-
ներ Եփրեմն ու Դավիթն առանձին-առանձին կարճ հիշատակարաններ 
են գրել (ավանդական, ընդունված ոճով)՝ խնդրելով հիշել իրենց և ստա-
ցողին՝ «զՆերսէս րաբունին»255։ Դավթի հիշատակարանում նշվում է նաև 
միջնորդ Հովհաննեսը և նրա հոգևոր հայր Ստեփանոսը, որը տրամադրել 
էր գրքի որոշ հատվածի գաղափար օրինակը։  

Այս ձեռագրում կարճ հիշատակարան ունի նաև Թորոս Տարոնացին։ 
Ըստ երևույթին, նա ստացողի կողմից առանձին չի վարձատրվել, այլ գու-
ցե ինչ-որ մի գումար ստացել է գրիչներից։ Բանն այն է, որ այս ձեռագիրը 
հարուստ նկարազարդում չունի, խորաններն ու անվանաթերթերը 
գծագրված են մանուշակագույնով և չեն գունավորված։ Հնարավոր է 
նաև, որ Թորոս նկարիչն իր համերկրացու համար աշխատել է անվճար, 
որի մասին կարելի է ենթադրել նրա հիշատակագրությունից՝ «Վարդա-
պետն Ներսէս, յիշեա՛ յաղօթս զԹորոս ծաղկող, և զպապն իմ՝ Սիար, և 
զհայրն իմ՝ Սարգիս քահանայ, և զմայրն իմ՝ Մարիամ, ի քաղաքէն 
Մշոյ»256։ Սա թերևս այն միակ հիշատակարանն է, որտեղ տաղանդավոր 
մանրանկարիչն այսքան մանրամասնորեն նշում է իր ծնողների ու ծագ-
ման մասին։ Գուցե պատճառն այն է, որ սա գլաձորյան միջավայրի հա-
մար ստեղծված մատյան չէր, որոնցում, ինչպես նշել ենք, գրիչներն ու 
անգամ րաբունապետներն իրենց ծնողների ու ազգականների անուննե-
րը սովորաբար չեն նշում։  

Ներսես Տարոնացու հիշատակարանը ցույց է տալիս, որ Գլաձորի և 
նրանից հեռացած ու միարարներին (լատինադավաններին) հարած հոգ-

255 Նույն տեղում, էջ 135-136։ 
256 Նույն տեղում, էջ 136։ 

ևորականների միջև կապերը պահպանվել են։ Չնայած, թերևս, եղել է ո-
րոշ սառնություն։ Հետաքրիր է, որ Ներսեսն իր հիշատակարանում երեք 
անգամ Գլաձորի անունը տալով՝ այն նշում է մեկ անգամ «Գայլեձոր», 
երկիցս «Գայլիձոր» ձևով։ Այստեղ տեղին է հիշել Գրիգոր գրչի՝ 1335 թ. 
հիշատակարանի խոսքն այն մասին, որ Գլաձորի անունը «յանհմուտ և 
գնչու արանց Գայլաձոր ասի»257։ Այսինքն, «Գայլիձոր» անվանաձևը գլա-
ձորցիների համար անցանկալի է եղել։ 

Այսպիսով, Ներսես Տարոնացու հիշատակարանն այս շրջանի առօրե-
ականության պատմության ուշագրավ սկզբնաղբյուր է, որի բոլոր ենթա-
շերտերին չէ, որ այստեղ անդրադարձանք։ 

գ. Աշխարհական ստացողների դիմանկարը գլաձորյան 
ձեռագրում 

Հաջորդ դրվագը նվիրված է Գլաձորի համալսարանում՝ 1317-1318 թթ. 
ստեղծված մի ձեռագրում («Ոսկեփորիկ» ժողովածու) պահպանված 
ստացող ամուսինների մանրանկարին (Վենետիկի ձեռ. 1108)258։ Հայերեն 
ձեռագրերում ստացողների պատկերները բազմաթիվ են, մեծ մասամբ 
հրատարակված և ուսումնասիրված, սակայն այս մանրանկարը կարևոր 
է այնքանով, որ Գլաձորից մեզ հասած ձեռագրերում եղած միակ աշխար-
հական ստացողների պատկերն է (տարազի առումով՝ ուշագրավ), Հով-
հաննես անունով նկարչից պահպանված միակ աշխատանքն է և, վերջա-
պես, լուսանկարը՝ գունավոր տպագրությամբ, այստեղ հրապարակվում 
է առաջին անգամ259։ 

Ձեռագրի գրիչը Սարգիս աբեղան է, ստացողները՝ Գրիգորեսը և նրա 
կին Մամախաթունը։ Հիշատակարանները բավականաչափ մանրամաս-
ներ են պարունակում ձեռագրի ստեղծման հանգամանքների վերաբե-

257 ԺԴ, Բ, էջ 210։ 
258 Բ. Սարգիսեան, Մայր ցուցակ հայերէն ձեռագրաց Մատենադարանին Մխիթարե-

անց ի Վենետիկ, հ. Բ, Վենետիկ, 1924, էջ 847-859։ Ոսկեփորիկը գրված է թղթի 
վրա, բոլորգրով, թերթ՝ 492 (17,5x12,4սմ)։ 

259 Լուսանկարը սև-սպիտակ վերատպված է՝ T. Mathews, A. Sanjian, Armenian Gospel 
Iconography, The tradition of the Gladzor Gospel, Washington, 1991, fig. R3, R4։ Գունավոր 
նկարը ստացել ենք Մխիթարյան միաբան հայր Վահան ծայրագույն վարդապետ 
Օհանյանից, որին խորին շնորհակալություն ենք հայտնում։ 

րյալ260։ Այստեղ գրչի և ստացողների տվյալները միավորված են, ուստի 
ենթադրելի է, որ նրանք անձնական կապ են ունեցել, անկախ այս ձեռագ-
րի գրչության հանգամանքից. «...գրեցաւ սա ձեռամբ Սարգիս սուտանուն 
աբեղայի, անարհեստի և յոյժ անպիտանի... Դարձեալ աղաչեմ յիշել զհո-
գեւոր ծնողսն մեր՝ զՄեծտիկին, և զՄարթա, զՆուսթի, զՀովադեղն, 
զեղբայրն մեր՝ զԳրիգորէս, և զամուսին իւր՝ զՄամախաթուն, և զծ-
նողսն իւրեանց, և զմարմնաւոր ծնողսն մեր, և զարեամբ ներկեալ զեղ-
բայրն մեր՝ Զուատն, որ տարաժամ հասակի սպանաւ յանաւրինաց, և 
խառնեցաւ ընդ մարտիրոսացն, եւս աղաչեմ զհոգեւոր և զմարմնաւոր 
զեղբարս և զծնողսն մեր յիշեցէ՛ք յաղաւթս ձեր»261։ Ուշագրավ է, որ այս-
տեղ նշված՝ գրչի և ստացողների ազգական, թաթարների ձեռքով նա-
հատակված Զուատի տապանաքարը պահպանվել է Բարձրաքաշի Ս. 
Գրիգոր վանքում262։ 

Ինչպես տեսնում ենք, մարմնավոր ծնողների անունները զանց առնե-
լով, հիշատակագիրը նշում է իր և ստացողների հոգևոր ծնողներին, ո-
րոնք չորսն են, և դատելով անուններից՝ բոլորն էլ կանայք, որը հազվա-
դեպ հանդիպող երևույթ է։ Պետք է նշել, որ Գլաձորում գրված հիշատա-
կարանների հեղինակներն իրենց ազգականների վերաբերյալ տեղեկու-
թյուններ գրեթե չեն հայտնում, ծնողներին լավագույն դեպքում նշում են 
ընդհանրական ձևով՝ առանց անունների։ 

 Այն, որ գրիչը ստացող Գրիգորեսին կոչում է «զեղբայրն մեր», քիչ 
անց նշելով նաև նահատակված Զուատին՝ որպես «զարեամբ ներկեալ 
զեղբայրն մեր», հավանաբար հոգևոր եղբայրությունը նկատի ունի։ Դա 

260 Գրչության ժամանակի մասին գրիչը երեք նշում ունի. 124բ էջում՝ «Էր թիւն Հա[յկ]ա-
զեանս սեռի ՉԿԶ (1317)...», ապա 385բ էջում՝ «Ի թվ[իս] Հայոց ՉԿԶ (1317) գրեցաւ...», 
և գործն ավարտելուց հետո «Փառք»-ով սկսվող գլխավոր հիշատակարան է գրել 
485ա էջում՝ «Եւ եղև կատարումն գրոցս ի թվ[ին] ՉԿԷ (1318), ի գաւառիս Վայոյ ձո-
րոյ, յանապատս Գլաձոր» (ԺԴ, Ա, էջ 318-319)։ Այսինքն, այս ստվար և նյութերով 
հարուստ մատյանի գրչությունը սկսվել է Հայոց ՉԿԶ (1317), ավարտվել` Հայոց ՉԿԷ 
(1318) թվականին։  

261 ԺԴ, Ա, էջ 318։ 
262 Նորահայտ տապանագիրը՝ «ՉԾԷ (1308) Զուատ սպան թաթարն, յիշեց(էք ի Քրիս-

տոս)», հրատարակել է Ա. Հարությունյանը (Ա. Հարությունյան, Զուատ նահատակի 
նորահայտ տապանագիրը Դսեղի Բարձրաքաշ Սբ. Գրիգոր վանքում, «Վարձք», 
2022, № 17, էջ 47)։ 

երևում է նաև ստացողների մասին երկրորդ հիշատակությունից՝ «Արդ, 
որք աւգտիք ի սմանէ, ասասջիք. Տէր Յիսուս, ողորմեսցի Գրիգորիսի և 
ամուսնոյ իւրոյ՝ Մամախաթունին և ծնաւղաց նոցայ և ամենայն արե-
ան մերձաւորաց, որ ձեռնտու եղեն այսմ գրոցս»: Դրանից անմիջապես 
հետո գրիչը նշում է Լույս անունով պարոնին, որը հավանաբար ստացող-
ների բարձրատոհմիկ մտերիմն էր263։  

Գրչության տեղի և միջավայրի հետ կապված հիշատակարանային 
տվյալները նույնպես ուշագրավ են։ Գլխավոր հիշատակարանում ժամա-
նակի հայոց թագավորի (Կիլիկիայում) և կաթողիկոսի անուններից հետո 
Սարգիսն ընդգծում է Խաղբակյան (Պռոշյան) իշխանների դերը որպես 
գավառատեր, որտեղ գտնվում էր Գլաձորի վանքը, ընդ որում՝ տոհմա-
բանական շղթան (հակադարձ հերթականությամբ) սկսելով մեծ իշխան 
Պռոշից (մահ. 1284 թ.), ապա նշելով նրա որդուն՝ Ամիր Հասան Ա-ին (մահ. 
1292 թ.), վերջինիս որդուն՝ Էաչիին (մահ. 1317 թ.) և նրա հաջորդին՝ Ամիր 
Հասան Բ-ին (մահ. 1351 թ.)264, որի ժամանակ էլ գրվել է մատյանը։ Այս 
հատվածում առկա է նաև գլաձորյան հիշատակարաններին հատուկ, 
գրեթե պարտադիր պայման համարվող՝ րաբունապետ Եսայի Նչեցու մե-
ծարական հիշատակությունը265։  

Սարգիսն իր րաբունապետին հիշում է նաև Գրիգոր Նյուսացու «Մեկ-
նութիւն Հայր մերի» գործի վերջում՝ նշելով, որ դրան անդրադարձել է 
Նչեցին՝ «գերաբուն վարդապետս իմ՝ զԵսայի...»266։ Գրիչն իր շրջապատի 
մասին ևս մի նշում է թողել ձեռագրի 261ա էջի փոքր հիշատակագրու-
թյամբ՝ իր հոգևոր եղբայրների մասին՝ «Զմեղապարտ և զփցուն գրիչս՝ 

263 «Եւ աղաչեմ յիշել ի Տէր զպարոն Լոյսն եւ զաստուածապարգեւ զաւակն իւր, զդե-
ռաբոյս ծաղիկն եւ զգեղեցկատեսիլ մանուկն՝ զՄիրմիրն, զի արասցէ Տէր ընդ եր-
կայն աւուրս անսասան եւ անսայթաք կենաւք ի վերայ երկրի», ԺԴ, Ա, էջ 319։ 

264 Տե՛ս Հ. Մարգարյան, Նշանավոր իշխանական տոհմերը Հայաստանում ԺԲ դարից 
- ԺԴ դարի առաջին կես, Երևան, 2023, էջ 234-242։

265 «Եւ եղեւ կատարումն գրոցս... ի գաւառիս Վայոյ ձորոյ, յանապատս Գլաձոր, ընդ 
հովանեաւ Սրբոյն Ստեփանոսի եւ մեծ վարդապետի եւ անյախթ հռետորի՝ 
Եսայեայ, ի թագաւորութեան Հայոց Աւշնի եւ ի կաթողիկոսութեան Կոստանդեա 
եւ ի յիշխանութեան գաւառիս Ամիր Հասանայ, որդոյ Իաչէ, որդոյ Ամիր Հասա-
նայ, որդոյ Պռօշայ բարեպաշտի, զոր Տէր Յիսուս տացէ նոցա ողորմութիւն եւ 
զկենդանիքս պահեսցէ ընդ ամրածածուկ աջովն Իւրով» (ԺԴ, Ա, էջ 319)։ 

266 Նույն տեղում։ 



144 

Սարգիս յիշեա՛ յաղաւթս, և զեղբայրս իմ՝ զԴաւիթ Հաղբատեցի, և 
զԹորոս ծաղկող Տարոնեցի»267։ 

Սրանք են Սարգիս աբեղայի թողած հիշատակարանների հիմնական 
տվյալները, որոնք Գլաձորում գրված հիշատակարանների ընդհանուր 
համապատկերում առանձնանում են տեղեկությունների հարստությամբ 
և որոշակի ինքնատիպությամբ268։  

Անդրադառնանք ստացողների դիմանկարին։ Նրանց մանրանկա-
րը ներկայացված է ձեռագրի երկու էջերում (էջ 181բ, 182ա). դեմ դիմաց 
պատկերված են՝ աջ կողմում գահավորակին բազմած Աստվածամայրը 
Մանկան հետ, իսկ ձախ կողմում՝ խնդրարկուի դիրքով ծնկի եկած և ձեռ-
քերն առաջ մեկնած Գրիգորեսն ու Մամախաթունը (գուն. նկ. 5-6)։  

Այս մանրանկարի արժեքը գնահատել է դեռևս Ղևոնդ Ալիշանը, քանի 
որ այն ներառել է իր «Սիսական» աշխատության մեջ (1893 թ.), ընդ որում՝ 
գունավոր269։ Սակայն այդ վերատպությունը լուսանկարից չի արված, այլ 

267 Նույն տեղում։ 
268 Նշենք, որ Լևոն Խաչիկյանը 14-րդ դ. հիշատակարանների առաջին հրատարակու-

թյան մեջ Սարգսի հիշատակարանից հետո զետեղել է ՄՄ 4456 Ավետարանի երկու 
կարճ հիշատակարանները, որտեղ հիշվում են «ծաղկող» Ամիր Սարգիսը և «զԳ-
րիգորէս քահանայ և զամուսին իւր՝ զՄամախաթունն, որ աւգնութիւն արար զԱւե-
տարանիս ծաղկելուն», նրանց նույնացնելով վերը նշված գլաձորյան ձեռագրի գր-
չի և ստացողների հետ (ԺԴ, էջ 137, նաև՝ ԺԴ, Ա, էջ 320)։ Սակայն առաջին հայաց-
քից համոզիչ թվացող սույն վերագրումը անհավանական է, քանի որ գլաձորյան 
ձեռագրում գրիչը Սարգիս աբեղան է, հիշատակարանում իրեն կոչում է գրիչ, որ-
պես իր վարդապետ նշում Եսայի Նչեցուն, իսկ Ամիր Սարգիսն իրեն կոչում է ծաղ-
կող, որպես իր ուսուցիչ նշում է Մխիթար սարկավագին, անվանապես հիշատա-
կում է իր ծնողներին (մի բան, որ Գլաձորում ընդունված չէր)։ Գլաձորյան ձեռագրի 
ստացող Գրիգորեսը հոգևորական չէ (նրա աշխարհական լինելը երևում է նաև 
դիմանկարից), մինչդեռ Ամիր Սարգսի հիշատակարանի Գրիգորեսը քահանա է։ Եվ 
վերջապես, Ամիր Սարգսի գիրը խոշորատառ է, գրեթե շղագրի մոտեցող, որը մի-
անգամայն տարբերվում է Սարգիս աբեղայի բոլորգրից (մատյանի հարդարանքն 
էլ պարզունակ է)։ Քանի որ ՄՄ 4456 ձեռագիրը ստեղծման վայրի և ժամանակի 
նշում չունի, այն կարող էր ստեղծված լինել 14-15-րդ դարերում, հայկական գրչու-
թյան կենտրոններից որևէ մեկում, իսկ ժամանակի ու տարածական այդ մեծ ընդ-
գրկման մեջ գլաձորյան ձեռագրի ստացողների անունները (Գրիգորես և Մամա-
խաթուն) կարող էին համընկնել նույնանուն մեկ այլ զույգի անունների հետ։  

269 Ղ. Ալիշան, Սիսական, էջ 130։ Ղ. Ալիշանի գրքից մանրանկարը վերատպվել է մի 
շարք այլ գրքերում։ 

27. Գրիգորես և Մամախաթուն տացողների դիմանկարը
Ղ. Ալիշանի «Սիսական»-ից (էջ 130) (հմմտ. աստ՝ գուն. նկ. 5-6) 

թերևս ժամանակի տպագրության տեխնիկական հնարավորություննե-
րով պայմանավորված, պատճենահանվել է, որից էլ կատարվել է տպագ-
րությունը (նկ. 27)։ Ընդ որում, այդ պատճենում Աստվածամոր և ստացող-
ների պատկերը զետեղված են մեկ էջի վրա, մինչդեռ ձեռագրում դրանք 
հանդիպակաց էջերին են։ Մանրանկարի լուսանկարի և գրքում առկա վե-
րատպության համեմատությունը ցույց է տալիս, որ զգալի տարբերու-
թյուններ կան նաև մանրամասներում։ 

Ձեռագրում Աստվածամայրը Մանկան հետ պատկերը ներկայացված 
է օդիգիտրիա (ուղեցույց) պատկերագրական հորինվածքով՝ կապտակա-
նաչավուն պարզ շրջանակի մեջ (գուն. նկ. 5)։ Աստվածամոր պատկերից 
ձախ՝ կարմիր թանաքով (այդպիսին են մանրանկարների վրա եղած բո-
լոր գրությունները) գրված է՝ «Ա(ստուա)ծածին Մարիամ», իսկ Մանկան 
աջ կողմում՝ «Տ(է)ր Ա(ստուա)ծ Յ(իսու)ս Ք(րիստո)ս»։ Շրջանակից ներքև 
գրված է. «Զանպիտան Յոհանէս յիշել աղաչեմ» (այս հիշատակագրու-
թյանը, որը դուրս է մնացել 14-րդ դարի հիշատակարանների ժողովածու-
ներից, կանդրադառնանք քիչ հետո)։  

Աստվածամոր և մանուկ Հիսուսի պատկերները նկարված են ավան-
դական պատկերագրությամբ և հանդերձներով։ Լուսապսակները ոսկեզօծ 
են, և դա մանրանկարի միակ հատվածն է, որտեղ ոսկի է օգտագործված։ 
Հարկ է նշել, որ այս շրջանի գլաձորյան ձեռագրերում՝ հատկապես Թորոս 
Տարոնացու պատկերազարդած մատյաններում, բավականին մեծ տեղ է 
հատկացվել Աստվածամայրը Մանկան հետ պատկերին, և նույն թեման 
տարածում է գտել նաև Վայոց ձորի եկեղեցիների քանդակազարդման մեջ 
(Արատես, Արենի, Նորավանք, Սպիտակավոր Ս. Աստվածածին)։ 

Գեղարվեստական և ազգագրական առումով ավելի ուշագրավ են 
ստացող ամուսինների պատկերները։ Այս մասին նշում է դեռևս Վենետի-
կի ձեռագրացուցակի կազմող Բարսեղ Սարգիսյանը՝ գրելով, որ դրանք՝ 
«իբրև ճարտար և ճշգրիտ տիպար միջին դարու հայկական տարազուց՝ 
յոյժ հետաքրքրական են»270։ Մանրանկարը գունային խորք և շրջանակ 
չունի։ Ստացողների գլխավերևում գրված են նրանց անունները՝ «Գրի-
գորէս և ամուսին իւր Մամախաթուն» (գուն. նկ. 6)։ Ինչպես երևում է, նկա-
րիչը ջանացել է հնարավորինս ճշգրիտ վերարտադրել պատկերվողների 
դիմագծերն ու հագուստի մանրամասները։  

Գրիգորեսը բեղ-մորուքով տղամարդ է, որի հավաքված վարսերը 
հետևի կողմից երևում են թիկունքի վրա։ Հագին ունի երկար վերնազ-
գեստ՝ օձիքի մասում կետիկավոր զարդով, որի տակից՝ արմունկների 
հավասարությամբ, երևում են կարմրավուն բծերով շապիկի թևքերը։ Ու-
նի նաև կարմիր կտորից՝ հանգույցով կապված գոտի, որը բարձրաշխար-
հիկ դիրք է խորհրդանշում։ Նրա գլխարկը պատկերված է առանձին (ա-
մուսինների միջև) և վայր է դրված՝ ի հանդիման Աստվածամոր և Հիսու-
սի։ Այն շագանակագույն մորթիով երիզված կարմիր թասակ է՝ վերնա-
մասում ելուստով և օղակով։ Գլխարկի ձևը շատ նման է 1236 թ. Անիի 
շրջանում Իգնատիոս Հոռոմոսցու պատկերած ձեռագրի (Նոր Ջուղա, ձեռ. 
36, էջ 124բ) ստացող ամուսինների մանրանկարում Բռնավոր անունով 
տղամարդու կրած գլխարկին271։ Գլխարկի այս ձևը, որ տարածվել է 
հատկապես մոնղոլական տիրապետության շրջանում, նույնպես Գրիգո-
րեսի հասարակական բարձր դիրքի մասին է վկայում։ 

270 Բ. Սարգիսեան, նշվ. աշխ., էջ 847։ 
271 Մանրանկարի վերատպությունը տե՛ս S. Der Nersessian, A. Mekhitarian, Miniatures 

Armeniennes d'Ispahan, Brussel, 1986, p. 71, fig. 45, Կ. Մաթևոսյան, Անին և անեցիները, 
Երևան, 2021, էջ 319, նկ. 47։ 

Մամախաթունը կանոնավոր դիմագծեր ունի, պատկերված է կարմիր 
այտերով ու մեծ աչքերով։ Հետաքրքիր է, որ նկարիչը նրա դիմագծերի 
նմանությամբ է նկարել նաև հանդիպակաց էջում գտնվող Աստվածամոր 
դեմքը։ Մամախաթունը կրում է ծոպավոր մեծ գլխաշոր, որը թիկնոցի պես 
ծածկում է նաև ուսերը և հասնում մինչև գոտկատեղը։ Հետաքրքիր է 
հատկապես մինչև ոտնաթաթերը հասնող և ծածկող նրա զգեստը՝ զար-
դարված կարմիր և մասամբ կապույտ աստղիկներով ու կետիկներով։ Ի-
նչպես երևում է ձեռքերի հատվածից, զգեստի վերին մասում նա կրել է 
նաև կարմիր վերնաշապիկ։  

Գրիգորեսի և Մամախաթունի պատկերն արժեքավոր է 14-րդ դարում 
Սյունիքում հասարակության մեջ բարձր դիրք գրավող աշխարհական 
մարդկանց հագուկապի մասին պատկերացում տալու առումով։ Այն նաև 
ուշագրավ է Գլաձորի մանրանկարչական արվեստի ուսումնասիրության 
տեսակետից, քանի որ պատկերման ընդգծված գծային գրաֆիկական ե-
ղանակով (առանց գունային խորքի) որոշակիորեն տարբերվում է այս-
տեղ աշխատած հայտնի վարպետների (Մոմիկ, Թորոս Տարոնացի, Թորոս 
Սարկավագ, Պողոս Կիլիկեցի, Ավագ) ստեղծագործություններից և ոճից։ 

Այսպիսով, գլաձորյան ձեռագրում պահպանված աշխարհական 
ստացողների այս մանրանկարը գեղարվեստական արժեքից բացի, նաև 
այդ ժամանակաշրջանում ապրած ունևոր խավի տարազը ներկայացնող 
յուրօրինակ նմուշ է, և դրանով իսկ՝ առօրեականության պատմության 
աղբյուր։ Ի դեպ, ուրախալի է, որ նորերս առանձին ուսումնասիրության 
առարկա է դարձել նաև Օրբելյան և Խաղբակյան իշխանների հանդեր-
ձանքը։ Երիտասարդ հետազոտող Աշխեն Ենոքյանի կարծիքով՝ այդ հան-
դերձներն «արտացոլում են տեղական ավանդույթների միաձուլումը մոն-
ղոլական և, ընդհանրապես, արևելյան մոտիվների և ոճերի հետ»272։  

Երկու խոսքով անդրադառնանք նկարի հեղինակին։ Ինչպես վերևում 
տեսանք, Սարգիս գրչի հիշատակարաններում ձեռագրի նկարազարդման 
մասին ոչինչ չի ասվում273։ Հիշատակարաններից մեկում, որտեղ գրիչը 

272 Ա. Ենոքյան, Օրբելյան և Պռոշյան իշխանների հանդերձանքը հայ միջնադարյան 
արվեստում, «Բանբեր Մատենադարանի», № 37, 2024, էջ 124։ 

273 Հարկ է նշել, որ ձեռագիրը երկու մասից է բաղկացած՝ 1ա-186ա էջերը 1-15-րդ 
պրակներն են, որից հետո՝ 189ա էջից՝ նոր պրակակալմամբ՝ 1-26-րդ պրակները։ 

նշում է Թորոս Տարոնացուն՝ «...զեղբայրս իմ՝ զԴաւիթ Հաղբատեցի, եւ 
զԹորոս ծաղկող Տարոնեցի», նկատի ունի նրա ու Դավիթ Հաղբատեցու 
հետ ունեցած իր հոգևոր եղբայրությունը։ Թորոս Տարոնացուց բավական 
մեծ թվով ձեռագրեր են պահպանվել, որոնց նկարազարդման ոճը միան-
գամայն տարբերվում է մեր քննած մանրանկարներից։ 

Հայկական մանրանկարչության մեջ ընդունված է, որ նկարիչները 
հաճախ իրենց հիշատակագրությունները թողնում են հենց մանրանկա-
րազարդ էջի վրա։ Կարծում ենք, որ այստեղ գործ ունենք նույն երևույթի 
հետ՝ Աստվածամոր և Մանկան մանրանկարի տակ եղած մակագրությու-
նը՝ «[Զա]նպիտան Յոհանէս յիշել աղաչեմ», պետք է համարել հենց նկար-
չի անվան հիշատակությունը։ Ըստ այդմ՝ Գլաձորի գրչական, մանրան-
կարչական ժառանգության մեջ ավելանում է ևս մի անուն՝ մանրանկարիչ 
Հովհաննեսը՝ իր ինքնուրույն ստեղծագործությամբ՝ ստացողներ Գրիգո-
րեսի և Մամախաթունի մանրանկարով։ Գլաձորի ուսուցիչների և սաների՝ 
ավելի վաղ մեր հրատարակած անվանացանկում առկա է Հովհաննես 
(Յովհաննէս) անունով 11 անձ274, սակայն նրանցից ոչ մեկը չի առնչվում 
մանրանկարչության հետ։ Գլաձորցիների անվանացանկը, այսպիսով, 
լրացվում է 12-րդ Հովհաննեսով։ 

դ. Գլաձորյան որոշ հիշատակագրություններ 

Ձեռագրերում գլխավոր կամ այլ ընդարձակ հիշատակարաններից 
բացի՝ երբեմն կարելի է տեսնել կարճ հիշատակագրություններ, զանա-
զան փոքր գրություններ, որոնք գրչության ժամանակ գրչի տվյալ պահի 
մտքերի, զգացումների, ցանկությունների արտահայտությունն են։ 

Գլաձորյան ձեռագրերում նման հիշատակագրությունները մեծաթիվ 
չեն, այնուամենայնիվ, մեր թեմայի շրջանակում որոշակի հետաքրքրու-
թյուն ներկայացնող օրինակներ ունենք։ Առաջինը ՄՄ 437 Ժողովածուն է, 

Բայց երկու մասի գրիչն էլ Սարգիս աբեղան է։ Ստացողների խմբանկարը, ինչպես 
նշվեց՝ 181բ-182ա էջերում է, այսինքն՝ առաջին մասի վերջում, ընդ որում, նկարների 
հակառակ երեսներին բնագրային տեքստեր չկան։ Ինչպես երևում է, այդ զույգ 
թերթերն ի սկզբանե նախատեսված են եղել ստացողների մանրանկարների հա-
մար, որոնք նկարվել են մատյանի ամբողջական ավարտից հետո։ Հավանաբար 
այդ է պատճառը, որ գրչի հիշատակարաններում մանրանկարչի մասին խոսք չկա։ 

274 Կ. Մաթևոսյան, Գլաձորի համալսարանի ուսուցիչները և սաները, էջ 10-32։ 

որի գրիչն ու ստացողը Եսայի Նչեցին է։ Հիշատակարաններն անթվական 
են, սակայն ձեռագրի գրչության վերին սահմանը Ա. Մաթևոսյանը որոշում 
է 1284 թ., քանի որ Ներսես Մշեցին այդ ժամանակ դեռ ողջ էր, իսկ Եսայի 
Նչեցին այստեղ առաջին անգամ հիշատակվում է որպես վարդապետ275։ 
Այստեղ եղած մանր գրառումները վերաբերում են գրչական աշխատան-
քին։ 438 թերթ ունեցող և բովանդակության մեջ հարյուրից ավելի նյութ-
միավորներ պարունակող այս մատյանի գրչությանը՝ բացի Եսայի Նչե-
ցուց, մասնակցել են Սարգիս և Սիմեոն գրիչները, որոնք, ըստ էության, 
օգնել են գրչին՝ որոշ հատվածներ ընդօրինակելով276։  

Ձեռագիրը գլխավոր հիշատակարան չունի (հավանաբար չի պահ-
պանվել), կան միայն տարբեր էջերում պահպանված հիշատակագրու-
թյուններ, որոնցից մի քանիսում գրիչը հիշատակում է իր ուսուցիչ Ներ-
սես Մշեցուն. «Զվարդապետն իմ զՆերսէս և զամենամեղ գրողս աշա-
կերտ նորին Եսաի յիշել աղաչեմ ի Տէր» (էջ 144ա), «Աղաչեմ յիշել զպետս 
իմո վարժից և իմոց համասեռից Ներսէս, ընդ նմին և զամենամեղս Եսաի 
գրիչ» (էջ 153բ): Եսայի Նչեցին մեկ այլ գրառմամբ նշում է իր համերկրացի 
Ստեփանոսին, որը տրամադրել է ինչպես նախօրինակը, այնպես էլ գրա-
նյութը՝ թուղթը. «Զհամշիրակ եղբայր իմ Ստեփանոս, որ զօրինակս՝ քար-
տիւ հանդերձ, շնորհեաց, յիշեսջիք, ընդ նմին և զամենամեղ գրիչս Եսաի, 
աղաչեմ» (էջ 107ա)։ 

Հետաքրքրական են Սիմեոն գրչի թողած հիշատակագրությունները։ 
Դրանցից մեկում 40 սյունակ արտագրելոց հետո, նշելով այդ մասին և 
դիմելով Եսայի Նչեցուն, գրում է՝ թե դու գիտես իմ տկարությունը, և որ 
պարտականություններ ունեմ, բայց եթե էլի օգնության կարիք լինի՝ 
պատրաստ եմ. «Ո՜վ պատւական եղբայր Եսաի, դու արժանի ես, թէ Խ 
(40) տետր այստեղ քեզ օգնութիւն էի արարեալ, ապա դու գիտես զտկա-
րութիւնս իմ և զհարկիս, որ ի վերա կա: Անմեղադիր լեր և յաղօթից մի 
մոռանար, թէ այլ կարեմ օգնել, յօժար եմ» (էջ 126բ)։  

Դրանից հետո Սիմեոնն ընդօրինակում է մեկ այլ հատված՝ ձեռագրի 
վերջին մասում, որտեղ «արագագրության պատճառով գրում է շղագիր 

 
275 ԺԳ, էջ 555-556 (ծան.)։ 
276 Ձեռագրի մասին բոլոր մանրամասները տե՛ս Մայր ցուցակ հայերէն ձեռագրաց 

Մաշտոցի անուան Մատենադարանի, հ. Բ, կազմեցին Օ. Եգանեան, Ա. Զէյթունեան, 
Փ. Անթաբյան, Ա. Քյօշկէրեան, Երևան, 2004, էջ 675-690։ 

հիշեցնող անկանոն բոլորգրով»277, ուստի կից թողած չափածո հիշատա-
կարանում այն «տգեղ գիր» է կոչում։  

«Գիրս հնանա, ձեռս հողանա, 
Աստուած միայն է՝ միշտ և կա, 
Եւ որ զայս տգեղ գիր կարդա, 
Յիսուս ողորմի ինձ և նմա» (էջ 365բ)։ 

Եվ վերջապես, Սիմեոնի մի կարճ գրառումը թույլ է տալիս ենթադրել, 
որ Եսայի Նչեցին նրան դիտողություն է արել (կամ խնդրել է), որ մանրա-
տառ գրի՝ թերևս թղթի խնայողության նպատակով։ Սիմեոնն էլ՝ հնարա-
վորինս մանր տառերով է ընդօրինակել և 348ա էջի ներքևում՝ լուսանց-
քում, գրել՝ «Մանր կու ուզես՝ կարդա» (նկ. 28)278։ Պարզվում է, որ գլա-
ձորցիները նաև հումորով մարդիկ են եղել։ 

28. Սիմեոն գրչի կարճ գրությունը էջի ստորին լուսանցքում (ՄՄ 437, էջ 348ա)

Անդրադառնանք նաև Հովհաննես Երզնկացու (Ծործորեցու) թողած
հիշատակագրություններին, որոնք պահպանվել են 1303 թ. Եսայի Նչեցու՝ 
Ստեփանոս Օրբելյանի պատվերով գրած Եզեկիելի մարգարեության 
Մեկնության հնագույն ընդօրինակության մեջ (ՄՄ 2511)։ Վերևում դրանք 
հիշատակել ենք, այժմ մի փոքր մանրամասնենք։ 

Ինչպես նշել ենք, այդ ժամանակ երիտասարդ Հովհաննես Երզնկա-

277 ԺԳ, էջ 555, ծանոթագրությունը՝ Ա. Մաթևոսյանի։ 
278 Նույն տեղում։ 

ցին գիտեր, որ մատյանի ստացողը Սյունյաց մետրոպոլիտ Ստեփանոս 
Օրբելյանն է, և նրա գրչական «գանգատների» ընթերցողը նա է լինելու։ 
Բոլոր հիշատակագրություններն էջերի ստորին մասում են՝ գրված էջի 
ամենածայրին՝ մանր տառերով։ Առաջինը 114ա էջում է՝ «Վա՜յ և եղուկ ի 
յայս մխէս ու ի հաց թխելէս»։ Ինչպես երևում է, հաց թխելու համար վառ-
ված կրակի ծուխը (գուցե թոնիրը բոցելու ժամանակ) լցվել է գրչի սենյա-
կը, խանգարել նրան և այս անկեղծ գրառման պատճառ դարձել։  

Հաջորդ հիշատակագրությունը 189ա էջում է՝ «Եղուկ ի Մաթիոսի ծի-
ծաղէս»։ Թվում էր, թե դա կարող է կապված լինել էջում գրված տեքստի 
հետ, սակայն կարծես որևէ կապ չկա, ուստի պարզ չէ, թե ո՞վ այդ Մատ-
թեոսը և ինչ առիթով է Ստեփանոս Օրբելյանի ծիծաղն առաջացրել։ 

Մյուս գրառումը սովորական է գրիչների համար՝ «Վա՜յ և եղուկ ի 
քնէս» (էջ 292ա), քանի որ նրանցից շատերն են նշում, թե երկար աշխա-
տելու պատճառով քունը նեղում է, ուստի ստիպված են գործը դադարեց-
նել։ Շուրջ 25 թերթ հետո գրչին հավանաբար խանգարում է շան հաչոցը, 
ուստի գրում է՝ «Վա՜յ և եղուկ ի յայս շնէս» (էջ 318բ)։  

Եվ վերջին գրառումը՝ «Վա՜յ և եղուկ ի փոշարսիս կանչկանչելէս» (էջ 
342ա)։ Այն պարունակում է բառարաններում չհանդիպող «փոշարս» կամ 
«փոշարսի» բառը, որի իմաստն անհասկանալի է279, սակայն դա հավա-
նաբար մի արարած է, որի արձակած ձայնը գրիչը կոչում է «կանչկանչել», 
և որը նույնպես խանգարել է նրան գրչության ժամանակ։ 

Գրչի՝ ստացողին հասցեագրված հիշատակագրություններ կան նաև 
Ստեփանոս Օրբելյանի պատվիրած մեկ այլ ձեռագրում։ Այն 1302 թ. Մո-
միկի նկարազարդած և Հովհաննես Օրբելի ընդօրինակած շատ փոքր չա-
փեր ունեցող Ավետարանն է, որի մասին նշել ենք վերևում (ՄՄ 6792)։ 
Հովհաննես Օրբելն այդ ժամանակ արդեն հաստատվել էր որպես Սյու-
նյաց թեմի հաջորդ մետրոպոլիտ և գլխավոր հիշատակարանում իր ակ-
նածանքն է արտահայտնում Ստեփանոս Օրբելյանի նկատմամբ, միաժա-
մանակ նշում է, որ մատյանի գրչությունն անում է իբրև իրեն տրված 
հանձնարարություն։ Սակայն սրանից բացի՝ ունի նաև մանր հիշատա-
կագրություններ, որոնցից մեկում, աչքի ընկնող կարմիր թանաքով գրել 

279 Այս հարցի վերաբերյալ մեր լեզվաբան գործընկերներից չհաջողվեց որևէ բացատ-
րություն ստանալ։ 

է՝ «Թանաքին արուեստն 
չգիտացաք» (նկ 29)280։ Այս 
տողը կարելի է մեկնաբա-
նել նաև այսպես՝ թեև այս 
մատյանը գրեցի, բայց 
այդպես էլ թանաքի ու գրի 
արվեստին չտիրապետե-
ցի։ Սրանով կարծես Ստե-
փանոս Օրբելյանին ակ-
նարկում է, որ ձեռագիր 
ընդօրինակելն իր գործը 
չէ (գուցե դժվար գրչա-

կան նոր հանձնարարությունը կանխելու համար)։  
Ինչպես այս, այնպես էլ նախորդ (Հովհաննես Երզնկացու) հիշատա-

կագրություններից կարելի է ենթադրել, որ Ստեփանոս Օրբելյանը, որ-
քան լուրջ և պատկառելի էր որպես հոգևորական ու գիտնական, այնքան 
էլ կենսուրախ և կատակասեր մարդ էր։ 

Ձեռագիր ընդօրինակող գրիչներն ամբողջովին կլանվում էին իրենց 
աշխատանքում, և նրանց նկատմամբ ցուցաբերված ուշադրությունն ան-
պատասխան չէր մնում։ Առաքել Հաղպատեցին 1313 թ. ձեռագրում այս-
պիսի հիշատակագրություն է թողել. «Մինչ դեգերեալ նստէի տոչորմամբ 
սրտիւ ի գրումն սուրբ մարգարէիս, եկն առ մեզ գեղաղէշ և շնորհընկալ 
քահանայն Ստեփաննոս որդի մեծ Ջալալին և ժառանգ գերահռչակ Աթո-
ռոյս Սիւնեաց և եբեր մեզ միրգ և ջուր ցուրտ, որ և տացէ Քրիստոս 
նմա զջուրն կենդանի»281։ Ստեփանոսը նույն ինքը Ստեփանոս Տարսայիճն 
է, այդ ժամանակ արդեն Հովհաննես Օրբելի հետ՝ Սյունյաց աթոռակալ 
հայտարարված։ Եզեկիելի մարգարեության Եսայի Նչեցու մեկնության 
ձեռագիրն ընդօրինակող Առաքել Հաղպատեցուն նա բերել է միրգ և 
«ջուր ցուրտ»։ Հնարավոր է, որ պարզապես սառը ջրի մասին է վկայված, 
սակայն դժվար թե բարձր լեռնային Գլաձորում սառը ջուրը փնտրված մի 

280 ԺԴ, Ա, էջ 24։ 
281 Նույն տեղում, էջ 235։ 

29. Հովհաննես Օրբելի հիշատակագրությունը 
(ՄՄ 6792, էջ 299բ) 



153 

բան լիներ։ Չի բացառվում, որ նշվածը սառույցի կամ սառցաջրի մասին 
է, որը կարող էր մատչելի լինել իշխանազուն Ստեփանոսի համար (ձմեռ-
վանից հետո պահպանվելով հատուկ տեղում)։ Երախտապարտ գրիչը 
դրա համար հայցում է, որ Աստված Ստեփանոս Տարսայիճին տա «զջուրն 
կենդանի»։ 

Այսքանով ավարտենք առօրեականության պատմության դրվագների 
պրպտումները գլաձորյան ձեռագրերում ու հիշատակարաններում։  



154 

Գլաձորն առաջին հերթին դպրոց և կրթարան էր, բայց միաժամանակ 
նաև՝ մտավոր, գիտական ու ձեռագրական խոշոր կենտրոն։ Համալսա-
րանի հաստատումը Վայոց ձորում ձեռագրական մշակույթի աննախա-
դեպ վերելքի խթան հանդիսացավ այս գավառի համար։ Բավական է 
նշել, որ 11-13-րդ դարերից մինչև 1282 թ. (համալսարանի հաստատումը)՝ 
Վայոց ձորի վանքերում գրված հատ ու կենտ ձեռագրեր են հայտնի։ Հնա-
րավոր է, որ եղել են, բայց չեն պահպանվել, համենայն դեպս, մենք տե-
ղեկություն ունենք միայն մեկի մասին (1237 թ )282։  

Գլաձորի հիմնադրումից հետո՝ միայն 1282-1300 թվականների ըն-
թացքում, գլաձորյան մատյանները չհաշված, ձեռագրերի ստեղծման ու 
դրանց շրջանառության մեջ ներգրավված ենք տեսնում գավառի մի շարք 
վանքեր ու բնակավայրեր։ 1284 թ. մի Ավետարան ստացած Վարդան վար-
դապետը, որը հիշատակարանում նշում է, թե ուսանել էր Արատեսի վան-
քում՝ «առ ոտս աստուածազարդ րաբունոյ Հայրապետի», ավելացնում է, 
որ դրանից հետո հաստատվել է Գնդեվանքում. «եկեալ բնակեցայ ի մե-
նաստանիս Գնդէվանս», իսկ ձեռագիրը գրել է տվել Հովհաննես գրչին՝ 
Թանատի վանքից. «...գծագրել ետու... Յովանէսի՝ ի սուրբ ուխտէն, որ 
կոչի Թանատի վանս»283։  

Թանատի վանքում հավանաբար նույն Հովհաննես գրիչը Նարեկա-
ցու «Մատյանն» ընդօրինակել է 1286 թ. (ՄՄ 5135) 284։ 1285 թ. Հորս գյուղում 
Ժողովածու է ընդօրինակել Տիրիկ անունով գրիչը՝ Մատթեոս Տաթևացի 
վարդապետի համար (Երուսաղեմ, ձեռ. 1681)285։ 1292 թ. Աղավ անապա-
տում ինքնատիպ հարդարանք ունեցող (բոլոր չորս ավետարանիչները 

282 Ձեռագիրը (Ավետարան) գրվել է Բոլորաձորի անապատում՝ 1237 թ.։ Այժմ գտնվե-
լու վայրն անհայտ է, հիշատակարանը պահպանվել Ե. Լալայանի Վասպուրականի 
ձեռագրացուցակում (տե՛ս ԺԳ, էջ 202)։ 

283 ԺԳ, էջ 558, Նոր Ջուղա, ձեռ. 34։ 
284 ԺԳ, էջ 596։  
285 Նույն տեղում, էջ 580։ 

ԵՐԿՈՒ ԴԻՏԱՐԿՈՒՄ

պատկերված են աշակերտների հետ) մի Ավետարան է ընդօրինակել ու 
ծաղկել Մատթեոս վարդապետը (ՄՄ 6292)286։ Նույն թվականին Շմավոն 
գրիչը մեկ այլ Ավետարան ընդօրինակել է Խոտակերաց Ս. Նշան վան-
քում (Քարկոփի վանք) 287 և, ինչպես վերևում նշվեց, այդ թվականին Մո-
միկն էլ Ավետարան է ընդօրինակել Նորավանքում։ 1297 թ. Հովհան 
գրիչն Ավետարան է ընդօրինակել Եղեգիսում՝ Գրիգոր Արցախեցի քա-
հանայի պատվերով (ՄՄ 7482)288։  

Արդեն 14-րդ դարում Վայոց ձորում գրված շուրջ 100 ձեռագիր է մեզ 
հայտնի, որոնց կեսից ավելին ստեղծվել են Գլաձորում, նաև զգալի թվով 
մատյաններ են գրվել Վերին Նորավանքում և Հերմոնում։ Կարծում ենք, 
որ վայոցձորյան և գլաձորյան այս շրջանի ձեռագրերը՝ սկսած գրանյու-
թի, մատյանների չափերի, տողատման կաղապարների, գրի և այլ առում-
ներով, կարող են ձեռագրագիտական համալիր հետազոտության նյութ 
դառնալ289։  

Մի անդրադարձ կատարենք Չեսար Օրբելյանի կառուցած քարավա-
նատանը (որը մասնագիտական գրականության մեջ հիմնականում Սելի-
մի քարավանատուն է կոչվում)։ Ինչպես վերը նշվեց, քարավանատան 
ներսում եղած արձանագրության վերջում Չեսար Օրբելյանը հայտնում է. 
«Սկիզբն տանս՝ րաբունապետին Եսաո, և կատարումն՝ աղաւթիւք նորա, 
ի թվիս ՉՁԱ (1332)»290։ Չնայած ձևակերպումը լակոնիկ է, սակայն պարզ 
ասվում է, որ կառույցի հիմնումը (սկիզբը) և ավարտը (կատարումը), այլ 
կերպ ասած՝ բացումը, կատարվել է Եսայի Նչեցու աղոթքով կամ օրհնու-
թյամբ։ Նկատի ունենալով եռասրահ կառույցի մեծ չափերն ու ծավալը՝ 
պետք է ենթադրել, որ շինարարությունը սկսվել է 1332 թվականից առն-
վազն 4-5 տարի առաջ։ Ի դեպ, քարավանատան մուտքի բարավորին առ-
կա է նաև կառուցողի պարսկերեն արձանագրությունը, որի մեջ նշված է 

286 Նույն տեղում, էջ 674-677։ 
287 Նույն տեղում, էջ 681-684։ 
288 Նույն տեղում, էջ 797։ Ձեռագիրը հետագայում՝ 1378 թ., նկարազարդվել է Տաթ-

ևում՝ Գրիգոր Տաթևացու և վերջինիս աշակերտ Խոցադեղի ձեռքով։ 
289 Վերջին տարիներին Գլաձորի և Վայոց ձորի ձեռագրերի մանրանկարչության ու-

սումնասիրությամբ զբաղվում է Մատենադարանի գիտաշխատող Լուսինե Բար-
սեղյանը՝ հաջող արդյունքներ գրանցելով։ 

290 Դիվան III, էջ 178։ 

30. Օրբելյանների քարավանատունը (1332 թ.)

Հիջրայի թվականը՝ 727, որը 1327 թվականն է291։ Պարսկերեն արձանա-
գրության առկայությունը վկայում է, որ քարավանատունը առևտրական 
միջազգային ճանապարհի մի կարևոր հանգույց էր, որտեղով տարբեր 
ազգության առևտրականների քարավաններ էին անցնում։ Ինչ վերաբե-
րում է զույգ թվականների թվացյալ անհամապատասխանությանը, ապա 
կարծում ենք, որ խնդիրը պարզ լուծում ունի. պարսկերեն արձանագրու-
թյան մեջ նշված է կառույցի հիմնադրման թվականը՝ 1327, իսկ հայերեն 
արձանագրության մեջ՝ ավարտինը՝ 1332 թ.։  

Այս քարավանատունն իր ինքնատիպ հատակագծով, ինչպես նաև 
մուտքի ճակատի՝ քանդակային գեղեցիկ հարդարանքով (նկ. 30), միան-
գամայն առանձնանում է միջնադարյան Հայաստանի նմանատիպ կա-
ռույցներից, որոնց մեծ մասը միմյանց կրկնող հատակագծերով շինու-
թյուններ են։ Այսինքն, Օրբելյանների քարավանատունն ինքնատիպ մտա-
ծողությամբ ճարտարապետի մտքի արգասիք է։ Կարծում ենք, որ այդ շր-
ջանում նման գործ կարող էր իրականացնել այս իշխանական տան ճար-

291 Պարսկերեն արձանագրության գծապատկերը և թարգմանությունը տե՛ս Ղ. Ալի-
շան, Սիսական, էջ 164։ 

տարապետ Մոմիկը, որն այդ ժամանակ առավել մեծ համբավ ունեցող 
վարպետն էր։ Ըստ էության, Եսայի Նչեցին նրա ուսուցիչն է եղել, ուստի 
նրանց միասին այստեղ գտնվելը՝ ինչպես հիմնադրման ժամանակ, այն-
պես էլ ավարտի արարողությանը, ավելի քան բնական պիտի համարել։ 
Ի դեպ, Չեսար Օրբելյանի որդին՝ Հովհաննես Սամաղար անունով, այդ 
տարիներին ուսանում էր Գլաձորում։ 

Եվ վերջում նշենք, որ արձանագրության մեջ Չեսար Օրբելյանի անու-
նից իր տոհմակից իշխանների մասին ասվում է. «Եղբարց իմ՝ առիւծա-
գեղ իշխանացն Բիրթելին և Սմբատա և Էլիկումին…»292։ Այստեղ նշված 
«Առյուծագեղը» ակամա հիշեցնում է Նորավանքի վիմագրերի առյուծա-
բար, առյուծորեն ձևակերպումներն ու առյուծաքանդակները։ Մի խոսքով, 
Չեսար Օրբելյանի, նրա կառույցի, և գլաձորյան ու նորավանքյան միջա-
վայրի ընդհանրությունները բավականին շատ են, և դա միանգամայն 
բնական է։ 

Ավելացնենք, որ Չեսար Օրբելյանի ապարանքը (դարպասը) գտնվել է 
Հորս գյուղում, որտեղ վերջերս հնագիտական պեղումներ են իրակա-
նացվել։ Քարավանատունը գտնվում է այս գյուղից դեպի հյուսիս, իսկ 
Հերմոնի վանքը՝ դեպի արևելք։ Պետք է ենթադրել, որ Գլաձորի վանքն 
այս տեղերից շատ հեռու չի գտնվել։ 

292 Նույն տեղում, էջ 177-178։ 

Գլաձորի րաբունապետ Եսայի Նչեցու գլխավորությամբ՝ համալսա-
րանի ուսուցիչների և սաների մի բացառիկ մանրանկար է հասել մեր օ-
րերը (գուն. նկ. 15)։ Նկարազարդ էջը շուրջ 1320-ական թթ. փակցվել է այլ 
վայրում գրված և 1299 թ. Գլաձոր ուղարկված մի ձեռագրի սկզբում։ 

Նախ համառոտ անդրադառնանք ձեռագրին։ Մանրանկարը պահ-
պանվել է Երուսաղեմի Սրբոց Հակոբյանց վանքի թիվ 365 ձեռագրում, 
որը բովանդակում է Գևորգ Սկևռացու «Մեկնութիւն մարգարեութեանն 
Եսայեայ» գործը։ Մատյանի հնագույն հիշատակարանը (1299 թ.), կարելի 
է ասել, ձեռագրի թերթին գրված մի նամակ է, որտեղ Կեսարիայի Կոս-
տանդին եպիսկոպոսը (հետագայում կաթողիկոս՝ Կոստանդին Գ Կեսա-
րացի, 1307-1322) հայտնում է, թե Եսայի Նչեցուն իր խոստացած այդ գիր-
քը, որը դեռ չէր կազմված և բաղկացած էր 20 պրակից («...գիրքս անկապ 
է և է տետրեր համարն Ի»), Մրենի Վարդան եպիսկոպոսի ձեռքով ուղար-
կում է Գլաձոր։ Գրության մեջ Կոստանդին եպիսկոպոսը Եսայի Նչեցուն 
դիմում է ուղիղ խոսքով՝ «...տվի ի տէր Վարդան Մրենու եպիսկոպոսն, որ 
բերէ առ ձեզ»293։ Փաստորեն, ձեռագիրը կազմվել է արդեն Գլաձորում։ 
Թե ինչու կամ ինչ հանգամանքներում է հիշյալ մանրանկարը մուծվել 

293 Ն. Պողարեան, Մայր ցուցակ ձեռագրաց Սրբոց Յակոբեանց, հ. Բ, էջ 269-270, ԺԳ, 
էջ 848։ Այդ նամակ-հիշատակարանը շատ կարևոր է Վարդան եպիսկոպոսի՝ Մրենի 
առաջնորդ լինելու հանգամանքի արձանագրման տեսանկյունից, քանի որ երբ 
1307-ին Կեսարիայի Կոստանդին եպիսկոպոսը կաթողիկոս դարձավ և հրավիրեց 
Սսի հայտնի ժողովը, դրա մասնակիցների մեջ էր նաև Վարդանը, որը ժողովա-
կանների ցանկում նշվել էր որպես Անիի եպիսկոպոս, ինչն ուսումնասիրողների 
մոտ տարակուսանք է առաջացրել։ Մասնավորապես, Մաղաքիա պատրիարք Օր-
մանյանը նկատել է, որ «Անիի արքեպիսկոպոս ըսուածը, եթէ բուն Անիի արքեպիս-
կոպոսն ըլլար, 25-րդ տեղը չէր թողուեր (ժողովականների ցանկում, Կ. Մ.)» (Մ. 
Օրմանեան, Ազգապատում, հ. Բ., էջ 2085-2087)։ Անին այդ ժամանակ այլ եպիսկո-
պոս ուներ՝ Հովհաննես անունով, որը հիշվում է 1298, 1308, 1313 թվականներին։  

ԳԼԱՁՈՐԻ ՈՒՍՈՒՑԻՉՆԵՐԻ  
ԵՎ ՍԱՆԵՐԻ ԽՄԲԱՆԿԱՐԸ 

սույն մատյանի մեջ, ընդ որում՝ սկզբում, որպես առաջին թերթ, դժվար է 
ասել։ 

Մանրանկարի ժամանակը կարելի է որոշել մոտավորապես՝ համե-
մատելով այնտեղ պատկերված Եսայի Նչեցու տարիքը նրանից պահ-
պանված մյուս դիմանկարների, մասնավորապես Թորոս Տարոնացու 
նկարազարդած 1318 թ. Աստվածաշնչում (ՄՄ 206) առկա և լավ պահպան-
ված դիմանկարի, ինչպես նաև նույն նկարչի պատկերած՝ 1323 թ. Ավե-
տարանում (ՄՄ 6289) եղած մանրանկարի հետ։ Ըստ էության, տարբերու-
թյունը մեծ չէ, և կարծում ենք, որ մեր քննած մանրանկարի ժամանակի 
համար կարելի է օգտագործել շուրջ 1320-ական թվականներ ձևակեր-
պումը։  

Մանրանկարը բազմակերպար, նկարչի ժամանակակիցներին ներ-
կայացնող, և իր ուրույն հորինվածքով հայ մանրանկարչության մեջ նա-
խատիպը չունեցող ստեղծագործություն է։ Նկարի վերին մասում՝ շրջա-
նակի վրա, գրված է. «ՐԱԲՈՒՆԱՊԵՏՆ ՄԵՐ ԵՍԱՅԻ»։ Վերին ձախ անկյու-
նում՝ բարձր գահավորակին բազմած րաբունապետն է՝ մի ձեռքին գա-
վազան, մյուսը՝ օրհնության դիրքով։ Եսայի Նչեցին ճերմակած մորուքով 
է, կրում է զարդարուն բաց կապույտ շապիկ և ծիրանագույն թիկնոց, ոտ-
քերի տակ կարմիր գորգ է։ Նկարում ներկայացված է 44 մարդկային 
պատկեր, որոնցից անվանապես կարելի է ճանաչել միայն Եսայի Նչեցուն 
և նկարի ներքևում՝ շրջանակից դուրս, ձեռքերը օրհնություն խնդրողի 
դիրքով վեր պարզած՝ փոքրամարմին ծնրադիր կերպարին, որը մասնա-
գետների միակարծիք ենթադրությամբ մանրանկարի նկարիչ Թորոս 
Սարկավագն է։ Այդ պատկերը համեմատելի է Թորոս Սարկավագի՝ 1311 
թ. նկարազարդած Ավետարանում (ՄՄ 10859) պահպանված նկարչի երեք 
ինքնանկարների հետ, որտեղ, հատկապես մեկի դեպքում, համընկնումն 
ակնհայտ է (գուն. նկ. 17)294։  

Թե ովքեր են մյուս 42-ը, այսօր անհատապես անհնար է ասել։ Սա-
կայն հավաքական իմաստով՝ նրանք մանրանկարի ստեղծման ժամա-
նակ՝ 1320-ական թթ., Գլաձորի համալսարանի ուսուցիչներն ու սաներն 

294 Թորոս սարկավագի այս ձեռագրի մանրանկարների մասին (որոնք այժմ տարբեր 
թանգարանների հավաքածուներում են) հանգամանորեն տե՛ս Լ. Բարսեղյան, Ման-
րանկարիչ Թորոս սարկավագի 1311 թ. Ավետարանի նկարազարդումը. ավանդա-
կանի և նորարարության միջև (հրատարակության ընթացքի մեջ է)։ 

են, որոնց մի զգալի մասի անունները պահպանվել են տարբեր սկզբնաղ-
բյուրներում՝ հիմնականում հիշատակարաններում։ Ստորև (հաջորդ 
բաժնում) ներկայացվում է Գլաձորի ուսուցիչների և սաների մասին հա-
մառոտ տեղեկություններով անվանացանկը, որն ընդգրկում է 73 անուն։ 
Վստահաբար, նրանց մի մասի պատկերներն առկա են սույն մանրանկա-
րում։  

Եսայի Նչեցու պատկերից ներքև՝ ուսուցիչներն ու աշակերտները 
նկարի ուղղանկյուն տարածքի աջ ու ձախ կողմերում են՝ վերից վար, հա-
մապատասխանաբար՝ 27 և 14 հոգի։ Նրանցից ութը ձեռքներին թաշկի-
նակով պահած կարմրակազմ գրքեր ունեն, իսկ մեկը պատկերի կենտ-
րոնն զբաղեցնող ծառի (նռնենու) բնից ելնող մի ճյուղին է հենել փոքրիկ 
գրակալն ու բացում է մի մատյան։ Բոլոր պատկերվածների դեմքերն ան-
հատականացված են։ Վեղարների խտությունը նկատի ունենալով՝ նկա-
րիչը հետաքրքիր լուծում է գտել՝ մեկընդմեջ շարքերում վեղարները սև և 
շագանակագույն ներկելով, որի շնորհիվ պատկերված դեմքերն ավելի 
հստակ են երևում։ 

Հարկ է նշել, որ հիշյալ մանրանկարը Գլաձորի համալսարանին ան-
դրադարձած ուսումնասիրողների հիմնական մասին անծանոթ է մնացել, 
քանի որ այն գիտական շրջանառության մեջ է դրվել բավականին ուշ 
(1986 թ.) Սիրարփի Տեր-Ներսեսյանի՝ Եսայի Նչեցու դիմանկարներին 
նվիրված ուսումնասիրության շնորհիվ295։ Մանրանկարի բովանդակու-
թյան վերաբերյալ հեղինակը հետևյալ դիտարկումն է անում. «Այս տեսա-
րանը, որտեղ ուսուցիչը մեկնում է աշակերտի կողմից ընթերցված աստ-
վածաշնչյան ինչ-որ հատված կամ եկեղեցու հայրերից որևէ գրվածք, 
միևնույն ժամանակ խորհրդանշական է, քանի որ Եսային իր ներշնչանքը 
ստանում էր երկնքից: Նռնենին պատկերում է հավանաբար կենաց ծառը՝ 
դրախտի կենտրոնում»296:  

Նկարում Եսայի վարդապետի վեղարի մոտ պատկերված է երկինքը 
խորհրդանշող փոքրիկ կիսաշրջան, որից մի կարճ ճառագայթ իջնում է 

295 S. Der-Nersessian, Les portraits d’Esayi Nč‘ec‘i, supérieur de Glajor, pp. 229-241. Հայերեն 
թարգմանությունը տե՛ս Ս. Տեր-Ներսեսյան, Գլաձորի րաբունապետ Եսայի Նչեցու 
դիմապատկերները, էջ 281-290։ Մանրանկարը գունավոր հրատարակված է եղել 
ավելի վաղ՝ Armenian Art Treasures of Jerusalem, ed. by B. Narkiss with collaboration M. 
E. Stone, Oxford, 1980, fig. 92։

296 Ս. Տեր-Ներսեսյան, նշվ. աշխ., էջ 283-284։ 



161

1.Մխիթար Երզնկացու հիշատակարանը և նրա պատկերը, նկարիչ՝ 

Թորոս Տարոնացի, 1323 թ., Գլաձոր (ՄՄ 6289, էջ 12ա)

18. Բուրթել և Բուղտա Օրբելյան իշխանները, 
Ավետարան, 1306 թ., Եղեգիս (ՄՄ 10525, էջ 142ա)



րաբունապետի գլխին, իսկ նրա բերանից դուրս է գալիս մեկ այլ ճառա-
գայթ, որը հետո մասերի է բաժանվում և փնջաձև իջնում նրա դիմաց 
պատկերվածների վրա։ Այսինքն, մանրանկարը Եսայուն ներկայացնում է 
որպես ուսուցիչ, որը երկնառաք աստվածային ներշնչանքն ու գիտությու-
նը փոխանցում է իր սաներին։ Կարելի է այստեղ րաբունապետին տեսնել 
նաև որպես մեկնիչ, քանի որ նա մեկնությունների հեղինակ է։ 

Մեր կարծիքով, սակայն, մանրանկարն ավելի լայն բովանդակություն 
ունի, քան միայն րաբունապետին ներկայացնելն ու մեծարելը։ Այդպիսի 
մի օրինակ մենք ունենք Եսայի Նչեցու աշակերտ Հովհան Որոտննեցու 
աշակերտ և հաջորդ րաբունապետ Գրիգոր Տաթևացու դիմանկարում, 
որտեղ վերջինիս կենտրոնական կերպարը չափերով ու դիրքով գերիշ-
խում է մանրանկարի ողջ հորինվածքում, աշակերտներն էլ նրա շուրջն 
են297։ Մինչդեռ այս մանրանկարում, Եսայի Նչեցու գերակա և իշխող կեր-
պարի հետ միասին առանձնակի շեշտադրում ունի նաև պատկերի կենտ-
րոնական մասն զբաղեցնող (հետևաբար իմաստային առումով շատ 
կարևոր) նռնենու պատկերը և դրա ճյուղին հենված գրակալին դրված 
գիրքը բացող աշակերտի կերպարը։ Ըստ էության, ուսուցիչներն ու սա-
ները նստած են հենց վերջինիս երկու կողմերում, և սա ցույց է տալիս, որ 
մանրանկարը միայն րաբունապետի քարոզխոսության ունկնդրության 
տեսարան չէ, այլ նաև մեկ ուրիշ իրադարձություն է ներկայացնում։ 

Դեռևս 1946 թ. Լևոն Խաչիկյանը հրապարակել է մի ուշագրավ հոդ-
ված՝ «Գլաձորյան համալսարանը և նրա սաների ավարտական ատենա-
խոսությունները» վերնագրով298, որտեղ հիմնվելով ՄՄ 631 ձեռագրում 
(էջ 49ա-86բ) պահպանված նյութերի վրա, որոնք Գլաձորի սաների ատե-
նախոսությունների նախադրություններ և առանձին հատվածներ են, 
դրանց քննությամբ որոշակի պատկերացում է տալիս Գլաձորում ատե-
նախոսությունների հրապարակային ներկայացման վերաբերյալ։ Ատե-
նախոսություն ներկայացնելը կամ ժամանակակից եզրով ասած՝ պաշտ-
պանելը, իրադարձություն է եղել Գլաձորի համալսարանում։ Գոյություն 
է ունեցել հատուկ կարգ, հրապարակային ներկայացման տեքստերն ու-

297 Տե՛ս Ա. Գևորգյան, Հայկական մանրանկարչություն, Դիմանկար, Երևան, 1982, նկ. 
58, և այլուր։ 

298 Լ. Խաչիկյան, նշվ. աշխ., էջ 423-450, վերահրատ. Լ. Խաչիկյան, Աշխատություններ, 
հ. Ա, Երևան, 2021, էջ 303-326։  

177 



178 

նեցել են որոշակի մշակված ձևեր, րաբունապետին և ներկաներին դիմող 
առաջաբաններ։ Դրանցից մի հատված բերենք, որտեղ ատենախոսը դի-
մում է ներկաներին՝ «Եւ դուք դաստիարակք և սնուցիչ հարք իմ հոգեւորք, 
ալեաւք պատւեալք և իմաստիւք ծերունիք, նաև սիրեցեալ եղբարք և հա-
սակակիցք, որ բազումս վաստակեցեք ի մեզ...»299։ Մեկ այլ ատենախո-
սության մեջ Աստծո օրհնությունն է հայցվում վանքի, կրթարանի և միա-
բանության համար՝ «...աւրհրնեսցէ... զսուրբ ուխտս զայս և զբնակիչս սո-
րա... և միաբան եղբայրութիւնս զայս, և զգիտնական և զարդիւնական 
սուրբ րաբունիսս, զհայր և զհոգաբարձու...»300։ Ատենախոսներից մեկն էլ 
իր ուսուցիչներին երախտագիտություն հայտնելով՝ նշում է, թե ինքը 
նրանց տունկն է, որը հիմա պտղաբերում է, և որի համար նրանք պիտի 
ուրախ լինեն. «Զի ահա, ըստ յուսոյ ձերոյ հասեալ ի պտղաբերել՝ տնկե-
ալս ի ձենջ, և Աստուծոյ յանձնեալ, և զուարճացիք, զի ձերոյ աղաւթից է 
պտուղս, այլև առնոյք Աստուծոյ զհատուցումն փոխանակ վաստակոց ձե-
րոց...»301։ Մեր խոսքը մեջբերումներով չծանրաբեռնելու համար բավա-
րարվենք այս երեք հատվածով, որոնք իմաստային առումով համադրելի 
են մեր մանրանկարի հետ։  

Լևոն Խաչիկյանը գլաձորյան ատենախոսությունների մասին իր հոդ-
վածն ամփոփում է նաև հետևյալ դիտարկումամբ. «Ընդհանրապես տե-
ղին է նշել, որ ավարտական բոլոր ատենախոսությունները գրված են գե-
ղարվեստական մեծ կատարելությամբ, անգամ ամենավերացական գա-
ղափարները և մտքերը շարադրված են կյանքից վերցված պատկերների, 
բնության նկարագրությունների հետ շարահյուսված»302։ 

Ատենախոսությունների բնագրերի ուսումնասիրությամբ զբաղվել է 
նաև Լևոն Խաչերյանը, որը ելույթներից մեկի տեքստի հիման վրա՝ հետ-
ևյալ եզրակացությունն է անում. «Ուսուցչապետին «որդիացած» և կամ, 
որ նույնն է՝ աշակերտած երկու կարգի ուսումնականներ ներկա են եղել 
ատենախոսության ընթերցման պահին. ա) նրանք, որոնք արդեն վարդա-
պետական աստիճանով վավերացված կամ հաստատված են, բ) նրանք, 
որոնք հուսով և ակնկալությամբ սպասում են վարդապետական աստի-

299 Լ. Խաչիկյան, Աշխատություններ, հ. Ա, էջ 315։ 
300 Նույն տեղում, էջ 324։ 
301 ՄՄ 631, էջ 71բ, Լ. Խաչերյան, Գլաձորի համալսարանը, էջ 187։ 
302 Լ. Խաչիկյան, Աշխատություններ, հ. Ա, էջ 323-324։ 

ճանի հաստատմանը, որոնց թվին է պատկանում ահա և ինքը՝ ատենա-
խոսը»303։ 

Վերը շարադրվածից ելնելով կարելի է ենթադրել, որ մեր քննած 
մանրանկարում հենց այդպիսի մի ավարտական ատենախոսության ներ-
կայացման տեսարան է պատկերված, որտեղ րաբունապետի գլխավո-
րությամբ և օրհնությամբ, ուսուցիչների ու ավագ սաների կամ արդեն 
վարդապետական աստիճան ստացածների ներկայությամբ (որոնք պատ-
կերված են վեղարներով) սաներից մեկը, որը գլխին թասակ ունի և պատ-
կերված է մանրանկարի կենտրոնում, բացում է փոքրիկ գրակալին դր-
ված մատյանը և ներկայացնում իր ատենախոսությունը։ Մանրանկարում 
թասակ կրող ևս մի կերպար կա՝ մանրանկարի ստորին ձախ կողմում, և 
հնարավոր է, որ նա այդ օրվա երկրորդ ատենախոսը պիտի լիներ, որն 
իր հերթին է սպասում։ 

Մանրանկարում առկա դիմանկարներից դատելով՝ նկարիչն անձամբ 
ճանաչում էր բոլոր պատկերվածներին և չնայած պատկերի փոքր չափե-
րին (ձեռագրի էջի չափերն են 24x17 սմ, բնականաբար, լուսանցքների առ-
կայությամբ, մանրանկարն ավելի փոքր տեղ է գրավում), կարողացել է 
փոխանցել նրանց անհատական դիմագծերը, որոնք երբեմն շատ տպա-
վորիչ են (գուն. նկ. 16)։ Նկարի վերին աջ մասում՝ Եսայի Նչեցու դիմաց, 
պատկերված են ավելի տարեց վարդապետներ, այնուհետև հաջորդ շար-
քերում ավելի երիտասարդներն են։  

Քանի որ ատենախոսության պաշտպանության ժամանակ մեծաթիվ 
ներկաներ են եղել (դա երևում է նաև ատենախոսությունների բնագրե-
րից), կարծում ենք, որ դրանք տեղի են ունեցել բաց վայրում՝ բնության 
գրկում։ Այս մանրանկարն էլ, թերևս, այդ է վկայում, ծառի պատկերի առ-
կայությամբ։ Բայց քանի որ միջնադարյան արվեստը խորհրդաբանական 
է և պատահականություններ ու պարզունակ լուծումներ գրեթե չեն լինում, 
կարելի է ենթադրել, որ առատորեն պտղակալած նռնենին այստեղ կա-
րող է խորհրդանշել նաև Գլաձորի համալսարանը՝ որպես իմաստության 
ծառ։ Թերևս պատահական չէ, որ կենտրոնում պատկերված աշակերտը 
կամ ատենախոսը՝ գրքով գրակալը հենել է հենց այդ ծառի ճյուղին։  

Հետաքրքրական է, որ նկարիչը ծառի բնի վրա պատկերել է ամպի 
քուլա հիշեցնող երկու կարմիր փաթաթվածք, մեկը արմատից քիչ վերև, 

303 Լ. Խաչերյան, նշվ. աշխ. էջ 188։ 

մյուսը՝ սաղարթի ներքևում։ Եթե առաջնորդվենք մեր ենթադրության 
տրամաբանությամբ, ապա դրանք խորհրդանշական կապ պիտի ունե-
նան Գլաձորի համալսարանի հետ։ Լայն առումով, դրանք կարող են 
խորհրդանշել Հին և Նոր կտակարանները, որոնք աստվածաբանական 
կրթության հիմքն են կազմում, կամ՝ Գլաձորի համալսարանում կիրառ-
վող՝ Եռյակ և Քառյակ գիտությունները, որոնց ամբողջական ուսուցումից 
հետո են միայն սաներն ավարտում կրթարանը (պտղաբերում) և, վերջա-
պես, դրանք կարող են նաև որպես պատկերավոր փոխաբերություն ներ-
կայացնել համալսարանի հիմնադիր րաբունապետ Ներսես Մշեցուն (ար-
մատի մոտ) և նրան հաջորդած Եսայի Նչեցուն (սաղարթի մոտ), որի ժա-
մանակ էլ կրթարանը բուռն ծաղկում ապրեց։ Իհարկե, սրանք միայն են-
թադրություններ են։ Սակայն այն, որ մանրանկարի կենտրոնական հատ-
վածը զբաղեցնող ծառը նռնենի է, կասկած չի թողնում, որ այն որոշակի 
խորհուրդ է կրում, մանավանդ, երբ նկատի ենք ունենում նռան՝ հոգևոր 
պտղաբերության խորհրդանիշ լինելը քրիստոնեության մեջ և ավելի տա-
րողունակ խորհրդաբանությունը՝ Հայոց եկեղեցում։  

Կարծում ենք, որ Թորոս Սարկավագի սույն մանրանկարը, որը ներ-
կայացնում է Գլաձորի համալսարանի րաբունապետին, ուսուցչական՝ 
վարդապետական կազմին և, ամենայն հավանականությամբ, ատենա-
խոսության ներկայացման տեսարան, բացառիկ արժեք ունի թե՛ որպես 
գեղարվեստական ստեղծագործություն, թե՛ իբրև պատմական վավերա-
գիր, որը թերևս եզակի գործ է նաև միջնադարյան համալսարանների 
պատմության մեջ ընդհանրապես։ 

Գլաձորին նվիրված հարուստ գրականության մեջ առայժմ 
բացակայում է համալսարանի ուսուցիչների և սաների ամբող-
ջական անվանացանկը, որն էլ ստորև մենք փորձել ենք լրացնել՝ 
ըստ առկա սկզբնաղբյուրների։ Գլաձորի մասին հիմնական 
սկզբնաղբյուրն այստեղ գրված մատյաններն ու դրանց հիշա-
տակարաններն են, ուստի տեղի ուսուցիչների և սաների անվա-
նացանկը կազմվել է հիշատակարանային նյութի հիման վրա, 
սակավ դեպքերում լրացուցիչ տվյալներ են ներառվել նաև այլ 
աղբյուրներից։ Առավել հայտնի գործիչների մասին նշում ենք 
համառոտ՝ նկատի ունենալով, որ վերևում նրանց մասին բավա-
կանաչափ գրվել է, և վկայակոչվել են համապատասխան սկզբ-
նաղբյուրներն ու գրականությունը։  

Գլաձորի հիշատակարանների առանձնահատկություննե-
րից մեկն այն է, որ դրանց հեղինակներն իրենց ազգականների 
վերաբերյալ տեղեկություններ գրեթե չեն հայտնում, ծնողնե-
րին լավագույն դեպքում նշում են ընդհանրական ձևով՝ առանց 
անուններ տալու։ Բավական է ասել, որ համալսարանի րաբու-
նապետ Եսայի Նչեցու գրած բազմաթիվ հիշատակարաննե-
րում, ինչպես նաև նրա մասին՝ մեծարական կամ հիշատակ 
հայցող հիշատակություններում (դրանց թիվը կարող է 100-ի 
հասնել), երբեք նրա ծնողների անունը չի նշվում։ Սա վերաբե-
րում է նաև Եսայի Նչեցու նախորդ և հաջորդ րաբունապետե-
րին՝ Ներսես Մշեցուն և Տիրատուր Կիլիկեցուն (նրանց մասին 
հիշատակություններն ավելի փոքրաթիվ են), և, փաստորեն, 
այդպիսի սկզբունք է եղել, որին հետևել են նաև մյուս գլաձոր-
ցիները՝ չնչին բացառություններով։  

Գլաձորի ուսուցիչների և աշակերտների ընդհանուր թվի 
մասին կարելի է մոտավոր պատկերացում կազմել մի տվյալից, 

ԳԼԱՁՈՐԻ ՀԱՄԱԼՍԱՐԱՆԻ ՈՒՍՈՒՑԻՉՆԵՐԻ 
ԵՎ ՍԱՆԵՐԻ ԱՆՎԱՆԱՑԱՆԿ 

ըստ որի՝ իր րաբունապետության ողջ ընթացքում Եսայի Նչե-
ցին վարդապետական աստիճան է շնորհել 360 հոգու304։  

Ներկա անվանացանկն ընդգրկում է 73 անուն։ Գրքի այս 
հատվածը, փաստորեն, պրոսոպոգրաֆիական305 բնույթ ունի։ 
Յուրաքանչյուր գործչի մասին հղումների աղբյուրները նշվում 
են անվանահոդվածի վերջում։ 

 
304 Ղ. Ալիշան, նշվ. աշխ., էջ 23, Գ. Յովսէփեան, նշվ. աշխ, էջ 256, Ա. Մովսիսյան, նշվ. 

աշխ, էջ 175։ 
305 Պրոսոպոգրաֆիան պատմակագիտության այն ճյուղ է, որն ուսումնասիրում է 

պատմական դեմքերի կենսագրությունները, որոնց միավորում է գործունեության 
ժամանակաշրջանը, վայրը և բնույթը։ 



183 
 

Առաքել Հաղբատեցի – վարդապետ, որն առաջին անգամ հիշվում է 
1313 թ. Գլաձորում իր մտերիմ Ավետիսի պատվերով ընդօրինակած ձե-
ռագրի հիշատակարանում («Հաւաքումն մեկնութեան մարգարեութեան 
Եզեկիէլի Եսայեայ»)։ Այստեղ Առաքել Հաղբատեցին նշում է նաև գրչու-
թյան ժամանակ իրեն աջակցած Պողոսին, որին կոչում է «զբարեմիտ 
գործակալ տեղոյս», նաև թուղթ կոկող երկու պատանյակների՝ Ավագին 
և Սարգսին։ Առաքելը նշում է նաև գրչության ժամանակ Սյունյաց ան-
վանյալ առաջնորդ, իշխանազուն Ստեփանոս Տարսայիճի՝ Գլաձոր կա-
տարած այցի մասին։  

Առաքելը 1328 թ. Գլաձորում ստացել է Աստվածաշունչ (միայն հիշա-
տակարանն է պահպանվել), որի գրիչն էր Դավիթ Գետկեցին։ Հիշատա-
կարանում Առաքելը բավական մանրամասն (օրերի նշմամբ) գրում է գր-
չության սկզբի ու ավարտի մասին, ուշագրավ նշումներ անում Գլաձորի 
վերաբերյալ։ Այդ ժամանակ նա արդեն Տփխիսի (Թիֆլիսի) դպրոցի ղե-
կավարն էր, որի մասին կարելի է եզրակացնել ձեռագրի ծաղկող Թորոս 
Տարոնացու կարճ քառյակից՝  

«Առաքեալ Հաղբատեցի,  
Եւ րաբունի ես Թիֆլիսի,  
Աղօթք արա դու Թորոսի,  
Որ զգիրքս ծաղկեցի»։ 
Հիշատակարանում Առաքելը նշում է նաև ծնողներին և քրոջը («...ի յի-

շատակ ինձ եւ ծնողաց իմոց, քաղցրիկ հօրն իմոյ՝ Խոցադեղին, եւ մօրն իմոյ՝ 
Խաթութէ, եւ քեռն իմոյ՝ Խորիշահի»)։ Համալսարանն ավարտելուց հետո վե-
րադարձել է Հաղբատ՝ ուսուցչության (ԺԴ, Ա, 233-235, ԺԴ, Բ, 27-30)։  

Առաքել – վարդապետ Գլաձորում, որն իր համերկրացի Իսրայել 
վարդապետի հետ, հետևելով Հովհաննես Քռնեցուն, միարարների շարքն 
է անցել։ Վերջիններիս ցանկում նրանց մասին նշվում է՝ «Առաքել և Իս-
րայէլ վարդապետք ի գաւառէն Արտազու» (Յովսէփեան, 1969, 284)։ 

Ավագ – հայտնի գրիչ և մանրանկարիչ, Գլաձորի սան, որին առաջին 
անգամ 1313 թ. հիշատակում է Առաքել Հաղբատեցին՝ Ավետիսի պատվե-
րով ընդօրինակած ձեռագրի հիշատակարանում՝ որպես օգնական և 
թուղթ կոկող պատանի. «Եւ զսիրելի և զուշիմ համբակքս մեր և զշնոր-
հագով աշակերտել մանկունքս, որ բազում աշխատեցան ի սպասաւորու-
թիւն և ի կոկել քարտիզիս տէր Աւագ և Սարգիս»։ Հետագայում դարձել է 
ճանաչված նկարիչ-ծաղկող, հիշատակվում է որպես «դպիր» և «սարկա-

վագ», իսկ Մխիթար Անեցի գրիչը 1334 թ. Սուլթանիայում իր ընդօրինա-
կած և Ավագի ծաղկած Ավետարանում խնդրում է հիշել՝ «զքաջ քարտու-
ղարն և անհամեմատ նկարողն՝ Ավագ վարդպետն»։ Աշխատել է տարբեր 
վայրերում, հատկապես Սուլթանիայում, եղել է նաև Կիլիկայում։ Հիշա-
տակարաններից մի քանիսում գրչության ժամանակը նշելիս՝ նա մեծա-
րանքով է հիշատակում Գլաձորի րաբունապետ Եսայի Նչեցուն (ԺԴ, Ա, 
234, ԺԴ, Բ, 200, Արևշատյան, Մաթևոսյան, 1984, 44)։ 

Ավագտեր – վարդապետ Գլաձորում, որը 1337 թ. ձեռք է բերել (100 «մթ-
խալ» արծաթով գնել է) 1303 թ. նույն տեղում գրված մի մատյան (ՄՄ 3606)։ 
Հիշատակարանում իր մասին նշում է. «...Աւագտէր սպասաւոր բանին, որ 
անուամբ միայն եմ վ[արդա]պ[ետ]..., որ բազում ժամանակս աշխատեցայ 
առ ոտս մեծ րաբունապետացն յԵսայի եւ Տիր[ատր]ոյ» (ԺԴ, Բ, 275)։ 

Ավետիս (Աւետիս, Աւետեաց) – Գլաձորի սաներից, որն իր հիշատա-
կարանում գրում է, թե վաղուց ճանաչելիս է եղել Եսայի Նչեցուն և նրան 
կոչում է իր վարժապետը։ 1313 թ. նա Գլաձորում պատվիրել է րաբունա-
պետի մի աշխատությունը՝ «Հաւաքումն մեկնութեան մարգարեութեան Ե-
զեկիէլի Եսայեայ», որն ընդօրինակել է Առաքել Հաղբատեցին։ Վերջինիս 
հետ ունեցած մտերմության մասին Ավետիսը հետևյալն է գրում՝ «ետու 
գրել գիրքս զայս ի ձեռն իմոյ հոգեւոր հարազատին Առաքել Հաղբատե-
ցոյ, որ է համայարկ և համասեղան, և ոչինչ գոյր ի միջի մերում, բայց մի 
կամք և մի յաւժարութիւն, և ամեն ինչ հասարակաց էր»։ Նրա և Առաքել 
Հաղբատեցու անունից գրված հիշատակարանում նշվում են նաև Գլաձո-
րի այլ միաբաններ (ԺԴ, Ա, 233-235)։  

Բարսեղ – Գլաձորի վարդապետներից, Գրիգորիս Ցաղմանեցու ա-
շակերտներից, գրիչ, որն իր ընդօրինակած մատյանի («Բարսեղի Կեսա-
րացւոյ մեկնութիւն Վեցօրեայ գործոց արարչութեան», ՄՄ 1657) հիշատա-
կարանում նշում է.  

«Յիշեցէք զԳրիգորէս վարդապետն իմ ողորմած,  
Զիս՝ աշակերտ նորին՝ խիստ ցած» (ԺԴ, Ա,257)։ 
Գրիգոր Բջնեցի Խապար - արքեպիսկոպոս, որն ուսանել է Գլաձորում 

և Եսայի Նչեցու պատվերով ընդօրինակել է նրա «Վերլուծութիւն քերակա-
նութեան» գործը, որի մասին վերջինս հիշատակարանում գրում է՝ «ետու 
գրել զսա ձեռամբ արքեպիսկոպոսին Բջնոյ Տէր Գրիգոր կոչեցեալ, մակա-
նուն Խապար, որ կայր յուսումն կրթութեան առ մեր»։ Ավելի վաղ աշխատել 
է Վարդան Արևելցու գլխավորած Խոր Վիրապի դպրոցում (ԺԴ, Ա, 156, 231)։  



185 
 

Գրիգորիս Ցաղմանեցի (Երզնկացի) – վարդապետ, Գլաձորի ու-
սուցիչներից, որը 1314 թ. Գլաձորում ստացած ձեռագրի («Պատճառ սահ-
մանաց գրոց») հիշատակարանում պատմում է իր մասին՝ «ծննդեամբ էի 
յերկրէն Խարբերդոյ, ի գաւառէն Ցաղման կոչեցեալ եւ մայրական գրկօք 
եկեալ ի գաաւռն Եկեղեաց, եւ անդ սնեալ ի մեծահռչակ վանսն Տիրաշէն», 
նշում է, որ այնտեղ ուսանել է Մովսես Կիլիկեցի վարդապետի մոտ, որի 
հետ տեղափոխվել են Դարանաղյաց գավառի Ս. Գրիգոր Լուսավորչի 
վանք։ Դրանից հետո եկել է Գլաձոր։ Ձեռագրի գրիչը՝ Մխիթար Երզնկա-
ցին, որը Գլաձորում նրա աշակերտներից էր, նշում է, որ մատյանը գրել 
է «հրամանաւ մեծ եւ երանեալ վարդապետիս իմոյ՝ Գրիգորիսի Եզնկայե-
ցոյ՝ բանի սպասաւորի, ի վարժումն անձին իւրոյ եւ ամենայն բանասի-
րաց»։ Գրիգորիս Ցաղմանեցու աշակերտներից հիշվում է նաև Բարսեղը՝ 
որպես գրիչ (ՄՄ 1657) (ԺԴ, Ա, 254-257)։ 

Գրիգոր – գրիչ Գլաձորում, 1335 թ. Սարգիս քահանայի համար ընդօ-
րինակել է Ներսես Լամբրոնացու մեկնությունների ժողովածուն (ՄՄ 1141)։ 
Հավանաբար հենց նա է 1338 թ. համալսարանի՝ Հերմոնի վանք տեղա-
փոխվելուց հետո մեզ հասած առաջին ձեռագրի գրիչը (ԺԴ, Բ, 210-211)։  

Գրիգոր – վարդապետ Գլաձորում, որը հետևելով Հովհաննես Քռնե-
ցուն՝ միարարների շարքն է անցել։ Վերջիններիս ցանկում նրա մասին 
նշվում է. «Գրիգոր վարդապետ ի յԱպրակունիս գեղջէ» (Գ. Յովսէփեան, 
նշվ. աշխ., էջ 284)։ 

Դավիթ – վարդապետ, Ներսես Մշեցու և Եսայի Նչեցու գործակիցը, 
որը միաժամանակ եղել է Վերին Նորավանքի առաջնորդը և գլխավորել 
տեղի դպրոցը։ 1297 թ. Սյունյաց մետրոպոլիտ Ստեփանոս Օրբելյանի 
կազմած ՝ Հայոց կաթողիկոս Գրիգոր Անավարզեցուն ուղղված պատաս-
խան նամակի տակ, Եսայի Նչեցուց հետո, ստորագրել է. «Ես Դաւիթ՝ 
նուաստ ոգի քարոզի բանի և վարդապետ Հայաստանս եկեղեցւոյ, հա-
մախոհ և միաբան եմ այսմ ուղղադաւան թղթոյս, որ ունի ճշմարտիւ 
զսուրբ հարցն աւանդութիւնն...», իսկ 1314 թ. նմանատիպ մի նամակում 
Դավթի անունը հիշատակված է Սյունյաց երկու եպիսկոպոսներից անմի-
ջապես հետո և Եսայի Նչեցու անունից առաջ։ 

1302 թ. Սյունյաց մետրոպոլիտ Հովհաննես Օրբելն այցելել է Վերին 
Նորավանք և միաբանության գործունեությունը խրախուսելու համար 
չորս գյուղ է նվիրել վանքին, որի մասին նշված է Վերին Նորավանքում 
վանահայր Դավթի ստացած մի ձեռագրի հիշատակարանում։ 

Գլաձորում Դավիթը Եսայի Նչեցու հետ հիշատակվում է առանձնակի 
մեծարանքով, մասնավորապես՝ 1309 թ. «ի վարժապետութեան մեծիս Ե-
սայեայ և եռամեծին Դաւթայ», 1321 թ. հիշատակարանում՝ «ի հայրապե-
տութեան սուրբ և բազմերջանիկ հռետորաց Հայոց՝ երկուց ամոլաց ճշ-
մարիտ հաւատոյ մերոց՝ Դաւթի և Եսայեա»։ Վերին Նորավանքում Դավ-
թի գործակիցն է եղել նրա եղբորորդի Կարապետը, որի մասին է վկայում 
Բեներ գրչի 1312 թ. հիշատակարանը՝ «ի վանս, որ Վերի Նոր[ավ]անս կո-
չի... յառաջնորդութեան սուրբ րաբունապետիս Դաւթի և եղբաւրորդոյ ի-
ւր՝ Կարապետի»։ Նույն թվականին նա ստացել է Խաչատուր գրչի ընդօ-
րինակած մի ձեռագիր՝ «Մեկնութիւն սաղմոսաց Ներսիսի Լամբրոնաց-
ւոյ» (ՄՄ 4679)։ 1321 թ. Դավիթը Գլաձորում Կյուրիոն վարդապետի ընդօ-
րինակած մի Ավետարան (Բրիտանական գրադարան, 14) ընծայել է Ս. Ա-
ստվածածին վանքին, որի առաջնորդ Մկրտչին իր հոգևոր որդին է հա-
մարում. «Նուաստս ի շարս ուսուցչապետաց՝ Դաւիթ, շնորհեցի զսուրբ Ա-
ւետարանս Սուրբ Աստուածածնին և առաջնորդի սուրբ անապատին 
Մկրտչին՝ հոգեւոր որդեկին իմոյ»։ 

Դավիթ րաբունապետը 1329 թ. արդեն մահացել էր, քանի որ որպես 
Վերին Նորավանքի րաբունապետ հիշատակվում է նրա աշակերտ Կյու-
րիոնը, որը հիշատակարանում կոչվում է սպասավոր «սուրբ գերեզմանի 
րաբունապետին Դաւթի»: Վերին Նորավանքում պահպանվել է նրա տա-
պանաքարը (ԺԴ, Ա, 22-23, 156, 216-217, 412-413, ԺԴ, Բ, 49)։ 

Դավիթ Գետկեցի – քահանա, գրիչ, 1328 թ. Գլաձորում մի Աստվա-
ծաշունչ մատյան է ընդօրինակել Առաքել Հաղբատեցու համար (միայն 
հիշատակարանն է պահպանվել)։ Նրա անունը նշվում է ինչպես ստացո-
ղի («Եւ ետու գրել զսա ձեռամբ կուսակրօն քահանայի իմաստուն գրչի և 
քաջ քարտուղարի՝ Դաւթի Գետկեցւոյ»), այնպես էլ իր՝ գրչի հիշատակա-
րանում («րաբունի՝ Առաքել անուն յորջորջեալ, տենչացաւ այսմ աւետա-
բեր և լուսաւոր գանձուցս, և ետ գրել զսա ինձ՝ մեղապարտ և անպիտան 
գրչի Դաւթի Գետկեցւոյ»)։ Հավանաբար նա է նաև Ներսես Տարոնացի 
վարդապետի համար 1332 թ. ընդօրինակված Աստվածաշնչի (Վենետիկ, 
ձեռ. 1007) գրիչներից մեկը (ԺԴ, Բ, 29-30, 134-136)։ 

Դավիթ Հաղբատեցի – հիշատակվում է 1317 թ. Գլաձորում Սարգիս 
գրչի հիշատակարանում՝ որպես նրա հոգևոր եղբայրներից մեկը (մյուսը 
Թորոս Տարոնացին էր)։ Սարգիսը նշում է. «...յիշեա... և զեղբայրս իմ՝ 
զԴաւիթ Հաղբատեցի, և զԹորոս ծաղկող Տարոնեցի» (ԺԴ, Ա, 319)։  

Եսայի Նչեցի – վարդապետ, աստվածաբան, Գլաձորի համալսարա-
նի րաբունապետ 1284-1338 թթ.։ Ծնվել է Սասունի Նիչ գյուղում, կրթու-
թյունը ստացել Մշո Առաքելոց վանքում՝ Ներսես Մշեցու մոտ, հանդիսա-
ցել նրա սիրելի աշակերտն ու գործակիցը։ 1281 թ. ուղեկցել է ուսուցչին՝ 
դպրոցի նոր վայր գտնելու ճամփորդության ժամանակ՝ դեպի Քաջբերու-
նիք, ապա՝ Վայոց ձոր, որի Աղբերց վանքում հաստատվելուց հետո (1282 
թ.) դարձել է վարդապետարանի աշխատանքների կազմակերպման գոր-
ծում Ներսես Մշեցու ակտիվ աջակիցը։ Վերջինս, 1284 թ.՝ մահից առաջ, 
Եսայի Նչեցուն է փոխանցել համալսարանի րաբունապետությունը, չնա-
յած նրա երիտասարդ տարիքին։ Եսայի Նչեցու շուրջ 54-ամյա ղեկավար-
ման տարիներին Գլաձորի համալսարանը վեր է ածվում համահայկական 
հռչակավոր ուսումնական և գիտական կենտրոնի։ Հայտնի է, որ րաբու-
նապետության ընթացքում նա վարդապետական գավազան է շնորհել 
360 հոգու։  

1303 թ. Ստեփանոս Օրբելյանը, Եսայի Նչեցուց ստանալով իր պատ-
վիրած «Մեկնութիւն Եզեկիէլի» աշխատությունը, շնորհակալական գրու-
թյամբ նրան դիմում է հետևյալ խոսքերով. «Յիսուսական համալսարա-
նացն պետ և ձիր իմաստից... ով դպրապետ անճառ դպրոցացն և համակ 
դիւան անհասական խորոցն վարդապետ Եսայի»։  

Եսայի Նչեցին համալսարանի ընդհանուր ղեկավարումն իրականաց-
նելուց ու դասավանդելուց բացի մեծ ուշադրություն է դարձրել գրչու-
թյան գործին։ Նա բազմաթիվ մատյաններ է պատվիրել ու ստացել, ինքն 
էլ հարկ եղած դեպքում զբաղվում էր գրչությամբ, խմբագրությամբ ու 
սրբագրությամբ։  

Եսայի Նչեցին թողել է նաև մատենագրական հարուստ ժառանգու-
թյուն՝ մեկնողական և դավանաբանական, քերականական աշխատու-
թյուններ, քարոզներ և ճառեր, թղթեր։ Նամակագրական կապեր է ունե-
ցել տարբեր գործիչների հետ, գրքեր է նվեր ստացել, այդ թվում՝ Գրիգոր 
Անավարզեցի կաթողիկոսից (1305 թ.)։ Նամակներ՝ թղթեր է ուղարկել 
տարբեր հասցեատերերի՝ Տարոն, Թավրիզ, Կիլիկյան Հայաստան։ Վերը 
նշված մեկնությունից բացի՝ Եսայի Նչեցու գրչին է պատկանում «Վերլու-
ծութիւն քերականութեան» գործը (հրատ.՝ Երևան, 1966), ինչպես նաև 
փոքրածավալ երկեր՝ «Դաւանութիւն և խոստովանութիւն ի Սուրբ Երրոր-
դութիւն», «Սուղ ինչ պատճառ ձեռնադրութեան քահանայի», «Յաղագս 
կարգաց եկեղեցւոյ», «Յաղագս եկեղեցւոյ խորհրդեան» և այլն։ Գլաձո-

րյան ձեռագրերում պահպանվել է Նչեցու չորս դիմանկար։ 
Եսայի Նչեցու մասին վերջին երեք վկայությունները 1337 թվականից 

են՝ Ավագտեր և Եփրեմ գրիչների և Ավագ ծաղկողի հիշատակարաննե-
րում։ Եսայի Նչեցու մահվան թվականն արձանագրել է Սամվել Անեցու 
Ժամանակագրության շարունակողներից մեկը՝ «ՉՁԷ (1338) վախճանե-
ցաւ սուրբ վարդապետն Եսայի»։ Այդ նույն թվականին որպես համալսա-
րանի րաբունապետ հիշատակվում է միայն Տիրատուր Կիլիկեցին արդեն 
Հերմոնի վանքում (ԺԴ, Ա, 93, 457-458, ԺԴ, Բ 275-277, 300, Սամուել Անե-
ցի և շարունակողներ, էջ, 278, Գ. Յովսէփեան, նշվ. աշխ., էջ 401)։ 

Եփրեմ – գրիչ, 1318 թ. Գլաձորում ընդօրինակել է մեկնությունների 
ժողովածու(ՄՄ 1419), իր վարդապետ Մարտիրոսի պատվերով (հիշատա-
կարանում իրեն կոչում է պատանի)։ Հիշատակարանում նշում է նախօրի-
նակը շնորհող Առաքել կուսակրոն քահանային, որին կոչում է հոգևոր 
հայր («զհայրն իմ հոգեւոր՝ զԱռաքեալ կուսակրաւն քահանայ, և սպասա-
ւոր բանի, որ զաւրինակն շնորհեաց»), հավանաբար նկատի ունի Առաքել 
Հաղբատեցուն։ Որպես իր երկրորդ ծնողի՝ հիշատակում է նաև իր քե-
ռուն՝ Հովհաննես քահանային, հայտնելով, որ այդ տարի նա ուխտի է 
մեկնել Երուսաղեմ։ Նշում է նաև քեռու նույնանուն ընկերոջը՝ («զՅովան-
նէս քահանայ, որ է իմ արենառու, և զՈվհաննէս ընկեր նորին»)։ Հավա-
նաբար նույն Եփրեմն է նաև Ներսես Տարոնացի վարդապետի համար 
1332 թ. ընդօրինակված Աստվածաշնչի (Վենետիկ, ձեռ. 1007) գրիչներից 
մեկը։ 1337 թ. Հովհաննես Սամաղարի համար Գլաձորում ընդօրինակել է 
իմաստասիրական ժողովածու (Ս. Պետերբուրգ, Արևելյան ձեռագրերի ի-
նստիտուտ, В 116) (ԺԴ, Ա, 358-359, 134-136, ԺԴ, Բ, 275-276)։  

Թորոս Տարոնացի – Գլաձորի տաղանդավոր մանրանկարիչ և գրիչ, 
որդի Սարգիս քահանայի և Մարիամի, ծնունդով Մուշ քաղաքից։ Գլաձո-
րում առաջին անգամ հիշատակվում է 1307 թ., միանգամից երկու ձեռագ-
րի հիշատակարանում՝ մեկը Մոմիկի, մյուսը՝ իր։ Մխիթար Երզնկացին 
1314 թ. Գլաձորում իր ընդօրինակած մատյանի ծաղկողի մասին հիշատա-
կարանում գրում է. «Ես՝ նուաստ անուն Մխիթար կոչեցեալ Եզնկայեցի, 
գնալով մայրն իմաստից՝ Գլաձոր… և հանդիպեալ բարեմիտ և քաղցրա-
տեսակ եղբօր, լցեալ ամենայն իմաստութեամբ եւս առաւել գրականու-
թեամբ և ծաղկողութեամբ, անուն կոչեցեալ՝ Թորոս, ի Տարօն գաւառէ, 
ծաղկազարդեաց զգիրքս զայս, վասն յոյժ սիրելոյ զմեզ. ով որ հանդի-
պիք, յիշեսջիք զինքն և զիւր ծնողսն»։  

Թորոս Տարոնացու լավագույն գործերից է 1318 թ. Եսայի Նչեցու հա-
մար ընդօրինակված Աստվածաշնչի (ՄՄ 206) նկարազարդումը, որտեղ 
նա խորաններից մեկի լուսանցքում պատկերել է Եսայի Նչեցուն, իսկ 
հանդիպակաց էջի խորանի զուգադիր մասում թողել է իր ինքնանկարը։ 
1321 թ. Գլաձորում ծաղկել է Կյուրիոն վարդապետի՝ Մարտիրոս րաբու-
նապետի համար ընդօրինակած Ավետարանը (Բրիտանական գրադա-
րան, ձեռ. 14), նույն թվին՝ մեկ այլ Ավետարան Բուրթել իշխանի և նրա 
կնոջ՝ Վախախի համար (Երուսաղեմ, 2360)։ 1323 թ. ընդօրինակել ու ծաղ-
կել է Եսայի Նչեցու ստացած շքեղ Ավետարանը (ՄՄ 6289), որի հիշատա-
կարանում իր մասին գրում է. «Եւս եւ՝ զանարժան Թորոս ի Տարօնոյ, [ի] 
քաղաքէ Մշոյ»։ 1328 թ. Գլաձորում ծաղկել է Առաքել Հաղբատեցու հա-
մար՝ գրիչ Դավիթ Գետկեցու ընդօրինակած Աստվածաշունչը (միայն հի-
շատակարանն է պահպանվել)։  

Մեկ այլ Ավետարան (միայն հիշատակարանն է պահպանվել) Թորոսն 
ընդօրինակել և ծաղկել է 1328 թ. Մարտիրոսի որդի Պարոնշահի պատ-
վերով։ Հավանաբար այդ ժամանակ նա տեղափոխվել էր Արևմտյան Հա-
յաստան, քանի որ հիշատակարանում գրում է Տարոնում կատարված 
դեպքերի մասին, իսկ 1331 թ. մեկ այլ ձեռագիր ծաղկել է Ապահունյաց 
գավառում։ 1332 թ. Ներսես Տարոնացի վարդապետի համար ընդօրիակ-
ված Աստվածաշունչը (Վենետիկ, 1007) ծաղկելով՝ հիշատակարանում 
նշում է պապին և ծնողներին՝ «զԹորոս ծաղկող, եւ զպապն իմ՝ Սիար, եւ 
զհայրն իմ՝ Սարգիս քահանայ, եւ զմայրն իմ՝ Մարիամ, ի քաղաքէն Մշոյ» 
(ԺԴ, Ա, 134, 256, 356-357, 413, 415, 458, ԺԴ, Բ, 30, 47-48, 103-104, 136)։ 

Թորոս – գրիչ, Գլաձորում 1321 թ.-ից հետո (մոտակա տարիներին) 
Սարգիս վարդապետի պատվերով ընդօրինակել է մի մատյան. «Յաղագս 
եւթն խորհրդոց եկեղեցւոյ ֆրա Թովմայի» (ՄՄ 560) (ԺԴ, Ա, 414)։  

Թորոս Սարկավագ – մանրանկարիչ Գլաձորում, որն ստեղծել է Ե-
սայի Նչեցու և Գլաձորի ուսուցիչների ու աշակերտների մի եզակի ման-
րանկար, որը շուրջ 1320-ական թթ. փակցվել է 1299 թ. Գլաձոր ուղարկ-
ված մի ձեռագրի սկզբում (Երուսաղեմ, ձեռ. 365, էջ 2)։ Մանրանկարի վե-
րին ձախ անկյունում գահավորակին բազմած րաբունապետն է՝ մի ձեռ-
քին գավազան, մյուսը՝ օրհնության դիրքով։ Ուսուցիչներն ու աշակերտ-
ներն ուղղանկյուն տարածքի աջ ու ձախ կողմերում են, իսկ մեկը պատ-
կերի կենտրոնն զբաղեցնող ծառի (նռնենու) բնից ելնող մի ճյուղին է հե-
նել փոքրիկ գրակալն ու բացել իր մատյանը։ Մանրանկարը, ամենայն հա-

վանականությամբ, ատենախոսության հրապարակային ներկայացման 
տեսարան է։ Բոլոր պատկերվածների դեմքերն անհատականացված են, 
ըստ այդմ՝ նկարիչը ճանաչել է նրանց։ Մանրանկարի շրջանակից դուրս՝ 
ստորին աջ կողմում, մի փոքրամարմին ծնկած մարդ է պատկերված, որը 
մասնագետների համոզմամբ նկարիչն է։ 1311 թ. Թորոս Սարկավագը 
նկարազարդել է Ծեր անունով քահանայի ընդօրինակած մի Ավետարան 
(ՄՄ 10859), որի գրչության վայրն անհայտ է։ Բազմաթիվ հիշատակագ-
րություններում նա իրեն կոչում է «Թորոս սարկաւագ»՝ հավանաբար 
տարբերվելու համար Գլաձորի ճանաչված նկարիչ Թորոս Տարոնացուց։ 
Այս ձեռագրի պատկերներից երեքում նույնպես առկա են նկարչի ինք-
նանկարները, որոնցից մեկը գրեթե կրկնում է գլաձորցիների խմբանկա-
րում եղած նրա պատկերը (ԺԳ, 848, ԺԴ Ա, 212, աստ՝ գուն. նկ. 15, 17)։ 

Իսրայել – վարդապետ Գլաձորում, որն իր համերկրացի Առաքել 
վարդապետի հետ միարարների շարքն է անցել։ Վերջիններիս ցանկում 
նրանց մասին նշվում է՝ «Առաքել և Իսրայէլ վարդապետք ի գաւառէն Ար-
տազու» (Յովսէփեան, 1969, 284)։ 

Կարապետ – երեց, 1317 թ. Գլաձորում ընդօրինակել է մի Ժողովածու 
(ՄՄ 6897), որի ծաղկողն է Թորոս Տարոնացին։ Նույն թվականին մաս-
նակցել է Կիրակոս վարդապետի համար Գլաձորում ստեղծվող Աստվա-
ծաշնչի (ՄՄ 353) գրչությանը, հիշատակարանում նշում է ծնողներին՝ 
Գրիգոր և Հազարեվարդ (ԺԴ, Ա, 320-323)։  

Կարապետ Տոսպեցի - վարդապետ, որը քահանայական եռամյա կր-
թությունը Հովհաննես Արճիշեցու մոտ ստանալուց հետո եկել է Գլաձոր 
և Եսայի Նչեցու մոտ 8 տարվա ուսումնառությունից հետո ստացել է վար-
դապետական գավազան՝ 30 տարեկանում։ Հիշատակարանում, որն ան-
թվական է, այդ մասին գրում է. «Ես՝ նուաստ Կարապետ վարդապետս, 
որ եմ ի գաւառէն Տոսպայ, մերձ առ ստորոտ լերինն Վարագայ եւ ի տղա-
յութեան հասակին սիրեցի զսպասաւորութիւն բանի, գնացի առ Յովհան-
նէս վարդապետն Արճիշեցի եւ աշակերտեցի նմա Գ (3) ամ, եւ առի 
զաւրհնութիւն կարգի քահանայութեան. եւ անտի գնացի ի մենաստանն 
Գլաձոր՝ առ հռչակաւոր վարդապետն յԵսայի, եւ անդ կացեալ ամս Ը (8) 
առի զաւրհնութիւն հրամանի վարդապետութեան՝ յերեսուն ամին» (ԺԴ, 
Բ, 303)։ 

Կիւրակէ - գրիչ Գլաձորում, որը 1318 թ. մասնացվել է Եսայի Նչեցու 
համար պատրաստված Աստվածաշնչի գրչությանը՝ ընդօրինակելով 

շուրջ 30 թերթ (ՄՄ 206, էջ 511ա-542բ)։ Հիշատակարանում իր անունը գրել 
է համառոտագրված՝ «Կիրկէ» (ԺԴ, Ա, 357)։ 

Կիրակոս – վարդապետ, «րաբունապետ» (ըստ Տիրացու գրչի հիշա-
տակարանի)։ 1317 թ. Գլաձորում պատվիրել և ստացել է մի Աստվածա-
շունչ (ՄՄ 353), որի գրչությանը նաև ինքն է մասնակցել, իսկ նախօրինա-
կը տրամադրել է Եսայի Նչեցին («Զամենամեղ ոգի՝ զԿիրակոս գրիչ և 
ստացաւղ սուրբ Կտակացս, և զծնաւղսն իմ և զերջանիկ րաբունապետս 
մեր, որ զօրինակս շնորհեաց»)։ Գրչությանը մասնակցել են Գլաձորի այլ 
գրիչներ, որոնցից մեկը Կիրակոսի եղբորորդի Հովհաննես սարկավագն 
էր, մյուսները՝ Կարապետ երեցը և Տիրացուն, մանրանկարիչն է Թորոս 
Տարոնացին («Զսուրբ պատկերաց նկարագրօղս՝ զԹորոս»)։ Պահպանվել 
է նաև Կիրակոսի ընդօրինակած «Գիրք պիտոյից»-ը (ՄՄ 1681), որի հիշա-
տակարանն անթվական է (ԺԴ, Ա, 321-323, ԺԴ, Բ, 282)։ 

Կյուրիոն (Կիւրիոն, Կերիոն) - Գլաձորի վարդապետ, միաժամանակ 
Վերին Նորավանքի րաբունապետ Դավթի սան և հաջորդ։ Առաջին ան-
գամ հիշվում է Գլաձորում՝ 1321 թ. Մարտիրոս րաբունապետի համար իր 
ընդօրինակած Ավետարանի (Բրիտանական գրադարան, 14) հիշատակա-
րանում, որտեղ գրչության վայրի մասին գրում է. «ի վարժապետութեան 
սուրբ և բազմերջանիկ քաջ հռետորաց Հայոց՝ երկուց ամոլաց ճշմարիտ 
հաւատոց մերոց՝ Դաւթի և Եսայեա, ի հռչակաւոր և սուրբ մենաստան հա-
մալսարանիս Գլաձորոյ, ընդ հովանեաւ Սուրբ Ստեփանոսի և աստուա-
ծընկալ վերասացեալ դպրապետացս»։ Իսկ ստացող Մարտիրոս րաբու-
նապետը շեշտում է Կյուրիոնի՝ Դավթի սան լինելը. «...յիշեա՛ ի Տէր, նաև 
զբազմավէր հոգիս՝ զԿերիոն գծողիս. ամէն։ Եւ ապա զմիշտ յիշելին զմեծ 
րաբունապետ նորին՝ Դաւիթ»: Նույն թվականին Կյուրիոնը կազմել է 
Ներսես գրչի՝ Վարդանի համար ընդօրինակած «Պիտոյից գիրքը», որի 
հիշատակարանում իրեն կոչում է վարդապետ. («...Նաև բազմավէր ան-
ձին իմոյ՝ Կերիոն վարդապետի, որ զգիրքս կազմեցի»)։ 1329 թ. Վերին Նո-
րավանքում գրված մի ձեռագրի հիշատակարանում արդեն համարվում է 
այդ վանքի առաջնորդ և ուսուցչապետ (ԺԴ, Ա, 412-414, ԺԴ, Բ, 49)։ 

Կոստանդին – վարդապետ Գլաձորում, որն իր համերկրացի Հով-
հաննես վարդապետի հետ միարարների շարքն է անցել։ Վերջիններիս 
ցանկում նրանց մասին նշվում է. «Կոստանդին և Յոհանէս վարդապետք 
ի յաշխարհէն Կիլիկիոյ» (Յովսէփեան, 1969, 284)։ 

Հակոբ – վարդապետ Գլաձորում, որը հետևելով Հովհաննես Քռնե-

ցուն միարարների շարքն է անցել։ Վերջիններիս ցանկում նրա մասին նշ-
վում է՝ «Յակոբ վարդապետ ի գիւղաքաղաքէն Գառնւոյ» (Գ. Յովսէփեան, 
նշվ. աշխ., էջ 284)։ 

Հակոբ Թագորեցի – վարդապետ, բանաստեղծ։ 1314 թ. Գլաձորում 
Ստեփանոս Տարսայիճի պատվերով գրված մի Ավետարանում չափածո 
հիշատակարան է գրել, որտեղ նշվում է, թե ստացողն այդ Ավետարանը 
նվիրել է Տեր Սարգսին։ Չափածոն ծայրակապ է՝ մեկընդմեջ տողերի ա-
ռաջին տառերով կարդացվում է «Տէր Սարգսի է Աւետարանս»։ Հեղինա-
կին վերաբերող տողերն են՝ 

«Զյարմարող այսըմ չափի՝  
ԶՅակոբ նուաստ Թագորեցի,  
Աղաչեմ յիշել սիրով ի լի»։ 
1318-ին Գլաձորում իր համար ընդօրինակել է Գրիգոր Նյուսացու 

«Յաղագս բնութեան մարդոյ» երկը՝ հիշատակարանում նշելով. «ես՝ ա-
նարժան և մեղսամակարդ, սոսկ անուամբ սպասաւոր բանի Յակոբ Թա-
գորցիս, փափագաւղ եղէ աստուածային գանձուս առ ի վարժումն անձին 
իմոյ»։ Երախտագիտությամբ Եսայի Նչեցուն հիշատակելուց բացի՝ նշում 
է նաև նրա հոգեզավակ Տիրացուին՝ նրան կոչելով իր հոգևոր եղբայր 
(ԺԴ, Ա, 153-154, 360-361)։ 

Հայրապետ – վարդապետ Գլաձորում, որը հետևելով Հովհաննես 
Քռնեցուն միարարների շարքն է անցել։ Վերջիններիս ցանկում նրա մա-
սին նշվում է՝ «Հայրապետ վարդապետ Յոթնաղբիւր գեղջէ» (Յովսէփե-
ան, 1969, 284)։ 

Հովասափ (Յովասափ) – կուսակրոն քահանա, Մոմիկի ուսուցիչը, ո-
րին նա հիշատակում է 1298 թ. Նորավանքում ընդօրինակած Ավետարանի 
(ՄՄ 2848) հիշատակարանում՝ «…զբազմերախտի ուսուցիչն իմ զՅովա-
սաբ կուսակրոն քահանայ»։ Այդ նույն թվականին Հովասափը մի ձեռագիր 
է ընդօրինակել Գլաձորի համալսարանի րաբունապետ Եսայի Նչեցու 
հանձնարարությամբ (ՄՄ 1363)։ Նորավանքում պահպանվել է Հովասա-
փի անունով 1324 թվակիր մի տապանաքար, հավանական է, որ նույն Հո-
վասափինն է (ԺԳ, 679): 

Հովհան Որոտնեցի – նշանավոր աստվածաբան և փիլիսոփա, րա-
բունապետ։ Ծնվել է 1315 թ. Սյունիքի Վաղադին գյուղում, որդին էր Որո-
տանի իշխան Իվանեի։ Միաժամանակ Ստեփանոս Տարսայիճին հաջոր-
դած Սյունյաց Սարգիս մետրոպոլիտի եղբորորդին էր, որի մասին վեր-

ջինս 1337 թ. հիշատակարանում (գրիչ՝ Ավագ) նշում է. «...Յովաննիսի կու-
սակրօն քահանայի, որ բազում ժամանակս դեգերի յուսումն աստուածա-
շունչ Հին և Նոր կտակարանաց և արտաքնոցն եւս»։ Նույն թվականին, իր 
ստացած մեկ այլ մատյանում Սարգիսն արդեն իր ձեռքով Հովհաննեսի 
մասին հետևյալն է գրում. «...կորովամիտ սրբազան նորընծա քահանայի 
Յովաննիսի, յաստուածային համալսարանս նախաշար պւէտի, որ մեծ 
ջանիւ և սիրով յիմաստս բանի դեգերի»։ Թեև այստեղ ձևակերպումը հս-
տակ չէ, բայց «աստվածային համալսարան» արտահայտությունը թերևս 
ակնարկ է Գլաձորի մասին։ 

Հովհան Որոտնեցին Գլաձորում ուսանել և քահանայական ձեռնադ-
րություն է ստացել Եսայի Նչեցուց, իսկ վարդապետական աստիճան՝ Տի-
րատուր Կիլիկեցուց՝ Հերմոնի վանքում։ Վերջինից հետո Հովհան Որոտ-
նեցին է գլխավորում համալսարանը նախ Որոտնավանքում (մինչև 1384 
թ.), ապա Ապրակունյաց վանքում՝ մինչև իր մահը՝ 1386 թ. (ավելի քան 30 
տարի)։ Նրա աշակերտ Գրիգոր Տաթևացու վարքում Մատթեոս Ջուղայե-
ցին գրում է, որ Հովհան Որոտնեցին մահից առաջ Գրիգոր Տաթևացուն 
կարգում է րաբունապետ՝ «...ետ հրաման նստել յաթոռ մեծ համալսարա-
նին Եսայեայ և րաբունապետ Հայոց Մեծաց»: Ըստ այդմ՝ Տաթևի համալ-
սարանը Գլաձորի մեծ համալսարանի շարունակությունն էր համարվում 
(ԺԴ, Բ, 277, 302, ԺԵ, Ա, 104)։ 

Հովհաննես (Յովհաննէս) – Գլաձորի համալսարանի սան, գրիչ, որի 
ընդօրինակած մատյանի («Գիրք պիտոյից») միայն 1298 թ. հիշատակա-
րանն է պահպանվել. «Ի թուականիս ՉԽԷ (1298), գրեցաւ սա ի գաւառիս 
կոչեցեալ Վայոց ձոր, ի վանս Գլաձոր, ընդ հովանեաւ Սուրբ Նախավ-
կայիս, ի վարժապետութեան Եսայեայ… ձեռամբ յոգնամեղ ծառայիս Յո-
հաննիսի՝ աշակերտի բանի» (ԺԳ, 825)։ 

Հովհաննես (Յոհան) Քռնեցի – Ուսանել է Գլաձորում, Եսայի Նչե-
ցուց վարդապետական գավազան ստացել։ Միարարների (ունիթորների) 
ուսմունքին ծանոթանալու նպատակով՝ Նչեցու կողմից ուղարկվել է Մա-
րաղա, բայց այնտեղ դավանափոխ է եղել։ Հիշատակարաններում հա-
ճախ կոչվում է «Յոհան վարդապետն, որ մականուն կոչի Քռնեցի», եղել 
է Քռնայի Վերին վանքի առաջնորդը։ 1330 թ. նշանակվել է Երնջակի դո-
մինիկյանների առաջնորդ։ Հեղինակ է լատիներենից կատարված թարգ-
մանությունների և դավանաբանական ու քերականական աշխատու-
թյունների։ Հովհաննես Քռնեցին միարարների շարքերն է ներգրավել 

Գլաձորի շրջանավարտ մի շարք վարդապետների, որի մասին պահպան-
վել է հետևյալ ուշագրավ վկայությունն ու անվանացանկը. «Յոհան Քռ-
նեցին՝ մեծին Եսայեայ աշակերտք էին, և այսչափ վարդապետովս դար-
ձեր են ի ֆռանգաց դաւանութիւն. Մարգարէ վարդապետ ի գեղջէն Օծո-
պայ, Յակոբ վարդապետ ի գիւղաքաղաքէն Գառնւոյ, Հայրապետ վար-
դապետ Յոթնաղբիւր գեղջէ, Յոհան վարդապետ ի Ծուանա գեղջէ, Սիմե-
օն վարդապետ ի Բասեն գաւառէ, Ներսէս վարդապետ ի գաւառէն Տարօ-
նոյ, Առաքել և Իսրայէլ վարդապետք ի գաւառէն Արտազու, Գրիգոր վար-
դապետ ի յԱպրակունիս գեղջէ, Կոստանդին և Յոհանէս վարդապետք ի 
յաշխարհէն Կիլիկիոյ, Սիմէոն վարդապետ ի Խաչէն գաւառէ»։ Մահացել է 
1347 թ. Քռնայում (ԺԴ, Բ, 283, Գ. Յովսէփեան, նշվ. աշխ., էջ 284-285)։ 

Հովհաննես – Գլաձորի սան, 1317 թ. լինելով սարկավագ՝ մասնակցել 
է իր հորեղբայր Կիրակոս վարդապետի համար ստեղծվող Աստվածաշն-
չի (ՄՄ 353) գրչությանը (ԺԴ, Ա, 322)։ 

Հովհաննես (Յոհանէս) – 1317-1318 թթ. Գլաձորում Սարգիս աբեղայի 
ընդօրինակած Ոսկեփորիկում (Վենետիկ, ձեռ. 1108) պատկերել է ձեռագ-
րի ստացող ամուսիններ Գրիգորեսի և նրա կին Մամախաթունի դիման-
կարը։ Մանրանկարը ներկայացված է ձեռագրի երկու էջերում (էջ 181բ, 
182ա). դեմ դիմաց պատկերված են՝ աջ կողմում գահավորակին բազմած 
Աստվածամայրը Մանկան հետ, իսկ ձախ կողմում՝ ծնրադիր և ձեռքերն 
առաջ մեկնած Գրիգորեսն ու Մամախաթունը (նրանց գլխավերևում գր-
ված է՝ «Գրիգորէս և ամուսին իւր Մամախաթուն»)։ Աստվածամոր պատ-
կերի շրջանակից ներքև գրված է նկարչի հիշատակագրությունը. «Զան-
պիտան Յոհանէս յիշել աղաչեմ»։ 

Հովհաննես (Յոհան) – վարդապետ Գլաձորում, որը հետևելով Հով-
հաննես Քռնեցուն՝ միարարների շարքն է անցել։ Վերջիններիս ցանկում 
նրա մասին նշվում է՝ «Յոհան վարդապետ ի Ծուանա գեղջէ» (Գ. Յովսէ-
փեան, նշվ. աշխ., էջ 284)։ 

Հովհաննես – վարդապետ Գլաձորում, որն իր համերկրացի Կոս-
տանդին վարդապետի հետ միարարների շարքն է անցել։ Վերջիններիս 
ցանկում նրանց մասին նշվում է. «Կոստանդին և Յոհանէս վարդապետք 
ի յաշխարհէն Կիլիկիոյ» (Գ. Յովսէփեան, նշվ. աշխ., էջ 284)։ 

Հովհաննես Երզնկացի (Ծործորեցի) – վարդապետ, Եսայի Նչեցու 
սան և գործակից, Կիրակոս Երզնկացու եղբայրը։ Գլաձորում առաջին 
անգամ հիշվում է Մկրտիչ Թեղենացու 1302 թ. հիշատակարանում, որտեղ 

նա ասում է, թե Եսայի Նչեցու հանձնարարությամբ լրացրել, ավարտել է 
ավելի վաղ Հովհաննես Երզնկացու սկսած և Վարդան Կիլիկեցու լրաց-
րած մի ձեռագիր («Մեկնութիւն սաղմոսաց Ներսիսի Լամբրոնացւոյ», ՄՄ 
6558)։ Մկրտիչ գրիչը հետևյալ կերպ է բնութագրում Երզնկացուն՝ «Բայց 
առաջին սկիզբն գրութեան սորա եղև ի… գերահռչակ ուխտն Գլաձոր ա-
նուանեալ… ձեռամբ ուրումն սրբազան քահանայի՝ առն իմաստնոյ և ճար-
տարի, որ է ամենայն աստուածաշունչ կտակարանաւքն վարժեալ՝ սպա-
սաւոր գոլով բանի, մերձ ի կատարելութիւն՝ Յովհաննէս անուն, որ էր ի 
հռչակաւոր քաղաքէն Եզնկայ կոչեցեալ»։ 1303 թ. Ստեփանոս Օրբելյանի 
պատվերով Եսայի Նչեցին գրել է Եզեկիելի մարգարեության մասին մեկ-
նողական մի աշխատություն՝ վերջաբանի մեջ խնդրում է հիշել Հովհան-
նեսին, որը սրբագրել է այդ գործը՝ «զաշխատասէր և զառատամիտ վար-
դապետն Յոհաննէս՝ զծնեալ որդեակն իմ ի Քրիստոս, ի ձեռն որոյ սր-
բագրութիւն տառիս եղև»։ Վերջինս նաև այս երկի հնագույն օրինակնե-
րից մեկի գրիչն է (ՄՄ 2511, էջ 378ա), որտեղ թողել է ստացող Ստեփանոս 
Օրբելյանին ուղղված հիշատակագրություն։  

1306 թ. իր համար ընդօրինակած մի ձեռագրում (ՄՄ 2520) Հովհան-
նես Երզնկացին չափածո հիշատակարանում Գլաձորում կրթական գործի 
մասին հետևյալ ակնարկն է անում. 

«Զի յայս տեղիս յորում էի, 
Էր դպրութիւն հրաշալի»։ 
1318 թ. Հովհաննեսը մասնակցել է Եսայի Նչեցու ստացած Աստվա-

ծաշնչի (ՄՄ 206) գրչությանը, որտեղ թողած հիշատակարանում նշում է 
իր երկրորդ մականունը՝ «զնուաստ գծօղ սորին՝ «զՅոհաննէս սպասաւոր 
բանի Եզնկայեցի, որ և Ծործորեցի»։ Հետագայում ընդունել է կաթոլիկու-
թյուն, 1321 թ. թարգմանել է Թովմա Աքվինացու «Յաղագս եւթն խորհրդոյ 
եկեղեցւոյ» աշխատությունը և նրա «Խորհուրդ պսակի»-ն (Նոր Ջուղա, 
ձեռ. 614) (ԺԴ, Ա, 19, 113-114, 357, Գ. Յովսէփեան, նշվ. աշխ., էջ 401)։ 

Հովհաննես Հոռոմայրեցի - Գլաձորում ուսանելու է եկել Հաղբատից։ 
Եսայի Նչեցու համար, որին կոչում է իր րաբունապետը, ընդօրինակել է 
Դիոնիսիոս Արիոպագացու գործերի ժողովածուն (ՄՄ 167), որը սրբագրել 
է Նչեցին (հիշատակարանն անթվական է) (ԺԴ, Բ, 281-282)։ 

Հովհաննես Մշեցի - քահանա, Ներսես Տարոնացի վարդապետի 
հոգևոր եղբայրը, որ միջնորդ է դարձել վերջինիս և Գլաձորի երկու գրիչ-
ների՝ Դավթի և Եփրեմի միջև մի Աստվածաշնչի (Վենետիկ, 1007) գրչու-

թյան համար (ԺԴ, Բ, 134-136)։ 
Հովհաննես Սամաղար - քահանա, Չեսար (Ջեսար) Օրբելյանի որ-

դին, Գլաձորում ուսանելու ժամանակ 1337 թ. Եփրեմ գրիչը նրա համար 
ընդօրինակել է իմաստասիրական ժողովածու (Ս. Պետերբուրգ, Արևելյան 
ձեռագրերի ինստիտուտ, В 116)։ Նույն թվականին նա մի Ժողովածուի նա-
խօրինակ է տրամադրել Ներսես սարկավագին, որից վերջինս ընդօրի-
նակություն է կատարել Կիլիկիայից եկած Խաչատուր քահանայի համար 
(Երուսաղեմ, 1291) (ԺԴ, Բ, 275-276, 289-290)։ 

Հովհաննես Օրբել - Սյունյաց մետրոպոլիտ՝ 1300-1324 թթ., որդի Լի-
պարիտ Օրբելյանի և Նանայի։ Ուսանել է Գլաձորի համալսարանում, 
վայելել է Ստեփանոս Օրբելյանի հովանավորությունը (որի հորեղբայր Ի-
վանեի թոռն էր)։ Նշանակալից դեր է կատարել Սյունյաց աթոռի ամ-
րապնդման գործում, անհրաժեշտ պայքար մղել միարարների (կաթոլիկ 
քարոզիչների և նրանց հետևորդների) դեմ։ 1323 թ. հիշատակարանում 
Եսայի Նչեցին նրան կոչում է իր սիրելի որդի («Դարձեալ յեռեալ հիւսեսցի 
ընդ յիշատակեալսս ամենայն բարի յիշման արժանաւորն, արհիական վե-
րատեսուչ այսմ նահանգի... վարժն յիմաստս և վսամն ի գիտունս՝ Տէր 
Յովհաննէս՝ մականուն Աւրպէլ, մետրապաւլիտ... որ է մեր սիրելի որդի 
ըստ փրկագործ երկանց Բանին ծնընդեան»)։  

Հովհաննես Օրբելի նախաձեռնությամբ՝ կաթողիկոս Կոստանդին 
Կեսարացու՝ եկեղեցածիսական նորամուծություններ պահանջող նամա-
կին պատասխանելու համար՝ 1314 թ. Նորավանքում գումարվել է ժողով, 
որին մասնակցել են երկրամասի իշխանները, նաև Եսայի Նչեցի և Դա-
վիթ րաբունապետերը։ 

Հովհաննես Օրբելը մեծապես օժանդակել է Վերին Նորավանքի դպ-
րոցին, չորս գյուղից գանձվող եկեղեցական հարկը հատկացնելով վան-
քին։ 1321 թ. կառուցել է Արենիի Ս. Աստվածածին եկեղեցին (ճարտարա-
պետ՝ Մոմիկ) (ԺԳ, 858-859, ԺԴ, Ա, 22-23, 458)։ 

Հունան - Գլաձորի սան, գրիչ, 1334 թ. իր համար ընդօրինակել է ի-
մաստասիրական ժողովածու, որից պահպանվել է միայն հիշատակարա-
նը (ՄՄ, պատառիկ 830), և որտեղ իր մասին նշում է. «ես՝ յետինս ի յա-
շակերտս բանասիրաց և կր[տ]սերս ի յընկերակցաց Յունան գծող ապի-
կար, եկեալ առ ոտս մեծիս ի վարժապետաց և առաջինս յիմաստասիրաց 
Եսայիաս...» (ԺԴ, Բ, 134-136)։ 

Ղուկաս – քահանա, որին հիշատակում է Մատթեոս Կիլիկեցին՝ 1284 

թ. Գլաձորում ընդօրինակած ձեռագրի (Վիեննա, 571) հիշատակարանում՝ 
նրան կոչելով սիրելի եղբայր («որ էր եղբայր մեր սիրելի»), և որը մահա-
ցել է հենց այդ ժամանակ (ԺԳ, 553)։ 

Մատթեոս Կիլիկեցի (Մլիճեցի) – քահանա, որը Գլաձոր էր եկել Կի-
լիկիայի Մլիճի վանքից՝ րաբունապետ Ներսես Մշեցուն աշակերտելու, 
1283 թ. սկսել և 1284-ին ավարտել է մի ձեռագիր Ժողովածու (Վիեննա, 
571)՝ րաբունապետի պատվերով, և չափածո հիշատակարանում առաջին 
անգամ հիշատակում է Վայոց ձորի Աղբերց վանքը՝ այն համարելով 
«Երկրորդ Աթենք», մի ձևակերպում, որը հետագայում որպես մակդիր սո-
վորական է դառնում Գլաձորի համալսարանի համար.  

«Որոյ եկեալ յայս գաւառի, 
Որում անուն Վայձոր կոչի, 
Հուպ ի շիրիմըն Սիւնեցի, 
Ի յԱղբերց վանս մենաստանի, 
Յերկրորդ Աթէնս պանծալի, 
Առ ոտս հաւր մեր Ներսէսի»։ 
Մատթեոս Կիլիկեցին իր հիշատակարանում նշում է արդեն հանգու-

ցյալ ուսուցչին՝ Բարսեղ վարդապետին, որից սովորել էր գրչության ար-
վեստը։ Վերջինս, հավանաբար, Մլիճի վանքի միաբան է եղել։ Մատթեոս 
Կիլիկեցին հետագայում դասավանդել է Կողբա Ս. Մարի վանքի դպրո-
ցում (ԺԳ, 551-553)։  

Մարգարե – վարդապետ Գլաձորում, որը հետևելով Հովհաննես Քռ-
նեցուն՝ միարարների շարքն է անցել։ Գլաձորից միարարներին միացած 
վարդապետների ցանկում նրա մասին նշվում է. «Մարգարէ վարդապետ 
ի գեղջէն Օծոպայ»։ Նա հիշվում է նաև Քռնայում գրված մի հիշատակա-
րանում՝ որպես դավանափոխության համար հալածված, իսկ շուրջ 1344 
թ. թարգմանիչ Հակոբոս վարդապետը նրա մասին գրում է. «Զպատուա-
կան և զմենամարտիկ րաբունին՝ Մարգարէ, որ բազում աշխատեցաւ ի 
վերայ մեր»։ Նա եղել է նաև հմուտ կազմարար, որի մոտ՝ 1332 թ. Գլաձո-
րում գրել տված իր Աստվածաշունչը կազմել է տվել Ներսես Տարոնացին 
(Սասնեցին)։ Ըստ հիշատակարանի՝ այդ ժամանակ նա գտնվելիս է եղել 
Ճահուկում և մատյանը կազմել է 40 օրում (ԺԴ, Ա, 137, ԺԴ, Բ, 135, 412, Գ. 
Յովսէփեան, նշվ. աշխ., էջ 284)։ 

Մարտիրոս – վարդապետ, որի համար նրա սան Եփրեմ պատանի 
գրիչը 1318 թ. Գլաձորում ընդօրինակել է մեկնությունների մի ժողովածու 

(ՄՄ 1419)՝ հիշատակարանում նշելով, որ գործն արել է «հրամանաւ իմոյ 
սնուցողի և վարդապետի՝ Մարտիրոս սրբասէր և ճգնազգեաց կրաւնա-
ւորի, նաև սպասաւոր բանի, զոր ետ գրել զսա» (ԺԴ, Ա, 358-359)։  

Մխիթար Սասնեցի – վարդապետ, աշակերտել է Ներսես Մշեցուն, 
ապա՝ Եսայի Նչեցուն։ 1303 թ. Գլաձորում ընդօրինակել է Դանիելի մար-
գարեության մեկնությունը՝ Հովհաննես վարդապետի (հավանաբար Երզն-
կացու) համար (ՄՄ 3606)։ Հիշատակարանից երևում է, որ գրչության հա-
մար վճարել են Ասուդա անունով քսանամյա վաղամեռիկ աղջկա ծնողնե-
րը, որոնց միակ զավակն էր։ Հետագայում Մխիթար Սասնեցին տեղափոխ-
վում է Մեծոփավանք և ղեկավարում տեղի դպրոցը (ԺԴ, Ա, 42)։ 

Մխիթար Երզնկացի – Գլաձորի սաներից, գրիչ։ 1314 թ. իր ուսուցիչ 
Գրիգորիս Երզնկացի վարդապետի համար ընդօրինակած ձեռագրում իր 
մասին նշում է՝ «Ես՝ նուաստ անուն Մխիթար կոչեցեալ Եզնկայեցի, գնա-
լով մայրն իմաստից՝ Գլաձոր, առ ոտս Եսայայ վարդապետի, ի վարժումն 
աստուածիմաստ գրոց եւ յորդորեալ զիս վարդապետն իմ՝ Գրիգորիս 
գրել զգիրքս զայս յոյժ աշխատանօք»։ Մխիթար Երզնկացին Գլաձորի 
հազվադեպ գրիչներից է, որ հիշատակարաններում տալիս է ծնողների 
ու ազգականների անունները՝ հիշելով հորը՝ Պողոսին, մորը՝ Տիրանցին, 
եղբայրներին՝ Մաթեոսին և Մարտիրոսին և հորեղբոր որդուն՝ Վարդ-
պապին։ Միաժամանակ, Եսայի Նչեցուց բացի՝ երախտագիտությամբ հի-
շատակում է Ստեփանոս Տարսայիճին («որ է մեզ կարեկից յամէն բարիս») 
և մատյանը ծաղկազարդած Թորոս Տարոնացուն («ծաղկազարդեաց 
զգիրքս զայս, վասն յոյժ սիրելոյ զմեզ»), որը նաև պատկերել է նրան 
(գուն. նկ. 1)։ Մխիթարը թողել է մի փոքրիկ չափածո, որը Գլաձորում տի-
րող դժվար պայմանների մասին եզակի վկայություն է (ԺԴ, Ա, 254-257)։ 

Մկրտիչ Թեղենացի - Գլաձորի շրջանավարտ վարդապետ։ 1298 թ. 
նա մի ձեռագիր է սկսել գրել Թեղենյաց վանքում, ապա եկել է Գլաձոր 
Եսայի Նչեցուն աշակերտելու և այստեղ գործն ավարտելով գրել հիշա-
տակարան։ Դրա մեջ Եսայի Նչեցուն փառաբանելուց բացի՝ նշում է նաև 
իր նախկին ուսուցիչ Գրիգոր Բջնեցու մասին, որը մահացել էր այդ թվա-
կանին (վերջինս ժամանակին աշակերտել է Վարդան Արևելցուն և իր 
դպրոցն ուներ Թեղենյաց վանքում), նաև հիշատակում Գլաձորի սաներից 
մեկին՝ պատանի Սարգսին։ 1302 թ. մեկ այլ մատյանի հիշատակարանում 
Մկրտիչը գրում է, որ Եսայի Նչեցու հանձնարարությամբ լրացրել և ա-
վարտել է ավելի վաղ Հովհաննես Երզնկացու սկսած և Վարդան Կիլիկե-

ցու լրացրած մի ձեռագիր («Մեկնութիւն սաղմոսաց Ներսիսի Լամբրո-
նացւոյ», ՄՄ 6558)։  

Գլաձորի համալսարանում վարդապետական աստիճան և դասա-
վանդելու իրավունք ստանալուց հետո Մկրտիչը վերադարձել է հայրենի 
Թեղենիք և գլխավորել տեղի դպրոցը (ԺԳ, 823-825, ԺԴ, Ա, 19)։ 

Մոմիկ – որդի Գրիգորի և Ավթայի, Օրբելյանների իշխանական տան 
ճարտարապետը, քանդակագործ, գրիչ և մանրանկարիչ (մահ. 1333)։ 
Գլաձորի համալսարանում առաջին անգամ հիշատակվում է Մատթեոս 
Կիլիկեցու՝ Ներսես Մշեցու պատվերով 1284 թ. գրված մի ձեռագրում (Վի-
եննա, 571), որտեղ կիսախորանի գլխազարդի մեջ կարճ հիշատակարան 
է թողել՝ իրեն կոչելով նկարիչ. «ԶՄոմիկ նկարիչ խորանիս յիշեցեք, աղա-
չէմ. ամէն»։ Մոմիկի՝ Գլաձորի համալսարանի հետ ունեցած կապի մեկ այլ 
արտահայտություն է Ներսես Մշեցուն հաջորդած րաբունապետ Եսայի 
Նչեցու մասին փոքրիկ հիշատակագրությունը, որը նա թողել է 1307 թ. իր` 
մասամբ ընդօրինակած Ավետարանում։  

Հարակից տվյալներից դատելով՝ Գլաձորում Մոմիկը եղել է Սյունյաց 
ապագա մետրոպոլիտ Ստեփանոս Օրբելյանի կրտսեր ուսումնակիցը։ 
Հենց այդ ժամանակից էլ սկսվել է նրանց՝ մի կողմից պատվիրատու-մե-
կենասի, մյուս կողմից՝ հովանավորյալ արվեստագետի գործակցությու-
նը, որը Ստեփանոս Օրբելյանից փոխանցվել է նրա հաջորդ և տոհմակից 
մետրոպոլիտներին՝ Հովհաննես Օրբելին և Ստեփանոս Տարսայիճին: 
Նրանց և Օրբելյան տոհմի իշխանների ու իշխանուհիների պատվերով 
Մոմիկը գրել է ձեռագրեր, կերտել եկեղեցիներ (Արենիի Ս. Աստվածածի-
նը՝ 1321 թ., Նորավանքի Բուրթելաշեն Ս. Աստվածածինը) և գեղաքանդակ 
խաչքարեր (ԺԳ, 553, ԺԴ, Ա, 134)։ 

Ներսես Մշեցի (Տարոնացի) – վարդապետ, աստվածաբան, րաբու-
նապետ: Ծնվել է 13-րդ դ. սկզբներին Մուշում, ուսանել, այնուհետև պաշ-
տոնավարել է Մշո Ս. Առաքելոց վանքում, որից հետո ուսումը շարու-
նակել է Խոր Վիրապի վանքի վարդապետարանում՝ աշակերտելով նշա-
նավոր Վարդան Արևելցուն և նրանից ստացել վարդապետական գավա-
զան (1255 թ.): Տիրապետել է հունարենին և լատիներենին: Վարդան Ար-
ևելցու մահից (1271 թ.) հետո դարձել է րաբունապետ և վարդապետարա-
նը Խոր Վիրապից տեղափոխել Մշո Առաքելոց վանք: Երկրում տիրող 
բարդ իրավիճակի և քրդական ցեղերի՝ վանքի դեմ կատարած հարձա-
կումների պատճառով 1281 թ. իր աշակերտ Եսայի Նչեցու հետ տեղա-

փոխվել է Քաջբերունիք գավառ, Մեծոփավանք, իսկ 1282-ին՝ Վայոց 
ձոր: Պռոշյան իշխանական տունը նրան է տրամադրել Աղբերց վանքը, 
որտեղ Ներսես Մշեցին, համախմբելով իր աշակերտներին, շարունակել 
է ուսուցումը, փաստորեն, հիմք դնելով Գլաձորի համալսարանին: Մահից 
առաջ (1284 թ.) րաբունապետ է կարգել Եսայի Նչեցուն: Ներսես Մշեցու 
համառոտ վարքը մուծվել է Հայսմավուրք։ 

Ներսես - գրիչ Գլաձորում, 1321 թ. ընդօրինակել է «Գիրք պիտոյից»-
ը իր հորեղբայր՝ Գլաձորում «բանի սպասաւոր» Վարդանի համար, որի 
հիշատակարանում նշվում են նրա ազգականները (պահպանվել է միայն 
հիշատակարանը) (ԺԴ, Ա, 413)։ 

Ներսես Տարոնացի (Սասնեցի) - Գլաձորի սան, ապա՝ վարդապետ։ 
1332 թ. իր պատվերով ընդօրինակված Աստվածաշնչում (Վենետիկ, 1007) 
նշում է, որ Վահրամի որդին է, ծնունդով Սասունի Կոռ գյուղից, եղել է Մշո 
Առաքելոց (Ղազարու) վանքի միաբան, 7 տարի ուսանել է Գլաձորում։ Ա-
ստվածաշունչը, որի գրչության համար հանգանակություն է կազմակեր-
պել, Գլաձորում գրել է տվել Դավիթ և Եփրեմ գրիչներին, ծաղկել է Թորոս 
Տարոնացին։ Հիշատակարանում անվանապես նշում է բոլոր նվիրատու-
ներին և ընծայված գումարների չափը, ուշագրավ մանրամասներ է հայտ-
նում՝ պատմելով, որ տեղից տեղ է գնացել ձեռագրի թուղթը գնելու (Թավ-
րիզ), գրչության (Գլաձոր) և մատյանը կազմելու (Քռնա, Ճահուկ) համար՝ 
արձանագրելով նաև ծախսված ընդհանուր գումարը՝ 2200 դրամ։ Հարել 
է միարարներին (ԺԴ, Բ 133-136, Գ. Յովսէփեան, նշվ. աշխ., էջ 284)։ 

Ոսկան – վարդապետ, 1304 թ. Գլաձորում Ավետարան է ընդօրինակել 
(պահպանվել է միայն հիշատակարանը) (ԺԴ, Ա, 70-71)։ 

Պողոս Կիլիկեցի – վարդապետ, Գլաձոր ուսանելու է եկել Կիլիկիայի 
Ակների վանքից, այստեղ վարդապետական գավազան ստացել, հմուտ 
գրիչ և ծաղկող էր։ Մինչև Գլաձոր գալը նա մի շարք մատյաններ է ծաղ-
կել Կիլիկիայում (հայտնի են 7-ը), որոնցից հնագույնը՝ 1267 թ.։ Սյունիքում 
նրա մասին առաջին հիշատակությունը պահպանվել է Մոմիկի՝ 1307 թ. 
Նորավանքում գրած հիշատակարանում, որտեղ նա հայտնում է, թե այդ 
թվականի աշնանն ինքն ու Պողոս վարդապետը Հովհաննես Օրբելից եր-
կու Ավետարան ընդօրինակելու պատվեր են ստացել. «Ի նմին ամի (1307 
– Կ. Մ.) յաւուրսն աշնան, ես՝ Մոմիկ գրիչ և Պաւղոս վարդապետն երկու 
Աւետարան սկսեալ հրամանաւ Տէր Օրպէլ Յովանիսի կատարեցաք…»։ 
Նույն թվականին Պողոսը Գլաձորում ընդօրինակել է Ավետարան (Վենե-

տիկ, 1917)։ Երկու առանձին հիշատակարաններից մեկում որպես ստացող 
հիշատակվում են Դավիթ վարդապետը («գրեցաւ սա հրամանաւ և ար-
դեամբ մեծ վարժապետին Դաւթի, [ի] վայելումն անձին իւրոյ և յետ աս-
տեացս յիշատակ իւրն հոգոյ և իւրոյ վարդապետաց և ծնաւղաց և ամե-
նայն արեան մերձաւորաց և երախտաւորաց»), մյուսում՝ Եսայի Նչեցին 
(«Զստացող Աւետարանիս՝ զսուրբ և զտիեզերալոյս րաբունապետն 
Եսայի յիշեսջիք ամենայն զարմիւք»)։ 1310 թ. Վայոց ձորի Արատեսի վան-
քում, ապա 1311 թ.՝ ոչ հեռու գտնվող Հերմոնի վանքում, երկու այլ ձեռագ-
րեր է գրել, որոնցից առաջինի հիշատակարանում (ՄՄ 4446) իրեն կոչում 
է «ծերացեալ»։ 

1313 թ. Պողոս վարդապետը Գլաձորում ընդօրինակել է մեկ այլ Ավե-
տարան (ՄՄ 7842) «ի գաւառիս, որ Վայոձոր ասի, և ի մեծ մենաստանիս, 
որ Գլաձոր յորջորջի, ի դրան Սուրբ Նախավկայիս …ի վարժապետութե-
անս մերոյ Մեծի Եսաեայ»։ Ձեռագրի ստացողը կին է՝ Յուղաբեր (Իւղա-
բեր) անունով։ 1314 թ. Գլաձորում Ստեփանոս Տարսայիճի պատվերով 
գրած մեկ այլ Ավետարանի հիշատակարանում նշում է իր կիլիկեցի լինե-
լու և Գլաձոր գալու պատճառի մասին. «ես՝ Պաւղոս, ըստ շնորհատուր 
անուանն սոսկ վարդապետ կոչեցեալ, աշխարհաւ Կիլիկեցի, ի սուրբ ուխ-
տէն Ակներ կոչեցեալ… յաղագս փափագման իմաստասիրական արհես-
տից տարաշխարհիկ եղեալ… եկեալ բնակեցայ ի կողմն նահանգիս Սիւ-
նեաց, ի գաւառս Վայոց ձոր կոչեցեալ, ի վանս Գլաձոր. առ ոտս սուրբ 
երիցս երանեալ րաբունապետին Եսայեայ»։ Բուն մատյանը չի պահպան-
վել, բայց հիշատակարանը բավական ընդարձակ է։ Այն ունի նաև չափա-
ծո հատված, որը գրել է Հակոբ Թագորեցին, և որտեղ նշվում է, թե Ստե-
փանոս Տարսայիճն այդ Ավետարանը նվիրել է Տեր Սարգսին։ (ԺԴ, Ա, 134-
136, 171, 193, 232-233, 251-154)։ 

Պողոս – գործակալ (տնտեսական հարցերով զբաղվող) Գլաձորում։ 
Այս պաշտոնում հիշված միակ մարդն է Գլաձորում, որի մասին նշվում է 
Առաքել Հաղբատեցու 1313 թ. հիշատակարանում։ Այստեղ նա գրում է՝ 
«զՊաւղոս կուսակրաւն և զբարեմիտ գործակալ տեղոյս յիշեալ լիցի ի 
Տեառնէ Աստուծոյ»։ Չի բացառվում, որ խոսքը վերը նշված Պողոս Կիլի-
կեցու մասին է (ԺԴ, Ա, 234)։ 

Սարգիս – գրիչ, որը գրել է 1284-ին Մատթեոս Կիլիկեցու՝ Ներսես 
Մշեցի րաբունապետի համար ընդօրինակած ձեռագրի (Վիեննա, 571) մի 
հատվածը և այդ մասին թողել հիշատակարան։ Նույն թվականին նա 

Եսայի Նչեցուն օգնել է մեկ այլ ձեռագիր (ՄՄ 437) ընդօրինակելիս (ԺԳ, 
554, 555)։ 

Սարգիս – Գլաձորի սաներից, որին հիշատակում է Մկրտիչ Թեղենա-
ցին 1298 թ.-ից հետո գրած հիշատակարանում՝ նրան կոչելով պատանի և 
իր պես պանդուխտ, այսինքն՝ այլ գավառից էր ուսանելու եկել (ԺԳ, 825)։ 

Սարգիս - Գլաձորի պատանի սան, որին 1313 թ. հիշատակում է Առա-
քել Հաղբատեցին՝ Ավետիսի պատվերով ընդօրինակած ձեռագրի հիշա-
տակարանում՝ որպես օգնական և թուղթ կոկող. «Եւ զսիրելի և զուշիմ 
համբակքս մեր և զշնորհագով աշակերտել մանկունքս, որ բազում աշ-
խատեցան ի սպասաւորութիւն և ի կոկել քարտիզիս տէր Աւագ և Սար-
գիս» (ԺԴ, Ա, 234)։ 

Սարգիս – աբեղա, գրիչ, Գլաձորում 1317 թ. ընդօրինակել է «Ոսկեփո-
րիկ» (Վենետիկ 1108)։ Ձեռագիրը գրել է Գրիգորիսի (նրան կոչում է իր 
եղբայրը, բայց հնարավոր է, որ նկատի ունի հոգևոր եղբայրությունը) և 
նրա կնոջ՝ Մամախաթունի օժանդակությամբ («որ ձեռնտու եղեն այսմ 
գրոցս»), որոնց մանրանկարը պահպանվել է ձեռագրում (գահակալ Աստ-
վածածնի և Մանկան պատկերի դիմաց)։ Գրիչն անվանապես հիշատա-
կում է իր հոգևոր ծնողներին, որոնք կանայք են՝ «աղաչեմ յիշել զհոգեւոր 
ծնողսն մեր՝ զՄեծտիկին, և զՄարթա, զՆուսթի, զՀովադեղն», իսկ իր 
ծնողներին նշում է առանց անունները տալու («և զմարմնաւոր ծնողսն 
մեր»), հիշատակում է միայն այլազգիների ձեռքով սպանված եղբորը՝ Զո-
ւատ անունով։ Նշում է նաև իր մտերիմներից պարոն Լույսին և նրա որդի 
Միրմիրին։ Մի կարճ հիշատակագրության մեջ խնդրում է հիշել Գլաձորի 
իր հոգևոր եղբայրներից երկուսին՝ «Զմեղապարտ և զփցուն գրիչս՝ Սար-
գիս յիշեա յաղաւթս, և զեղբայրս իմ՝ զԴաւիթ Հաղբատեցի, և զԹորոս 
ծաղկող Տարոնեցի»։ (ԺԴ, Ա, 318-319)։  

Սարգիս - վարդապետ, Գլաձորում 1321 թ.-ից հետո (մոտակա տարի-
ներին) ստացել է Թորոս գրչի ընդօրինակած Թովմա Աքվինացու մատյա-
նը՝ «Յաղագս եւթն խորհրդոց եկեղեցւոյ ֆրա Թովմայի» (ՄՄ 560) (ԺԴ, 
Ա, 414)։ 

Սարգիս - քահանա, 1335 թ. Գլաձորում ստացել է Գրիգոր գրչի ըն-
դօրինակած՝ Ներսես Լամբրոնացու մեկնությունների ժողովածուն (ՄՄ 
1141)։ Հիշատակարանից երևում է, որ Գլաձոր էր եկել ուսումը շարունա-
կելու և վարդապետական գավազան ստանալու համար (ԺԴ, Բ, 210-211)։ 

Սիմեոն – գրիչ, որը 1284 թ. Եսայի Նչեցուն օգնել է մի ժողովածու (ՄՄ 

437) ընդօրինակելիս, գրելով 40 սյունակ տեքստ և որի մասին նշում է 
հիշատակարանում։ Հավանաբար Եսայու՝ իրեն արած դիտողությունը 
նկատի ունենալով, որպեսզի մանրատառ գրի, Սիմեոնը գիրը փոքրացրել 
է և 348ա էջի ստորին լուսանցքում գրել է. «Մանր կու ուզես՝ կարդա» (ԺԳ, 
555)։ 

Սիմեոն – վարդապետ Գլաձորում, որը հետևելով Հովհաննես Քռնե-
ցուն՝ միարարների շարքն է անցել։ Վերջիններիս ցանկում նրա մասին 
նշվում է. «Սիմեօն վարդապետ ի Բասեն գաւառէ» (Գ. Յովսէփեան, նշվ. 
աշխ., էջ 284)։ 

Սիմեոն – վարդապետ Գլաձորում, որը միարարների շարքն է անցել, 
իսկ վերջիններիս ցանկում նրա մասին նշվում է. «Սիմէոն վարդապետ ի 
Խաչէն գաւառէ» (Գ. Յովսէփեան, նշվ. աշխ., էջ 284)։ 

Ստեփանոս – Գլաձորում հիշատակված առաջին գործիչներից մեկը։ 
1284 թ. Գլաձորում Եսայի Նչեցուն ընդօրինակման համար տվել է մի Ժո-
ղովածուի (ՄՄ 437) նախօրինակը և գրանյութը՝ թուղթը, որի մասին նշում 
է գրիչը՝ «Զհամշիրակ եղբայր իմ Ստեփանոս, որ զօրինակս քարտիւ հան-
դերձ շնորհեաց»։ Փաստորեն, Նչեցին Ստեփանոսին կոչում է իր համերկ-
րացին, այսինքն՝ նա ծնունդով սասունցի էր կամ մոտակա գավառներից։ 
Հավանաբար, միևնույն Ստեփանոսին է Եսայի Նչեցին հիշատակում նույն 
թվականին Արարատյան երկրամասի առաջնորդ Գրիգոր արքեպիսկո-
պոսի համար ընդօրինակած մի ձեռագրի (ՄՄ 1422) հիշատակարանում, 
նրա մասին գրելով. «և զսիրելի եղբայրս՝ Ստեփանոս սպասաւոր բանի, 
վասնզի շատ յորդորիչ և մխիթար գտաւ մեզ ի պէտս հոգո և մարմնո…»։ 
Ստեփանոսը 1318 թ. Եսայի Նչեցու համար ընդօրինակված Աստվածաշնչի 
(ՄՄ 206) երեք գրիչներից մեկն է։ Հավանաբար նույն Ստեփանոսն է հի-
շատակվում Դավիթ գրչի 1332 թ. հիշատակարանում՝ որպես Հովհաննես 
Մշեցու «հոգեւոր երկնողն», որը տվել է ընդօրինակվող Աստվածաշնչի ե-
րեք գրքերի (Երեմիայի, Դանիելի և Եզեկիելի մարգարեությունների) գա-
ղափար օրինակները։ Ըստ հիշատակարանի՝ նա մահացել է այդ ժամա-
նակ (1332 թ.)։ Նշված վկայությունները համադրելով՝ կարելի է ենթադրել, 
որ Ստեփանոսի տնօրինության ներքո է գտնվել Գլաձորի ձեռագրական 
հավաքածուն (ԺԳ, 554, 557, ԺԴ, Բ, 136)։  

Ստեփանոս – գրիչ, 1318 թ. Եսայի Նչեցու համար ընդօրինակել է Ա-
ստվածաշունչ (ՄՄ 206), հնարավոր է նույնն է նախորդի հետ (ԺԴ, Ա, 356)։ 

Ստեփանոս Տարսայիճ - Սյունյաց մետրոպոլիտ՝ 1314 -1331 թթ., իշ-



204 
 

խան Ջալալ Օրբելյանի որդին, ուսանել է Գլաձորի համալսարանում։ 1323 
թ. հիշատակարանում Եսայի Նչեցին նրա մասին գրում է. «ամենամա-
քուր՝ տէր Ստեփաննոս մականուն Տարսայիճ, որ է և նա մեր որդի ի Բանէ 
ծնեալ, մանուկ տիաւք առեալ զաշտիճան արհեպիսկոպոսութեան...»։ 1331 
թ. Ստեփանոս Տարսայիճի ստացած (Կիլիկիայում գրված) մի Ավետարա-
նի հիշատակարանում նրա մասին ասվում է. «...Ստեփաննոսի Տարսայիճ՝ 
հզաւր և իմաստուն գիտնականի, վարժեալ ի վարժարանի վարժապետին 
Եսայոյ տիեզերաքարոզ լուսաւորչին», իսկ մեկ այլ հատվածում Կիրակոս 
վարդապետը համարվում է նրա հոգևոր հայրը (հավանաբար խոսքը 
Գլաձորի համանուն վարդապետի մասին է)։  

Ստեփանոս Տարսայիճը 1331 թ. կառուցել է Օրբելյան իշխանների նս-
տավայր Եղեգիսի Ս. Աստվածածին («Զորաց տաճար» կոչված) եկեղեցին, 
որի մասին են վկայում Մոմիկի նույն թվականին գրած հիշատակարանը 
և եկեղեցու մի վիմագիր (ԺԴ, Ա, 458, ԺԴ, Բ, 59, 100, Դիվան, III, 108)։ 

Ստեփանոս Օրբելյան – Տարսայիճ Օրբելյան իշխանի և Արուզ խաթու-
նի որդին, Սյունյաց մետրոպոլիտ (մահ. 1303 թ)։ Նախնական կրթությունը 
ստացել է Տաթևի Հայրապետ եպիսկոպոսի դպրոցում։ 1280-ին Նորավան-
քում դարձել է կուսակրոն քահանա, 1282-1284 թթ. ուսանել է նորահաս-
տատ Գլաձորի համալսարանում՝ աշակերտելով րաբունապետ Ներսես 
Մշեցուն, և նրանից ստացել վարդապետական գավազան։ Նորավանքում 
1297-ին ավարտած իր «Պատմություն նահանգին Սիսական» կոթողային 
աշխատության մեջ նա այդ մասին գրում է. «վարժեցայ ի կրթարանի աս-
տուածեղէն տառից… առի հրաման յաստուածազգեաց և յաշխարհալոյս 
րաբունապետէն Ներսիսէ. և տհաս խակութեամբ նստայ յաթոռ վարդապե-
տական»։ 1286 թ. Կիլիկիայում Կոնստանդին Բ Կատուկեցի (1286-1289) կա-
թողիկոսից եպիսկոպոսական ձեռնադրություն է ստացել և հաստատվել 
որպես Սյունյաց աթոռի մետրոպոլիտ՝ միավորելով Տաթևի և Նորավանքի 
աթոռները, նաև եպիսկոպոսական ամառային նստոց է դարձնում Արատե-
սի վանքը։ Ստեփանոս Օրբելյանը ուսումնառությունից հետո կապեր է 
պահպանել Գլաձորի համալսարանի հետ, 1303 թ. Եսայի Նչեցուն պատվի-
րել է Եզեկիելի մարգարեության մասին մեկնողական մի երկ։ 

Ստեփանոս Օրբելյանը բազմարդյուն մատենագիր, աստվածաբան, 
պատմիչ, բանաստեղծ էր։ Գրել է Սյունյաց աշխարհի ամբողջական պատ-
մությունը, նաև «Հակաճառութիւն ընդդէմ երկաբնակաց» երկը (1302 թ.)։ 
«Ողբ ի Սուրբ Կաթուղիկէն» ծավալուն բանաստեղծության մեջ Սուրբ Էջ-

միածնի տաճարն անձնավորելով՝ ողբում է պետականությունից զրկված 
Հայաստանի վիճակը, կաթողիկոսական աթոռի տարագիր լինելը՝ միա-
ժամանակ հայ ժողովրդին կոչ է անում համախմբվել իր շուրջը, այդտեղ 
վերահաստատել Հայոց թագավորական գահը և հայրապետական աթոռը։ 

Վարդան Կիլիկեցի – Կիլիկիայից Գլաձոր է եկել ուսումը կատարե-
լագործելու համար և այստեղ գրած՝ մեզ հայտնի երկու ձեռագրի (ՄՄ 
470, Երուսաղեմ 1709) հիշատակարաններում էլ նշում է Կիլիկիայում ե-
ղած ժամանակ իր ուսուցչին՝ Հեթում Ա թագավորի եղբայր Հովհաննես 
Արքաեղբորը, որի մասին գրում է. «զուսուցիչն իմ», իսկ Եսայի Նչեցու 
մասին՝ «զվարժապետն իմ»։ Առաջին մատյանի (Ժողովածու) ստացողը 
Եսայի Նչեցին է, իսկ երկրորդը՝ Վարդանը գրել է իր համար՝ 1288 թ., բայց 
նախօրինակը տվել է Նչեցին։ Այս ձեռագրերի հիշատակարաններում 
գրիչն իրեն կոչում է Վարդան Կիլիկեցի։ Մեկ այլ մատյան (ՄՄ 6558), որի 
ստացողը Եսայի Նչեցին էր, և որը սկսել էր գրել Հովհաննես Երզնկացին, 
Վարդանը լրացրել է մասամբ՝ գրելով 333-449 էջերը, որի սկզբում նշված 
է՝ «Աստից ի վեր Վարդանա Կիլիկեցոյս է գիր»։ Հավանաբար նրան է 
պատկանում նաև մի անթվական հիշատակարան, որտեղ իրեն կոչում է 
Եսայի Նչեցու աշակերտ (ՄՄ 749) (ԺԳ, 604-606, 864-865, ԺԴ, Բ, 280-281)։ 

Վարդան - Գլաձորի սան, ապա՝ «բանի սպասաւոր», որն ուսանում 
էր «Առ ոտն կայծակնամաքուր րաբունոյս մերոյ՝ Եսայեա, որ է պայծառա-
ցեալ գործնականաւն եւ տեսականաւ»։ 1321 թ. Գլաձորում ստացել է 
«Գիրք պիտոյից»-ը, որն ընդօրինակել է իր եղբորորդի Ներսեսը։ Հիշա-
տակարանում նշում է իր ազգականներին. «Արդ, ես՝ Վարդան բանի 
սպասաւոր, ստացայ զգիրքս զայս, ի վայելումն մանկանց Սիոնի, եւ ի յի-
շատակ ինձ եւ արեան մերձաւորաց իմոց, հաւրն իմոյ՝ Պարսամի, եւ 
մաւրն իմոյ՝ Տիրանցի, եւ եղբարցն իմոց՝ Յովանիսի, եւ Ստեփանի, եւ 
քուերցն իմոց՝ Խաթունի, Մամախաթունի եւ Շնոֆորի» (ԺԴ, Ա, 398, 413)։ 

Տիրատուր Կիլիկեցի – վարդապետ, Գլաձորի համալսարանի րաբու-
նապետը Եսայի Նչեցուց հետո՝ 1338-1356 թթ.։ Առաջին անգամ Գլաձորում 
հիշվում է 1309 թ. իր ընդօրինակած մի Ավետարանում թողած հիշատա-
կարանում. «ի մեծ դպրատանս, որ կոչի Գալիձոր, ի վարժապետութեանս 
Մեծիս Եսայեայ և Եռամեծին Դավթայ, ձեռամբ անիմաստ գրչի՝ Տիրա-
տուր Կիլիկեցոյ»։ 1320-ական թթ.կեսերին Գլաձորում ստացել է «Յաղագս 
եւթն խորհրդոց եկեղեցւոյ ֆրա Թովմայի» գործը (ՄՄ 2515)։ 1337 թ. Ա-
վագտեր վարդապետը Տիրատուրին Եսայի Նչեցու հետ հիշատակում է 

որպես Գլաձորի երկրորդ րաբունապետ, իր մասին գրելով՝ «որ բազում 
ժամանակս աշխատեցայ առ ոտս մեծ րաբունապետացն յԵսայի և 
Տիր[ատր]ոյ»։ 1338 թ.՝ Եսայի Նչեցու մահից հետո, րաբունապետ Տիրա-
տուր Կիլիկեցին համալսարանը տեղափոխում է Օրբելյանների հովանա-
վորությամբ գործող Հերմոնի վանքը, որտեղ համալսարանը մնում մինչև 
Տիրատուր Կիլիկեցու մահը՝ 1356 թ.։ Տիրատուր Կիլիկեցին թողել է նաև 
մատենագրական ժառանգություն, հայտնի են նրա մի շարք քարոզները, 
գրել է նաև հանելուկներ (ԺԴ, Ա, 156-157, ԺԴ, Բ, 275, 418)։ 

Տիրացու – Գլաձորի սան, որն առաջին անգամ հիշատակվում է Պո-
ղոս վարդապետի՝ 1307 թ. մի հիշատակարանում՝ որպես Եսայի Նչեցու 
աշակերտ, որն իրեն օգնել է ձեռագիրը գրելիս («յիշեցէ՛ք ի սուրբ յաղաւթս 
ձեր՝ զմեծ րաբունապետին Եսայի, և զհարազատ աշակերտն՝ զՏիրացու, 
և զծնաւղք նորա, որ ամենայն յաւժար սրտիւ և սիրով սպասաւորեաց սր-
բոյ Աւետարանիս նկարաւղին և գրաւղին»)։ 1311 թ. նա արդեն սարկավագ 
էր, և Պողոս վարդապետը նրա պատվերով մի ձեռագիր է ընդօրինակել 
Հերմոնի վանքում (նախկինում պահվել է Մշո Առաքելոց վանքում, այժմ՝ 
կորած)՝ հիշատակարանում ընդգծելով, որ Տիրացուն Եսայի Նչեցու հոգ-
ևոր զավակն էր՝ («…Տիրացուին՝ սպասաւորին և հոգեւոր որդեկի սուրբ և 
երանաշնորհ րաբունապետի աստուածախաւս և տիեզերալոյս վարդա-
պետի Եսայեայ»)։ Այս մատյանում եղել է նաև Եսայի Նչեցու մանրանկա-
րը, որի դիմաց նրա երկու աշակերտներն են, մեկը մանրանկարիչ Թորո-
սը, որին կից եղել է անունը, մյուսն էլ, հավանաբար, հենց Տիրացուն։ 
Վերջինս հիշատակվում է նաև 1317 թ. Գլաձորում Կիրակոս վարդապետի 
համար ընդօրինակված Աստվածաշնչում (ՄՄ 353)՝ որպես գրիչներից մե-
կը։ 1318 թ. Գլաձորում Տիրացուին՝ որպես իր հոգևոր եղբոր, հիշատակում 
է նաև Հակոբ Թագորեցին (ԺԴ, Ա, 135, 192-193, 232, 361)։ 

Գլաձորի պատմության և մշակույթի վերաբերյալ ցայժմ կատարված 
ուսումնասիրությունները բավարար հիմք են, որպեսզի անցում կատար-
վի աշխատանքների մի նոր հարթության։ Մասնավորապես, կարելի է 
մշակել գիտահետազոտական համալիր ծրագիր, որի շրջանակում ստեղ-
ծել մատենաշար՝ «Գլաձորյան ժառանգություն» անվանումով, որտեղ 
հրատարակել Գլաձորի համալսարանում կիրառված դասագրքերը, ա-
տենախոսությունների հատվածները (ինչ որ հայտնի է), համալսարանի 
րաբունապետների, ուսուցիչների երկերը, շրջանավարտների որոշ աշ-
խատություններ, ճառեր, թղթեր, հիշատակարաններ։ Մի խոսքով, ան-
հրաժեշտ է համապատասխան խմբավորմամբ ի մի բերել, ուսումնասի-
րել և հրատարակել Գլաձորի՝ շուրջ կեսդարյա գործունեության արդյուն-
քում ստեղծված գրավոր ժառանգությունը։ Մատենաշարի առանձին հա-
տորներ կարող են նվիրված լինել գրքարվեստին (ձեռագրական մշակույ-
թին) և մանրանկարչությանը։ 

Աշխատանքի երկրորդ «ճակատն» էլ, կարծում ենք, պետք է ուղղված 
լինի Աղբերց վանք-Գլաձորի տեղի հայտնաբերմանը, որի համար սույն 
աշխատության մեջ առկա է որոշակի ուղղորդում։ Հերմոնի վանքի և Գլա-
ձորի սերտ առնչությունների մասին վկայությունները, րաբունապետ Ե-
սայի Նչեցու՝ հաճախ այս վանքում գտնվելու մասին տվյալները և այլ 
հանգամանքներ հուշում են այս կենտրոնների մերձավորության մասին 
նաև տեղագրական առումով։ Համոզված ենք, որ Հերմոնի շրջակայքում՝ 
7-8 կմ շառավղով, նաև որոնողական արդի միջոցների օգտագործմամբ, 
հնարավոր կլինի գտնել շուրջ յոթ դար առաջ լքված այդ վանքի ստույգ 
տեղը, որտեղ հուղարկավորված են րաբունապետներ Ներսես Մշեցին և 
Եսայի Նչեցին։ 

Գլաձորի համալսարանի հիմնումը Սյունիքում 13-րդ դարի վերջերին՝ 
գիտակրթական և մշակութային կյանքի մեծ խթան հանդիսացավ այս ե-
րկրամասում։ Գլաձորի հետագա գործունեությունը՝ ազդեցության համա-
հայկական ծիրով՝ մինչև 1338 թ., այնուհետև նրա ավանդների շարունա-

ՎԵՐՋԱԲԱՆԻ ՓՈԽԱՐԵՆ

կումը Հերմոնի, Ապրակունիսի, Որոտնավանքի դպրոցներում՝ ընդհուպ 
մինչև Տաթևի համալսարան, նպաստեցին ուսյալ հոգևորականների՝ 
պայմանականորեն ասած, մտավորական խավի ձևավորմանը։  

Կարելի է ասել, որ կրթամշակութային և մտավոր կյանքի այդ վերելքն 
իր դրական ազդեցությունն է ունեցել նաև երկրի հետագա ճակատագ-
րում։ Մասնավորապես, դեռևս Ստեփանոս Օրբելյանի արտահայտած այն 
գաղափարը, որ Հայոց կաթողիկոսական աթոռը պետք է վերահաստատ-
վի իր բնօրրան Ս. Էջմիածնում, անցել է Սյունիքի համալսարանական սե-
րունդներին՝ ընդհուպ մինչև Գրիգոր Տաթևացի, որը նույնպես նշել է այդ 
մասին, և որի աշակերտներ Թովմա Մեծոփեցին, Հովհաննես Հերմոնե-
ցին ու մյուսները՝ 1441 թ. կազմակերպեցին և իրականացրեցին Հայոց կա-
թողիկոսական աթոռի՝ Սսից Ս. Էջմիածին փոխադրումը։ Ավելորդ է ասել, 
թե ինչ կարևոր նշանակություն ունեցավ Հայոց հոգևոր-եկեղեցական 
կենտրոնի վերահաստատումը բնաշխարհում՝ այդ ժամանակ արդեն պե-
տականությունից զրկված և մասամբ երկրից հեռացած հայ ժողովրդին 
հայրենիքի հետ կապելու տեսակետից։ 

Այսպիսով, Գլաձորի ժառանգությունը հայ միջնադարյան կրթության, 
գիտության և մշակույթի այն թանկագին հատվածն է, որն արժանի է ա-
ռանձնակի ուշադրության և բարեհաճ վերաբերմունքի՝ դրա հետագա ու-
սումնասիրության և հանրահռչակման առումով։  

Gladzor University was one of the most significant educational, scientific 
and cultural centers of medieval Armenia. It was founded in 1282 by vardapet 
(doctor in theology) Nerses Mshetsi, who arrived in Vayots Dzor from the 
Arakelots Monastery in Mush, and under the patronage of the Khalbakyan 
(Proshyan) princes and settled in the Aghberts Monastery belonging to them. 
Two years later, in 1284, Nerses Mshetsi died and was replaced by his student 
Esayi Nchetsi, whose name is associated with the main and flourishing period of 
the university's activity. After his death in 1338 the new rector Tiratur Kiliketsi 
transfers the university to the Hermon monastery in the same province under 
the patronage of the Orbelian princes.  

The history, educational, scientific, cultural and manuscript heritage of 
Gladzor has been addressed by many researchers, dozens of books and articles 
have been published. It should be noted that despite the fame it once enjoyed 
and the rich manuscript heritage it left behind, the exact location of Gladzor 
University is still unknown. None of the assumptions made in this regard have 
been confirmed so far. In addition to the location, there are also other 
unexplained scientific questions related to the history of Gladzor.  

In this work, the questions of the history of Gladzor, which were either not 
presented at all before, or were examined partially, are examined. First of all, 
all the known historical and topographical data about Gladzor have been brought 
together in the book, using primary sources. It allows you to see in which years 
and under what names the monastery is mentioned: Aghberts monastery or 
Gladzor (or both together), which churches and sanctuaries are mentioned here, 
what additional characteristics are given to the monastery and the educational 
institution and etc. Those data and their examination no longer leave room for 
the fairly common point of view to identify Gladzor with the Tanat (Tanahat) 
Monastery of Vayots Dzor province.  

The second news is the question of the relationship between Gladzor and 
Vayots Dzor, the other three famous monastic and educational centers: Verin 
(Upper) Noravank, Hermon Monastery and Episcopal Noravank. The first two 

SUMMARY 

schools were considered to have originated from Gladzor, but the facts show 
that the Verin Noravank school operating under the patronage of the Orbelians, 
led by Davit vartapet, was formed in the 1290s, later operating in close 
cooperation with Gladzor University. There were similar direct connections with 
Hermon monastery before the university moved there. In both of these centers, 
many manuscripts were created, in the colophons of which there are also data 
related to Gladzor.  

Gladzor was also connected with Episcopal Noravank, The three metro-
politans of Syunik established in Episcopal residence of Noravank: Stepanos 
Orbelyan, Hovhannes Orbel, Stepanos Tarsayich, architect of the Orbelyan 
House, Momik, were graduates of Gladzor University.  

Some episodes of the history of Gladzor are presented in the work, such as 
the correspondence between Esayi Nchetsi and Stepanos Orbelyan (1303). Is 
analyzed separately The Gospel 1323 of Gladzor and the colophonof Esai Nchatsi, 
as well as a miniature depicting the two rectors of Gladzor Nerses Mshetsi and 
Esai Nchatsi.  

One of the sections refers to the so-called History of everyday life if Gladzor, 
which is a summary of some materials about the life, daily life, and relationships 
of the people who lived, worked, and studied here.  

Of particular interest is a miniature group portret (total of 44 people) 
created in the 1320s. The upper part of which depicts Esayi Nchetsi, below him, 
in two vertical rows, the teachers and students of Gladzor University, and in the 
center, a student reading a book on a bookshelf. At the bottom of the picture 
is the image of the artist, Deacon Toros. This miniature probably represents a 
scene from the presentation of a dissertation in Gladzor and is of exceptional 
value both as a work of art and as a historical document.  

The work ends with a list containing the biographies of Gladzor's teachers 
and students, which includes 73 names.  

The book presents a proposal regarding the location of Gladzor. Testimonies 
about the close relations between the Hermon monastery and Gladzor, the 
information about the rector Esayi Nchetsi's frequent stay in this monastery and 
other circumstances suggest that these monasteries are close to each other. In 
the vicinity of the Hermon monastery, in case of intensive search works within 
a radius of 7-8 km, it will be possible to find the exact place of Gladzor, where 
rectors Nerses Mshetsi and Esayi Nchetsi are buried. 

2024) (լուսանկարը` Մերի Սաֆարյանի) 

27. Գրիգորես և Մամախաթուն տացողների դիմանկարը Ղ. Ալիշանի 

«Սիսական»-ից (էջ 130) (հմմտ. աստ՝ գուն. նկ. 5-6)  

28. Սիմեոն գրչի կարճ գրությունը էջի ստորին լուսանցքում (ՄՄ 437, էջ 348ա) 

29. Հովհաննես Օրբելի հիշատակագրությունը (ՄՄ 6792, էջ 299բ) 

30. Օրբելյանների քարավանատունը (1332 թ.) 

Նկարներ գունավոր ներդիրում 

1.Մխիթար Երզնկացու հիշատակարանը և նրա պատկերը, նկարիչ՝ Թորոս 

Տարոնացի, 1314 թ., Գլաձոր (Վենետիկ, ձեռ. 805, էջ 135) 

2. Հովհաննեսի ավետարանի անվանաթերթը, նկարիչ՝ Մոմիկ, 1292 թ., 

Նորավանք (ՄՄ 2848, էջ 247ա) 

3-4. Տերունական պատկերներ՝ Պայծառակերպություն, Մուտք Երուսաղեմ, և 

Համբարձում, Հոգեգալուստ, նկարիչ՝ Մոմիկ, 1302 թ., (ՄՄ 6792, էջ 5բ-6ա, 

11բ-12ա) 

5.Աստվածամայրը Մանկան հետ, նկարիչ՝ Հովհաննես, 1318 թ., Գլաձոր 

(Վենետիկ, ձեռ. 1108, էջ 181բ) 

6. Ձեռագրի ստացողներ Գրիգորես և Մամախաթուն, նկարիչ՝ Հովհաննես, 

1318 թ., Գլաձոր (Վենետիկ, ձեռ. 1108, էջ 182ա) 

7. Մատթեոսի ավետարանի անվանաթերթը, նկարիչ՝ Թորոս Տարոնացի, 1323 

թ., Գլաձոր (ՄՄ 6289, էջ 12ա) 

8. Հովհաննեսի ավետարանի անվանաթերթը, նկարիչ՝ Թորոս Տարոնացի, 

1323 թ., Գլաձոր (ՄՄ 6289, էջ 226ա) 

9. Ղուկասի ավետարանի անվանաթերթը, նկարիչ՝ Թորոս Տարոնացի, 1323 

թ., Գլաձոր (ՄՄ 6289, էջ 141ա) 

10. Ղուկասի ավետարանի անվանաթերթի հատված՝ Եսայի Նչեցի և Ներսես 

Մշեցի, նկարիչ՝ Թորոս Տարոնացի, 1323 թ., Գլաձոր (ՄՄ 6289, էջ 141ա) 

11. Խորան, նկարիչ՝ Թորոս Տարոնացի, 1318 թ., Գլաձոր (ՄՄ 206, էջ 437բ) 

12. Խորանի լուսանցապատկեր՝ Եսայի Նչեցի, նկարիչ՝ Թորոս Տարոնացի, 

1318 թ., Գլաձոր (ՄՄ 206, էջ 437բ) 

13. Խորան, նկարիչ՝ Թորոս Տարոնացի, 1318 թ., Գլաձոր (ՄՄ 206, էջ 438ա) 

14. Խորանի լուսանցապատկեր՝ նկարիչ Թորոս Տարոնացու ինքնանկարը, 

1318 թ., Գլաձոր (ՄՄ 206, էջ 438ա) 

15. Եսայի Նչեցին և Գլաձորի համալսարանի ուսուցիչներն ու սաները, 

նկարիչ՝ Թորոս Սարկավագ, 1320-ական թթ., Գլաձոր (Երուսաղեմ, ձեռ. 

365, էջ 2բ) 

16. Գլաձորի ուսուցիչների և սաների մանրանկարի դիմապատկերների 

հատվածներ, նկարիչ՝ Թորոս Սարկավագ, 1320-ական թթ., Գլաձոր 

17. Թորոս Սարկավագի ինքնանկարը (մանրանկարի հատված) 1311 թ. (ԱՄՆ, 

Արևմտյան թեմ, Բրբանք, Ms 142, էջ 2ա) 

18. Բուրթել և Բուղտա Օրբելյան իշխանները, Ավետարան, 1306 թ., Եղեգիս 

(ՄՄ 10525, էջ 142ա) 

